
Introduksiyon
Dr. Rommel B. Rodriguez

Direktor, Sentro ng Wikang Filipino, UP Diliman

Mga Hamon at Tunguhin ng Pananaliksik sa Filipino

Bilang isang bansa na dumaan sa mahaba at sunod-sunod na yugto ng 
kolonisasyon, mas lalo nating nararamdaman ang epekto nito sa kasalukuyang 
kalagayan ng ating lipunan. Hindi maipagkakaila na namamayani hanggang sa 
ngayon ang kulturang kanluranin na mistulang may malalim na pagkakaugat sa 
ating ideolohiya, kamalayan, kilos, at pananaw.  Makikita natin ang manipestasyon 
na ito sa halos lahat ng aspekto ng ating pagkatao. Halimbawa, ano-ano ang 
kinahuhumalingan nating mga pelikula, awitin, panlasa sa pananamit, kagamitan, 
mga librong binabasa? Sino-sino ang kilala nating mga manunulat? Saang wika 
nakasulat ang karamihan sa ating mga sanggunian sa silid-aklatan? Ano ang 
midyum o wikang ginagamit natin sa pagtuturo ng siyensiya at teknolohiya? Sa 
sistema ng edukasyon, ano ang mga kursong “mabenta” sa kabataan? Bakit may 
mga unibersidad na may “English speaking zone only” o  ilan na ba sa atin ang 
nakaranas na magbayad sa klase kapag nahuli sa pagsasalita sa Filipino sa mga 
asignaturang ginawang patakaran na dapat sa Ingles lamang nagsasalita?

 Marahil, para sa karamihan, maging sa mga guro, estudyante, 
administrador, at mga magulang, karaniwan na itong kalagayan, kaya 
nagmimistulang normal, karapat-dapat, at tinatanggap na walang bigat kaya 
hindi tinutunggali. Subalit kung tutuusin, ang lahat ng ito’y resulta ngayon ng 
post-kolonyal na kalagayan at katangian ng ating bansa. Kapag sinasabing post-
kolonyal, hanggang sa kasalukuyan ay nakikita natin ang mahigpit na kapit ng 
mga makapangyarihang bansa sa kalagayang pampolitika, ekonomiya, panlipunan 
at kultural na mga aspektong humuhubog sa atin bilang isang lahi, bilang mga 
Pilipino. 

 Hindi nakatakas sa ganitong patibong ng nakaraan ang kasalukuyang 
kalagayan ng sistema ng ating edukasyon. Sa halip na magturo ito ng mga 
pagpapahalaga sa ating kasaysayan, kultura, panitikan, at wika, mas binibigyang-
halaga pa nito kung ano ang pamantayan sa labas. Kung may naisulat man 
tungkol sa ating kasaysayan, lagi itong nasa punto de bista ng mga mananakop. 

Bunga ng ating kolonyal na karanasan, ang mga unang tala na naisulat tungkol 
sa ating kasaysayan at kalagayan bilang bansa ay likha ng mga dayuhang iskolar, 
mananaliksik at manunulat. Ang mga tala, sanggunian at mga pananaliksik na 
naisulat tungkol sa Pilipinas ay nakaayon sa perspektiba ng mga mananakop at 
dayuhang mga iskolar. Kaya hindi nakapagtataka na ang karaniwang resulta ng 
kanilang mga pananaliksik ay nagpapahiwatig ng mas urong na kultura ng mga 
katutubo, hindi sibilisado, masama, at labag sa batas ng Diyos. Sa kabila nito 
natuklasan din nila ang tagong yaman ng ating bayan. Maraming mineral at ginto 
ang nakadeposito sa ating mga lupain. Mayaman sa troso ang mga bundok at 
hitik sa yaman ang dagat. 

Sa ngayon, mistulang priyoridad na kunin ng mga mag-aaral ang mga 
kursong dapat tapusin upang madaling makakuha ng trabaho sa labas ng bansa. 
Hindi natin sila masisisi. Laging may iniaalok na ginhawang pang-ekonomiya 
ang pangarap na mangibang-bayan. Madaling sabihin na upang sagkain ito, 
kailangang magkaroon ng pagbabago sa estruktura at sistema ng ating edukasyon 
upang hindi na nakaayon sa kanluraning pamantayan. Masalimuot itong 
simulain, subalit ang maganda matagal na rin naman itong naipunla at unti-unti 
na rin namang nagsisimulang mamunga. Sa mga disiplina halimbawa sa agham 
panlipunan, sinimulan na ang pagpapatatag ng mga disiplinang nakatuon sa 
ating sariling danas at kasaysayan. Sa larangan naman ng sining at humanidades 
nagsilbing gabay ang nasyonalismo upang suungin ng mga mananaliksik at 
iskolar ang iba’t ibang lugar at komunidad sa Pilipinas, maitala lamang ang 
kanilang natatanging mga kaugalian at tradisyon. Malaki ang responsabilidad na 
nakaatang sa mga mananaliksik, partikular sa mga nakabase sa akademya upang 
maghango ng mga kaalamang nakaugat sa ating pagka-Pilipino.

Kapag sinabihan kang “Walang pinag-aralan,” ano ang magiging 
pakiramdam mo? Bukod sa tuwiran itong nanlalait ng iyong pagkatao, naroon 
ang lantarang pagmamaliit sa iyo na mangmang, walang alam, mas nakabababa 
ang uri. Walang pinag-aralan ang isang Pilipino kung hindi ito marunong 
magsalita ng Ingles. Kung hindi nakauunawa ng wikang banyaga.  Kung walang 
kaalaman sa kultura ng mga Amerikano. Kaya upang masabing “may pinag-
aralan,” sisimulan ng mga Amerikano ang pagtatayo ng mga pampublikong 
paaralan upang ituro ang kultura at pamantayan ng pagiging isang tunay na 
kolonyang nakapailalim sa kapangyarihan ng kolonisador. 

Pinilipit ang lokal na dila upang matutunan at magtunog Amerikano ang 
ating pananalita. Nagtayo ng mga unibersidad sa Pilipinas upang makalikha ng 
mga propesyonal ang kolonya na tutugon sa pangangailangan ng mananakop. 

Nagsimulang lumikha ng mga batas at patakarang kolonyal na sasakop sa 
lahat ng aspektong pampolitika at pang-ekonomiya na nakaayon sa interes ng 
Amerika. Ganap na magiging matagumpay ang pananakop kung ang mismong 
kamalayan ang mababago sapagkat ito ang ipapasa ng kolonya sa mga susunod 
na henerasyon ng kanilang salinlahi. Totoong nagkakaroon ng pagbabagong-
hubog ang Pilipinas noon bilang isang bansa. Subalit lagi’t lagi itong nakaayon 
sa dikta ng bansang Amerika. Na kahit pa ipinagdiriwang na ang kalayaan ng 
Pilipinas, nananatili ang katanungan na “Malaya nga ba tayo?” Subalit tandaan, 
sa anumang uri ng pananakop, lagi ring may nalilikhang pakikipagtunggali. 
Kaya ang pagsulat sa sariling wika ay isang anyo ng pakikipagtunggali.

Kaalaman at kamalayan ang naging daan upang isulong nina Jose Rizal, 
Marcelo H. del Pilar, Graciano Lopez Jaena at iba pang ilustrado ang kalayaan 
ng Pilipinas. Ginamit nila ang kanilang talino kahit sila’y produkto ng kolonyal 
na sistema ng edukasyon ng mga Kastila. Nagsulat sila ng mga malikhaing akda 
at kritikal na mga sulating tumutuligsa sa maling sistemang ipinatutupad ng 
mga  kolonyalistang Kastila. Naging sandata nila ang wika upang maisulong ang 
makabayang adhikaing inaruga ng kanilang mapagpalayang kamalayan. Hindi 
naging balakid ang kolonyal na edukasyon upang talikuran nila ang kanilang 
bayan.  Sa halip, ito ang kanilang naging tulay upang ipaglaban ang pagsasarili 
ng ating bansa. Magpapatuloy ang pagsulpot ng mga makabayang Pilipinong 
aral sa kanluraning edukasyon sa panahon ng pananakop ng mga Amerikano.  
Katunayan, ang mga manunulat tulad nina Iñigo Ed. Regalado at Rafael Palma, 
na ilan sa mga bumubuo sa mga pahayagang El Renacimiento at Muling Pagsilang 
ang nanguna sa pagpuna sa pang-aapi at pagsasamantala ng mga Amerikanong 
opisyal sa bansa. Gamit ang kanilang panulat, naging daan ito upang himukin 
ang mga kapuwa Pilipino na ipaglaban ang tuluyang paglaya ng Pilipinas. Hindi 
lamang pagyukod at pagyakap sa kanluraning kultura ang resulta ng pananakop.  
Higit pa, nagluluwal din ito ng paglaban.

Sa panahon ng transisyon ng Pilipinas na unti-unting bumabangon 
matapos ang marahas na ikalawang digmaang-pandaigdig. Bago pa man ang 
panahon ng Commonwealth, naipunla na noon pa man ang kahalagahan ng 
pagkakaroon ng wikang inaasahang makapagbubuklod sa mamamayan ng 
Pilipinas. Para sa lingguist na si Dr. Ricardo Nolasco, noong 1960, umiiral na 
ang Tagalog lingua franca. Samantala ang Pilipino naman ay uri ng Tagalog na 
pinalaganap at itinuturo sa eskuwelahan noong 1970. Ang Filipino naman ay 
bunga ng deliberasyong konstitusyonal noong 1987 na nagluwal sa probisyon 
na ito ang magiging wikang pambansa na lilinangin at pagyayamanin batay sa 

iba’t ibang wika sa Pilipinas, kasama na ang Ingles at Espanyol. Mahaba-haba na 
rin ang pinagdaanan ng Filipino bago ito gawing opisyal na wikang pambansa 
ng Pilipinas. Mula Tagalog, Pilipino, at ngayo’y Filipino, nakasaad sa 1987 na 
Konstitusyon ng Pilipinas na Filipino ang ating wikang pambansa. Ito’y patuloy 
na gagamitin upang matiyak ang pag-unlad at pagyaman nito. 

Nabuo ang patakaran na ito sa ating konstitusyon dahil na rin sa paglahok 
ng mga guro at mananaliksik na batid ang halaga ng wika sa muling pagbuo 
ng bansa. Katatapos lamang noon ng madilim na nakaraan ng batas militar at 
diktador na pamamahala. Sa mga huling taon ng dekada otsenta, kinailangang 
magkaroon ng magiging tuntungan ng pagbabago at higit na pagsulong ng 
nasyonalismo at pagmamahal sa bayan. Dito natukoy ang halaga ng wika upang 
maging pangunahing lunsaran sa pagbuo ng makabayang kamalayan. Kaya 
masasabing ang pagbuo sa Filipino bilang wikang pambansa ay may tuwirang 
kaugnayan sa ating pambansang aspirasyon bilang isang lahi at matingkad na 
ambag tungo sa ating muling pagbuo bilang isang bansang pilit na pinaghati-hati 
ng ating masalimuot na kasaysayan.

Produksiyon ng Kaalaman

Kapag pumasok tayo ng silid-aklatan, o kaya’y kapag naghanap ng mga 
artikulo para sa isang paksang nais nating pag-aralan at talakayin, karamihan 
sa mga maeengkuwentro nating mga sanggunian ay nasa wikang Ingles. Mga 
pag-aaral man ito na likha ng mga dayuhang iskolar at mananaliksik, o mga 
kapuwa Pilipinong guro, mananaliksik, at intelektwal. Hindi maitatanggi na 
namamayani at dominante pa rin hanggang sa kasalukuyan ang paggamit ng 
Ingles kapag isusulat na ang isang pananaliksik. Ang wika ay mas mabilis na 
uunlad kung ito’y ginagamit sa seryosong pag-iisip at hindi lamang pambahay, 
panlansangan o pang-aliw. Kaya mahalaga ang sistema ng edukasyon upang 
lumikha ng Pilipinong marunong gumamit ng sariling wika bilang instrumento 
ng pagpapalaya at layuning makabansa. Dito pumapasok ang halaga ng pagbuo 
ng pananaliksik na nasulat sa Filipino upang higit na mapakinabangan ng 
nakararaming mamamayang nakauunawa sa wikang ito.

Maaari bang maging midyum ng pananaliksik ang Filipino? Gaano 
ito ka-epektibo? Ano ang bentahe ng pagsusulat sa Filipino? Ano-ano ang 
mga limitasyon nito? Para sa mga nakapagsagawa na ng mga pormal na 
pananaliksik, marami at mayaman ang iba’t ibang paraan at praktika upang 
isakatuparan ito. Nakadepende ang magandang resulta ng pananaliksik sa husay 

sa pangangalap ng mga datos at pagsasagawa ng interpretasyon nito. Dahil sa 
mabilis na pagbabago ng teknolohiya, naapektuhan din nito ang paraan ng ating 
pananaliksik. Madali na ngayong makakuha ng impormasyon gamit ang mga 
search engine sa google drive. Mabilis na makaka-download ng mga artikulo at 
sanggunian sa paksang nais mong pagtuunan ng pansin. Nag-uumapaw ang mga 
impormasyon at datos sa isang click. Mabilis na rin ang palitan ng impormasyon  
gamit ang iba’t ibang libreng software at programs sa internet. Hindi maikakaila 
na binago ng teknolohiyang ito ang paraan ng pananaliksik at pagtingin natin 
sa mundo sa ngayon. Kahit ang mismong proseso ng pananaliksik ay maaari na 
ngayong saliksikin. 

Hindi lahat ng datos at impormasyong kailangan natin sa pagsasagawa 
ng pananaliksik ay nasa internet. May ilang pag-aaral na nasa internet na 
sekundaryong sanggunian na. Ibig sabihin, gumamit na ng mga naunang pag-
aaral at primaryang mga datos. Kaya ang epekto, may kahirapan ang pagsasagawa 
ng validation sa mga naunang pag-aaral. Lalo na kung inaakala natin na tama ang 
interpretasyon o kinalabasan ng datos, nawawalan na ng puwang sa pagiging 
kritikal at mapanuri ang isang mananaliksik. Hindi ko sinasabing hindi dapat 
gamitin ang teknolohiya, partikular ang internet sa pananaliksik. Ang mungkahi 
ko lamang, sa pamamagitan ng pagiging kritikal at mapanuri, nasasala natin ang 
mga impormasyong inilalatag nito.

Napakarami pang dapat isulat at pag-aralan tungkol sa ating bayan. 
Mayaman na bukal ng panghango ng kaalaman at impormasyon ang ating 
mamamayan, mga lokal na kaalamang bayan, kasaysayan, heograpiya, 
pilosopiya, sikolohiya, medisina, kulturang popular, mass media, panitikan, 
wika, mga katutubong konsepto, paniniwala, panlipunang mga ritwal, siyensiya, 
teknolohiya, kultura ng pagkain, etnisidad, politikal na sitwasyon, ekonomiya, 
kasaysayan ng mga institusyon, mga batas at patakaran, relihiyon, henerasyon, 
katutubong pamayanan, at marami pang iba. Napakarami pang mga paksa at 
mahahalagang usapin ang hindi pa napag-aaralan at sinasaliksik sa Pilipinas. 
Kailangan lamang maging inobatibo at malikhain ang isang mananaliksik kung 
anong paksa ang nais niyang pag-aralan at pagtuunan ng panahon. Bukod pa 
siyempre sa pagkakaroon ng tamang gabay at perspektiba sa pananaliksik.

Bakit kailangang manaliksik gamit ang wikang Filipino? Narito ang ilan sa 
mga ambag na kamulatan at kamalayan ng mga guro, iskolar at mananaliksik 
na gumagamit sa wikang Filipino sa pagtuklas nila ng mga bagong kaalaman. 
Mahalagang isaalang-alang natin ang kanilang mga pananaw upang magsilbing 

gabay at perspektiba hinggil sa pagiging matagumpay ng pananaliksik dahil sa 
paggamit ng wikang Filipino.

Sang-ayon na rin sa kanilang pagdalumat sa wikang Filipino, lumalabas 
ang sumusunod nilang mga pagpapahalaga: lunsaran ang wikang Filipino para 
mahasa ang kritikal na pag-iisip ng ating mga mag-aaral; makapangyarihan ang 
wika sapagkat may kakayahan itong magpalawak at magpalinaw ng idea; daan 
ang wika sa sistematikong kabuuan at pag-aayos ng mga idea. Imbakan ang wika 
sa pagpapahalaga ng ating mayaman na kultura; wika ang nagbibigay-hubog sa 
ating kultura; sa pamamagitan ng wika, napagbubuklod-buklod ang ating kultura; 
namumukod tanging pagtanaw ang wika sa pagsasaayos ng realidad upang 
ang isang kultura ay umiral; dito natitipon ang pag-uugali, isip at damdamin 
ng ating lahi; wika ang daan tungo sa pagpapakilala ng identidad sa labas ng 
isang bansa—mula sa pinakamaliit na kabuuan hanggang sa pinakamalawak na 
aspekto ng kultura ng ating bayan; ang wika’y ipunan at salukan ng kaisipan ng 
kultura; nababakas dito ang nakaraan; sa paghango ng mga salita, nauunawaan 
ang nakalipas, kasalukuyan at hinaharap; sa pamamagitan ng wika, nagkakaroon 
ng muling pag-angkin at pag-ugat sa sarili at pagkatao; sa Filipino iniingatan 
ang malaking bahagi ng nakaraan, at dito rin nakalagak ang parte ng kaalaman 
ng lipunan, lalo na ang makabuluhan sa nakararami; sa pamamagitan ng 
Filipino, naisasakatuparan ang pagpapalago at pagpapayaman upang mabuo 
ang pambansang kultura; napapalalim ng wikang Filipino ang pag-iisip ng mga 
mag-aaral para matukoy ang mga bagay at mga usaping makabuluhan at dapat 
paglaanan ng panahon; winawasto nito ang mababaw na pag-iisip at pinapalitan 
nang malalimang pag-unawa sa mga pangyayari sa paligid; sa pamamagitan ng 
wika, umuunlad ang kaisipan, sa pag-unlad ng kaisipan, umuunlad ang bayan. 

Kaligiran ng Proyekto

Sa isinagawang palihan ng ilang dekano at kinatawan ng Komite sa Wika 
(KsW) na pinangunahan ng Sentro ng Wikang Filipino–UP Diliman (SWF) noong 
27 Agosto 2015, sa Pulungang Recto, Bulwagang Rizal, Faculty Center, UP 
Diliman, nagbigay ng mungkahi si Dekana Grace Aguiling-Dalisay ng Kolehiyo 
ng Agham Panlipunan at Pilosopiya na magkaroon ng saliksik hinggil sa mga 
tesis at disertasyon ng iba’t ibang kolehiyo na nakasulat sa Filipino. 

Mula nang maipatupad ang Patakarang Pangwika noong 1989 o bago man 
ito ipatupad lalo na sa panahon nina Dr. Virgilio Enriquez, napakarami nang 
saliksik ang naisagawa gamit ang wikang Filipino ngunit walang maituturing na 

resource center na magsisilbing tagapag-ingat ng lahat ng ito para sa mas madaling 
akses ng mga mananaliksik. Kaya naman naisip na mahalagang masimulan ang 
proyektong “Anotasyon ng mga Tesis at Disertasyon na Nakasulat sa Filipino 
sa UP Main Library.” Magsisilbi itong isang patunay na maaaring gamitin ang 
wikang Filipino bilang wika ng pananaliksik sa iba’t ibang disiplina at maaari 
ding maging lunsaran para sa mga bagong mananaliksik na nais gamitin at 
paunlarin ang Filipino sa kanilang pananaliksik. Magiging sanggunian din ito 
ng mga mananaliksik para sa mas madaling akses sa mga tesis at disertasyon na 
kanilang kakailanganin. Sa pamamagitan din nito ay masinop na natipon ang mga 
anotasyon ng mga pananaliksik at malikhaing akda na nakasulat sa wikang Filipino. 

Malaking tulong ang datos na ibinigay ng UP Main Library, sa pamamagitan 
ni University Librarian Chito N. Angeles. Naglalaman ang listahan ng inisyal 
na mga pamagat ng mga tesis at disertasyon na nasa pamamahala ng kanilang 
institusyon. Ang listahan na ito ang naging lunsaran ng kabuuan ng pananaliksik 
hinggil sa iba’t ibang konteksto at kaligiran sa pagsulat ng mga tesis at disertasyon 
sa Filipino. Pinangkat batay sa kolehiyo ang mga anotasyon ng mga pananaliksik; 
1) Arte at Literatura, 2) Sining Biswal, 3) Ekonomiyang Pantahanan, 4) Kinetikang 
Pantao, 5) Komunikasyong Pangmadla, 6) Arkitektura, 7) Edukasyon, 8) Agham 
Panlipunan at Pilosopiya, 9) Gawaing Panlipunan at Pagpapaunlad ng Pamayanan, 
10) Musika, 11) Aralin sa Aklatan at Impormasyon, at 12) Tri-College. Bukod 
sa pagpapangkat ng mga tesis at disertasyon batay sa kolehiyo, inaayos rin ang 
pagkakasunod-sunod ng mga ito batay sa taon ng pagtatapos ng mag-aaral, mula sa 
pinakakasalukuyan at pabalik. Saka ito inayos ayon sa alpabetong pagkakasunod-
sunod ng mga mananaliksik at manunulat. 

Sa pagsulat ng anotasyon, unang tiningnan ang Online Public Access Catalog 
(OPAC). Ilan lamang sa mga tesis at disertasyon ang may anotasyon sa OPAC, kaya 
hinati sa apat na mananaliksik ang listahan na walang anotasyon. Direkta itong 
pinuntahan ng mga mananaliksik sa UP Main Library at iba pang aklatan sa loob ng 
UP Diliman. Binasa ng mga mananaliksik ang mga preliminaryong pahina ng mga 
tesis at disertasyon na siyang naging batayan ng ginawang anotasyon. Matapos ang 
paggawa ng anotasyon isinaalang-alang ang pagwawasto sa nilalaman. 

Lagi’t lagi na lamang itinatanong kung maaari bang gamitin ang wikang 
Filipino sa larangan ng pananaliksik at pagbuo ng kaalaman. Kahit walang pag-
aatubiling sagutin ang tanong na ito na, maaari, kinakailangan pa rin ng mga 
tiyak na patunay upang suportahan ang tugon. Sa pamamagitan ng pagsasagawa 
ng pananaliksik, tinipon ng Sentro ng Wikang Filipino, UP Diliman ang lahat 
ng mga tesis at disertasyon na nakasulat sa Filipino na nasa pangangalaga ng 



UP Main Library. Sa tulong ng Office of the Vice Chancellor for Research and 
Development sa pamamagitan ng Source of Solutions Grant, naisakatuparan ng 
SWF-UP Diliman ang pagtipon ng mga titulo at pagsasagawa ng mga anotasyon 
ng mga tesis at disertasyon na nakasulat sa Filipino. Kung tutuusin, panimulang 
hakbang lamang ito upang agad na patunayan na simula pa noon, patuloy na ang 
paggamit sa FIlipino upang magsulat ng mga batayang pag-aaral mula sa iba’t 
ibang disiplina sa loob ng pamantasan tungkol sa iba’t ibang akademikong paksa.

Sa kabuuan, nakalikom ang pananaliksik ng 468 na tesis at disertasyon 
mula sa iba’t ibang kolehiyo na tumatalunton sa mga paksa hinggil sa arte at 
literatura, kasaysayan, agham panlipunan, pangkalusugan, edukasyon, at wika. 
Mahalaga ang nakalap na mga datos na ito hindi lamang upang patunayan na 
epektibo ang Filipino sa pagbuo ng mga pananaliksik, kundi higit pa, upang 
makapaghango ng mga batayang kaalaman kung paano ginamit ang Filipino sa 
mismong pagsulat ng pag-aaral. Inaasahan ding maging tiyak na sanggunian ng 
mga mananaliksik, guro at mag-aaral ang aklat na ito sa paghahanap ng mga 
tesis at disertasyon na nakasulat sa Filipino na mula sa iba’t ibang akademikong 
larangan sa Unibersidad ng Pilipinas.

Suyam tu Agusan Manobo: Tradisyon at Inobasyon 
sa Sining ng Pagbuburda ng Damit

Amalla, Carlito C.
Master sa Arte (Aralin sa Sining)

LG 995 2012 F4 A43

Ang pag-aaral na ito ay tungkol sa masining na tradisyon at inobasyon ng 
suyam o pagbuburda ng damit ng mga Agusan Manobo. Inihahabi ng pag-aaral 
na ito ang kahusayan ng kababaihan sa pamamaraan ng pagbuburda, pagkukulay, 
pagdidisenyo, paggawa ng mga palamuti sa katawan, at ritwal ng pagsusuyam. Sa 
pag-aaral ng suyam at paliot ay hindi lámang mababása sa aktuwal na salita kundi 
ang unibersal na sining-biswal na nakaugat sa kalikasan, estetika, pang-araw-araw 
na pamumuhay, at espirituwal na kagawian. Ang pananaliksik na ito ang kauna-
unahang pagsusuri sa damit, kulay, disenyo, at dekorasyon sa katawan ng mga 
pangkat etnikong Manobo. 

Layunin ng pag-aaral ang sumusunod: 1) ilahad ang mga tradisyon 
at inobasyon ng suyam na damit ng Agusan Manobo; 2) idokumento ang 
panlipunang kategorisasyon, damit, kulay, disenyo, palamuti sa katawan at 
kahulugan nito; 3) ihambing ang mga pagkakaiba sa katungkulan at damit ng 
hawudon, bae, baylan, at odipon; 4) suriin ang mga materyales at pamamaraan sa 
paggawa ng suyam na damit.

Ang Nagbabanyuhay na Hulagway ng Mutya ng Pasig bílang 
Lunduyan ng Kahulugan, Kasaysayan at Kapangyarihan

Majerano, Danim R.
Master sa Arte (Aralin sa Sining)

LG 995 2012 A75 M35

Ang pag-aaral na ito ay nagtatangkang makahubog ng isang lokal na 
kasaysayang pansining. Mula noong 1926 hanggang 2011, binigyang tuldok dito ang 
paggamit at pag-angkop sa konsepto o idea ng Mutya ng Pasig bílang kaalamang-
bayan patungo bílang sining-biswal sa konteksto ng paggamit at apropiyasyon 
nito ng pamamahalang lokal. Sa pagtukoy sa mga isyung politikal at ideolohiko sa 
relasyon ng sining at pamamahala, sinuri ng pag-aaral ang patronatong pansining 
ng lokal na pamahalaan ng Pasig katuwang ang iba pang institusyong pansining. 
Nakapaloob dito ang pagsasakatuparan at paglalatag ng mga programa/proyekto, 
batas, patakaran, ordenansa, pagpaplanong urban/panlungsod, paggamit ng 
buwis, at iba pang gawaing pampamahalaan. 

Sa pag-aaral na ito, kinikilála ang mahalagang disiplina ng kaalamang-
bayan at ang kahulugan at pagpapakahulugan dito ay nagbabago, umuunlad, 
at sumusulong. Sa pangkalahatan, nais masalansan ng pag-aaral na ito ang mga 
kalat-kalat na pag-aaral tungkol sa Mutya ng Pasig. Ang mga naunang ulat at 
pag-aaral ay nagkakaroon ng panandaliang ambag sa bukal ng karunungan, 
kung saan ito ay higit na nakapaloob sa disiplina ng pag-aaral ng kaalamang-
bayan. Sa pangkalahatang pagtingin, ang nagbabagong-larawan ng Mutya ng 
Pasig ay pinagtibay ng pag-aaral sa paghubog ng kaanyuan at karakter ayon sa 
samot-saring konstruksiyon at pagpapakahulugan buhat sa lokal na lipunan at 
kultura na dumaloy sa maalong kasaysayan ng Pasig.

Sabutan sa mga Bayan ng Baler at San Luis sa Lalawigan 
ng Aurora: Isang Paghahabi ng Sining at ng Kasaysayan

Palispis, Eric Christian S.
Master sa Arte (Aralin sa Sining)

LG 995 2012 A75 P35

Ang pag-aaral na ito ay nakatuon sa paglalala ng Sabutan sa bayan ng Baler at 
San Luis sa lalawigan ng Aurora na masasabing isang sining bayan na may buháy 
na tradisyon na pinagpapasa-pasa ang kaalaman at kasaysayan sa pamamagitan 
ng mga oral na kaalaman mula sa iba’t ibang henerasyon. Ang paglalala ng mga 
hibla ng Sabutan na mula sa halamang pandan na may kahalintulad na pangalan 
ay nagsimula bílang isang pang-araw-araw na gawain na pangkababaihan 
na humantong bílang isang pangunahing instrumentong pang-ekonomiya at 
pangkultura ng mga mamamayan ng bayan ng Baler kasama na rin ang buong 
lalawigan. 

Layunin ng pag-aaral na ipakita kung ano-ano ang mga bagay at kung sino-
sino ang may mga kontribusyon sa paglinang ng naturang sining ayon na rin 
sa agos ng kasaysayan. Ang pag-aaral na ito ay nagpapakita ng pagpapahalaga 
sa epekto ng mga pagbabago sa pagsulong ng kasaysayan ng pagsasabutan 
kaugnay sa identidad ng mga taga-Baler at lalawigan ng Aurora. Tatangkain ng 
pag-aaral na ito na magbigay mukha sa mga henerasyon ng magsasabutan na 
siyang naging daluyang ugat ng pagkabúhay ng naturang sining.

Ang Prusisyon ng Mahal na Araw sa Diskurso ng Museong Walang 
Dingding: Pag-aangkin ng Espasyo at Kapangyarihan sa Marikina

Santos, Dino Carlo S.
Master sa Arte (Aralin sa Sining)

LG 995 2012 A75 S26

Tinalakay sa pag-aaral na ito ang prusisyon ng Mahal na Araw sa diskurso 
ng museo. Ang prusisyon ay siniyasat bílang isang museo gamit ang dalawang 
mahahalagang yugto sa kasaysayan bílang tuntungan; ang idea ng exhibitionary 
complex ni Tony Benett, Museum without Walls ni Andre Malraux, konsepto 
ng ecomuseum at ang pangunahing konsepto ng museolohiya at curatorship—
collection, education, preservation, at exhibition—bilang mga batayang teorya; 
at ang prusisyon ng Mahal na Araw ng Marikina bílang kaso ng pag-aaral. Sa 
pagtalakay na ito, siniyasat ang mga idea at terminolohiya sa prusisyon ng Mahal na 
Araw ng Marikina upang makapag-ambag sa pag-aaral sa konsepto ng curatorship. 
Dito ay makikita ang samot-saring paraan ng pagganap ng mga tungkulin ng mga 
tauhang lumalahok sa prusisyon sa tungkulin ng isang curator at ang dinamikong 
laro ng ugnayan at pag-aangkin ng espasyo at kapangyarihan sa pagganap nila sa 
tungkuling ito. 

Layon ng pag-aaral ang sumusunod: 1) mailapat ang mga idea at teorya ng 
museong walang dingding, ecomuseum, at curatorship sa prusisyon ng Mahal na 
Araw; 2) mailapat ang prusisyon ng Mahal na Araw ng Marikina sa mga aspekto 
ng curatorship; 3) mailahad at masiyasat ang penomenong naganap at mga isyung 
kinakaharap ng prusisyon ng Mahal na Araw ng Marikina sa lente curatorship; 4) 
mailahad ang mga kongklusyon na magpapakita ng mga maaaring maiambag ng 
prusisyon ng Mahal na Araw sa pagpapayaman ng curatorial studies at curatorial 
practice.

Singkaban: Tradisyon ng Arko ng Pagdiriwang sa Bulacan

Lopez, Aurea B.
Master sa Arte (Aralin sa Sining)

LG 995 2011 A75 L67

Ang singkaban ay isang uri ng arko o balantok na gawa sa kinayas na 
kawayan na iginagayak sa mga pagdiriwang. Ang pagtatayo ng singkaban ay 
isa nang matandang tradisyon sa Pilipinas at nananatiling buháy sa Bulacan 
hanggang sa kasalukuyan. Titiyakin ng pag-aaral na ito na ang singkaban ay isang 
katutubong kaugalian na ginagawa na ng mga sinaunang pamayanan bago pa man 
dumating ang mga mananakop na Espanyol. Isa sa makapagpapatunay nito ay 
ang pagkakasama ng singkaban at balantok sa unang edisyon ng Vocabulario de la 
Lengua Tagala nina P. Juan de Noceda at P. Pedro de San Lucar na inilathala noong 
1754. Higit na nakilala ang singkaban sa huling yugto ng pananakop ng Espanyol 
bílang arko sa maraming lugar sa bansa. Sa mga sumunod na panahon, nagkaroon 
ng maraming pagbabago sa tradisyon ng singkaban. Kabílang sa pagbabago ay 
ang sistema ng paggawa at ang mga materyales na ginagamit sa arko. Mahalagang 
maunawaan na kahit nagkaroon ng maraming pagbabago sa estilo at materyales, 
ang diwa ng pagtatayo ng singkaban ay nananatiling nakaugnay sa mahahalagang 
pagdiriwang. Nagbigay din ng rekomendasyon ang pag-aaral kung paano higit na 
yayabong at maging makabuluhan sa manlilikha ng mga arko ang tradisyong ito, 
hindi lámang sa Bulacan gayundin sa lipunang Filipino. 

Pambansang Pananagisag sa Rizal Park, 1913–2005

Manalo, Lilimay R.
Master sa Arte (Aralin sa Sining)

LG 995 2011 A75 M36

Tinukoy sa pag-aaral na ito kung paanong ginamit ang Rizal Park sa Maynila 
bílang sagisag ng bansa. Inalam din kung paanong ginamit ang espasyo sa Rizal 
Park sa pagbubuo ng konsepto ng nasyon maging ng pambansang kaakuhan sa 
pamamagitan ng pag-aaral sa kasaysayan ng pagtatayo/pagtatalaga at pagsasaayos 
ng liwasan. 

Layunin ng pag-aaral ang sumusunod: 1) ilarawan ang mga pasilidad at 
pampublikong sining na matatagpuan sa Rizal Park maging ang mga gawain, 
pagtatanghal o pagdiriwang na nagaganap dito; 2) talakayin ang kaugnayan 
ng paggamit ng espasyo o makita ang relasyon ng pampublikong sining at 
pampublikong espasyo sa Rizal Park sa pagbubuo ng konsepto ng pagkabansa at 
pambansang kaakuhan; 3) makita ang nagbabagong konsepto ng pagkabansa sa 
pamamagitan ng pag-aaral sa mga pagbabagong naganap/nagaganap sa liwasan; 
at 4) makapag-ambag sa kasaysayang pampook ng Rizal Park.

Ang Poon ng Lucban, Quezon: Ang Iskulturang Pangrelihiyon 
bilang Pandayan ng Kahulugan, Kasaysayan, 

at Relasyong Panlipunan 

De La Paz, Cecilia S.
Doktorado sa Pilosopiya (Aralin sa Sining)

LG 996 2011 P45 D45

Ang disertasyong ito ay naglalayon na pag-aralan ang mga iskulturang 
pangrelihiyon sa Lucban, Quezon na tinatawag na poon. Gamit ang perspektiba 
ng aralin sa sining, kasaysayan, at antropolohiya, tinitingnan ng pag-aaral 
ang poon bilang materyal na kultura na binibigyang kahulugan ng mga taga-
Lucban bilang pandayan ng relasyong panlipunan sa mga may-aring pamilya 
at ng mga namamanata sa imahen. Sa prosesong ito, nahuhubog din ang mga 
pagpapakahulugan ng mga tao ukol sa sarili at ukol sa kasaysayan ng kanilang 
bayan.

Relasyon ng Pagtatanghal at Pagkatuto sa mga Eksibisyon 
ng Amorsolo sa Lopez Memorial Museum, Manila 

Metropolitan Museum, at GSIS Museo ng Sining

Montemayor, Laarni C.
Master sa Arte (Aralin sa Sining)

LG 995 2009 A75 M66

Bukod sa pag-aliw at pagdulot ng kasiyahan, hindi maikakaila ang 
karunungan at kaalamang naibabahagi ng museo sa mga tagapagtangkilik o bisita 
nito. Pinag-aralan sa pananaliksik ang educational environment ng tatlong museo 
ng sining sa Pilipinas. Itinuon ang pag-aaral sa tatlong establisadong museo ng 
sining sa Maynila, ang GSIS Museo ng Sining, ang Lopez Memorial Museum, at 
ang Manila Metropolitan Museum. Ang mga museong ito ay nag-iingat ng mga 
natatanging obra ng mga kinikilála at ipinagmamalaking pintor ng Pilipinas. Ang 
pagtatanghal ng mga eksibisyon sa museo ay mainam na midyum sa paghahatid 
ng mensahe, karunungan, at bagong kaalaman. Inalam sa pag-aaral ang ukol sa 
eksibisyon, programa, at ibang mga inihandang gawaing pang-edukasyon ng mga 
museo. Sa pamamagitan ng sarbey at pagsusuri sa estadistika, nalaman sa pag-aaral 
ang mga salik sa pagtatanghal at ang pamamaraan na epektibong nakatutulong 
sa paghahatid ng mga idea, pagbahagi ng impormasyon, at pagkatuto sa mga 
tagapagtangkilik ng museo. Ipinakita sa pag-aaral ang kakayahan ng mga museo 
sa paghahatid o pagbibigay ng kaalaman bílang isang informal learning institution, 
gayundin ang pagtataguyod ng mga museo sa mga natatanging koleksiyon at obra 
ng Pilipinas.

Sabungan sa Tarlac: Espasyo, Kapangyarihan, 
at Pagkakakilanlan

Cruz, Fatima S. 
Master sa Arte (Aralin sa Sining)

LG 995 2008 A75 /C78 

Layon ng pananaliksik na suriin ang relasyon ng estruktura ng sabungan 
at mga espasyong kasangkot sa diskurso ng kapangyarihan at pagkakakilanlan. 
Binalangkas ng pag-aaral ang mga porma, anyo, at mahahalagang espasyo sa 
loob at labas ng sabungan sa lungsod ng Tarlac at sa apat na sulok ng lalawigan 
ng Tarlac na maaaring mangusap ng mga usaping nabanggit na iaangkla sa mga 
teoryang angkop sa arkitektura. Uminog ang pag-aaral sa ideolohiya ng espasyo 
ng mga sabungan sa Tarlac—mga komposisyon, disenyo, at estetika na konektado 
sa pagtalakay sa semiotika at kung paanong ang mga espasyo sa sabungan ay 
ginagamit ng mga aficionado at iba pang taong sangkot sa larong sabong upang 
mapalutang ang usapin ng kapangyarihan at pagkakakilanlan.

Ang unang kabanata ay naglalahad ng mga saligan ng pag-aaral, 
pagpapahayag ng mga problema, layunin, at kahalagahan ng pag-aaral, mga 
literaturang kaugnay sa pag-aaral ng sabungan, at konseptuwal na balangkas 
na pagtitibayin ng analisis sa mga nalikom na datos at iaangkop ito sa lokal na 
setting, metodolohiyang ginamit sa pagkakalap ng mga datos kasama na rin ang 
mga kinaharap na suliranin ng mananaliksik upang maisagawa ang pag-aaral. 
Ang ikalawang kabanata ay ang pag-imbestiga sa kasaysayan ng larong sabong sa 
Pilipinas at sa Tarlac. Ang ikatlong kabanata ay nagbibigay-pansin sa kasaysayan ng 
pag-usbong ng sabungan sa Pilipinas at ang pagtalakay sa mga tampok na bahagi 
ng isang sabungan. Itinampok sa ikaapat na kabanata ang mga mapa ng lokasyon 
at dayagram ng mga sabungan at tumutuon sa lokal na kasaysayan ng pook ng 
mga sinaliksik na sabungan na magpapaigting sa diskurso ng kapangyarihan 
ng espasyo at pagkakakilanlan ng mga sabungerong Kapampangan at Ilokano. 
Binigyan-pansin sa ikalimang kabanata ang mga pagkakatulad at pagkakaiba-iba 
ng mga sabungang sinaliksik, ang pangkalahatang analisis, at semiotika ng mga 
sabungan na umaangkla sa mga usapin ng pagkakakilanlan ng mga sabungero at 
kapangyarihan ng espasyo. Isinasaad sa ikaanim na kabanata ang mga paglalagom 
sa diskusyon at mga posibleng rekomendasyon upang higit pang mapalawak ang 
ganitong pag-aaral.

Juan Senson at Pedro Piñon: Mga "Di-kilaláng" Manlilikha ng Sining 
na Nagpasimula ng Sining Biswal sa Bayan ng Angono Noong 

Panahon ng Kolonyalismong Kastila at Amerikano (1847–1927)

Saguinsin, James Owen G.
Master sa Arte (Aralin sa Sining)

LG 995 2006 A75 S24 

Ang sentro ng tesis na ito ay ang naunang dalawang pangunahing manlilikha 
ng sining sa bayan ng Angono noong panahon ng pananakop ng mga Kastila at 
Amerikano. Sila ay sina Juan Senson (1847–1927) at Pedro Piñon (1850–1925) na 
kinikilálang "Nuno ng Sining" sa bayan ng Angono. Sila ay tinaguriang mga "di-
kilalá" ng mga naunang manunulat at historyador ng sining sa labas ng Angono, 
subalit kilalá at ginagawang inspirasyon ngayon ng maraming manlilikha ng sining 
sa bayang ito. Siniyasat ng tesis na ito ang kanilang kahalagahan sa pagtataguyod 
sa bayan ng Angono bílang isang bayan ng mga manlilikha ng sining. Binigyang-
linaw rin ang pagsisimula ng konsepto ng 'sining ng Angono' at kung ano ang 
kaugnayan nito sa bukal na kultura ng bayan. Tinangka ring ipakita ng tesis 
ang masigla at makulay na ugnayan ng mga miyembro ng Academia de Dibujo 
ni Damian Domingo at ng mga pangunahing manlilikha ng sining ng bayan ng 
Angono noong mga hulíng panahon ng pananakop ng Kastila hanggang sa 
pagdating ng bagong mananakop na mga Amerikano (1860's-1920's). Tinangka 
ring ipakita na ang mga alagad ng kolonyalismo kagaya ng Simbahan, Academia 
at ang sistemang Hacienda ang ilan sa mga puwersang nagtaguyod at maaaring 
naghikayat kina Senson at Piñon upang maging mahusay na mga manlilikha ng 
sining. Makikita sa tesis ang naging pagtutol sa mga 'puwersa ng kolonyalismo' 
ng dalawang pangunahing manlilikha ng sining ng bayan ng Angono. Sina Juan 
Senson at Pedro Piñon ang nagsisilbing tulay sa komplikado ngunit makulay na 
kahapong nagdaan sa bayan ng Angono. Sa pag-aaral sa kanilang mga búhay, 
gawa, at lipunang ginalawan ay makikita ang pagsisimula ng bayan ng Angono 
bílang bayan ng mga manlilikha ng sining.

Tatu/Tato: Estetika, Semiotika at Mito (Isang Pag-aaral sa Kultura 
ng mga Taga-Lungsod sa Kasalukuyang Panahon ng Pilipinas)

Mapa-Arriola, Sharon 
Master sa Arte (Aralin sa Sining)

LG 995 2002 A75 A77

Isang pagtatangka ang pag-aaral na ito na buwagin ang mapanupil na 
representasyong nailapat ng mga kulturang Kanluran sa isang pamamaraang 
nagmula sa katutubong kultura ng Pilipinas. Binigyan ng kahulugan at kabuluhan 
ang pagtatatu sa kasalukuyang lipunan sa pamamagitan ng pagpapakita dito 
bilang isang proseso ng paglikha na nagpapabatid sa imahinasyon, interpretasyon 
at interbensiyong ideolohikal ng mga manlilikha, tagatangkilik, at ng mga 
tagamasid. Ang pagtatatu bilang isang proseso ng paglalagay ng mga hulagway 
sa katawan na maaaring nagmula sa imahinasyon at karanasan na sinasama 
sa balat upang tumagal nang mahabang panahon at maisama pa hanggang sa 
himlayan. Nailahad sa pag-aaral ang estetikong karanasan ng mga taong may 
tatu sa katawan pati na ang proseso kung paano ito naganap. Matagumpay ring 
nailapat ang mga kahulugan at kabuluhan ng mga elementong makikita sa sining 
na ito sa pamamaraang semiotika. Sa panghuli, nabigyan ng kaliwanagan ang 
mga penomenong ito sa pamamaran ng pagbabasa ng mga mitong nakabalot sa 
anyo ng tatu, na siya namang hinubog ng mga taong may dala nito. Sa ganitong 
pamamaraan, naipaabot at nakamtan ang nararapat na pagwari sa kabuluhan at 
kahulugan ng tatu sa kasalukuyang panahon.

Ang Espasyo ng Kababaihan sa Sining Biswal: Ika-19 na Siglo

Hernandez, Eloisa May P.
Master sa Arte (Aralin sa Sining)

LG 995 2001 A75 /H47

Ang pokus ng pag-aaral na ito ay ang mga babae sa sining biswal noong 
ika-19 na siglo. Ang pag-aaral ay isang simula sa isang mahaba at masalimuot 
na gawain—ang pagbawi ng kababaihan sa sining biswal mula sa pagkabaon, 
pagkalibing, at pagkalimot sa kasaysayan. Ito ang pampunô sa mga kakulangan 
ng isang kasaysayang pansining na nakalimot at nabulag sa kababaihan. Nais ding 
tingnan at suriin ang mga likhang sining ng mga babae sa sining biswal mula sa 
sariling pananaw—ang pag-analisa sa espasyo ng kababaihan sa sining biswal 
noong ika-19 na siglo. Sinisiyasat ang espasyo ng kababaihan sa sining biswal 
noong ika-19 na siglo at nakita na ang kanilang tahanan ang espasyo ng kanilang 
sining. Ang tahanan ng babae noong ika-19 na siglo ay ang kaniyang pribadong 
espasyo kung saan siyá ay protektado. Ngunit ang tahanan bílang espasyo ng mga 
babae ay masikip at limitado. Ngunit sa kabila ng masikip na espasyo ng kanilang 
tahanan, naging aktibo pa rin ang kababaihan sa kanilang mga sining. 

Sa pananaliksik, mayroong nakitang limampung (50) babaeng aktibong 
lumilikha ng sining noong ika-19 na siglo. Karamihan sa kanila ay hindi makikita 
sa mga kilaláng libro tungkol sa kasaysayan ng Pilipinas. Kahit na naging masikip 
at limitado ang espasyo ng kababaihan sa mundo ng sining biswal noong ika-19 
na siglo, sila ay nagsumikap na maging aktibo sa paglikha ng kanilang sining 
at sa pakikipagtunggali sa ibang institusyon ng sining biswal tulad ng mga 
kompetisyon at exposicion.

Ang Diskursong Patriarkal sa Ilang Piling Naratibo ng Nakalimbag 
na Panitikan ng Kilusang Pambansa Demokratiko, 1970–1991

Datuin, Flaudette May 
Master sa Arte (Aralin sa Sining) 

LG 995 1992 P45 D38

Binalikang muli ng pag-aaral na ito ang mga piling naratibo ng nakalimbag na 
panitikan ng Kilusang Pambansa Demokratiko batay sa diskurso nito sa lipunang 
patriarkal. Nakikiisa din ito sa liberasyon ng iba pang sektor, uri, at kasarian.  
Tiningnan ng pag-aaral ang lugar ng babae sa diskurso ng Kilusang Pambansa 
Demokratiko, panitikang pambansa-demokratiko, at sa panunuring pampanitikan 
ng mga tekstong ito. 

Mula sa ginawang pagsusuri ng pangkalahatang katangian ng mga 
tekstong pambansa-demokratiko, inilahad ng pag-aaral ang tinukoy nitong bitag 
na kinahulugan ng ilang kritiko katulad ng esensiyalismo ng likas na babae, likas 
na Filipino at likas na rebolusyonaryong panitikan. Lumabas din sa pag-aaral ang 
manipestasyon ng diskursong patriarkal sa representasyon at obhektipikasyon ng 
mga babae bilang panlalaking pagnanasa, mga biktima, mga baliw, martir, nagger 
na ina, at iba pa na mistulang naging tunggalian ng pag-aari ng kalalakihan ang 
kanilang katauhan. 

Itinuring ng pag-aaral ang sining bilang isang konstrak na ideolohikal, 
at tinutunggali nito ang sining bilang repleksiyon ng katotohanan, sa halip 
tinitingnan niya itong isang overdetermined conjucture ng iba’t ibang ideolohiya, 
interest at diskurso sa lipunan. Isinusulong din nito na misrepresentasyong 
nagnanaturalisa sa kaayusan ng mga bagay-bagay ang idelohiya at hindi bilang 
huwad na kamalayang kumukulapol sa pag-iisip ng mamamayan sa isang 
lipunan.

Buhay at Sining ni Maximo Vicente, Sr.: 
Patuloy na Tradisyon sa Pag-uukit ng Santo

Borja, Ma. Rita S.
Master sa Arte (Aralin sa Sining)

LG 995 1991 A75 B67 

Tinalakay sa pag-aaral na ito ang eskultor na si Maximo Vicente, Sr. na 
nabuhay at nagtatag ng isa sa mga kilaláng talyer sa hanay ng Quiapo (1908) sa isang 
panahon na masasabing nasa tugatog ng kagandahan at kagalingan sa larangan ng 
pag-uukit ng mga abal na obrea (religious works), gaya ng mga santo. Dulot ng 
pagiging aktibo ng nasabing sining at ngalan, sinisiyasat ang anumang pagbabago 
sa kasanayan at pamamaraan ng paglalarawan sa santo kaugnay sa mga salik ng 
pag-iiba ng takbo ng panahon, kaisipan ng tao (halimbawa ang mga bagong-sibol 
na mang-uukit), pook, at kapaligirang sosyal-pangkabuhayan. Nakasentro ang 
mga pag-aaral sa sining ng isang persona bílang isang kinatawan ng mga maestros 
escultores noong unang bahagi ng ikadalawampung dantaon.

Layunin ng tesis na ilahad ang búhay at sining ni Maximo Vicente, Sr., isang 
batikang eskultor ng santo sa Quiapo, Maynila. Pinag-aralan din ang mga santo 
na ginawa sa kaniyang talyer noon at ngayon sa pamamaraan ng pananaliksik 
sa kasaysayan, paglalarawan, pakikilahok at obserbasyon, at pakikipag-ugnayan.

Ang mga Tradisyonal na Musikang Pantinig 
sa Lumang Bauan, Batangas 

Mirano, Elena R.
Doktorado sa Pilosopiya (Aralin sa Sining)

LG 996 1991 P45 M57  

Isa itong pag-aaral na may pagtatangkang punuin ang ilang bahagi ng 
puwang sa larawan ng musikang Tagalog upang makagawa ng taksonomiya o 
isang maayos na tabulasyon na makikita ang larangan ng musika, o ng musikang 
pantinig lamang. Nais nitong alamin kung ano ang mga uri ng musikang pantinig 
at kung saan ginaganap ang mga ito sa kasalukuyan; siyasatin ang mga anyo ng 
bawat uri at linawin ang mga katangian nito; at likumin at pagsamahin ang mga 
nakatalâ sa mga aklat at iba pang dokumentong sinulat noon tungkol sa paksang 
ito.

Layunin ng disertasyon na makabuo ng isang estrukturang mahusay na 
bumabanghay sa mga anyo ng musikang pantinig na tradisyonal sa Lumang 
Bauan, Batangas. Maituturing na mahalaga ang mga awit sa Lumang Bauan 
Batangas dahil sa natitirang bakas nito ng anyong “kumintang” na kinikilálang 
“pambansang awit ng mga Tagalog” noong ikalabing-siyam na siglo.

Ang Sining-Grabado sa Ika-18 Dantaon sa Pilipinas

Sta. Maria, Cecilia B.
Master sa Arte (Aralin sa Sining)

LG 995 1993 A75 S35

Sinuri ng pag-aaral ang Grabado bilang isang kinatawang sining noong ika-18 
dantaon sa konteksto ng kolonisasyon ng Espanyol at kung paano nila isinagawa 
ang pag-ayon sa mga katutubong paniniwala at pagbibigay ng mga bagong 
katawagan at imahen na siyang naging batayan ng pananaw ng mga Filipino sa 
Kristiyanismo. Tiningnan nito ang mga pangyayari sa isang krusyal na panahon sa 
lipunang kolonyal gamit ang macro at micro na perspektiba.

Mahalaga ang naging ambag nito sa pangkasaysayang kultural na kaalaman 
sa sining biswal ng Pilipinas, partikular sa grabado bilang sining grapiko na 
may sariling kasaysayan, katangian, estetika, at teknolohiya na iba sa mga nasa 
dalawang dimensiyon na sining-biswal.

Ang Ugnayan ng Lipunan at Panitikan sa mga Maikling Kuwento 
ni Brigido C. Batungbakal: 1935–1975

Antonio, Lilia F.
Doktorado sa Pilosopiya (Araling Pilipino) 

LG 996 2012 F35 /A38

Layunin ng pag-aaral na ito na masuri at matalakay ang mga akda ni Brigido 
G. Batungbakal para mapatunayan na isa siyang manunulat na may kamalayang 
panlipunan at may malaking naiambag sa pagpapayaman ng panitikang Pilipino. 
Bagama’t sa paglipas ng panahon ay naging kapansin-pansin ang pamamayani ng 
kaniyang mga akdang may layong mang-aliw na lamang, kayâ layon din ng pag-
aaral na maipakita ang dahilan ng pagbabagong ito.

Tinalakay sa unang kabanata ang mahahalagang talâ sa kasaysayan 
kaugnay ng pag-unlad at pag-igting ng suliraning pangmagsasaka sa lipunang 
Pilipino. Inilahad naman sa ikalawang kabanata ang mahahalagang pangyayari 
sa búhay ni Batungbakal: ang kaniyang pinagmulang pamilya, mga karanasan at 
gawain na nagkaroon ng malaking impluwensiya sa kaniyang pagsusulat, at ang 
mga kapisanang nakatulong sa anumang paraan sa paghubog ng kaniyang mga 
ideolohiya at pananaw sa búhay at lipunan. Sa ikatlong kabanata, tinalakay ang 
naging paksain at kasiningan ng pagsusulat ni Brigido C. Batungbakal mula 1935 
hanggang 1947. Matatagpuan naman sa ikaapat na kabanata ang pagsusuri sa 
naging pagbabago sa landasin ng pagsusulat ni Batungbakal mula 1949 hanggang 
1975 batay sa naging uri ng kaniyang gawain at layunin ng palimbagang kaniyang 
pinaglilingkuran. Sa hulíng kabanata ay nilagom at ipinaliwanag ang naging 
tunguhin ng pagsusulat ni Batungbakal. Sa ganitong paraan ay naipakita ang 
kahalagahan ng mga akda ni Brigido V. Batungbakal batay sa kaniyang pananaw 
at pagtingin sa mga pangyayari sa loob ng lipunan sa isang takdang panahon.

Mutya: Pamamaybay sa Larangan ng Isang Diwa

Odal-Devora, Grace P.
Doktorado sa Pilosopiya (Araling Pilipino)

LG 996 2012 P46 /O32

Layon ng pag-aaral na unawain ang salita at diwa ng “mutya” sa 
pamamagitan ng pamamaraang “pamamaybay.” Itinuon ang pag-aaral sa 
Katagalugan at sa panahong kolonyal.  Sa pagtutok sa salita, napag-alaman 
na ang iba’t ibang kahulugan ng salita ay maipapaliwanag sa penomenon ng 
“polysemy”—ang pagkakaroon ng isang salitang may maraming kahulugan 
bagama’t may magkakaugnay na diwa. Napag-alaman din na ang salita ay laganap 
sa buong Pilipinas. May 34 na grupong etnolingguwistiko ang gumagamit ng 
salita batay sa listahan ng diksiyonaryo at talasalitaan. Sa pamamaybay sa salitang 
“mutya,” napag-alaman na may tatlong antas ang diwa ng mutya: ang diwa bílang 
Kahulugan, bílang Talinghaga, at bílang Pamimintakasi.

Haba ng Buhok: Ang Kagandahan bílang Palabas 
sa Loob ng Parlor ni Mama Lea

Atienza, Aristotle J.
Master sa Arte (Araling Pilipino)

LG 995 2011 P45 A85

Ang pag-aaral ay hinggil sa iba’t ibang pamamaraan kung paano pinag-
uusapan at pinangangasiwaan ng mga parloristang bakla ang kagandahan 
bílang palabas sa isang tiyak na parlor sa Krus na Ligas, Lungsod Quezon, ang 
Mama Lea Garcia Salon. Bílang palabas, ang diskurso ng kagandahan sa loob ng 
parlor ay hindi lámang nakasalalay sa batis at impluwensiya na nagmumula sa 
estetikong kanluranin. Bahagi ng praktika ang iba’t ibang salik na nagsisilbing 
pansamantalang taktika laban sa dominanteng kapangyarihang ipinapataw sa 
katawan, pamilya, komunidad, o bansa. Matatagpuan sa pananaliksik na ang 
kagandahan bílang palabas ay nagsisiwalat ng mga ugnayang panlipunan at 
relasyong pangkapangyarihan. Itinanghal sa pag-aaral ang politika ng kagandahan, 
na ang kagandahan ay sintomas ng transpormasyon ng patong-patong at kalat-
kalat na ideang hango sa kanluran at silangan (Asya), at sa lokal na artikulasyon ng 
dalawa sa industriya ng showbiz. Nabuo ang transpormasyong ito sa pamamagitan 
ng iba’t ibang negosasyon ng mga ugnayang ginagawa ng mga parlorista sa loob 
at labas ng parlor.

Mula Dula Tungo sa Pag-aakda: Isang Pag-aaral ng Pagtatanghal 
at Pagtatanghal ng Akda ng/sa Dulang Bagong Cristo

Maiquez, Reagan R.
Master sa Arte (Araling Pilipino)

LG 995 2011 P45 M35

Sa pamamagitan ng performatibong pagsusulat, inalam ng pag-aaral ang ilang 
bisa/simulain ng pagtatanghal bílang makabuluhang salik ng pag-aaral ng dula/
pagtatanghal sa Bagong Cristo. Sinubaybayan ng pag-aaral ang pagbuo ng isang 
Philippine Performance Studies framework o Aralin ukol sa Pagtatanghal upang 
pag-aralan ang isang karanasan o sitwasyong kinatatampukan ng pagtatanghal. 
Nais ding patunayan ng tesis na marami sa mga naging pag-aaral ukol sa palabas, 
ritwal, at dula/teatro sa Pilipinas ay bahagi ng korpus sa posibleng Aralin ukol 
sa Pagtatanghal sa ilalim ng mas sulong at institusyonalisadong Araling Pilipino. 
Bahagi ng pag-aaral ang isang eksplorasyon upang maisamalay ang mga posibleng 
naging pag-aaral sa pagtatanghal sa kulturang Filipino bílang isang mahalagang 
kritikal at teoretikal na balangkas. Sa pamamagitan ng ginawang pagbabalangkas, 
nahalaw ang isang perspektiba na gagamitin sa panibagong representasyon upang 
maintindihan at maunawaan rin ang pagtatanghal gamit pa ang isang pagtatanghal. 
Sa pamamagitan ng performatibong pagsusulat, iniakda sa pag-aaral na ito ang 
isang karanasan bílang kalipunan ng mga pagtatanghal o aktong kritikal (reflexibo) 
at bílang isang proseso ng paghahawan sa posible pang magawa ng mga ito sa pag-
unlad ng kaisipang Filipino at/o ng Araling Pilipino. 

Layunin ng pag-aaral na magamit ang mga perspektibang nag-uugat sa 
Performance Studies (PS) at tumutuloy sa pagbuo ng isang uri ng Aralin ukol 
sa Pagtatanghal sa pag-alam, pag-ukilkil, at pag-aakda ng pagtatanghal mula 
pa sa isang pagtatanghal o ang dulang Bagong Cristo sa pamamagitan ng 
performatibong pagsusulat.

Ang Pilipinong Seaman sa Panahon ng Globalisasyon: 
mga Salaysay ng Pagsubok at Pakikibaka

Manzano, Joanne V.
Master sa Arte (Araling Pilipino)

LG 995 2011 P45 M36

Ang pokus ng pag-aaral ay ang pagsubok at pakikibaka ng mga Filipinong 
seaman. Kinalap ang mga salaysay nila upang mabigyan ng larawan ang búhay at 
karanasan ng manggagawang nagtatrabaho sa barko. Sa panahon ng globalisasyon 
ng industriyang maritimo, mahalagang maintindihan ang kalagayan ng mga sea-
based Overseas Filipino Worker. Naiiba ang katangian nila kung ihahambing sa 
mga land-based OFW. Naluwal ang natatanging kalagayan dahil sa pagtatrabaho 
sa barko at dagat nang mahabang panahon. Nagresulta ito sa pagiging lantad ng 
mga seaman sa pagsasamantala. 

Nahahati ang buong pag-aaral sa limang bahagi. Sa unang kabanata, 
tinalakay ang konteksto ng migranteng paggawa sa Pilipinas. Sa ikalawang 
kabanata matatagpuan ang kaligirang impormasyon upang mas maintindihan ang 
mga salaysay na nakalap. Sa ikatlong kabanata, sinuri ang mga pagsasamantalang 
nararanasan sa pamamagitan ng pagkontrol ng espasyo ng dagat at lupa. Sa 
ikaapat na kabanata, ipinakita kung paano kinakatawan ng pamahalaang midya 
ang mga seaman. Sa ikalimang kabanata, inilarawan kung ano-ano ang mga 
hamon na kailangang pangibabawan ng mga marino upang mas maging matibay 
at kolektibo ang pakikibaka sa kanilang sektor. Ipinaliwanag din ang mga 
pamamaraan ng mga seaman upang bakahin ang mga pang-aabuso sa kanilang 
batayang karapatan bílang manggagawa, kapamilya, at Filipino.

Malay sa Palay bílang Talinghagang Bayan

Nadera, Victor Emmanuel Carmelo D. Jr.
Doktorado sa Pilosopiya (Araling Pilipino)

LG 996 2011 P45 N33

Ang pag-aaral ay pagsusuri ng mga tula. Ito ay ang bugtong, salawikain, 
kantang-bayan, epiko, at iba pang tula na may kinalaman sa palay, bigas, at kanin. 
Bagama’t may iba pang uri ng panitikan na tumatalakay sa palay, bigas, at kanin 
bukod sa tula, ang sentro ng pananaliksik ay sa tula lamang. Tulang Tagalog lámang 
ang saklaw ng pag-aaral subalit may naisamang ibang pangkat etnolingguwistiko 
bílang pagsuporta sa mga tulang nakalap. Kabílang sa mga pangkat ang Ilokano, 
Kapampangan, Tausug, Waray, Bikolano, Pangasinense, Ifugao, at iba pa. Ang 
pag-aaral na ito ay isang preliminaryong pagtatangka sa pagsusuri ng panitikang 
palay partikular na ang tula. Sa pag-aaral ay hinati sa tatlong pangkat ang mga 
tula: 1) Punlang Katutubo na saklaw ang mga bugtong, salawikain, kantang-bayan, 
at epiko; 2) Pagyabong ng Tradisyon na sakop sa panulaan sa loob ng panahon 
ng pananakop; at 3) Binhing (Maka)Bago na para sa mga tulang inabot ng hulíng 
yugto ng Panahon ng Amerikano sa Pilipinas hanggang sa kasalukuyan. 

Sa pamamagitan ng mga tulang nakalap, inilatag ang dalumat ng 
talinghagang-bayan at kulturang palay. Inilahad ang palay bílang talinghagang-
bayan sa mga tulang Tagalog. Ipinakita ang poetika at estetika ng mga tulang 
Tagalog bílang pag-aanyo ng panitikang-bayan. Iniugnay ang palay bílang 
talinghagang-bayan sa paglilinang ng bansa.

Ang Politika, Kultura, at Ekonomiks  ng Huweteng 
Gamit ang Teksto ng Degla

Pamintuan, Jema M.
Doktorado sa Pilosopiya (Araling Pilipino)

LG 996 2011 P46 /P36

Ang pag-aaral ay panimulang teorisasyon hinggil sa paggamit ng mga degla 
(diskarte), na tumutukoy sa mga gabay at paniniwala sa paglikha ng kombinasyon 
ng mga tatayaang numero, sa sugal na huweteng. Sa pamamagitan ng isang 
etnograpikong pag-aaral sa Lubao, Pampanga, sinuri ang komoditisasyon ng degla 
bílang aparato sa patuloy na pamamalakad ng sugal. Inilahad ang timbang ng 
paggamit ng degla na may impluwensiya sa halaga ng tayâ, sa pamamagitan ng 
kompyutasyon sa econometric significance at pagpapaliwanag sa halaga ng degla 
na inilalako sa merkado ng pook na ginawan ng saliksik. Ang pagkapit sa degla 
at pagkarahuyo sa sugal bílang isang bakasakaling pamamaraan ng pag-angkin 
at pagtaas ng salaping pag-aari ay hindi lámang penomenong umiiral sa iilang 
indibidwal, o isang barangay, o isang lalawigan, kung hindi, isang kondisyong 
nakabalabal na sa pambansang antas. 

Layon ng pag-aaral na maunawaan ang kasaysayan at pag-unlad ng 
huweteng sa Pilipinas, kasama na ang pagtuklas sa politika at kultura ng 
pagsusugal na makapagbibigay ng pangkalahatang impresyon sa karanasan ng 
bayan sa huweteng, at sa gawi at pamamaraan ng pagsugal at pagtayâ ng mga 
Filipino, nang may tuon sa gamit nila ng degla sa pagtatayâ.

Ang Sariling Likhang Awit bílang Talinghaga 
ng Pagbibistay ng Karanasan

Mendoza, Roberto D.
Master sa Arte (Araling Pilipino)

LG 995 2010 F35 M46

Pinag-aralan sa tesis na ito ang sariling-likhang awit bílang talinghaga at 
produkto ng proseso ng pagbibistay ng sariling karanasan. Susing konseptong 
tatalakayin ang awit bílang talinghaga ng karanasan at ang pagbibistay ng 
karanasan bílang prosesong nagluluwal ng awit. Ang prosesong ito ang tuntungan 
din ng pananaw at paninindigang patuloy na pinagyayaman sa habang panahon. 
Binigyan din ng kahulugan ang mga prosesong bahagi ng awit bílang lunsaran 
ng pagiging talinghaga nito. Tekstuwal na pagsusuri ang pangunahing lapit na 
gagamitin sa paglalatag ng karanasan sa paglikha ng mga awit sa iba’t ibang yugto 
ng pakikisangkot sa lipunan. 

May humigit-kumulang dalawampung (20) awiting sariling-likha ang 
binigyang diin sa pag-aaral. Pinili ang mga awiting ito mula sa mahigit na 
100 awiting nalikha. Pinili ang mga awit dahil sa katingkaran ng mga usaping 
panlipunang taglay ng mga ito, katangiang taglay ng titik ng mga awit, at sa 
kakayahan nitong kumatawan sa mga tampok na karanasang binabahagi sa iba’t 
ibang yugto ng pakikipagsapalaran sa búhay.

Salamyaan: Isang Pag-aaral sa Talastasang Marikenyo

Petras, Jayson De Guzman
Master sa Arte (Araling Pilipino)

LG 995 2010 P45 P48

Ang pag-aaral na ito ay ukol sa salamyaan sa Marikina at kung paano ito 
naitatampok bílang talastasang Marikenyo tungo sa pag-unawa sa kamalayan, 
karanasan, at kalinangang bayan. Sa pamamagitan nito, nabubuksan ang pagkilála 
sa Marikina mula sa loob, lagpas sa karaniwang pagtingin dito bílang lugar ng 
industriya ng sapatos, modelong lungsod, at larawan ng turismo. Sa kabuuan, 
may limang partikular na layunin ang pananaliksik: 1) maipakilála ang salamyaan 
batay sa kahulugan at pakahulugang ikinakabit dito; 2) matalakay ang kaugnayan 
ng karanasan ng Marikina bílang bayan sa pagsisimula, pisikal na pagkawala, 
pananatili, at muling pagbubuo ng mga salamyaan; 3) maitampok ang iba't ibang 
katangian at dinamiko ng kuwentuhan at gawain sa salamyaan sa pamamagitan 
ng pakikisalamuha sa salamyaan ng Takaw-Mata; 4) maipaliwanag ang mga 
lumilitaw na halagahan, kaugalian, kagawian, at kaalaman sa salamyaan tungo 
sa pag-unawa ng pananaw-pandaigdig ng mga Marikenyo; at 5) maimapa ang 
pakikipag-ugnayang Filipino bílang kabuuang konteksto ng salamyaan. 

Sa pagtalakay, naiangat ang antas ng kamalayan sa salamyaan mula 
sa pagiging pisikal na estruktura tungo sa pagiging kultural na simbolo ng 
pakikipag-ugnayang Marikenyo. Kaugnay nito, naiugat ang kamalayan sa 
salamyaan sa mismong karanasan ng bayan. Sa pamamagitan ng iba't ibang 
aktor-pangkasaysayan—kalikasan, kolektibong kamalayan, at estrukturang 
panlipunan—nahulma ang danas ng pakikipagkapuwa ng mga Marikenyo sa 
isa't isa. Mula rito, nakita ang kakanyahan ng salamyaan sa pagkilála sa sarili, 
sa kapuwa, at sa daigdig tungo sa aksiyon ng pakikibahagi, pagdadamayan, 
at pagpapahalaga. Sa hulí, mula sa lokal, binuksan ng pag-aaral ang pagtanaw 
sa mas malawakang pakikipag-ugnayang Filipino. Bagama't ang salamyaan ay 
nakaugat sa Marikina, maaaring makita ang pagkakatulad nito sa iba't ibang mga 
umpukang nalilikha sa kabuuan ng bansa—isang matibay na indikasyon ng ating 
mahabang tradisyon ng madalasang pakikipag-ugnayan sa isa't isa.

Ang Bisa ng Pag-uulit sa Katutubong Panitikan: 
Tungo sa Isang Panimulang Teoryang Pampanitikan

Yapan, Alvin B.
Doktorado sa Pilosopiya (Araling Pilipino)

LG 996 2010 P45 Y37

Ang pag-aaral na ito ay pag-uugat ng mga kasaysayan ng mga anyong 
pampanitikan sa mga katutubong anyo. Kinikilála ng pag-aaral ang pagiging 
katangi-tangi ng pinagdaanang kasaysayan ng bansa. Inililigtas ang nasabing 
kasaysayan sa unibersalismo ng pagsusuri sa kolonyal na karanasan. Nililinaw din 
nito ang pagkakakilanlan ng lokal na kultura. Iniiba dito ang lokal na kultura sa 
katutubong kultura. Pinapanatili rin nito ang pagkakakilanlan ng mga kulturang 
rehiyonal at etniko sa pagbibigay sa kanila ng sentral na papel sa pagbubuo ng 
pambansang kultura. Tinutukoy sa pag-aaral ang karanasan ng kolonyalismo sa 
loob mismo ng teritoryo ng mga kolonisadong kultura, ng iba’t ibang pangkat 
rehiyonal at etniko na nakararanas din ng tunggalian sa pagitan nila. 

Layon nitong matukoy kung ano ang espesipisidad ng poetika ng epiko 
bílang katutubong panitikan. Inilista rito ang mga estilo at kasangkapang 
pampanitikan na makikita sa mga epiko. Inalam din kung ano ang teoryang 
pang-estetika na nahugot sa ganitong poetika. Tiningnan din kung maaaring 
mailapat ang ganitong teoryang pang-estetika sa mga higit na modernong anyong 
pampanitikan.

Ang Kultura ng Ginhawa sa Pamayanang El Shaddai

Concepcion, Gerard P.
Master sa Arte (Araling Pilipino)

LG 995 2009 P45 C66

Ang pag-aaral ay hinggil sa (mga) kahulugan ng ginhawa sa pamayanang 
El Shaddai. Mula sa malaon nang pagdalumat hinggil sa batayang salitang ito 
ay nabigyan ng lunsaran at panandang-bato ang mag-aaral sa kung papaano 
maaaring masulyapan at unawain ang ginhawa. Mula rin naman sa mga naunang 
pag-aaral sa El Shaddai ay nagkaroon ng paunang pagkilála ang mga mag-aaral 
hinggil sa espiritwal na pamayanang ito. Mula sa tanglaw ng Penomenolohiya, at 
mula sa bakuran ng mga katutubong pamamaraan, ay nabigyan ng pagkakataon 
ang mag-aaral na makapasok nang may pahintulot sa loob ng pamayanang El 
Shaddai—isang tagalabas na nakipagpalagayang-loob. Nakita't nakilála niya 
ang estruktura, mga ritwal, kilos, at gawi ng mga kasapi nito, bagaman sa isang 
pangkalahatang perspektiba lamang. Pangunahing pinagkunan ng datos ang mga 
aral ni Bro. Mike Velarde (limbag at di limbag) at mga patotoo ng mga kasapi bílang 
karanasan (limbag at di limbag). Naikulong ng pag-aaral ang kultura ng ginhawa 
sa balangkas ng labas, loob, at lalim ng pagkataong Filipino at espiritwalidad ng 
mga Filipino. Ang ginhawa ay nararamdaman sa kalagayang pangangatawan, 
emosyonal o saloobin, at espiritwalidad. Sa pagtugaygay ng pag-aaral hinggil sa 
kultura ng ginhawa sa pamayanang El Shaddai, nakapagbukas ang pag-aaral ng 
panibagong pagbása sa El Shaddai, at sa pagdalumat ng ginhawa bílang mithiin 
ng búhay Filipino.

Mali-mali sa Panitikan, Mali-mali sa Lipunan

Concepcion, Renerio R.
Master sa Arte (Araling Pilipino)

LG 995 2008 P45 C66

Ang tesis ay hinggil sa malì-malì bílang panoorin sa lipunan na may 
pamamaraang etnograpiya at malì-malì bílang panitikan mula sa mga artsibo. 
Layunin ng tesis na ito na mahanay ang mga paraanan at antas ng pagmamalì-malì, 
maisa-isa ang mga munting kuwento, at ang naging bunga ng mga ito sa kanilang 
personal na búhay. Nais ding maipakita ang pagkabukod-tangi at ang hiwalay 
pa ring kaibahan ng bawat malì-malì at maimapa ang mga naging lugar ng ating 
malì-malì sa kuwento, komiks-istrip, dulang pangtanghalan, teleserye, at pelikula. 
Hangad ding pagtagpuin ang mga datos na nakuha sa dalawang larangan—artsibo 
at field—upang matantiya ang búhay ng malì-malì at pagpapalutang tuloy ng 
kanilang mga tinig. Nagsilbing kuwadro bílang daanan ang artsibo na ang saklaw 
ay kuwentong bayan, istoryang pasiste, komiks, iskrip ng dulang pangtahalan, at 
isang teleserye at pelikula. Ikalawa ay ang fieldwork na hanggang sa ilang bayan sa 
Unang Distrito ng lalawigang Batangas (Nasugbu, Lian, Tuy, at Calatagan). 

Binigyang diin rin sa pag-aaral na kailangang mapalutang nang paisa-isa 
ang mga tinig ng malì-malì, bago inisa-isa ang mga proseso ng pananaliksik. Sa 
artsibo naman ay nabanggit ang pagtatangkang maipakita ang pabago-bagong 
papel ng malì-malì bílang tauhan sa mga akda para sa mga kuwentong bayan, 
komiks, dula, teleserye, at pelikula.

Halagahang Filipino sa Literaturang Pambata sa mga Teksbuk 
sa Filipino ng Paaralang Assumption Antipolo 

sa Ilalim ng Basic Education Curriculum

Esguerra, Carmela H.
Master sa Arte (Araling Pilipino)

LG 995 2008 F35 E84

Ang pag-aaral na ito ay pagtukoy sa mga halagahang Filipino na itinatampok 
sa mga literaturang pambata sa mga teksbuk sa Filipino sa elementarya ng 
Assumption Antipolo sa ilalim ng Basic Education Curriculum (BEC) batay sa 
Limang Batayang Halagahan ng Assumption Antipolo: 1) Kabuuang paghubog 
ng katauhan, 2) Pagsesentro ng búhay kay Kristo, 3) Pangangalaga sa mga likha 
ng Diyos, 4) Diwang pangkomunidad, at 5) Pananagutang panlipunan. Batay 
sa pagsusuri, napatunayan na ang mga halagahang Filipinong natukoy sa mga 
teksbuk ay nagtatampok sa Limang Batayang Halagahan ng Assumption. Naging 
bahagi rin ng pag-aaral ang pagsusuri kung ang mga halagahang itinatampok sa 
mga teksbuk ay nagtataguyod sa Programa ng Pagpapahalagang Pang-edukasyon 
ng Department of Education (DepEd) sa ilalim ng BEC. Napatunayan sa pagsusuri 
na ang mga halagahang Assumption ay nagtatampok ng mga halagahan ng BEC sa 
pagiging makatao, makabayan, makakalikasan, at maka-Diyos. 

Mga Akda ng Pagbalikwas: Ang Pagsipat sa Lesbiyanang Persona 
sa mga Piling Kuwentong Lesbiyana ng Pilipinas (1987–2008)

Pangilinan, Sharon Anne B.
Master sa Arte (Araling Pilipino)

LG 995 2008 P45 /P36

Gamit ang kritikal na panunuring pampanitikan na may “perspektibang 
lesbiyana,” siniyasat sa pag-aaral ang iba’t ibang representasyon ng babaeng 
homoseksuwal sa pamamagitan ng pagkilála sa mga pinaiiral na karanasan ng mga 
lesbiyanang karakter. Tinatangka ng pananaliksik na makapag-ambag hindi lang 
sa pagpapalitaw ng mga akdang tumatalakay sa lesbiyanismo kundi maging pati 
sa pagpapasigla ng diskurso hinggil sa seksuwalidad at kasarian sa loob at labas 
ng panitikan. Kaakibat ng pagpapalakas ng diskurso sa panitikang lesbiyana ang 
pagsalungat at pagbuwag sa mga kairalang siyang sanhi ng pananamlay nito gaya 
ng kumbensiyonal, heteroseksista, at mapaniil na kanon ng panitikang Filipino. 

Layon ng pag-aaral na maipakita ang ebolusyon ng lesbiyana na 
representasyon sa larangan ng maikling kuwento. Gayundin, layon nitong 
maitanghal ang potensiyal ng nasabing anyong pampanitikan bílang espasyo ng 
pagbalikwas sa mga mapaniil na impluwensiya ng heteropatriarka sa panitikan 
at lipunan.

Espasyo at Kulturang Bakla: Ang Sinehan sa Panitikan 
at Pag-aaral ng Piling Sinehan sa Recto

Pascual, Chuckberry J.
Master sa Arte (Araling Pilipino)

LG 995 2008 P45 P37

Sa paggamit ng mga teorya ng kasarian, espasyo, at seksuwalidad, sinuri ng 
pag-aaral ang pagkabuo ng espasyo ng sinehan bílang espasyong homoseksuwal. 
Ginamit ang pagtatalaban ng magkaibang uri ng datos: panitikan at etnograpiya. 
Sa paggalugad sa espasyong ito sa panitikang bakla, itinuring ang mga tekstong 
pampanitikan bílang mga mapa. Inihambing ang mga tekstong pampanitikan 
bílang mapa sa aktuwal na “kalupaan” ng mga sinehan sa Recto na napiling pag-
aralan: ang Roben, Dilson, Hollywood, at Ginto. Sa pagpapakita ng talaban ng mga 
pampanitikan at etnograpikal na datos, inaasahang natukoy ng pag-aaral ang hindi 
pagiging matatag ng anumang uri ng espasyo, maging ang isang kontra-espasyong 
gaya ng espasyong homoseksuwal, dahil ang mga salik na bumuo rito ang siyá ring 
nagiging sanhi ng pagbagsak nito. 

Sa unang bahagi, ipinakita ang Ang Homoseksuwal sa Espasyong 
Homoseksuwal, sa ikalawang bahagi ay ang Pisikal at Seksuwal na Kasaysayan 
ng Espasyo ng Sinehan, ikatlo ang Pagmamapa sa Sinehan bílang Espasyong 
Homoseksuwal, pang-apat ay ang Etnograpiya ng Espasyong Homoseksuwal, at 
ang hulíng bahagi ay ang Konklusyon: Sinehan bílang Closet.

Ang Angkan at ang Kaniyang Bansag: Pagtugaygay sa 
Isang Aspekto ng Kasaysayang Kultural ng Marikina

Tirad, Aurora de Vera
Master sa Arte (Araling Pilipino)

LG 995 2007 P45 T57

Paksa ng tesis na ilarawan ang kapistahan ng mga angkan simula 1999–
2005 at linawin ang pinag-ugatan nito. Sa pamamagitan ng dalawang gawaing 
ito, inusisa din ng tesis ang pagkakaugnay ng "angkan" at "pagbabansag" at sa 
gayon, makita kung ito ay masasabing isang importanteng aspekto ng dáting 
pamayanan ng Marikina at marahil ng buong katagalugan. Halos karamihan sa 
mga taga-Marikina ay madalas pa ring sinisino sa pamamagitan ng bansag. Tiyak 
na layunin ng tesis na: 1) ugatin ang pinagmulan ng Ka-Angkan, 2) mailarawan 
ang Ka-Angkan simula taóng 1999–2005, 3) malikom at maitalâ ang kasaysayan ng 
mga bansag o pagbabansag sa mga angkan sa Marikina, 4) alamin ang katayuan, 
partikular ang mga gawain ng mga angkan bago ang taóng 1999, at 5) maiugnay 
ang tradisyon ng pagbabansag ng angkan sa kasaysayang kultural ng Marikina sa 
mismong dalumat ng angkan. 

May dalawang panukala ang mananaliksik sa pinaghanguan ng idea ni G. 
Fernando: una, mula sa impluwensiya ng mga taga-Sta. Elena, na may taunang 
reunion at pangalawa ay ang nasaksihan ni G. Fernando na reunion ng angkan 
ng Nepomuceno noong 1997. Maituturing na malaki ang ginampanan ng lokal 
na pamahalaan sa Ka-Angkan. Bagama’t kung susumahin, ang diwa, dalumat, at 
tradisyon ng angkan ay nagmumula sa mga mamamayan ng Marikina, partikular 
sa mga taal na angkan. Isa sa higit na mahalagang ambag ng Ka-Angkan ay ang 
pagsasateksto ng mga pagbabansag at pagsasakasaysayan ng angkan na may 
tatlong pinagmulan. Una, dokumentong lumitaw dahil sa pagdiriwang ng Ka-
Angkan. Pangalawa, mula sa oral na kuwento na nagpapasalin-salin sa bibig ng 
mga Marikeño at pangatlo, mga dokumentong naitalâ na bago pa man dumating 
ang Ka-Angkan.



KOLEHIYO NG ARTE AT LITERATURA ARALING PILIPINO 43

Ang Pagbukas sa “Pinid na Pinto”: Ang Pagiging Babae 
sa mga Piling Maikling Kuwento ni Rosario de Guzman

 – Lingat na Nailathala sa Magasing Liwayway 
mula 1965 hanggang 1979

Camba, Moreal N.
Master sa Arte (Araling Pilipino)

LG 995 2006 F35 C36

Ang pag-aaral ay pagbása sa pagiging babae. Binalikan dito ang kuwento 
ni Benilda na isang babaeng karakter sa “Pinid na Pinto” at inihambing sa mga 
babaeng karakter sa ilang piling dalawampung maikling kuwento ni Rosario de 
Guzman na nailathala sa magasing Liwayway mula 1965 hanggang 1979. Itinutulak 
at isinasantabi dito ang naglalakihang mga institusyon sa lipunan, kinalas at 
dinismantel ng mananaliksik ang mga pinid na pinto ni Lolo Aryong, ng “Ama,” 
na bahagi ng paglalantad, pagtatanong, at pagsalungat sa patriyarkal na sistema, 
kasama ang iba pang mga institusyong nagtutulong-tulong upang panatilihin ito 
sa loob ng lipunang Filipino.  

Sa kabuuan ng pag-aaral, ginamit ang mata ng isang malay na Filipinang 
Feminista bílang lente sa pagsusuri sa mga tahasan at di-tahasang subersiyong 
ginagawa ng mga babaeng tauhan, pangunahing tauhan man o hindi, sa iba’t 
ibang panahon na nasa iba’t ibang antas sa lipunan. Mga subersiyon na bagama’t 
nananatiling nasa personal na antas ay bahagi ng maliliit na hakbang upang 
kuwestiyunin, tunggaliin, at hamunin ang patriyarkal na pagpapahalaga na 
nananaig sa lipunang kanilang ginagalawan, na sa proseso ay makalikha ng mga 
daluyong na tumutuligsa sa mga de-kahong konstrak sa kababaihan.

Nasaan ang Hinaharap: Diskurso ng Kinabukasan
 sa mga Nagwaging Future Fiction (Filipino at Ingles) 

sa Don Carlos Palanca Literary Awards mula 
2000 hanggang 2005

Aguirre, Alwin C.
Master sa Arte (Araling Pilipino)

LG 995 2005 P45 /A38

Ang pag-aaral na ito ay hinggil sa mga nagwaging akda sa future fiction 
sa kategoryang Ingles at Filipino mula taóng 2000–2005. Ang mga future fiction 
ay nagtataglay ng mga representasyon ng kinabukasan na maaaring sumuhay o 
tumunggali sa namamayaning kaayusang panlipunan. Layunin ng pag-aaral na 
ito na magalugad kung ano ang diskurso ng kinabukasan sa mga future fiction sa 
Ingles at Filipino na nagwagi sa Palanca mula 2000–2005. Sa partikular, sinagot ng 
pag-aaral ang sumusunod: 1) ang mga diskursong nagsasalimbayan sa paghubog 
ng mga representasyon ng kinabukasan batay sa mga maikling kuwentong future 
fiction; 2) ang pagtukoy sa politikal na katangian ng mga representasyon sa 
kinabukasan na nahubog sa mga naturang kuwento; at 3) ang pag-unawa sa papel 
na ginagampanan ng wika sa paghubog ng mga naturang representasyon ng/sa 
kinabukasan.

Ang Tradisyon ng Luwa sa Kapistahan ng Taal, Batangas (1952–2004)

Gamo, Gloria T.
Master sa Arte (Araling Pilipino)

LG 995 2005 P45 G36

Ang pag-aaral na ito ay patungkol sa luwa sa Taal, Batangas at sa kapistahan 
ng dalawang Patron na si San Martin at Birhen ng Caysasay. Sentral na dalumat 
ng pag-aaral ang pagtalakay sa pagtatanghal, pananampalataya, pagsamba, 
simbolismo, at imahen. Ang mga dalumat na nabanggit ay kumakawing sa 
sentral na dalumat na ginagamit ng mananaliksik—ang dalumat ng tradisyon. 
Ang dalumat ng tradisyon ang nakikita ng mananaliksik na pinakamaluwang 
na dalumat kung saan puwedeng pumasok ang iba pang dalumat na ginamit sa 
pag-aaral upang ang lahat ng ito ay magkaroon ng pagkakaugnay sa bawat isa. Sa 
pamamagitan nito, natalakay sa pananaliksik ang mga paksa ukol sa manunulat ng 
luwa, luwante, pagtatanghal ng luwa sa konteksto ng prusisyon at kapistahan, at 
dalumat ng bayan, pamayanan at bansa.

“Pagbabalik sa Pinaghasikang Linang”: Pagbubuo ng Isang Modelo 
ng Pagsasaling-kultural batay sa Sarsaritang Pangkanayunan

Iniego, Florentino A. Jr.
Master sa Arte (Araling Pilipino)

LG 995 2005 P46 /I55

Ang tesis na ito ay nakatuon sa pagbubuo ng isang modelo ng pagsasaling-
kultural batay sa dalawang saritang pangkanayunan ni Manuel E. Arguilla (1911–
1944). Hinati ang pag-aaral sa anim na bahagi: 1) introduksiyon, 2) rebyu ng mga 
kaugnay na literatura, 3) ang búhay, panitikan, at wika ni MEA, 4) mga teoretikal 
na batayan sa pagsasalin at ang metodolohiya ng pagsasaling-kultural, 5) ang 
pagsasaling-kultural ng sarsarita ni MEA, at 6) ang kongklusyon at rekomendasyon. 

Pinatunayan sa pag-aaral na sa pagsasaling-kultural higit na naiintindihan 
at mabisang naitatanghal sa pambansang panitikan ang sarsarita ni MEA. 
Napagtibay na sa pagsasalin ng mga akda ni MEA mababanaag ang magkakatulad 
na mithiin ng mga Ilokano at sambayanang Filipino na kapuwa nakikibaka para 
sa kalintegan/karapatan, waya-waya/kalayaan, at ginawa/kaginhawaan para sa 
umili/mamamayan ng ina a daga/inang bayan.

Si Alfrredo Navarro Salanga at ang Kaniyang Ginintuang Mata: 
Pagsusuri sa mga Akda sa Post-Prandial Reflections (1982–1986)

Salanga, Elyrah L.
Master sa Arte (Araling Pilipino)

LG 995 2005 P45 /S25

Ang tesis na ito ay tungkol sa búhay-peryodista ni Alfrredo Navarro Salanga 
mula dekada 70 hanggang dekada 80. Mayroong dalawang bahagi ang tesis: una, 
ang kaniyang maikling talambuhay mula pagkabata tungo sa kaniyang pagiging 
peryodista, at ang ikalawang bahagi ay nakatuon sa pagsusuri sa kaniyang mga 
kolum sa Philippine Panorama na pinamagatang Post-Prandial Reflections. Ayon 
sa Pambansang Alagad ng Sining sa Panitikan na si Nick Joaquin, si Salanga ay 
mayroong ginintuang mata bílang peryodista dahil sa pagbibigay halaga niya sa 
paghúli ng mga detalye. Bílang malikhaing manunulat, nakatutulong ang kaniyang 
ginintuang mata sa paglikha ng mga kuwento sa likod ng kaniyang mga kolum. 
Ilan sa mga siniyasat sa tesis ay ang mga tunggalian na kinakaharap ng isang 
makata-peryodista sa panahon ng krisis lalo na sa panahon ng Batas Militar.

Turungkuhan ng Lunan: Ang Bayan ng Mauban 
bílang Kinukumbating Heograpiya

Turgo, Nelson Nava PI.
Master sa Arte (Araling Pilipino)

LG 995 2005 P45 T87

Ang pag-aaral na ito ay ukol sa kumbatihan ng mga lunan sa Mauban 
at kung paano nito binubuo ang heograpiya ng Mauban. Kapag sinasabing 
heograpiya, panabayang babanggitin ang pisikal at kinukumbati. Ang dalawang 
ito'y siyang paglulugaran ng pagturungko sa lunan tungo sa pagbuo ng 
alternatibong kasaysayan ng Mauban. Tinalunton ng pag-aaral ang iba't ibang 
puwersang panlipunan na nagbibigay hubog sa kaakuhan at pagkakakilanlan sa 
Mauban. Bílang mga ahente ng paggibol at pagbibigay hibo't hulagway sa mga 
tunggaliang panlunan, uungkatin ang kumbati ng mga indibiduwal, grupo ng 
indibiduwal, nasyon-estado, at global na komunidad/kapital. Sa pamamagitan 
ng pagtatampok ng kanilang salabat sa paglikha sa kinukumbating heograpiya 
ng Mauban, mauunawaan ang salimuot ng mga pangyayari sa Mauban sa 
nakalipas na maraming taon. Tila magkakahiwalay at hindi magkakaugnay ang 
mga tekstong pag-aaralan katulad ng isang alamat, estrukturang pampubliko, 
dalawang talang pangkasaysayan, planta ng kuryente, pamumuhay sa ibang 
bansa, at isang maikling kuwento. Subalit ang pagpiling ito'y pagsasabuhay ng 
pagturungko sa mga lunan. Lalalahin ang naratibo ng bawat tekstong ito upang 
itampok ang politika sa likod ng pagsasabuhay ng pagiging Maubanin at paglikha 
ng heograpiyang pambayan. Ang ganitong salimuot na ugnayan ng mga tekstong 
kultural ang tuon ng pag-aaral. Sa pamamagitan ng pag-unawa sa lohika ng 
pagkabuo ng mga lunan, idadarang ang nakalap na datos sa konseptong kumbati 
at turungkuhan. Sa pamamagitan nito, mabibigyang linaw ang mga inisyatiba ng 
pagmamarka at pag-iral ng mga Maubanin sa kanilang bayan na kapanabayan at 
hindi hiwalay sa pagkilos na ginagawa ng mga puwersang panlabas. Sa ganang 
sarili, ang pag-aaral ay pagtatampok sa kasaysayan ng isang bayan na patuloy na 
nililikha ng iba't ibang puwersa at entidad.

Pagsusuri at Pagsasalin ng mga Sarsuwela 
ni Justino Nuyda, 1920–1928

Joson, Odessa N.
Master sa Arte (Araling Pilipino)

LG 995 2004 P45 /J67

Ang pag-aaral na ito ay isang pagsusuri at pagsasalin sa pitong sarsuwela ni 
Justino Nuyda na sinulat at tinanghal sa Kabikolan noong ikalawang dekada ng siglo 
beinte. Nilalayon nitong suriin ang mga sarsuwela sa konteksto ng lipunang Bikol 
at isalin ang mga ito upang higit na maunawaan ang ilang aspekto ng panitikang 
Bikolano. Magsisimula ang pag-aaral sa paglalatag ng batayan at pamantayan sa 
pagsusuri at pagsasalin. Ginamit bilang konsepto sa pagsusuri ang social semiotics 
o paghihimay ng mga senyal sa pagpapakahulugan sa teksto habang ginamit naman 
ang estratehiya ng postcolonial translation theory sa pagsasalin na nagpapatingkad 
sa katutubong kulay ng sinasaling teksto. Tatalakayin rin ang socio-economic na 
kasaysayan ng Kabikolan noong 1920–1928 nang binibigyang-diin ang kasaysayang 
bayan at wika ng Camalig na siyang sentro ng mga sarsuwela, ang kasaysayan 
ng sarsuwela at ang papel ni Nuyda sa pagsasapopular ng sarsuwela sa Camalig. 
Hihimayin ang mga elementong panteatro ng pitong sarsuwela ni Nuyda na may 
tuon sa pagsusuri at analisis ng mga tauhan at tema. Tatalakayin ang paglalantad 
ng mga kontradiksiyon sa sarsuwela at susuriin ito bilang bahagi ng imahinasyong 
Bikolano sa konteksto ng kaniyang lipunan at panahon. Sa huli, bibigyang-halaga 
ang mga talinghagang nabuo sa sarsuwela bilang instrumentong makatutulong sa 
pagbabalangkas ng kaakuhang Bikolano.



KOLEHIYO NG ARTE AT LITERATURA ARALING PILIPINO 49

Kolonyal na Palisi at ang Nagbabagong Kamalayang Pilipino: 
Musika sa Pampublikong Paaralan sa Pilipinas, 1898–1935

Navarro, Raul C.
Doktorado sa Pilosopiya (Araling Pilipino)

LG 996 2004 P45 N38

Ang saliksik na ito ay naglalayong buksan ang erya ng pangmusikang 
edukasyon ng katutubo bílang batis sa pagsaliksik sa kamalayang ipinakilála ng 
Amerikanong mananakop. Ito ay tiningnan sa pamamagitan ng mga hayag at di-
hayag na palisi ng Insular na Gobyerno sa kapuluan. Ang mga materyal na artefak 
na ito ay teksto na siyang malinaw na batayan ng proyektong pangmusika sa 
pampublikong paaralan sa kapuluan. Mula dito ay sinubukan ding tingnan ang 
mga dahilan sa likod ng pagpapakilála ng musika sa mga pampublikong paaralan 
sa kapuluan. 

Sinubukang ilabas sa pag-aaral ang teksto ng mananakop at mula rito ay 
tinangka ang pagbibigay-kahulugan sa pakay at kabuuang epekto nito at ang 
direksiyong sinapit ng pagpapakahulugang pangmusika ng Filipino at ang 
kaagapay na kamalayang hinubog/nahubog sa katauhang Filipino. Inaasahang 
ang saliksik na ito ay magiging ambag tungo sa layong reinterpretasyon ukol sa 
musika sa pampublikong paaralan at papel nito sa paghubog sa kasaysayan at 
kamalayan ng bayan.

Bisà ng Pantasya: Ang Imahinasyon 
sa mga Kuwento ni Lola Basyang ni Severino Reyes

Bellen, Christine S.
Master sa Arte (Araling Pilipino)

LG 995 2003 P45 B45

Ang tesis na ito ay pag-aaral ukol sa kalipunan ng mga kuwentong pantasya 
ni Severino Reyes mula sa una at ikalawang aklat ng Mga Kuwento ni Lola Basyang 
na nailathala noong 1975. Pinatunayan sa pag-aaral mula sa panunuri ng 33 
kuwento bílang representasyon ng kaniyang mahigit 300 mga kuwento, na may 
pagpapatuloy ang kaniyang makabayang imahinasyon bílang manunulat sa mga 
panahon ng hulíng taon ng pananakop ng mga Kastila at maagang panahon naman 
ng pananakop ng mga Amerikano. Pahapyaw na nailatag sa pag-aaral ang búhay-
panulat ni Severino Reyes nula sa kaniyang dulaan patungo sa kaniyang mga 
kuwento. Mahalaga ring nabanggit sa pag-aaral ang natuklasang mali ang mga 
nakatala sa kaniyang talambuhay na naglingkod siyá bílang patnugot sa Liwayway 
mula 1925–1942. Binigyang-halaga rin sa pag-aaral ang estilo ng mga kuwento ni 
Reyes at natuklasang may mga pagkakahawig ang paksa, tono, at nilalaman mula 
sa kaniyang mga dula. 

Layon ng pag-aaral na tasahin ang naging bisà ng pantasya bílang 
pinakamatingkad na elemento sa kaniyang mga kuwento. Natatangi ang gamit 
ng pantasya ni Reyes sa mga kuwento kayâ sa halip na ituring na eskapista ang 
mga kuwentong pantasya, inalam ng pag-aaral ang bisà nito sa pagpapamalay 
sa bayan ng mga usaping panlipunan, panunuligsa sa kapangyarihan ng mga 
mananakop, at pagpapalaganap ng kamalayang makabayan.

Dalumat ng Lalim ng Pagkataong Pilipino sa mga Kuwentong 
Bayan na Isinakuwento at Isinadula para sa Bata

Landicho, Edna May O.
Doktorado sa Pilosopiya (Araling Pilipino)

LG 996 2003 P45 L36

Ang pag-aaral na ito ay pagsusuri sa pagkataong Filipino na tinitingnan 
bílang isang talinghaga at katotohanan. Tinalakay dito ang historikal na mga pag-
aaral tungkol sa masasabing diskurso ng loob ng pagkataong Filipino. Ang pormal 
na akademikong talakay ay ang pagsusuri ng mga malikhaing akda, sampung 
kuwentong pambata kasama na ang isang nobelang pambata, at sampung dulang 
pambata. Tinalakay sa pag-aaral ang lalim ng pagkataong Filipino na may kaluluwa 
at budhi ni Dr. Prospero Covar at ang ginawang lapit ay ginabayan ng Pantayong 
Pananaw ni Zeus Salazar. Sa pag-aaral na ito, ang lalim ng pagkatao ay mamamalas 
sa dalumat ng maka: makalumikha, makakalikasan, makakapuwa, at makabayan, 
na itinuturing sa pag-aaral na nagtataglay ng mga halagahan na siyang kaluluwa at 
budhi ng lalim ng Pagkataong Filipino. 

Binubuo ng dalawang bahagi ang pag-aaral. Binubuo ang unang bahagi ng 
mga malikhaing obra: Sampung kuwento, kasama ang isang nobelang pambata, 
at sampung dulang pambata. Ang mga malikhaing obra na ito ay mula sa mga 
kuwentong bayan. Ang ikalawang bahagi ay ang pag-aaral na nagtataglay ng 
lahat ng katangian ng isang pormal na pag-aaral; introduksiyon, saklaw at 
limitasyon, pagbibigay ng kahulugan sa mga termino, mga kaugnay na pag-aaral 
at literatura, at metodolohiya at pamamaraang ginamit.

Paglulugar ng Personang Bakla sa mga Kwento 
ni Honorio Bartolome De Dios sa Kasaysayan  

ng Maikling Kwento sa Filipino

Rodriguez, Rommel B.
Master sa Arte (Araling Pilipino)

LG 995 2003 P45 R63

Ang pag-aaral na ito ay patunay sa diskurso na ang akdang pampanitikan ay 
lagi’t laging may kinapapaloobang konteksto sa lipunan at kasaysayan ng panitikan. 
Naging tutok ng pag-aaral ang pagbabagong inilatag ni Honorio Bartolome 
de Dios sa usapin ng paglikha ng persona sa kasaysayan ng maikling kuwento 
sa Filipino. Sa pamamagitan ng pagtuon sa personang bakla, naibunsod ng pag-
aaral ang mga naging kontribusyon ni de Dios sa paghubog ng personang bakla 
sa kasaysayan ng maikling kuwento sa Filipino. Una, naipakilála ang personang 
bakla bílang bahagi ng kasaysayan ng maikling kuwento sa Filipino. Ikalawa, 
nagkaroon ng alternatibong pagtingin sa mga bakla sa panitikan at lipunan kontra 
sa nananaig noon na mga estereotipo laban sa mga bakla. Ikatlo, nabatid sa pag-
aaral na mayroong pinagmulang tradisyon ang paghubog ng personang bakla 
sa kasaysayan ng maikling kuwento sa Filipino. At ikaapat, naging senyales ang 
mga personang bakla sa mga maikling kuwento ni de Dios upang ipagpatuloy ang 
pagkatha ng mga kuwentong tumatalakay sa karanasan ng mga bakla sa lipunan.  

Layunin ng pag-aaral na ito na tukuyin ang kontekstong pampanitikan 
na pinagluwalan ng mga akda ni de Dios sa tradisyon ng maikling kuwento. 
Alinsunod dito, layunin din ng pag-aaral na suriin ang mga akda ni de Dios 
ayon sa pamantayan ng mabuting katha na inilatag ng mga antolohista at iskolar 
ng maikling kuwento. Nais ding talakayin ng pag-aaral ang kontribusyon ni de 
Dios sa pagsulong ng maikling kuwento, partikular sa pagsulong ng maikling 
kuwentong bakla. Sa hulí, layunin ng pag-aaral na matukoy ang ambag nito sa 
kasalukuyang pag-aaral sa panunuri ng panitikang bakla.

Araw na Pula sa Perlas ng Silangan: Ang Representasyon 
ng Hapones sa Apat na Akdang Pampanitikan

Takano, Kunio 
Master sa Arte (Araling Pilipino)

LG 995 2003 P45 T35

Sinuri ng pag-aaral na ito ang representasyon ng mga sundalong Hapones 
sa sumusunod na apat na akdang pampanitikan: Without Seeing the Dawn ni 
Stevan Javellana, Mga Ibong Mandaragit ni Amado V. Hernandez, Pamulinawen ni 
Jose A. Bragado at Nobi  ni Shohei Ooka. Naging kondisyon ng mananalilksik sa 
pagpili ng mga akda ang 1) pagiging kilala nito at may malawak na mambabasa, 
2) pinahahalagahan ito sa mundo at sinasabing makapangyarihan sa paghubog 
ng pananaw sa imahen ng mga Hapon, 3) malaki ang ginagampanang papel ng 
Hapones sa kuwento, at 4) nagpasok ang mananaliksik ng isang nobelang Hapon 
upang mag-alok ng alternatibong pananaw sa sundalong Hapones. Nakasulat sa 
iba’t ibang wika ang mga akda at ang tagpuan ay sa iba’t ibang rehiyon sa Pilipinas. 
Itinakda ng mananaliksik na dapat masuri ang representasyon ng Hapones sa apat 
na akda batay sa kasaysayan ng lipunang Filipino at kasaysayan ng mga kuwentong 
may larawan ng Hapon at Hapones. Kailangan ring mailahad ang pananaw ng awtor 
sa apat na akda upang maunawaan ang pagkabuo ng larawan ng Hapones. Ilulugar 
rin ang mga piling akda sa sosyo-politikal na kaligirang kanilang kinabibilangan. 
Ipaliliwanag ang representasyon ng Hapones sa pamamagitan ng semyotika upang 
higit na mapalalim ang pag-unawa sa kahulugan ng representasyon. Panghuli, 
iuugnay ang tatlong akdang Filipino sa akdang Hapon upang maipakita ang 
kaibahan ng kultura ng dalawang bansa.

Pangasinan: Isang Etnokultural na Pagmamapa

Flores, Ma. Crisanta N.
Doktorado sa Pilosopiya (Araling Pilipino)

LG 996 2002 P45 /F56 

Ang pag-aaral na ito ay isang etnokultural na pagmamapa sa probinsiya 
ng Pangasinan. Ang lalawigan ng Pangasinan ay unang iminapa at iminuhon 
ng mga kolonisador. Sa kasalukuyang panahon, patuloy ang pagmamapa ng 
lalawigan sa pamamagitan ng mga ahensiya ng pambansang pamahalaan o ng 
estado. Iprinoblematisa ng pag-aaral kung paano ang terminong “pagmamapa” 
ay tutukoy hindi lámang sa pagbabakod ng teritoryalidad ng Pangasinan, bagkus, 
pagpapakahulugan, paghuhugis, paglalarawan, paglikha ng lugar at tao batay sa 
iba’t ibang tinig at persepsiyon, nakatitik man o salimbibig, sa pagdaan ng panahon. 

Layon ng pag-aaral na ito ang sumusunod: 1) maipamalas ang samot-
saring mapa ng Pangasinan na isinagawa mula sa panahong kolonyal hanggang 
sa kasalukuyan, 2) maipakita ang pabago-bagong teritoryal na saklaw ng 
Pangasinan bílang lalawigan mula pa sa panahong prekolonyal hanggang 
kasalukuyan, 3) mailahad ang paghugis at pagtatag ng Pangasinan bílang kolonyal 
sa panahon ng Kastila, 4) mailahad ang paghugis at pagtatag ng Pangasinan 
bílang probinsiya sibil sa panahon ng Amerikano, at 5) maipamalas ang iba’t 
ibang paglalarawan ng Pangasinan bílang lugar at tao batay sa mga nakasulat na 
kasaysayan at batay din sa tradisyong oral—sinauna at kontemporaneo.

Tungo sa Mapagpalayang Paglikha ng  Panitikan: 
Ang Kaso ng Bukalsining

Morales, Elizabeth G.
Master sa Arte (Araling Pilipino)

LG 995 2002 P45 M67 

Ang paksa ng pag-aaral na ito ay tumutukoy sa pedagohiya para sa 
mapagpalayang pagsulat ng kabataang maralita sa Towerville, San Jose del Monte, 
Bulacan. Ang pag-aaral ay nakapokus sa ginawang workshop sa pagtuturo ng 
malikhaing pagsulat sa kabataang maralitang nakabase sa lugar. Sinubaybayan ang 
lahat ng pagtatakda at aktuwal na workshop upang maobserbahan ang karanasan, 
pakikituon, at pakikisalamuha sa iba at sa tagapagpadaloy. Nakipagkuwentuhan, 
at nakipag-usap ang mananaliksik sa mga mag-aaral. Ginamit ang pamamaraang 
ito upang makita ang buong pedagohiya ng mapagpalayang pagsulat. 

Layon ng pag-aaral na bigyang boses ang mga kabataang maralita sa 
pamamagitan ng pagsusuri ng pagsulat gamit ang pluma at papel. Nais din 
nitong maipahayag at mailahad ang proseso ng pagtuturo ng malikhaing pagsulat 
sa kabataang maralita. Gusto ring sagutin ng pag-aaral na ito ang kahalagahan 
ng kultura sa proseso ng pagtuturo (pedagohiya), imersiyon ng bawat kasapi at 
kabataang mag-aaral, balangkas ng manunulat, at kabuuan ng naisulat na akda. 
Sa pamamagitan din ng pag-aaral ay inilahad ang misyon, bisyon, at konstitusyon 
ng bukalsining bílang kultural na organisasyon.

Palabas, Tawa at Kritisismo: Ang Pantawang Pananaw 
ng Impersonasyon sa Tauhan at Isyu sa Lipunan

Nuncio, Rhoderick V.
Master sa Arte (Araling Pilipino)

LG 995 2002 P45 N86

Layunin ng pag-aaral na ito na bigyan ng pagbása ang saysay, salaysay, 
at dalumat ng pantawang pananaw gamit ang impersonasyon. Isang diwa ng 
karanasang Pilipino ang pantawang pananaw. Nakapaloob ito sa karanasan 
at katuturan ng tawa bílang kritisismo, bílang pagtuligsa sa kapangyarihan at 
kaayusan sa lipunan na mababakas mula pa sa oral na tradisyon bago pa dumating 
ang mga Kastila hanggang sa paglaganap ng mass media ngayon. 

Tinutukan ng pag-aaral na ito ang tinaguriang pantawang pananaw, ang 
tawa bílang kritisismo, sa mga isyu at tauhan sa lipunan sa pamamagitan ng 
pagsusuri at pagbása sa isang pamamaraan at daluyan—ang impersonasyon 
bílang palabas sa telebisyon. Sinuri ang Ispup bílang palabas sa telebisyon sa 
tsanel 5 na ginamitan ng impersonasyon, at Eto na ang Susunod na Kabanata ng 
tsanel 2. Ang mga salik ng impersonasyon ay pagsasama at tuluyang hidwaan sa 
panig ng isyu, maskara, at kamalayan. Sabayang pagbása ito sa tauhan at isyung 
panlipunan sa pamamagitan ng tawa. Hindi lámang pang-aliw ang layunin ng 
impersonasyon; bagkus, upang bigyan ng oposisyon sa ideolohiyang nakapaloob 
sa lipunan sa pamamagitan ng pantawang pananaw. Pagsumbat ito sa katauhan, 
pagbubuo ng identidad sa subersiyon, at imbersiyon ng kapangyarihan.

An Buot nin Agta sa Kapalibutan: 
Hakbang tungo sa Pilosopiyang Pangkapaligiran

San Diego, Adona Princesa
Master sa Arte (Araling Pilipino)

LG 995 2002 P45 S36 

Ang tesis na ito ay ginawa para ilahad ang buot ng mga Agta sa mga bagay-
bagay, nang sa paglalahad ay maunawaan ang kanilang búhay at lipunan tungo 
sa pagbuo ng isang Pilosopiya Pangkapaligiran. Ipinapakita dito ang katutubong 
sistema ng kaalaman ng mga Agta ukol sa kanilang karanasang indibidwal at 
panggrupo. Ang kanilang pakikipag-ugnayan sa kapuwa sa loob at labas ng 
kanilang lipunan at ang pakikitungo nila sa kanilang kapalibutan. 

Inilarawan dito ang kalagayan ng mga Agta sa Albay na magpahanggang  
ngayon ay patuloy na nakaligtaan ng ating pamahalaan sa kabila ng paglikha ng 
batas IPRA o R.A 8371 noong taóng 1997 na sinasabing mangangalaga sa kanilang 
kapakanan. Binigyang diin ng pag-aaral na ito ang paglalarawan ng búhay ng 
mga Agta, ang kanilang mga pananaw sa búhay at ang pakikipagsapalaran na 
mapabuti ang kanilang kalagayan. Kinolekta ang kanilang mga awitin na pawang 
patungkol sa pag-ibig bílang bahagi ng paglilinaw ng kanilang mga gawi at ng 
buot.

Pangangatwirang Moral sa Unibersidad ng Pilipinas

Sioco, Ma. Paula G.
Doktorado sa Pilosopiya (Araling Pilipino)

LG 996 2002 P45 S56

Ang pag-aaral na ito ay magbibigay daan sa pagsusuri sa isang aspekto 
ng pangangatwiran: ang pagsisiyasat sa porma gayundin sa nilalaman ng 
pangangatwirang moral ng ilang mga mag-aaral sa Unibersidad ng Pilipinas. 
Isinagawa ang pag-aaral upang makita ang lantay o purong batayan ng kanilang 
pangangatwirang moral. Binigyang pansin ang mga normatibong asumpsiyon 
ng mga katwirang kanilang kadalasang ginagamit. Ang mga ito ay naihahayag 
sa proseso ng pagtatása kung tama o mali ang isang aksiyon. Kasama rito ang 
pagbibigay ng mga katwiran sa kanilang kinilingang panig. 

Layon ng pag-aaral na ito na maisiwalat ang estruktura ng pangangatwirang 
moral ng mga mag-aaral sa pamamagitan ng pagsusuri sa porma gayundin sa 
nilalaman nito. Ito ay isinakatuparan sa pamamagitan ng paggamit ng tatlong 
dilemang moral bílang instrumento ng empirikal na pananaliksik. Kung alam 
natin ang mga katwirang makakukumbinsi at makapagpapakilos sa ating mga 
kabataan, ang kaalamang maidudulot ng pag-aaral na ito ay makatutulong sa mga 
kinauukulan sa hinaharap upang makabuo ng mga programang interbensiyon na 
makapagpapakilos sa ating mga kabataan sa paglinang ng kanilang potensiyal.

Ang Hermeneutika ng Igtingan ng Talinghaga sa Relihiyosong 
Panulaang Tagalog: Pagtalunton sa Landas ng 

Pagpapakahulugan ng Relihiyong Bayan

Dagohoy, Herminio V.
Master sa Arte (Araling Pilipino)

LG 995 2001 P45 D34

Layunin ng pag-aaral na ito na makapag-ambag sa mga pananaliksik na 
nauukol sa pagpapayaman ng kaalaman tungkol sa mga relihiyong bayan. Maaaring 
gamiting suhay ang kinalabasan ng mga pag-aaral tungo sa mithiing matagpuan ang 
mga positibong elementong implisito sa buhay pananampalataya ng mga Kapatiran. 
Ginamit ang metodong hermeneutikal sa pagtalakay ng teksto at idinagdag ang 
konsepto ng igting bilang pagsasalahi ng metodo. Ang igting ay salitang Filipino 
na nangangahulugan ng isang tensiyonadong kalagayan bunga ng pagpapanatili 
ng lakas. Sa paglalapat ng konsepto sa larangan ng pagpapakahulugan, hinihinuha 
ng konsepto ng igtingan na nabubuo ang mga kahulugan sa pag-iigtingan ng 
nakaraan at kasalukuyan, ng konteksto ng teksto at ng bumabasa, ng pangyayari 
at kahulugan. Ang metodong inihahain ay bibigyan ng lapat sa pag-aaral ng mga 
talinghaga sa Panulaang Tagalog. Tinalunton ang landas ng produksiyon ng mga 
pagpapakahulugan sa mga talinghaga mula sa maagang panulaang Tagalog, 
kabilang na ang mga tula nina Francisco Blancas de San Jose at Pedro Herrera na 
naging tampok ang mga talinghaga sa Pasyong isinulat nina Gaspar Aquino de 
Belen at Mariano Pilapil noong ika-18 at 19 dantaon. Nagsilbing halimbawa ang 
mga pasyong nabanggit kung paano ang tangkang pagsasalahi ng pang-unawa sa 
relihiyon ay naganap sa panahong nabanggit. Sa huli, tinalunton kung paano ang 
dalawang panahunan ay nakapag-ambag sa kasalukuyang pagpapakahulugan ng 
mga relihiyong bayan sa loob ng mga talinghagang matatagpuan sa kanilang mga 
awit.

Pag-iisip, Laro at Wika ng Batang Pilipino

Covar, Miriam M.
Doktorado sa Pilosopiya  (Araling Pilipino)

LG 996 2000 P45 C68

May kinalaman ang pag-aaral na ito sa pag-iisip, laro at wika batay sa mga 
kinalap na datos sa konteksto ng paglalaro ng mga piling bata mula sa Child 
Development Center ng Departamento ng Pagpapaunlad ng Pamilya at Bata sa 
Kolehiyo ng Ekonomiyang Pantahanan. Tiningnan ang antas ng pag-iisip, laro, 
at wika ng mga bata ayon sa edad, kasarian, at pangkabuhayang pamantayan at 
lumitaw na umuunlad ang mga ito habang tumatanda ang mga bata. Nakita rin 
ang pagkakaiba ng babae at laláki gayundin ang pangkabuhayang pamantayan sa 
mga nabanggit na aspekto.

Tiningnan ang antas ng pag-iisip ayon sa iba’t ibang uri ng laro at wika 
na ginagawa ng bata ayon sa kaniyang edad, kasarian, at antas pangkabuhayan. 
Tiningnan ang wika sa pamamagitan ng kayarian at balarila ng wika. Nakitang 
lumalago mula sa pagkakongkreto tungong pagkabasal (abstract) ang pag-unlad 
ng pag-iisip, laro, at wika. Nakitang mas panlipunan kaysa pansarili ang laro at 
wika ng mga bata na nagpapatunay sa teorya ni Vygotsky na ang wika ng bata ay 
nagsisimula sa panlipunan tungong pansariling gamit.

Ang Pulitikal na Pagpapasya sa Wika: Daynamiks sa Pagsasabatas 
Pangwika sa Ikawalo at Ikasiyam na Konggreso ng Pilipinas

Cronico, Rolando C. 
Doktorado sa Pilosopiya (Araling Pilipino) 

LG 996 1999 P45 /C76

Sinikap ng pag-aaral na matukoy ang mga panukalang batas na ipinasok at 
tinalakay sa ikawalo at ikasiyam na kongreso. Sinuri nito ang mga idea, mungkahi, 
at mga rekomendasyon sa pagpaplanong pangwika sa Filipino. Layunin nito na 
makagawa ng rekomendasyon sa pagbuo ng isang batas o modelong panglehislatura 
sa pambansang wika na nakabatay sa pagsusuri ng mga resolusyon at aprobado at 
di aprobadong panukalang batas sa ikawalo at ikasiyam na kongreso. Ginamit ng 
pag-aaral na ito ang pananaw nina Rubin at Jernudd (1971) na ang pagpaplanong 
pangwika ay politikal at administratibong gawain para sa paglutas ng mga 
suliranin tungkol sa wika. 

Napatunayan ng pag-aaral na nasa ugali ng mga mambabatas ang politika 
sa wika. Sa katunayan, wala sa pangunahing agenda noong ikawalo at ikasiyam 
na kongreso ang wika. Malaking tulong ang idea at rekomendasyong nabuo sa 
edukasyong panglehislatura at dagdag rin ito na babasahin sa palisi sa wika. May 
ambag din ito sa kaalaman at pag-unlad ng Filipinolohiya o/at Araling Pilipino 
na maaaring tumugon sa mga pag-aaral na maka-Filipino.

Ang Pagkalinang ng Social Work sa Pagtutulungang Pilipino

Veneracion, Ma. Corazon J.
Doktorado sa Pilosopiya (Araling Pilipino)

LG 996 1999 P46/V45

Ipinapakita ng disertasyon na ito ang pangangailangang mapag-aralan 
ang pagtulong sa kapuwa bílang bahagi ng pagpapakataong Pilipino upang 
magkaroon ng orihinal na Pilipinong pang-unawa sa propesyon ng social work. 
Hamon sa iskolarsyip na Pilipino na maglarawan at maging mapanuri sa proseso 
ng paglinang ng katutubo at masasabing “taal” na pagtulong. Layunin ng 
disertasyon na magbalik-tanaw sa pinagmulan ng propesyong social work para 
matáya ang kaugnayan nito sa mga katutubong tradisyon ng pagtulong sa ating 
bansa at lipunan. Tinitingnan ang pagtatagpo ng kanluraning halagahan at ng mga 
katutubong halagahan sa mga larangan ng social work. Sinusuri ng disertasyon ang 
mga larawang-diwa ng mga kasapi sa propesyon at ng kanilang mga nakakaugnay 
sa larangan. Sa pamamagitan ng pag-aaral na ito, nagmumungkahi ng isang 
pagteteorya tungkol sa isang “bagong social work.”

Pilosopiyang Pilipino: Metodo at Wika

Manaloto, Renato B.
Master sa Arte (Araling Pilipino)

LG 995 1998 P5 M36

Inaasahan ng pag-aaral na ito na makapag-ambag sa ikayayaman ng 
diskursong Pilosopiyang Pilipino. Tinatalakay sa pag-aaral ang mga katangian 
ng metodong “Pilosopiyang Pilipino” o pamimilosopiyang nakaangkla sa 
kamalayang Filipino. Inaalam din ng pananaliksik kung bakit mas maaasahan ito sa 
pagpapalutang at pagpapalinang ng pilosopiyang ito. Detalyadong tinalakay nito 
ang mga kinakaharap na suliranin ng mga dalubguro’t pantas na Filipino sa mga 
nangyayaring pagbabago sa mga pangdisiplinang batayang metodo ng Kanluran. 
Tinukoy nito ang iba’t ibang pamamaraan ng paghahayag ng mga Filipino at 
kaisipang nakapaloob dito sa kasaysayang Filipino. 

Inugnay ng pag-aaral ang kaisipang Filipino sa mga kaisipang Silanganin 
at Kanluranin sa paghahambing at paglalahad ng mga konsepto at matitingkad 
na mga pangyayari sa mga kasaysayan nito. Ihinayag din nito ang kalagayan ng 
pagtuturo ng pilosopiya sa Pilipinas, mga tradisyong pampilosopiya, at papel 
ng tradisyong ito sa paglilinang at pagpapaunlad ng mga kaisipang Filipino. 
Ipinaliwanag ang mga dahilan ng pagturing sa Pilosopiyang Filipino bilang 
metodo kaysa sa isang teorya sa paghahanap, pagbubuo, at pagpapayaman ng 
pilosopiya ng mga Filipino; at ang kahagalagan ng metodong ito para mapanatili 
ang kaakuhang Filipino sa kabila ng malawak na impluwensiya ng mga 
Kanluraning kaisipan. Pinunto din ang halaga ng paggamit ng wikang Filipino sa 
paghahayag ng konseptong ito. 

Ang Dulang Panradyong Prinsipe Amante (1949–53) 
ni Clodualdo del Mundo Sr. at ang Produksyon 

ng Isang Anyo ng Kulturang Popular

Del Mundo, Amante A.
Master sa Arte (Araling Pilipino)

LG 995 1997 P45 D45 

Pinagtuunan ng pag-aaral ang partikular na dulang panradyong 
pinamagatang Prinsipe Amante ni Clodualdo del Mundo na naglayong makalikha 
ng isang makabuluhang dula sa isang kilaláng midyum sa gitna ng makasaysayang 
pagtuligsa ng pamahalaan sa mga rebolusyonaryo noong dekada 50.

Layunin ng pag-aaral ang sumusunod: 1) maisalarawan ang prosesong 
nagaganap sa produksiyon ng isang dulang panradyo, partikular sa dulang 
Prinsipe Amante; 2) masuri ang mga aspekto  o sangkap na ginamit sa popular 
na akda upang tangkilikin ng publiko; 3) masuri ang mga aspekto ng ideolohiko 
at tradisyonal na inihabi sa Prinsipe Amante; 4) masuri at magtáya sa layunin ng 
may-akda na gamitin ang popular na akda upang himukin ang masang Filipino; 
at 5) masuri ang kontekstong pangkasaysayan at panlipunan sa paligid ng may-
akda.

Pook at Paninindigan sa Pagpapakahulugan:
Pag-uugat ng Talastasang Sosyalista sa Kalinangang Bayan

Guillermo, Ramon G.
Master sa Arte (Araling Pilipino)

LG 995 1997 H4 G38

Layunin ng pag-aaral na ito na mapatunayan ang pagkakaugat ng 
kaisipang sosyalista sa “kalinangang bayan.” Nais nitong pasinungalingan ang 
mga kaisipang magsasantabi dito na “banyagang ideolohiya” ang sosyalismo at 
Marxismo. Nahahati ito sa dalawang bahagi: 1) mapanuring pagsusuri sa kaisipan 
ni Zeus Salazar sa suliraning pangkalinangan at sa partikular na bahagi ng kaisipan 
ni Salazar sa mga “kilusang kaliwa” at 2) mapanuring “kalinangang Pilipino 
na nagpupuna sa makaisang-panig na pagtingin sa kalinangang bayan bilang 
kabuuang-walang-lamat na nagpapahintulot ng pagbubuo ng istatikong larawan 
na Pilipinong likas na mapagtanggap sa umiiral o “di-mapanghimagsik.” Kakabit 
nito sinuri ang “maagang talastasang sosyalista” sa Pilipinas bilang pagpapatunay 
ng higit na maluwag na modelo ng mapanuring pangkalinangan.

Nagsagawa ito ng pagsusuri sa dalawang nobelang sosyalistang “Banaag 
at Sikat” ni Lope K. Santos, at “Pinaglahuan” ni Faustino Aguilar na kakikitahan 
at pagbabatayan ng sistematisasyon ng diskursong mapanghimagsik. Pinalitaw 
din sa diskurso ang dalawang magkasalungat na agos ng kilusang paggawa na 
nagtutunggali na may bisa hanggang sa kasalukuyan. Tinukoy ang unang agos 
bilang naniniwala sa pagsasaayos lamang ng mga ugnayan sa pagitan ng mga 
uring panlipunan sa “pagbabagong-loob" ng mga naghaharing uri, ang ikalawa 
naman ay mapanghimagsik na agos na naniniwala na kailangang baguhin ang 
kaayusang panlipunan sa diwang mapaghimagsik ng tradisyong sosyalista. 

Si Mama Rosa at ang Camara Baja: 
Ang Papel ng Tagapagtatag sa Pagbubuo ng Kultura

Mata, Roberto C.
Master sa Arte (Araling Pilipino)

LG 995 1997 P46 M37

Isang pagtatangka ang pag-aaral na ito na masinop ang mga kaalamang 
bayan partikular sa paglalahad ng “lihim na kaalaman” sa diskursong milenaryan. 
Layunin nito na magbigay ng mas malalim na pag-unawa sa mga samahan sa 
pagtukoy at pagbibigay-diin sa kultura nito. Binigyang tuon sa pag-aaral ang papel 
ng tagapagtatag sa pagtuturo ng halaga, mithiin, at pamumuhay na hinubog ng 
kapatirang milenaryo. Pinag-aralan nito ang samahang La Iglesia Catolica Filipina, at 
Ama’t Ina ng Santisima Trinidad Camara Baja na grupong Rizalista sa pamumuno ni 
Rosa Palao na itinatag noong 1988. 

Nagtuturo ang samahang ito ng katutubong elemento ng pananampalatayang 
Filipino. Tinukoy sa pag-aaral na gumamit si Mama Rosa ng iba’t ibang mekanismo 
para maituro ang kultura ng kapatiran at matiyak ang pagdidiin at pagtuturo 
ng kultura sa mga kasapi: 1) role modeling; 2) paulit-ulit na pagtalakay sa mga 
bagay na mahalaga sa lahat; 3) mga dasal at ang pagsisiyam; 4) pagpapahalaga 
sa espasyo; at 5) sama-samang isolasyon sa mga hindi nakatutupad sa atas ng 
kapangyarihan. Nais ng pananaliksik na maipaliwanag kung paano nagsilbing 
tagapagsulong at tagapagpaliwanag si Mama Rosa sa mga pangyayaring materyal 
at espirituwal para sa pagkamit sa “kaligtasan” at “kaligayahan” ng kapatiran.

Isang Pagsusuri sa Panlipunang Konsepto ng Utang na Loob

Motin, Borromeo B.
Master sa Arte (Araling Pilipino)

LG 995 1997 P5 M68

Tinatalakay ng pag-aaral na ito ang iba’t ibang aspektong may kaugnayan sa 
pagkakahubog sa kaisipan ng salitang “utang na loob” at masuri ang iba’t ibang 
panlipunang konteksto nito. Nais nitong bigyang kahulugan ang salitang “utang 
na loob” at bigyang paliwanag kung paano ito dapat tinitingnan bilang isang salik 
sa kabuuang pagpapahalaga ng mga Filipino bilang tao. Isa itong pagtatangkang 
ipaliwanag at unawain sa paraang analitikal ang mga salik at konsepto katulad ng 
utang, loob, hiya, pamilya, kapuwa-tao, at pakikitungo o pakikisama na bumubuo 
sa panlipunang halagahan ng mga Filipino sa pananalig na may kaugnayan sa 
paglilinang ng nasabing konsepto ng utang na loob. 

Sinubukang sagutin ng pag-aaral kung kailan at papaano nagsimulang 
magkaroon ng utang na loob ang isang tao at papaano ipinapakita ang pagtanaw 
ng utang na loob ng pinagkautangan. Tiningnan din kung bakit kailangang 
kilalanin ang utang na loob at ano ang mahihita ng hindi marunong kumilala sa 
utang na loob. Tinalakay din kung kailan masasabing walang utang na loob ang 
isang tao at kailan hindi dapat tumanaw ng utang na loob.

Ang Diskursong Panlipunan sa mga Pelikulang 
Masaker ni Carlo J. Caparas

Raneses, Jaime Martin Jr. R.  
Master sa Arte (Araling Pilipino)

LG 995 1996 P45 R36

Layunin ng pananaliksik na malaman ang diskursong panlipunan sa 
mga pelikulang masaker ni Carlo J. Caparas sa pamamagitan ng pagsaliksik sa  
estruktura ng kuwento, sa morpolohiya ng mga tauhan at sa politikal na teksto nito. 
Tiningnan din nito ang katangian, kahalagahan, at kahulugan nito bilang produkto 
ng kulturang popular at inilapat ito sa konteksto ng sosyo-ekonomiko-politikal 
na sitwasyon sa Pilipinas. Nais din nitong bigyang-linaw ang ugnayan ng komiks 
bilang larangang pinagmulan at inspirasyon ni Caparas sa kaniyang mga pelikula. 

Tunguhin ng proyektong ito na maging ganap ang posibilidad ng pagbabago 
sa lipunan sa pamamagitan ng pagbatikos sa mga mapang-aping estruktura at 
pagsulong ng mapagpalayang diskurso ng mamamayan. Naipakita nitong ang 
mga pelikulang masaker ni Caparas ay may malaking kinalaman sa dominanteng 
kultura at ekonomiya at sa pagkontra sa kaayusang ito. Ipinapakita ng pag-aaral 
na ito na hindi lamang simpleng libangan ang pelikula sa Pilipinas dahil mayroon 
itong malaking kinalaman sa umiiral na ekonomik at politikal na sistema sa bansa.

Pagkatao ng NGO Workers: 
Isang Prosesong Pagsilip sa Kaso ng OSCI Batch ’88

Vidal, Leah H. 
Master sa Arte (Araling Pilipino)

LG 995 1996 P45 V54

Layunin ng pag-aaral na malaman kung paano nahuhubog at anong uri 
ng pagkataong mayroon ang mga naninindigan para sa kapuwa at panlipunang 
pagbabago katulad ng grupo ng mga nakababatang NGO Workers na OSCI 
Batch ‘86. Nais sagutin ng pag-aaral kung anong uri ng mga tao ang nais na 
ganap na makapaglingkod sa kapuwa, at anong uri ng pagkatao ang nabubuo sa 
pagbubuhos ng sarili para sa kapakanan ng iba. Nakita na nahikayat ang grupo 
sa simula ng programadong pang-aakit hanggang sa unti-unting nahubog ang 
pananaw at kasanayan nila sa gawaing pag-oorganisa at pagpapaunlad ng lipunan. 
Sa pamamagitan ng pagtukoy ng katangian, pagtingin, gawi at mga elemento ng 
kalooban, natatangkang makabuo ang pag-aaral ng paglalarawan ng pagkatao ng 
mga NGO worker na makatutulong para makilala at maunawaan sila nang ganap. 
Makatutulong din ang resultang ito ng pag-aaral sa paghubog ng ibang mga NGO 
worker.

"Gaati-ati sa Sto. Nino" Ati-atihan: Kasaysayan at Sining

Ilagan, Liza Ann A.
Master sa Arte (Araling Pilipino)

LG 995 1995 A75 I42

Tinatalakay ng pag-aaral ang pagbabagong naganap sa pagdiriwang ng Ati-
atihan simula dekada ‘20 sa bayan ng Kalibo, partikular sa ritwal ng pagdiriwang, 
kasuotan, instrumento, musika at sayaw, at ang paghahanda at partisipasyon 
ng mga mamamayan. Gumamit ito ng pagsasalaysay at pagsasalarawan ng mga 
nakalap na datos at ikinawing sa kalagayan ng lipunan para sa layunin nitong 
masuri ang mga sanhi ng pagbabago para matukoy ang esensiya ng transpormasyon 
ng pagdiriwang.

Inilahad nito ang tagumpay na natamo ng transpormasyon ng selebrasyong 
Ati-atihan. Tinalakay din ang banggaan ng Simbahang Katoliko at lokal na 
pamahalaan sa mga pagbabago ng selebrasyon. Sinuri din nito ang motibo ng 
lokal na pamahalaan sa mga ibinibigay na bagong direksiyon sa selebrasyon. 
Binigyang-pansin din ang pagtampok ng motibong panturismo sa pagpapaunlad 
ng pagdiriwang ng Ati-atihan at kung paano nito unti-unting nagawang 
komersiyalisado ang selebrasyon mula sa katutubong kasuotan, mga instrumento 
at musikang ginagamit, partisipasyon ng komunidad, at sa mga ritwal ng 
pagdiriwang. Nakita sa pag-aaral ang pangingibabaw ng pangkomersiyong 
gamit kaysa tradisyonal na gamit na espiritwal o kultural.

Barayti ng Dagupan Filipino sa Ilang Programa 
ng Radyo sa Dagupan City

Mendigo, Rosalina A. 
Master sa Arte (Araling Pilipino) 

LG 995 1995 P45 M46

Nais matuklasan ng pag-aaral kung ang lumalaganap na barayti ng Dagupan 
Filipino ay mayroong malaking papel sa pagtataguyod ng Wikang Pambansa 
gamit ang pag-aaral ng leksikon at morpolohikal na pagsusuri sa ginamit na 
Filipino ng ilang programa sa radyo sa Dagupan City. Nakabatay ito sa tatlong 
buwang nairekord at transkripsiyon ng mga programa ng estasyong DWCM, 
DWDW, DWHT, DWHY, DZMG, at DZRD. Tinalakay nito ang radyo at Kapisanan 
ng mga Broadcaster sa Pilipinas sa Dagupan City at ang kaligirang kasaysayan ng 
mga nabanggit na programa para makita ang kabuuang larawan ng asal at gawi ng 
mga anawnser o tagapagbalita na gumagamit ng wika o barayti na naipalalaganap 
nila. Nagsasaad ito ng pangkalahatang resulta ng paglalarawan at pag-aaral ng 
Dagupan Filipino bilang barayti na lumalaganap sa Pangasinan.

Diyandi: Alaala ng Kahapon, Panaad sa Kasalukuyan 
at Larawan ng Tunggalian

Navidad, Estrella T. 
Master sa Arte (Araling Pilipino)

LG 995 1995 P43 N38

Pamaraang palarawan, pagmamasid at interbyu ng mga dating Diyandi ang 
ginamit ng pag-aaral para matuklasan ang kahalagahan ng ritwal ng Diyandi sa 
buhay ng lipunan at kultura ng mga Iliganon. Kinasasangkutan ang pag-aaral ng 
ugnayan ng etnikong grupo ng mga Kristiyano, Muslim, at di-Kristiyano na may iba’t 
ibang kultura at tradisyon. Ambag ang pag-aaral na ito sa Pambansang Panitikan at 
Kultura kung saan makikita ang identidad ng isang unikong ugnayan ng kulturang 
Higaonon (di-Kristiyano), Maranao (Muslim), at Kristiyano (binyagan). 

May apat na layunin ang pag-aaral: (1) pagdokumento at paglarawan ng 
sangkap/proseso ng ritwal ng Diyandi, (2) pagkolekta at pagdokumento ng 
mga berso, awit, at sayaw, (3) pagkolekta ng mga materyal na impormasyon 
na may kaugnayan sa kultura ng Higaonon at Maranao na nakikita sa ritwal ng 
Diyandi (4) pagbalangkas ng mga problematiko sa relasyon ng Diyandi, ritwal at 
pangkulturang pagbabago.

Nagbabalik-tanaw ito sa nakaraang kultura o tradisyon ng mga taal o 
katutubong Iliganon. Magagamit itong bukal ng impormasyon na maaaring 
mapanghawakan ng mga susunod na henerasyon ng Iliganon. Isa ito sa mga 
unang nagtangkang likumin at idokumento ang mga berso, awit at sayaw ng 
Diyandi at makolekta ang mga salaysayin sa mga kababalaghan sa buhay ng mga 
Iliganon at sa patron nilang si Senyor San Miguel. 

Pahiwatig: Tuwiran at Di-tuwirang Pagpapahayag 
sa Konteksto ng Kulturang Pilipino

Maggay, Melba P. 
Doktorado sa Pilosopiya (Araling Pilipino)

LG 996 1994 P45 M34

Ang pag-aaral ay pagsusuri sa tuwiran at di-tuwirang pagpapahayag 
sa konteksto ng kulturang Filipino na batay sa teksto ng mga kagawiang 
pangkomunikasyon ng mga Filipino. Ginamit nito ang pahiwatig bilang isang 
archetypal pattern o pangunahing pamamaraan ng pagpapahayag mula sa berbal 
at di-berbal na mekanismo nito sa iba’t ibang konteksto ng pag-iral.

Nais palitawin at ilarawan ng pag-aaral sa interpersonal na komunikasyon 
ang katangi-tanging pamamaraan ng paghahatid ng mensahe ayon sa iba’t ibang 
mga variable katulad ng berbal, di-berbal, pagsasaayos ng espasyo, pandama, at 
iba pa. Ibinase ng pag-aaral ang obserbasyon sa gamit na wika ng mga Filipino, 
hiram man o katutubo. Nakasalig ang buong pag-aaral sa katutubong kultura 
bilang sistema ng pag-oorganisa ng aspekto ng pagpapahayag ng mga Filipino.

Si Teofilo Sauco at ang Produksyon ng Nobela sa 
Loob ng Kulturang Popular (1923–1969)

Agapito, Raymund C.
Master sa Arte (Araling Pilipino) 

LG 995 1993 P43 A34

Nakasentro ang pagsusuri sa isang pagtatangka na makabuo ng pag-aaral 
tungkol kay Teofilo Sauco bílang isa sa mga pangunahing nobelista. Nais din ng 
pag-aaral na makagawa ng bagong pagpapahalaga sa mga akda ng nobelista at sa 
lahat ng manunulat ng nobelang popular. Nagbigay ito ng tuon sa produksiyong 
pampantikan mula 1923 hanggang 1969, partikular na ang kontekstong 
pangkasaysayan, lipunang kinapapalooban, mga impluwensiya, at pinagmulan ng 
mga akda ng nobelista. Sinubukang hanapin ng pag-aaral ang relasyon ng pagkatao 
ng nobelista sa kaniyang mga akda. Ginawan din ng pagtatása si Teofilo batay sa 
tagal at dami ng kaniyang naisulat na akda sa konteksto ng kulturang popular at ng 
kontribusyon nito sa panitikan.

Mahalaga ang pag-aaral, dahil ito ang unang pagtatangkang bigyan ng 
panimulang pag-aaral si Teofilo Sauco bílang isa sa mga pangunahing manunulat 
ng kaniyang panahon na nailathala sa mga pahayagang pangmasa at may 
malalaking sirkulasyon.

Anak ng Lupa: Antropolohikal na Pag-aaral 
sa Buhay at Pananaw Nayon sa Pilipinas

Landicho, Domingo G.
Doktorado sa Pilosopiya (Araling Pilipino)

LG 996 1993 P45 L35 

Naglalaman ang pag-aaral na ito ng dalawang bahagi. Una, ang nobelang Anak 
ng Lupa na nag-aanalisa ng ugali, kasarinlan, at búhay sa nayon sa pamamagitan 
ng isang istoryang nagsasalaysay at nagpapakita ng pamumuhay, kabuhayan, at 
mentalidad ng mga tagabaryo. Naging gabay sa pagsulat ng nobela ang diwa ng 
isang partikular na pook kaya’t nagkaroon ng mga tiyak na tao at pagkatao sa mga 
karakter sa nobela. Tinangka rin nitong saklawin ang pangkalahatang pananaw 
sa mga kanayunan gamit ang isang tiyak na nayon, ang Luntal, na pinayaman ng 
makrokosmong pananaw sa ebolusyon sa ekonomiya, politika, at ideolohiya ng 
buhay-nayon sa Pilipinas. 

Nasa ikalawang bahagi ang antropolohikal na pag-aaral at pagsusuri sa 
daluman ng nobela na nagpapakita sa nayon sa isang pananaw na umuunlad ang 
dimensiyon mula sa piyudal na sapot tungo sa diwang mapagpalaya.

Pagsasalarawan ng Kolektibong Pananagutan

Legaspi, Augusto V.C.
Master sa Arte (Araling Pilipino)

LG 995 1991 P7 L44 

Nilinaw at inilarawan sa pag-aaral na ito ang konsepto ng Kolektibong 
Pananagutan partikular sa mga mahahalagang salik o elemento na gumaganap sa 
proseso ng pagkabuo nito. Layunin nitong isalarawan ang proseso ng paggamit 
nito batay sa pangangailangan at adhikain ng isang parokya at suriin ang konsepto 
ng pananagutan at kawalan nito para malaman ang mahahalagang aspekto ng 
pakahulugang ibinibigay dito.

Nalaman sa pag-aaral na ang mga kinikilálang salik sa batayang 
pangkaisipan ay gumaganap nga sa pagtatatag ng kolektibong pananagutan. 
Napag-alaman din na ang patuloy na partisipasyon ay naapektuhan ng tatlong 
salik: 1) ang pangangailangan ng mga kasapi, 2) mga hadlang sa paglahok, at 3) 
ng iba’t ibang uri ng suporta sa paglahok. Nakita na hindi kailangang matugunan 
ng komunidad ang mga kinikilálang pangangailangan ng mga kasapi, ngunit 
mahalagang may makita silang utility o ‘gamit’ sa kanilang pakikilahok.

Pagpaplanong Pangwika tungo sa Modernisasyon: 
Karanasan ng Malaysia, Indonesia, at Pilipinas

Constantino, Pamela
Doktorado sa Pilosopiya (Araling Pilipino)

LG 996 1990 P45 C65

Layunin ng pag-aaral na ito na suriin ang mga pagpaplanong pangwika tungo 
sa modernisasyon ng mga wikang pambansa ng Malaysia, Indonesia, at Pilipinas. 
Inaasahan din na makadadagdag ang pagsusuring ito ng mga idea at impormasyon 
kaugnay sa teorya at praktika ng pagpaplanong pangwika sa Pilipinas. Ginawang 
batayan ang idea na ang pagpaplanong pangwika ay isang manipestasyon ng 
ideolohiya ng bansa at ang lakas at determinasyon ng ideolohiyang ito ay makikita 
sa sigasig ng gobyerno sa pagpapatupad nito.

Ibinatay sa sumusunod ang pagsusuri sa tatlong bansa: 1) palisi sa wikang 
pambansa at wika ng edukasyon; 2) reaksiyon ng mamamayan sa mga palisi; 
3) papel ng Ingles sa edukasyon, at 4) implementasyon batay sa gawaing 
pangmodernisasyon ng wika. Mayroong mga pagkakahawig at pagkakaiba ang 
mga bansang ito. Batay sa mga pagkakapareho at pagkakaibang ito, sinuri ang mga 
lingguwistiko, edukasyonal, sikolohiko, sosyo-ekonomiko at sosyo-politikal na 
implikasyon ng pagpaplanong pangwika sa Pilipinas. Sa hulí ay gumawa ng mga 
rekomendasyon para makatulong sa pagbubuo ng palisi at pagsasakatuparan nito 
sa Pilipinas at sa ibang bansa. Ang mga ito’y pagsusuri sa layunin ng edukasyon, 
ng bilingguwal na palisi sa edukasyon, ng tunay na papel na dapat gampanan 
ng isang wikang pambansa, at ng pagbibigay ng importansiya sa ahensiya ng 
gobyerno na tunay na magpapalaganap at magpapayaman sa wikang pambansa.

Mga Tinig mula sa Ibaba: Kasaysayan ng Partido Komunista 
ng Pilipinas at Sosialistang Partido ng Pilipinas 

sa Awit, 1930–1955

Maceda, Teresita G.
Doktorado sa Pilosopiya (Araling Pilipino)

LG 996 1990 P45 M33

Ang pananaliksik na ito ay isang pag-aaral ng kasaysayan ng mga 
organisasyong itinuring na radikal—ang Partido Komunista sa Pilipinas, 
Sosyalistang Partido ng Pilipinas, at mga itinatag nitong kilusang HUKBALAHAP, 
at Hukbong Mapagpalaya ng Bayan—na binigyang tinig ng kanilang mga 
awit. Sinikap na bakasin ang pagyabong ng mga organisasyong ito mula nang 
maitatag noong 1930 sa kaso ng PKP at SPP, sa pag-iisa ng dalawang partido 
noong 1938, sa pagtatayo nila ng HUKBALAHAP noong 1942 para labanan ang 
pag-iral ng pasismong Hapon sa bansa noong Ikalawang Digmaang Pandaigdig, 
sa reaktibasyon ng hukbo bílang Hukbong Mapagpalaya ng Bayan pagkatapos 
ng digmaan at paglubog nito noong 1956. Nakapokus ang buong pag-aaral sa 
artikulasyon ng mga karaniwang kasapi na matutunghayan sa kanilang mga awit 
na nilikha.

Sa kabuuan, ang pag-aaral na ito ay pagbibigay-tinig sa mga matagal nang 
piníping bahagi ng ating kasaysayan. Maituturing din na ang pag-aaral na ito ay 
isang pag-aaklas ng mga kaalamang matagal nang na-marginalize at pinípi. Isa 
itong pagwasak ng hegemonya ng nakasulat na kasaysayan.

Ang Kababaihan sa Panulaan ng Pilipinas 
(Tagalog, Iloko, Ingles) 1889–1989

Santiago, Lilia Q.
Doktorado sa Pilosopiya (Araling Pilipino)

LG 996 1990 P45 S26

Tinalakay sa pananaliksik na ito ang nangyari sa panulaan na may kaugnay 
sa kababaihan mula sa hulíng dekada ng siglo 19. Nagsimula sa panahong 
natukoy ang pagkilos ng kababaihan, sa panahong ito namulat ang kababaihan 
sa kahalagahan ng papel nila para sa pagbabago ng lipunan. Sinaliksik ang likha 
ng kababaihang makata mula 1889 at sinubaybayan ang pag-unlad ng mga ito sa 
loob ng isang siglo. Mahalaga ang taóng ito kapuwa sa kasaysayan ng panitikan at 
kilusang kababaihan ng bansa. Nailathala rin sa taóng ito ang mga tula ni Leona 
Florentino, tampok na makata at napabílang sa antolohiya ni Mme. Andzia Wolska, 
ang Bibliotheque Internationale de Ouvres de Femmes at natanghal sa “Exposition 
Internationale” sa Paris. Tinalakay din sa pananaliksik ang pag-unlad ng panulaan 
ng kababaihan sa tatlong wika—Iloko, Tagalog, at Ingles ayon sa pag-unlad ng tula 
ng mga makatang babae. Ikinategorya dito ang iba’t ibang tula ng mga makata 
bílang tulang pansarili o panloob, tulang babaylan o panlabas at tulang pangkanon 
o pampanitikan. Sinundan din ang pag-unlad ng panulaan ng mga pangunahing 
makatang babae na napatampok sa tatlong panahon ng pag-unlad ng feminismo, 
feministang panulat, at panulaan sa bansa.

Ang Semiotika ng Anting-anting

Pambid, Nenita D.
Master sa Arte (Araling Pilipino)

LG 995 1989 P45 P34 

Inalam sa pananaliksik ang semiotika ng anting-anting sa pamamagitan ng 
paghihintay ng iba’t ibang aspekto ng kultura ng anting-anting, mula sa teknolohiya 
o paggawa, kung saan matatagpuan, klasipikasyon at pag-uuri ng mga anting-
anting ayon sa mito ng paglikha ng Infinito Dios na isinapigura at nagkahugos 
sa anyo ng Retablo ng Paniniwala na makikitang pitak-pitak sa mga altar ng 
simbahang milenaryo, librito, libro, poster at mga drowing ng Kadeusan. Tinalakay 
din sa pananaliksik ang iba’t ibang aspekto ng gamit nito; ang pinaniniwalaang 
kababalaghang nalilikha, consagracion, at pagbubúhay ng anting-anting sa 
pamamagitan ng orasyon para mapaandar ang potensiya at bisa nito, at ang pag-
aalaga sa pamamagitan pa rin ng panalangin o orasyon at matayog na pananalig sa 
kapangyarihan ng anting-anting.

Layunin ng pag-aaral na ito na mabigyang kahulugan o interpretasyon ang 
anting-anting na nabibili sa Quiapo, Maynila, gayundin ang masuri ang kulturang 
nalikha nito. Sinuri din ang simbolismong nakapaloob dito at ang kahulugan ng 
anting-anting sa konteksto ng lipunang Filipino. Para mabigyang kahulugan ang 
simbolismong nakaukit dito, 150 na halimbawa ng anting-anting mula sa Quiapo 
at mga pribadong kolektor ang sinuri.

Mga Panandalian at Pangmatagalang Epekto ng Pandarayuhan: 
Ang Kaso ng Ilang Piling Sambahayan ng Lumban

Medel, Carolyn C.
Master sa Arte (Araling Pilipino)

LG 995 1988 P45 M43

Ang pag-aaral na ito ay batay sa mas malaking pag-aaral na ginawa ni Arcins, 
Bautista, at David noong taóng 1984 hanggang 1985. Sa pag-aaral na ito, limang 
daan at anim na manggagawang Pilipino ang kinapanayam. Pinili sa apat na 
probinsiya (Pampanga, Bulacan, Cavite, at Laguna) na may malaking konsentrasyon 
ng manggagawang mandarayuhan at sa ilang bahagi ng Metro Manila ang mga 
nasabing manggagawa. Ang may-akda ang isa sa mga nag-interbyu sa Cavite at 
Laguna. Napagtanto niya na maaari pang magsagawa ng mas malalim na pag-aaral 
sa lalawigan ng Laguna.

Layunin ng pananaliksik na ito na pag-aralan ang mga salik sa iba’t ibang 
antas na sanhi o naghuhugos ng pandarayuhan ng mga Pilipino at ipakita ang 
mga posibleng panandalian at pangmatagalang epekto ng pandarayuhan sa 
indibidwal at sambahayan. Sa pangkalahatan, may dalawang magkaibang 
pananaw sa pag-aaral ng pandarayuhan. Isa ay mula sa perspektiba ng indibidwal 
at ang pangalawa naman ay mula sa perspektibang estruktural.

Ang mga Balikbayang Hawayano ng Ilocos Norte: 
Pandarayuhan at Pagbabalik

Pua, Rogelia Eben Pe
Doktorado sa Pilosopiya (Araling Pilipino)

LG 996 1988 P45 P83 

Ang Hawayano ay tumutukoy sa mga Ilokanong nandayuhan sa Hawaii at 
bumalik sa Pilipinas partikular sa bayan ng Ilocos Norte. Tinalakay sa pananaliksik 
na ito ang pandarayuhan ng mga Ilokano sa Hawaii at ang kanilang pagbabalik sa 
Ilocos na kinapalooban ng mga karanasan ng pag-angkop sa bago at nagbagong 
sitwasyon at kapaligiran sa pamamagitan ng pagpapatuloy at pagkahinto ng mga 
kaugalian, paniniwala, identidad, at estruktura. 

Ginawa ang pananaliksik na ito para maunawaan ang karanasan ng mga 
balikbayang Hawayano (mga Ilokanong dayuhan sa Hawaii at bumalik sa Ilocos) 
sa kanilang pandarayuhan at muling pagpasok sa kultura at lipunang Ilokano. 
Kasama sa saklaw ng mga paksang tinalakay ay ang búhay nila sa Ilocos bago 
nagdayuhan sa Hawaii, at ang kanilang naging búhay at karanasan sa Hawaii, 
pagkakaiba ng Ilocos at Hawaii, at karanasan sa pagbalik sa Ilocos.

Ang Nagbabagong Larawan ng Amerika 
sa Tulang Tagalog, 1898–1972

Ignacio, Violeta S.
Doktorado sa Pilosopiya (Araling Pilipino)

LG 996 1985 P515 I45 

Ipinapakita sa pag-aaral na ito ang nagbabagong katotohanang 
pangkasaysayan sa bawat panahon ng pananakop, 1898–1972. Ipinaliwanag 
ang pagbabago ng anyo ng Amerika sa pagbabago ng kamalayan/ideolohiya 
ng makata. Maihahalintulad din ang pag-aaral na ito sa isang graph kung saan 
iginuguhit ang paitaas o pababang pagtingin ng makata sa Amerika. Naglagay din 
ng listahan sa likod ng bawat bahagi ng pag-aaral para lalong maging malinaw ang 
mga larawang nasinag sa tula. Ipinaliwanag rin sa pag-aaral ang mga pangyayaring 
pangkasaysayan kung saan may reaksiyon ang makata. Nasinag sa tula ang pang-
unawa ng makata sa naganap na pangyayari sa bansa. Ang mga tula mismo ang 
tumukoy sa mga isyu o pangyayari kayâ tumugma ang nilalaman ng tula sa mga 
pangkasaysayang pangyayari. Kung mali o tama ang pang-unawa ng makata ay 
malalaman sa pagsusuri sa kaniyang tula na ginawa sa kaalaman ng pag-aaral na 
ito.

Ito rin ang unang pagtatangkang suriin ang larawan ng Amerika sa tulang 
Tagalog. Para maipakita sa mambabasá ang kabuuan ng tulang pinag-aralan, 
naglagay ng  antolohiya sa disertasyong ito. Ang mga tulang isinama dito ay pinili 
ayon sa kagandahan ng nilalaman at sa pangangailangang makapagbigay ng 
halimbawa ng tula sa bawat panahon at sa mga isyung tinalakay. Pinahalagahan 
din at pinag-aralan ang reaksiyon ng makata sa imperyalismong Amerikano at 
ang larawan ng Estados Unidos na nabuo sa kaniyang tula.

Tungo sa Mas Makabuluhang Pakikilahok ng mga Tao 
sa Pagbabago at Pag-unlad: Pag-aaral ng mga Paniniwala't 

Karanasan ng mga Tao sa Pagpapaunlad

Manalili, Angelito G.
Doktorado sa Pilosopiya (Araling Pilipino)

LG 996 1985 P45 M36 

Ang pag-aaral na ito ay pagsusuri ng mga pananaw at karanasan ng mga 
tao sa pag-oorganisa at sama-samang pagkilos. Layon nitong makabuo ng isang 
alternatibong pananaw at proseso ng pag-oorganisa ng pamayanan batay sa mga 
pananaw at karanasan ng mga tao. Hindi lámang sa mga nasusukat na pamantayan 
tumuon ang pananaliksik, kundi pati sa proseso ng pag-oorganisa at sama-samang 
pagkilos ng mga tao para sa sarili nilang kaunlaran. 

Sinikap ng pag-aaral na mabigyan ng perspektibang pangkasaysayan ang 
pag-oorganisa ng pamayanan. Pinalalim din ang pagsusuri ng ginagawang pag-
oorganisa ng pamayanan sa pamamagitan ng pagpunta sa masang kasapian 
mismo at mga organisador para maiulat ang pag-oorganisa ng pamayanan sa 
pananaw ng masang kasapian ng organisasyon. Para mas maisakatuparan 
ang layunin ng pag-aaral na ito, sinikap na isabúhay ang isang konsepto ng 
pananaliksik na may makabuluhang kaugnayan ang mananaliksik at ang mga 
taon (people researcher partnership). Sa ganitong pamamaraan ng pananaliksik, 
tuwirang kalahok ang mga tao mismo dahil buháy na buháy ang inter-aksiyon ng 
mga tao at ng mananaliksik.

Pagbabago at Pag-unlad sa Lalawigan ng Bulakan: 
Isang Panimulang Kasaysayan

Veneracion, Jaime B.
Doktorado sa Pilosopiya (Araling Pilipino)

LG 996 1984 P45 V46 

Ang pag-aaral na ito ay isang pagsasakasaysayan ng agham panlipunan o 
pagsusuri ng lipunan. Ito ay isang kasaysayan sapagkat ang “pagbabago at pag-
unlad”  na tinatalakay ay ipinaloob sa isang tiyak na “panahon” na makikita sa 
ginawang peryodisasyon. Isa itong pagtalakay na nakapaloob sa magkakaugnay 
na proseso at pangyayari sa mga tiyak na pangkat ng tao, lugar, at panahon. Sa 
pag-aaral na ito, ang pag-uugnay-ugnay ng mga pangyayari ay susunod sa 
ganitong pamamaraan: ang mga kabanata ay may malawak na pagtalakay sa 
antas ng kalikasan at estruktural ngunit iikot sa ilang partikular na pangyayari 
na nagpapakita ng pagbabago (“conjuncture”). May kaugnayan ang mga 
pagbabagong ito sa pakikibaka ng mga tao laban sa estruktura ng pang-aapi o 
kawalan ng kalayaan. Kung kayâ’t sa bawat kabanata, makikita ang kombinasyon 
ng paghamon sa sistema sa panahong humihina ang mga institusyon nito at ang 
panahon ng katatagan matapos ang panahon ng pag-aalsa.

Hidwaan at Damayán sa Nagbabagong Lipunan 
sa Kalagitnaang Mindanao

Santiago, Dante R.
Doktorado sa Pilosopiya (Araling Pilipino)

LG 996 1983 P45 S26 

Pokus ng pag-aaral na ito ang hidwaan at damayán sa nagbabagong 
lipunan. Tinipon at sinuri ang mga bagay-bagay at pangyayaring kaugnay, 
tuwiran o hindi, ang pagkakasundo-sundo at pag-aalitan sa lipunang dumaranas 
ng pagbabago. Bihirang makatawag ng pansin ang damayán at pagtutulungan 
dahil ito ay karaniwang inaasahang pangyayari. Ngunit ang alitan at hidwaan ay 
pinag-uukulan ng talino, iniiwasan hangga’t maaari ngunit nagiging hantungan sa 
sandaling matinag ang kapayapaan.

Layunin ng pananaliksik na ito na malaman at masuri ang dahilan at ang 
kinahinatnan ng damayán; hidwaan sa nagbabagong lipunan; at pag-aralan, 
suriin, at linawin kung paano nagsisimula at saan humahantong ang ganitong 
kalagayan. Nais din nitong malaman at masuri ang mga bagay kaugnay ng 
hidwaan at damayán sa nasabing lipunan at makabuo ng mga nararapat na susog 
para mapag-ibayo ang damayán at  tuluyang maiwasan ang hidwaan.

Ang mga Awiting-bayan ng Bataan: 
Isang  Pag-aaral  ng Pampulangan-pangkasaysayan

Legaspi, Felisa R.
Doktorado sa Pilosopiya (Araling Pilipino)

LG 996 1981 P45 L44

Layunin ng pag-aaral na ito na makapagtayo ng isang artsibo ng mga awiting-
bayan sa Bataan para makatulong sa partikular na pagsasaliksik at konserbasyon 
ng isang bahagi ng kultura ng mamamayan ng Bataan at makadagdag sa panlahat 
na koleksiyon ng mga awiting-bayan sa Pilipinas. Layon din nito na maunawaan 
ang isang bahagi ng kultura at ng kasaysayan ng Bataan at maging ambag ito sa 
kasaysayan at kultura ng Pilipinas. Sa pamamagitan din ng pag-aaral, nilalayong 
maisagawa ang isang pampulangang-pangkasaysayang pagsusuri ng mga awiting-
bayan sa lalawigan. Nais ding makabuo ng isang masaklaw na antolohiya ng mga 
awiting-bayan sa Bataan at mga musika nito.

Napatunayan sa pag-aaral na ang awit ay nakapagpapagalaw o 
nakapagpapakilos sa mamamayan at masasabing salamin ng kanilang kaluluwa, 
damdamin, at pag-iisip. Sa kabuuan, inaasahan na ang masistemang koleksiyong 
ito ay magiging ambag ng Bataan sa katipunan ng mga awiting-bayan sa Pilipinas 
at maging simula ng mga puspusang pananaliksik sa iba’t ibang kaalamang-
bayan.

Ang Panunuring Pampanitikan Hinggil 
sa Nobelang Tagalog, 1905–1941 

Torres, Maria Luisa F.
Master sa Arte (Araling Pilipino)

LG 995 1981 P45 T67

Bahagi ang pag-aaral na ito ang kasalukuyang pagsisikap na ipaliwanag 
ang ilang batayang kritikal sa pagsasanay sa panunuring pampanitikan o 
kritisismo bago ang Digmaang Pasipiko. Batay sa nakalap na mga materyales 
sa mga pangunahing aklatan, sinikap na makabuo ng mga obserbasyon hinggil 
sa panunuring pampanitikan sa nobela sa pagitan ng mga taóng 1904 at 1941. 
Sa partikular, ninanais na makapagsagawa ng mga pansin sa pamantayang 
pampanitikang ginamit ng mga manunuri o kritiko sa kanilang mga pagtalakay sa 
mga nobelang Tagalog na nalathala sa mga panahong nabanggit.

Ang pag-aaral ay resulta ng nakalap na mga materyales sa panunuring 
pampanitikan sa Tagalog bago ang Digmaang Pasipiko. Binubuo ito ng mga puna 
at pansin ng mga kritiko sa mga nobelang nalathala sa kanilang panahon. Ang 
pagsasaalang-alang sa mga tao na namamagitan sa 1905 at 1941 ay ibinunsod ng 
ilang paninindigan.

Ang Dalumat sa Lipunan sa Makalipunang Kuwento 
ng mga Kinatawang Manunulat sa Pilipino, 1958–1972

Cruz, Patricia M.
Doktorado sa Pilosopiya (Araling Pilipino)

LG 996 1980 P45 /C78

Inalam sa pag-aaral na ito ang dalumat sa lipunang binigyang pahayag sa 
makalipunang kuwento ng labing-apat na manunulat na ipinalagay na kinatawan 
ng kanilang panahon (1958–1972). Hinango ang dalumat sa lipunan mula sa mga 
pagpapahalagang kanilang itinampok sa kanilang makalipunang kuwento na 
siyang batayang materyales ng pag-aaral. Ideolohiya ang kategoryang ginamit sa 
pag-aaral. Halaw ito sa kategoryang analitikal na pananaw-mundo na ipinanukala 
ni Lucian Goldmann. Pinagtibay sa pag-aaral na ang ideolohiya ay isang katunayang 
pampanitikan o salik na nilalaman ng anyo ng akdang pampanitikan.

Ginamit na batayang konseptuwal ng pag-aaral ang materyalismong 
historikal na isinabalangkas nina Karl Marx at Friedrich Engels. Isa itong teorya 
at pamamaraan ng pagdalumat sa lipunan bílang isang kabuuan at isang proseso. 

Kasaysayan at Estetika ng Komedya sa Parañaque

Tiongson, Nicanor G.
Doktorado sa Pilosopiya (Araling Pilipino)

LG 996 1979 P515 T55 

Ang pag-aaral na ito ay munting ambag sa pagsasakatuparan ng tungkuling 
nakaatang sa balikat ng mga kritiko at iskolar ng dulaan, na pag-aralan kung paano 
matatakpan ang guwang na nilikha ng maling edukasyon sa pagitan ng edukado 
at di-edukadong Pilipino. Layunin nitong masuri ang isang dulang tradisyonal–
senakulo at ibang dulang panrelihiyon, para matukoy kung ano ang maitutulong 
ng dulang ito sa pagbubuo ng kulturang taos na Pilipino. 

Pinagtuunan ng masusing pansin ang pananaliksik, hindi lámang ang 
pangkalahatang kasaysayan ng komedya sa Pilipinas kundi lalo’t higit, ang 
kasaysayan at katayuan ng komedya sa isang partikular na bayan. Napili ang 
bayan ng Parañaque dahil pinakamalaganap dito ang komedya sa Katagalugan, 
at dahil ang pagbabago ng ekonomiya at kultura sa bayang ito sa kasalukuyan 
ay naging sanhi ng pagsigla at pananamlay ng komedya sa San Dionisio at sa 
Dongalo, bagay na nakapagdudulot ng ilang mahahalagang kaisipan tungkol sa 
komedya sa panahon ng industriyalisasyon.

Ang Kuwentong Bayan: Panitikan at Kultura

Jose, Ma. Amor M.
Master sa Arte (Araling Pilipino)

LG 995 1976 P45 J67

Ang tesis na ito ay bunga ng pananaliksik, pangangalap, pag-aaral, at 
pagsusuri ng may akda sa mga kuwentong-bayang kaniyang nalikom mula sa 
bayan ng Gapan, Nueva Ecija. Sa panahong inilaan sa pananaliksik, nakalikom 
ang may-akda ng 162 kuwentong-bayan. Pinangkat ito ayon sa paksang diwa. Sa 
paraang ito, labintatlong (13) uri ng mga kuwentong-bayan ang nabuo.

Sa pag-aaral, natuklasan na maliit lámang ang papel ng kuwentong-bayan 
sa lipunang Gapan; bílang tagapagpaliwanag, pangkontrol ng isipan, tulay 
sa paglilipat ng kultura, tagapagturo at tagaaliw. Bunga ng mga pagbabago sa 
pamumuhay dala ng mga banyaga tulad ng mga Kastila, Amerikano, at Hapon, 
unti-unti nang nawawala sa Gapan ang matatandang aspekto ng kuwentong-
bayan; gayundin ng mga pagbabago sa pinagkukunan ng kanilang pamumuhay, 
ang pagbabago sa kapaligiran dahil sa introduksiyon ng siyensiya at teknolohiya, 
pagdami ng mga paaralan, aliwan at babasahíng pangmasa. Gayumpaman, 
ito ang mga kuwentong-bayan na batay sa karaniwang karanasan at sa mga 
pangyayari sa kasaysayan ng bayan. 

Ang Pag-uugaling Iloco sa mga Maikling Kuwentong Iloco: 
1934–1970

Silapan, Ofelia J.
Master sa Arte (Araling Pilipino)

LG 995 1975 P515 S54

Ang tesis na ito ay isang pag-aaral sa mga pag-uugaling Iloco na napapaloob 
sa mga maikling kuwentong Iloco (1934–1970). Hiwalay na tinalakay ang mga 
kuwento at ang mga pag-uugali upang higit na maunawaan ang ugnayan ng 
mga sangkap na ito. Tinalakay din sa pag-aaral ang estilo ng pagkakasulat sa mga 
kuwento bílang impluwensiya ng kulturang Iloco. 

Nahahati sa limang bahagi ang pag-aaral: 1) ang kasaysayan ng panitikang 
Iloco, 2) ang maikling kuwentong Iloco, 3) ang mga pag-uugali ng mga Ilokano, 
4) ang mga maikling kuwentong Iloco na kinapapalooban ng mga pag-uugali ng 
mga Ilokano, at 5) ang paglalagom.

Ang Dulang Panrelihiyon sa Malolos, Bulacan: 
Kasaysayan at Estetika

Tiongson, Nicanor G.
Master sa Arte (Araling Pilipino)

LG 995 1974 P45 T45

Ang pag-aaral na ito ay naglalahad ng kasaysayan ng dulang panrelihiyon 
sa Malolos, Bulacan upang maunawaang mabuti ang saligang estetika ng dulang 
panrelihiyon. Tinalakay sa unang kabanata ang pangkalahatang kasaysayan ng 
dulang panrelihiyon sa buong Pilipinas upang maunawaan ang pinagsuplingan ng 
dulang panrelihiyon sa Malolos, Bulacan. Sinuri naman sa ikalawang kabanata ang 
mga pinag-ugatan ng dulang panrelihiyon sa Malolos sa Estadistika (heograpiya 
at ekonomiya) at kasaysayan ng Malolos, at mga aklat, awit, babasahín, at 
pagtatanghal ng mga dayuhan at katutubong samahan sa Malolos. Masusing 
tinalakay sa ikatlong kabanata ang kasaysayan, orihinal at pagtatanghal ng mga 
buháy at patay nang pagsasadulang panrelihiyon. Inilalarawan naman sa ikaapat 
na kabanata ang kasaysayan, orihinal at pagtatanghal ng mga dulang panrelihiyon 
sa Malolos gaya ng sinakulo, at iba pang mga dula. Samantala, nilagom sa ikalimang 
kabanata ang mga obserbasyon tungkol sa mga nailarawang pagsasadula at dulang 
panrelihiyon at ipinaliwanag kung bakit nagkaroon ng gintong panahon ang mga 
ito at kung bakit naglaho ang panahong ito at namatay ang mga dula. Sinasagot din 
nito ang katanungan kung ano at bakit ganoon ang estetika ng dulang panrelihiyon 
sa Malolos. 

Paglilipat-wika sa Kapitolyo ng Lalawigan ng Isabela: 
Tungo sa Pagbuo ng Modelo ng Transaksyunal na Komunikasyon

Luzano, Marilyn S.
Doktorado sa Pilosopiya (Filipino)

LG 996 2012 F35 L89

Nais patunayan ng pag-aaral na ang paglilipat-wika o code-switching sa 
wikang Filipino, Ilokano, at Ingles ay nakatutulong sa mabisang komunikasyon 
at transaksiyon sa kapitolyo ng lalawigan ng Isabela. Batay sa nai-transkrib na 
transaksiyon, nagkaroon ng paglilipat-wika ang mga respondent sa iba’t ibang 
paraan ng pagpapahayag: 1) pagbati, 2) pasasalamat, 3) paggalang, 4) pagtatanong, 
5) pagsang-ayon, 6) pagsalungat, 7) pagkukuwento, at 8) pagpapaliwanag. Batay 
sa resulta na nakompyut na x² value, naipakita na may kaugnayan sa edad, kurso, 
at unang wika ng mga respondent ang mga wikang ginamit sa pagbati. Nakita rin 
na maraming paglilipat-wika ang mga respondent mula sa unang wikang Ilokano 
at iba pang wikang natutuhan gaya ng Filipino at Ingles sa pagpapalitan ng mga 
pahayag sa mga isinagawang transaksiyon. Nakatutulong ito nang malaki sa 
pagkakaroon nang maayos at malinaw na transaksiyon upang maihatid ng mga 
empleyado sa mga kliyente ang mga serbisyong dapat ibigay ng panlalawigang 
pamahalaan ng Isabela. Sa pamamagitan ng pag-aaral, napatunayan na nakatulong 
sa mabisang komunikasyon at transaksiyon ang paglilipat-wika ng mga respondent 
sa kapitolyo ng lalawigan ng Isabela.

Pagsusuri sa mga Programa ng Komisyon sa Wikang 
Filipino (KWF): Tungo sa Pagbuo ng Isang Modelo ng 

Ebalwasyon sa Institusyonal na Pagpaplanong Pangwika

Paz, Vina P.
Doktorado sa Pilosopiya (Filipino)

LG 996 2011 F35 P39

Layunin ng pag-aaral na ito na bigyang ebalwasyon ang mga programa ng 
ahensiya sa wika ng gobyerno, ang Komisyon sa Wikang Filipino (KWF). Mula 
sa ebalwasyong ito, bumuo ng modelo ng ebalwasyon para sa institusyonal 
na pagpaplanong pangwika. Batay sa nasabing layunin, sinikap magawa ang 
mga espesipikong layunin na: 1) masuri ang kalikasan ng isang institusyonal 
na pagpaplanong pangwika sa konteksto ng isang ahensiyang pangwika ng 
pamahalaan; 2) maugat ang pinagmulan ng ahensiyang pangwika ng Pilipinas, ang 
KWF, sa pamamagitan ng paglalahad ng mga batas na lumikha sa ahensiya bílang 
tagapagpatupad ng batas at gawaing pangwika ng pamahalaan; at 3) mailatag ang 
mga programa ng KWF sa panahon ng pag-iral nito. 

Nakatuon ang ginawang ebalwasyon ng programa ng KWF sa tatlong 
pangunahing tungkulin nito: ang pagpili at pagbuo, paglinang, at pagpapalaganap 
ng wikang pambansa. Gamit ang modelong CIPP (context-input-process-product), 
binigyang pagtáya ang programa ng ahensiya gamit ang kriterya ng: pagtupad sa 
mandato at tungkulin ng ahensiya; pakinabang at impak ng programa sa lipunan. 
Nailatag sa pag-aaral na bagama’t natugunan ng KWF ang mandato nito, hindi 
masasabing ganap na tagumpay ang pagpaplano ng ahensiya.

Pagsusuri ng Implementasyon ng GEC-Filipino sa Ilang 
LCU sa Metro Manila: Tungo sa Pagbuo ng Disenyo ng 

Ebalwasyon sa Pagpaplanong Pangwika sa Edukasyon

Zamora, Nina Christina L.
Doktorado sa Pilosopiya (Filipino)

LG 996 2011 F35 Z36

Ang pag-aaral ay isang pagsusuri sa implementasyon ng GEC-Filipino sa ilang 
Local Colleges and Universities (LCU) sa Metro Manila. Layunin nito na makabuo 
ng disenyo ng ebalwasyon sa pagpaplanong pangwika sa edukasyon. Nagsagawa 
rin ng pangangasiwa sa pagpapatupad ng nasabing kurikulum upang malaman 
ang dahilan ng mga LCU kung bakit ito hindi ipinatutupad at kung paano naging 
matagumpay ang nasabing kurikulum batay sa kanilang karanasan. 

Sinagot ng pag-aaral ang sumusunod na tanong: 1) Gaano kalawak ang 
implementasyon ng GEC-Filipino sa mga LCU sa Metro Manila? 2) Ano ang 
mga pamamaraang isinagawa upang maipatupad ng LCU ang isang patakarang 
pangwika sa edukasyon tulad ng GEC-Filipino? 3) Ano ang mga problemang 
kinaharap ng LCU sa pagpapatupad ng patakarang pangwika sa edukasyon tulad 
ng GEC-Filipino? 4) Ano ang mga salik na nakaimpluwensiya sa pagpapatupad 
nito sa mga LCU sa Metro Manila? 5) Paano masosolusyonan ang problemang 
kinakaharap ng patakarang pangwika sa edukasyon gaya ng GEC-Filipino? 6) Ano 
ang mabisang disenyo sa pagsasagawa ng ebalwasyon sa pagpaplanong pangwika 
sa edukasyon para sa mga LCU?

Papel ng Wika sa Paghubog ng Katalinuhan: Kaso ng Filipino 4 
(BEC) sa Concepcion Integrated School (Secondary Level)

Alburo, Galcoso C.
Master sa Arte (Filipino)

LG 995 2009 F35 A48

Ang pag-aaral na ito ay tumutukoy at naglalarawan sa mga gamit at 
tungkulin ng wika ng guro at mag-aaral sa asignaturang Filipino 4 sa ilalim ng Basic 
Education Curriculum ng Departamento ng Edukasyon tungo sa paghubog ng 
katalinuhan na may pokus sa berbal-linggwistik, lohikal, at interpersonal na talino 
ng mga mag-aaral. Sa kabuuan, ang gamit/tungkulin ng wika sa pagtuturo ng 
asignaturang Filipino 4 sa ilalim ng Basic Education Curriculum ng Departamento 
ng Edukasyon ay may napakalaking ambag at positibong epekto sa paghubog ng 
berbal-linggwistik, lohikal, at interpersonal na katalinuhan ng mga mag-aaral sa 
Concepcion Integrated School Secondary Level sa lungsod ng Marikina. Napakalaki 
din ng posibilidad at katotohanan na mahubog sa kurikulum at asignaturang ito 
ang Multiple Intelligences ng mga mag-aaral. Nagagamit din ang wikang Filipino 
bílang pantulong na wika sa iba't ibang mga talakayan sa lahat ng asignatura sa 
BEC. Nakatutulong ito sa pagpapataas ng kanilang mga marka sa iba pang mga 
akademikong asignatura dahil ang wika ay isang kultural na baryabol na kaugnay 
sa pag-iisip tungo sa paghubog ng katalinuhan.

eFil: Pagtatagpo ng Oral at Pasulat na Wika sa Komnet 
Tungo sa Bagong Rehistro ng Wikang Filipino

Sandoval, Mary Ann S.
Doktorado sa Pilosopiya (Filipino)

LG 996 2009 F35 S26

Layon ng pag-aaral na mailarawan at masuri ang wikang Filipino na ginagamit 
sa internet partikular sa mga blog, forum, at chat. Naging pangunahing suliranin 
ng pag-aaral ang eFil o rehistro ng wikang Filipino sa mga komnet na ito. Sinikap 
alamin ang uri, kalikasan, estruktura o kabuuang katangian ng wikang Filipino sa 
ilang komunikasyon na umiiral sa internet sa kasalukuyan. Sinuri at pinag-aralan 
ang ilang halimbawang teksto ng mga komnet upang masagot ang sinundang mga 
suliranin at marating ang layon ng pag-aaral. Batay sa mga baryabol ng rehistro 
ng wika—larangan, paraan, at tenor, ipinaliwanag ang gamit ng eFil sa mga 
piling komnet. Inalam sa pag-aaral kung ang komnet ay isang bagong anyo o uri 
ng komunikasyong iba sa oral at pasulat na wika. Isa sa pangunahing layunin ng 
kasalukuyang pag-aaral, ang maunawaan ang rehistro ng Filipino at gamit nito sa 
mga komunikasyong nagaganap sa internet. 

Napatunayan sa pag-aaral na sa halos lahat ng bahagi ng website at mga 
distink na anyo o uri ng komnet ay ginagamit ang Filipino. Batay sa mga sitwasyon 
ng larangan, paraan, at tenor, nagkakaroon ng transpormasyon o baryasyon ang 
gamit ng Filipino na siyá ngang tinawag na eFil ng mananaliksik. Samantala, ang 
sistema ng makabagong teknolohiya ay nagdulot din ng pagbabagong anyo ng 
wikang Filipino na nagbunga ng isang uri ng komunikasyong hindi ganap na oral, 
at hindi rin ganap na pasulat sapagkat nagtataglay ito kapuwa ng katangiang oral 
at pasulat na  wika na ikinatangi nito sa ibang rehistro ng wikang Filipino.

Amado: Ang Paghahalungkat sa Nawawalang Epiko ng Katagalugan

Reyes, Pedro Jun C.
Doktorado sa Pilosopiya (Filipino)

LG 996 2008 F35 R49

Ang disertasyong ito ay pagtatangkang makagawa ng isang depinitibong 
biograpi ni Amado V. Hernandez o Ka Amado. Si Ka Amado ay isang panandang 
bato sa literatura. Ang mga naisulat na pag-aaral sa kaniyang mga akda ay malimit 
na nakatuon lámang sa kaniyang mga rebeldeng poetika. Pagdurugtungin ng pag-
aaral na ito ang kahapon at ang ngayon, na magbibigay ng bagong kahulugan sa 
mga lumang datos. Sa biograpi, may tatlong pinagkunan nito. Una ay ano ang sinabi 
sa mga talâ ng mga nakakilála kay Ka Amado na nasa anyo ng isang kritisismo o 
ng mga biograpi na ikinomisyon ng isang pamilya? Pangalawa ay ano ang isinulat 
ni Ka Amado sa kaniyang sarili? Pangatlo ay ano ang sinasabi mismo ng kaniyang 
mga akdang pangliteratura? 

Ang pagbuo ng isang biograpi ay isa ring paghahalungkat sa mga 
puwersang panlipunan sa kasaysayan ng bawat panahon. Ang pag-aaral 
sa búhay ni Ka Amado ay isa ring pag-aaral sa búhay ng bansa, na pag-aaral 
din sa kasaysayan. Nais ding tuklasin ng pag-aaral na ito ang relasyon ng 
mga pangyayari sa kasaysayan sa mga búhay ng mga manunulat ng bayang 
kaniyang pinanggalingan, ang panulat ng mga Tagalog na naging panulat din ng 
sambayanan. Sa gayun ang biograping ito ay isa ring munting kasaysayang lokal 
sa mga aksiyon at reaksiyon sa tunggalian ng mga interes ng nasa kapangyarihan, 
nasa laylayan at labas nito, na nakasentro lámang kay Ka Amado.

Mga Zarzuelang Pangasinan nina Pedro U. Sison 
na "Korang na Panaon" at Nazario D. Soriano na 

"Baliti" at "Calvariod Paraiso": Isang Pagsasalin

Mendigo, Rosalina A.
Doktorado sa Pilosopiya (Filipino)

LG 996 2007 F35 /M46

Ang pag-aaral ay naglalayong maipaabot ang hugis at laman ng tatlong 
zarzuela sa pamamagitan ng pagsasalin ng obra mula sa wikang Pangasinan 
tungong wikang Filipino. Ang zarzuela ay isang uri ng dula na nagbuhat sa 
pandarayuhan ng Espanya sa bansang Pilipinas. 

Sa pagsasalin ng mga zarzuelang Pangasinan, tatlong pagdulog ang dinaanan 
ng pag-aaral. Una, ang pagbása na isinaalang-alang ang paliwanag ni John Storey 
sa kultura at ideolohiyang nakapaloob sa akda. Nariyan din ang pagpapakilála at 
pagtatampok sa pampanitikang repertoire, repertoire ng mambabasá, ang anyo, 
historikal, kultural, sosyolohikal, at estetika ng akda ng zarzuela. Ikalawa, ang 
pag-unawa na dumako rin ang talakayan sa usaping ermenyutiko na umalam 
at kumilatis sa palagay, gawi, at kaisipan na nakapaloob sa teksto. Ikatlo, ang 
pagsasalin na pagdulog ay may tunguhing kilalánin ang sangkot sa orihinal na 
akda upang makatulong sa pagkilála sa identidad na taglay ng orihinal na teksto 
at mailapat ito ng walang alinlangan sa saling akda.

Ospital ng Bayan: Isang Kasaysayan 
ng Philippine General Hospital (1907–2007)

Ong, Jerome A.
Master sa Arte (Filipino)

LG 995 2007 H4 /O54

Ang Philippine General Hospital ay isang mahalagang sangay ng Unibersidad 
ng Pilipinas sa aspekto ng pagsasanay ng mga mag-aaral na nagtatapos ng 
medisina sa ating pamantasan. Mahalaga rin ang nasabing ospital bílang isang 
ahensiya ng pamahalaang nangangalaga sa kalusugan ng mamamayang Filipino, 
partikular para sa mga maralitang pasyenteng patuloy na dumudulog sa serbisyo 
ng pagamutan. Paksa ng tesis ang mahabang kasaysayan ng institusyon mula 
1907 hanggang 2007. Pangunahing balangkas na ginamit sa pag-aaral ay batay 
sa ‘teoryang ebolusyonaryo.’ Sa paggamit ng teoryang ito bílang isang metapora, 
tinitingnan ang institusyon bílang isang institusyong lumalago, nakikiangkop, 
at nagbabago sa harap ng iba’t ibang puwersang nagmumula sa loob at labas ng 
sistema. 

Sa paglalahad ng pangyayari sa pagsisimula ng PGH, maituturing na 
tunay na pamana ng mga Amerikano ang ospital sa mamamayang Filipino. 
Ang tinawag na ‘kabaliwang pangarap’ ni Dean C. Worcester ay naging isang 
katotohanan nang ang pintuan ng institusyon ay nagbukas sa publiko noong 
Setyembre 1910. Samot-saring mga pagsubok ang kinaharap ng pagamutan sa 
ilalim ng panunungkulan ng iba’t ibang direktor. Dalawa sa mga paulit-ulit na 
naging hamon sa institusyon ay (1) ang kakulangan ng pondong magagamit para 
sa operasyon at (2) ang pagkaluma ng mga kasangkapan dahil na rin sa pagdaan 
ng mga panahon. Sa itinakbo ng kasaysayan ng PGH, matutunghayan ang mga 
naging reaksiyon ng pagamutan mula sa iba’t ibang hamon ng panahon. Ang 
pakikiangkop na ito ang siyang tutulong sa paghubog ng imahen ng PGH na 
patuloy na kinikilála ng lipunan sa kontemporaneong panahon.

Implementasyon ng CHED GEC sa Programa ng Filipino 
sa Ilang Piling Institusyong Pantersyari sa Rehiyon 2

Tarun, Jaine Z.
Doktorado sa Pilosopiya (Filipino)

LG 996 2007 F35 /T37

Ang pag-aaral ay hinggil sa implementasyon ng CHED GEC sa Programa ng 
Filipino sa ilang piling Institusyong Pantersyari sa Rehiyon 2. Sa kurikulum na ito, 
nakasaad na kahingian sa GEC simula 1997 ang siyam (9) na yunit na katumbas 
ng tatlong (3) kurso/sabjek sa Filipino para sa Humanities, Social Sciences, 
at Communication o HUSOCOM. Isinaad din ng CHED Memo Order No. 59 s. 
1996 na “ang kurso sa Humanities at Social Sciences ay ituturo sa Filipino kung 
nanaisin.” Ang probisyong ito ay konsistent sa DECS Memo No. 52 s. 1987, ang 
Binagong Patakarang Edukasyong Bilinggwal (Revised Bilingual Education Policy). 
Pagkaraan ng isang taon, ipinalabas ng CHED ang Commission Memorandum 
No. 04 s. 1997, ang Guidelines for Implementation of CMO No. 59 s. 1996 (GEC). 
Isinasaad nito ang Filipino na may kahingian na anim (6) na yunit katumbas ng 
dalawang kurso/sabjek para sa mga kursong di-HUSOCOM. 

Layunin ng pag-aaral na matáya ang implementasyon ng Commission 
Memorandum Order No. 59 s. 1996 o Commission on Higher Education-General 
Education Curriculum (CHED GEC) Filipino sa publiko o pribadong kolehiyo at 
unibersidad sa Rehiyon 2. Inaasahang makatutulong ang pag-aaral sa pagtiyak ng 
ibang kalakasan at kahinaan ng tinutukoy na mga memorandum. Samakatwid, 
maaari itong magamit na batayan para sa patuloy na pagpaplanong pangwika 
ng bansa.

Awtoridad sa Pagpaplanong Pangwika: Pag-aaral sa Implementasyon 
ng Patakarang Pangwika ng UP Los Baños 1990–2004

Agapito, Raimund C.
Doktorado sa Pilosopiya (Filipino)

LG 996 2006 F35 A33

Ang pag-aaral na ito ay tungkol sa papel ng awtoridad sa pagpaplanong 
pangwika. Ang pag-aaral at pananaliksik ay nakapokus sa naging kaso ng 
implementasyon ng Patakarang Pangwika ng UP Los Baños mula taóng 1990 
hanggang 2004. Nais malaman ng pag-aaral ang kabuluhan ng awtoridad at mga 
ginawang patakaran sa kabuuang implementasyon ng pagpaplanong wika. Sa 
kabuuan, layunin ng pag-aaral na matukoy ang mga salik na nakaapekto at bigyan 
ng pagtatasa ng pag-aaral ang karanasan ng Unibersidad ng Pilipinas Los Baños 
mula sa panahong makikitang nagkaroon ng di matatawarang nagawa hanggang 
sa pagkakaroon ng debolusyon ang Sentro ng Wikang Filipino. 

Sa kabuuan, may siyam na kabanata ang pag-aaral. Inilatag sa unang 
mga kabanata ang teoretikal na pundasyon ng pag-aaral at ang sumusunod 
na kabanata ay ang pag-aaral sa historikal na development sa pagkilos para sa 
pagtataguyod ng wikang Filipino sa UPLB. Nagtapos ang pag-aaral sa paglalatag 
ng mga datos ukol sa nagawa ng tatlong pangulo ng Unibersidad ng Pilipinas 
kaugnay ng pagsusulong ng wikang Filipino at naging resulta ng kanilang mga 
ginawa. 

Ang debolusyon ng Sentro ng Wikang Filipino, bagama’t maituturing na 
isang implementasyonal na hakbang lámang ay nakitang isang mahalagang 
punto kung saan nagbigay ito ng matinding epekto sa sitwasyong pangwika ng 
UPLB.

Pamalittac: Pagsasalin ng mga Palavvun at Unoni ng Ibanag 
at Itawes bílang Bahagi ng Pambansang Panitikan

Iringan, Edna L.
Doktorado sa Pilosopiya (Filipino)

LG 996 2006 F35 /I75

Layunin ng pag-aaral na ito ang sumusunod: 1) malikom ang mga bugtong at 
salawikain ng mga Ibanag at Itawes sa gabay ng malayang pagsasalin, 2) maisalin 
sa Filipino ang mga bugtong at salawikaing Ibanag at Itawes sa gabay ng malayang 
pagsasalin, at 3) masuri at mapahalagahan ang mga bugtong at salawikain 
bílang bahagi ng pambansang panitikan. Saklaw ng pag-aaral na ito ang walong 
bayan: Aparri, Camalaniugan, Lallo, Iguig, Tuguegarao, Penablanca, Piat, at 
Solana. Ang mga wikang katutubo ng Ibanag at Itawes kaugnay ang Filipino ay 
masasabing "magkakamag-anak" o malapit sa isa't isa. Ang balakid sa pagsasalin 
ay hindi gaanong malaki sapagkat ang mga salita sa pinagmulang wika (PW) ay 
natutumbasan sa target na wika (TW) dahil ang mga wikang kasangkot ay galing 
sa iisang lugar na kahit may pagkakaiba sa kultura ay maraming pagkakapareho 
batay sa karanasan at kasaysayan.

Ang teoryang nabuo sa pag-aaral na ito ay: ang panitikang bayan ng 
mga Ibanag at Itawes, sa anyo nitong katutubo at sa bisa ng katutubong wika, 
ay mahahalagang sangkap upang matuloy ang ugnayan ng tao sa kaniyang 
manlilikha. Ang mga ito ay mahahalagang elemento upang makita ang mga 
katangiang "sarili" o identidad. Mahahalagang sangkap rin ang mga ito na 
nagtatagni-tagni sa maliit na tipak ng karanasan ng lipunan upang magkaisa at 
magkaroon ng "mayaman" at nagkakaisang panitikang matatawag na "pambansa." 
Ang konsepto ng bansa ay nasa lipunan na gumagamit ng katutubong wika na 
siyang humubog ng masining na linggwistika at panitikan na siyang lumikha sa 
kasaysayan, na may layuning nakatuon sa ikabubuti ng pangkalahatan, at sa bisa 
ng malayang pagsasalin lumitaw ang identidad ng pangkat na katulad din ng  
iba pang pangkat na masasabing mga sangkap sa kanilang pagkakaisa. Ito ang 
matibay na elementong nag-ugnay sa lipunan upang masabing ang Pilipinas ay 
mayaman sa "pambansang panitikan."

Paglilipat-wika sa Filipino at Ingles sa Telebisyon: 
Kaso ng Debate at Isyu 101

Del Rosario, Corazon J.
Doktorado sa Pilosopiya (Filipino)

LG 996 2005 F35 /D45

Isinakatuparan ang pag-aaral na ito upang matukoy ang mga uri ng 
paglilipat-wika o code-switching partikular sa Filipino-Ingles/Ingles-Filipino sa 
pamamahayag kasangkot ang mga guro, mag-aaral, iba pang mga propesyonal 
at mamamahayag sa programang Debate at Isyu 101 sa telebisyon. Isinama rin sa 
pananaliksik ang mga kadahilanan sa paglilipat-wika at ang magiging papel nito sa 
pagpaplanong pangwika para sa wikang pambansa ng Pilipinas. Layunin ng pag-
aaral na ito na: 1) matukoy ang iba’t ibang uri ng paglilipat-wikang nakapaloob sa 
mga talakayan sa Debate at Isyu 101; 2) matiyak kung paano ito ginamit sa talakayan 
sa Debate at Isyu 101; 3) masuri ang mga dahilan sa paglilipat-wikang naganap sa 
Debate at Isyu 101; at 4) matukoy ang papel nito sa pagpaplanong pangwika para sa 
wikang pambansa. 

Lumabas sa pananaliksik na tunay ngang napakarami na ngayong 
gumagamit ng paglilipat-wika sa Filipino at Ingles, lalo na sa mga edukadong 
mamamayan at ginagamit ito upang lalong maipahayag nang mabuti ang sarili. 
Itinuturing din ang Ingles bílang isang prestihiyosong wikang ginagamit ng isang 
indibidwal, lalo na ng mga táong nagkaroon ng ekstensibo at intensibong pag-
aaral sa wikang Ingles.



98 KOLEHIYO NG ARTE AT LITERATURA FILIPINO

Kinabuhi: Kultura at Wika sa Salin ng mga Kwentong Bukidnon

Impil, Leonisa A.
Master sa Arte (Filipino)

LG 995 2005 F35 /I47

Ang pag-aaral na ito ay isang pagsasalin ng mga katutubong kuwento ng mga 
Bukidnon sa Sitio Cabagtasan, Barangay Codcod, Lungsod ng San Carlos, Negros 
Occidental kung saan naninirahan ang may mahigit isang libong mga Bukidnon. 
Pangunahing layunin ng pag-aaral na ilarawan ang iba't ibang katangian ng 
pagsasalin sa katutubong wika at kultura ng mga Bukidnon. Ipinakita dito 
ang pagkakaiba at pagkakapareho sa pagbuo ng mga salita at pangungusap ng 
wikang Binukidnon tungo sa Filipino. Tinalakay din kung paano isinalin ang mga 
katutubong salita sa wikang Filipino at ang mga problemang nakaharap ng awtor 
sa pangongolekta at pagsasalin ng mga kuwento mula sa wikang Binukidnon 
tungo sa Filipino. Sinuri ang iba't ibang aspekto ng katutubong kultura batay 
sa mga kuwentong isinalin. Ipinakita rin ang kaugnayan ng pagsasalin at kung 
paano ito nakatulong sa pagpapayaman at pagpapaunlad ng wika at kultura 
ng mga Bukidnon gayundin sa wikang Filipino, ang wikang pinagsalinan. 
Batay dito, maipapantay ang kahalagahan ng pagsasalin sa pagpapayaman ng 
katutubong wika, kultura, at panitikang Filipino. Isang malaking kontribusyon ang 
pagpasok ng mga katutubong salita at kulturang Binukidnon sa pag-aaral upang 
magiging ambag sa pagdevelop ng bokabularyo ng ating wikang pambansa. Sa 
pamamagitan ng pagsasalin ng mga kuwentong Binukidnon maipapasok hindi 
lámang ang katutubong wika kundi pati ang kultura at panitikan ng mga Bukidnon 
at mapabílang ito sa wika, kultura, at panitikang Filipino.

Wika at Nasyonalismo: Pagtuturo sa Filipino ng Kursong Rizal

Buenaventura, Ernesto M. 
Master sa Arte (Filipino)

LG 995 2004 F35 B84

Ang pag-aaral na ito ay isang pagsusuri sa bisa ng pagtuturo sa wikang 
Filipino ng nasyonalismo at patriyotismo ni Dr. Jose P. Rizal batay sa kaniyang 
buhay, mga ginawa at sinulat. Nilalayon nitong alamin kung sadya bang ginagamit 
ang Filipino sa walong unibersidad na tampok sa pag-aaral na ito—Unibersidad 
ng De La Salle (DLSU), Unibersidad ng Santo Tomas (UST), Philippine Christian 
University (PCU), Far Eastern University (FEU), Unibersidad ng Pilipinas-Manila 
(UP Manila), Pamantasang Normal ng Pilipinas (PNU), Pamantasang Lungsod ng 
Maynila (PLM), at Politeknikong Unibersidad ng Pilipinas (PUP) na pawang nasa 
U-belt matatagpuan. Batay sa itinadhana ng Batas Republika 1425 (Batas Rizal), 
malinaw na walang tiyak na palisi sa kung anong wika dapat ituro ang kursong 
Rizal. Lilinawin at patutunayan ng pag-aaral na ito na sa wikang Filipino mabisang 
matatamo at makukuha ang pinakaesensiya at mga obhektibo ng Batas Rizal. 
Ang pag-aaral ay ibinatay sa teorya sa wika, nasyonalismo, at ideolohiya nina 
Cruz, Constantino, Blommaert, at Gellner; habang ang tungkol sa wika, kultura, 
at kamalayang Filipino ay kina Salazar, Epistola, at Bonifacio; at kay Jesus Fer. 
Ramos, ang teorya tungkol sa dinamikong ugnayan ng wika at nasyonalismo sa 
pagkabansa. 

Komunikasyon at Katarungan: Gamit ng Filipino 
sa Pagdinig at Paglutas ng mga Reklamong Pambarangay

Macapanpan, Arlene May F.
Master sa Arte (Filipino)
LG 995 2004 F35 M33

Ang tesis na ito ay isang pag-aaral sa sitwasyong pangkomunikasyon 
kaugnay sa pagdinig at paglutas ng mga reklamo sa barangay. Sinuri dito ang 
wikang Filipino kasama ang iba pang salik ng komunikasyon, tulad ng berbal at 
di-berbal na wika, lugar, oras, panahon, papel ng nagsasalita at kung sino ang 
kausap, layunin, takbo at dating ng pag-uusap, panlipunang alituntunin, at genre 
ng wika. Itinuon ang pagsusuring ito sa Katarungang Pambarangay sa sistema ng 
pagpoproseso ng hustisya sa Bgy. Socorro, Lungsod Quezon. 

Layunin ng tesis na pag-aralan ang sitwasyong pangkomunikasyon sa 
pagdinig at paglutas ng mga reklamo sa barangay. Layon din nitong obserbahan, 
ilarawan, ilahad, isalaysay, at suriin ang wikang Filipino bílang koda sampu ng 
berbal at di-berbal na salik, kasama na dito ang mga elemento ng komunikasyon 
sa implementasyon ng Batas ng Katarungang Pambarangay.

Filipino sa Masaklaw na Edukasyon: 
Tungo sa Pagbuo ng Diksiyonaryo sa Komunikasyon

Reblando, Mary Jane Tuazon Espiritu
Master sa Arte (Filipino)

LG 995 2004 F35 R43

Ang tesis na ito ay tungkol sa pagbalangkas ng isang diksiyonaryo para 
sa mga kursong Filipino sa Komunikasyon. Nagawa nitong tukuyin ang mga 
nomenklatura na nauukol sa kalipunan ng kaalaman at kasanayan partikular sa 
mga kursong Filipino sa Komunikasyon ng kurikulum ng masaklaw na edukasyon. 
Pinag-aralan din ang leksikal na korpus ng register ng Filipinong angkop sa mga 
kurso sa Komunikasyon. Sinuri ang morpolohikal na estruktura at semantiks 
ng terminolohiya, nomenklatura, at iba pang mahahalagang salita sa kursong 
Komunikasyon. Nagmungkahi rin ng mga istandard na katawagan o termino na 
magsisilbing kanon sa G.E Filipino sa Komunikasyon. Nagbigay din ng angkop at 
gamiting salin sa Filipino ng mga termino at konseptong Ingles na nakapaloob sa 
G.E. Filipino sa Komunikasyon. Tiniyak ang mga entri ng diksiyonaryo at inisa-
isa ang mga elementong dapat taglayin ng bawat entri. Sa hulí ay nagbigay ng 
sistematikong pagbibigay ng kahulugan sa mga nalikom na mahahalagang entri 
ng diksiyonaryo. 

Layunin ng pag-aaral na ito ang magbalangkas ng isang prototipong 
diksiyonaryo para sa mga kursong Filipino sa Komunikasyon na angkop sa 
edukasyong pangtersiyaryo. Ang diksiyonaryong ito ay maaaring magsilbing 
modelong diksiyonaryo para sa mga tiyak na diksiyonaryo ng G.E. o kaugnay ng 
mga kursong sasaklaw sa mga diksiyonaryong ito.

Filipino sa Ilang Piling Tabloid: Tungo sa Fleksibol na 
Istandardisasyon sa Ispeling ng mga Hiram na Salita

Guevara, Michelle P.
Master sa Arte (Filipino)

LG 995 2003 F35 G84

Isinagawa ang pag-aaral na ito upang matuklasan at matukoy ang sistema ng 
pagbaybay ng mga hiram na salita sa wikang Filipino, partikular ang mga hiram na 
salita sa mga tabloid sa Metro Manila. Tinangka sa pag-aaral na ito na makita ang 
iba’t ibang pamamaraang ginagamit ng mga editor sa panghihiram. Ginamit na 
sanggunian sa pag-aaral na ito ang sumusunod na limang piling tabloid: Abante, 
Abante Tonite, Kabayan, People’s Balita, at Pilipino Star Ngayon. Hangad ng pag-
aaral na makatulong sa pagbuo ng isang istandard na pamantayan sa pagbaybay 
ng mga hiram na salita, partikular ang baybay nito sa print midya, lalo na sa mga 
tabloid sa Metro Manila. Maaari din itong magsilbing gabay at patnubay tungo 
sa pagbubuo ng mga batayang prinsipyong gagamitin ng mga palimbagan sa 
pagbaybay ng mga hiram na salita.

Natuklasan sa pag-aaral na higit na pinapaboran ng mga editor ang 
panghihiram sa mga salitang Ingles na hindi binago ang orihinal na anyo maging 
ito man ay isang salita o parirala na may dalawa o tatlong salita. Sumunod naman 
ang pagkiling ng mga pabliser sa pagbaybay sa Filipino sa paraang ponemik. 
Ikatlo sa pinapaborang sistema ng panghihiram ay ang panghihiram sa Ingles at 
pagbaybay nito sa Filipino. Samantala, nakakuha naman ng maliit na bílang ang 
mga salitang ang estilo ng panghihiram ng salita ay sa Kastila na hindi binago ang 
orihinal nitong anyo.

Tungo sa Pagbuo ng Palisi at Programa sa Wika 
para sa University of Asia and the Pacific

Talegon, Vivencio M.
Master sa Arte (Filipino)

LG 995 2003 F35 T35

Ang tesis na ito ay isang mungkahing palisi at programa sa wikang Filipino 
para sa University of Asia and the Pacific.  Umiiral dito ang di nakasulat na palisi 
na Ingles, bagama’t may espasyo ang Filipino kung bubuo ng komprehensibong 
patakaran sa wika. Layunin nito na kritikal na masuri ang sitwasyong pangwika 
sa unibersidad, partikular ang ekstent at istatus ng Filipino, tungo sa posibilidad 
na pagbubuo ng palising pangwika at pagbalangkas ng mga programa at proyekto 
kaugnay nito salig sa sosyo-akademiko-linggwitiks na kairalan, lalo na sa bisyon at 
misyon ng unibersidad batay sa sariling kredo nito. 

Nais din ng pag-aaral na: 1) ipakita ang kasalukuyang katayuan at 
organisasyon ng UA&P bílang isang institusyong akademiko; 2) isa-isahin 
ang mga suliraning kinaharap ng mga tao sa kampus ng UA&P, partikular 
ng mga estudyante, sa pagpupuno ng mga puwang sa pagkatuto ng Filipino 
bílang akademik midyum; 3) tukuyin ang mga plano, programa, at proyektong 
institusyonal sa Filipino; 4) ipakita na ang pangunahing instrumento ng pagkatuto 
ay nakatuon sa wikang gamit ng komunikasyon.

Pagsasalin sa Filipino ng Ilang Sulating Sayantifik ukol
 sa Bioteknolohiya Paglalapit sa mga Teorya ng “Dinamikong 

Pagtutumbas” at “Kontextual Korespondens”

Mahusay-Baria, Rosario B. 
Doktorado sa Pilosopiya (Filipino)

LG 996 2002 F35 /B37

Inilapat ang mga teoryang dinamikong pagtutumbas at kontekstuwal 
korespondens sa ginawang pagsasalin ng tatlong sulating sayantifik na 1) What 
You Should Know About Food Biotechnology, 2) Food Biotechnology (Science and farming 
working hand-in-hand), at 3) Biotechnology: Solutions for Tomorrow’s World. Isang batay-
kahulugang pagsasalin ang ginawa. Pangunahing layunin ng salin ang pagsapol sa 
kahulugan upang maikomunika ang mensahe ng Simulaang Lengguwahe (SL) sa 
mga target na mambabasa sa Tunguhang Lenggwahe (TL). Sinubok ang mga salin 
sa pamamagitan ng kuwantitatibo at kuwalitatibong pamamaraan. Ginamit na 
pangunahing gabay ang paraan ng pagsubok sa salin ayon kay Larson (1984). Base 
sa resulta ng ebalwasyon, isinagawa ang kaukulang rebisyon hanggang sa mabuo 
ang pinal na bersiyon ng salin. Napatunayang mabisang ilapat ang teorya ng 
dinamikong pagtutumbas at kontekstuwal korespondens maging sa mga sulating 
sayantifik o teknikal. 

WiKa at Pasismo: Paglalapat ng Pamamaraan at Paksa, 
Pananaliksik sa Araling Wika at Diktadura

Campoamor, Gonzalo II A.  
Master sa Arte (Filipino)

LG 995 2002 F35 C36

Sinasang-ayunan ng pananaliksik ang paniniwalang hindi maaaring 
ipaghiwalay ang wika at ideolohiya. Kaya’t pinag-aralan nito ang mga ideolohikal 
na teksto at diskurso para tukuyin ang mga paraan kung saan ipinapanatili ng 
kahulugan ang ugnayan at dominasyon. Binasa ang mga katangiang lingguwistiko 
bilang senyas sa isang sistemang ideolohikal. Kaakibat nito ang paniniwala na ang 
diskurso ay nagpapahayag at inoorganisa ng espesipikong ideolohiya. Isinapraktika 
ang paniniwalang ito sa pag-aanalisa ng diskurso para tukuyin ang ideolohiya 
na napapaloob dito. Sa gayon, pinag-aaralan ang diskurso ng batas militar para 
matukoy ang pasistang ideolohiyang nasa likuran nito.

Ang Dekonstruksyon sa Pagsasalin ng The Men Who Play 
God (Ang mga Nagdidiyus-diyosan) ni Arturo B. Rotor

Concepcion, Lourdes Q.
Doktorado sa Pilosopiya (Filipino)

LG 996 2002 F35 /C66

Isinalin ang akdang The Men Who Play God (IT) ni Arturo B. Rotor sa wikang 
Filipino para sa mga nag-aaral ng medisina upang palawakin at payabungin ang 
panitikang Filipino at ipakita ang modernisasyon ng wikang Filipino. Gamit ang 
dekonstruksyon at ang konsepto ng difference ni Jacques Derrida, sinuri ang saling 
teksto, Áng Mga Nagdidiyus-Diyosan (ST), ayon sa batayang differ at batayang 
defer.

Inilarawan kung ano ang nangyayari sa pinagmulang teksto sa proseso 
ng pagsasalin at inilarawan din ang impluwensiya ng elementong kultural, 
lingguwistik at tekstuwal sa proseso at resulta ng pagsasalin. Sa batayang differ 
ipinakita ang mga pagkakaiba ng IT sa ST ayon sa anyo, uri, at diwa ng teksto. 
Isinasaalang-alang ng tagasalin ang pagkakaiba-iba ng kahulugan, kahit ang 
pinakamaliit na kaibahan ng isang kahulugan ng isang salita sa iba pang mga 
kahulugan nito. Sa batayang defer naman ipinakita ang pag-aantala sa teksto. Ito 
ang mga posibleng salin na ginawa sa ST. Naghihintay na magamit o makapalit 
ng salitang ginamit sa salin ng mga salita o pangungusap na may kahulugang 
halos tulad ng nasa salin.

Isang Pagsusuri sa mga Salin sa Tagalog ng 
Mateo Kapitulo 8-9 ng Bagong Tipan

Rho, Young Chul
Master sa Arte (Filipino)

LG 995 2001 F35 R46 

Sinisikap tugunan ng pag-aaral na ito na makabuo ng kongkretong 
rekomendasyon para sa paggawa ng Filipinong Biblia mula sa pagsusuri ng bawat 
salin ng Bibliyang Tagalog. Piniling suriin sa pag-aaral na ito ng salin sa Biblia ang 
Mateo 8 – 9 na nagpapakita ng paggawa ni Jesus ng mga himala sa mahihirap na 
tao sa bayan ng Galilea. Nakakaugnay dito ang mahihirap na pinaglilingkuran ng 
mananaliksik sa San Pedro, Laguna. Sinuri kung paano isinalin ng apat na Bibliyang 
Tagalog ang dalawang kabanata. Ginawang reperensiya ang Griyegong Bibliya 
sa paghahambing ng mga salin upang malaman ang pagkakaiba sa paggamit ng 
mga salita at ayos ng mga pangungusap. Bunga ng pag-aaral, natuklasan na iba’t 
iba ang katangian ng bawat salin dahil iba’t iba rin ang mga prinsipyo, estilo, at 
metodo ng pagsasalin. Sa huli, naglahad ng ilang rekomendasyon sa pagsasalin ng 
bawat talata na pangunahing batayan ang pagiging malapit sa orihinal at pagiging 
angkop sa kontemporaneong ekspresyon. 

Pagpaplanong Pangwika sa Politeknikong Unibersidad ng Pilipinas: 
Tungo sa Aktibong Pagpaplano ng Wikang Pilipino

Rio, Ma. Victoria C.
Master sa Arte (Filipino)

LG 995 2001 F35 R56

Nilalayon ng pananaliksik na mailahad at masuri ang pagpaplano ng 
wikang pambansa sa PUP. Ibinatay ito sa Maykrong Pagpaplanong Pangwika 
ni Fishman na nangangahulugang pagpaplano ng wika sa level ng mga tiyak na 
institusyon o ahensiya gaya ng planta at paaralan. Bahagi ng tesis ang paglalahad 
ng mga naisagawa at naiambag ng institusyon sa pagsusulong at pagpapalaganap 
ng wikang Filipino lalo na sa larangan ng edukasyon. Pahapyaw na tinalakay 
ang kasaysayan ng pagpaplanong pangwika sa Pilipinas at ang mga palising 
pangwika ng ilang pamantasan sa bansa. Gamit ang pamamaraang deskriptibo 
at historikal sarbey, nagsagawa ng pakikipanayam at aktuwal na obserbasyon 
upang magkaroon ng hugis at anyo ang kabuuan ng pag-aaral. Itinuturing ng 
mananaliksik na isang kontribusyon ang tesis na ito sa larangan ng pag-aaral ng 
wika sa kaso ng pagpaplanong pangwika sa Pilipinas at maging sa lumalagong 
literatura ukol dito.

Chavacano Barayti ng Filipino sa Zamboanga: 
Tungo sa Pagbuo ng Pambansang Lingua Franca

Semorlan, Teresita Perez
Doktorado sa Pilosopiya (Filipino)

LG 996 2001 F35 S46 

Layunin ng pag-aaral na ito na matukoy ang barayti ng Filipino ng ilang 
grupong naninirahan sa siyudad ng Zamboanga mula sa iba’t ibang sektor ng 
lipunan. Sa pangangalap ng datos, gumamit ng pag-iinterbyu at deskriptibong 
pagsusuri na isinagawa sa paraang random sa mga guro, estudyante, empleado sa 
opisina, nars, tindera, magsasaka, at iba pa ng Zamboanga. Sa pananaliksik, sinuri 
ang ponolohiya ng Chavacano Filipino, kabilang ang tono at intonasyon, paraan 
ng pagbigkas ng ilang salita at paggamit ng impit, morpolohiya ng Chavacano 
Filipino, kasama ang paggamit ng pandiwa sa berbal na komunikasyon, mga 
klaster, leksikon, kayarian ng mga salita, pang-uri, aspekto ng pandiwa, mga 
pang-ugnay na kabilang ang pang-angkop, pang-ukol at pangatnig, at sintaks ng 
Chavacano na sakop ang pagbuo at estruktura ng pangungusap at pagpapahaba 
ng mga pangungusap. Bukod dito, ipinakita rin ang deskripsiyon batay sa tsart ng 
demographic profile ng mga respondent.

Masasabing sa pamamagitan ng pag-aaral na ito, naipakita ang kontribusyon 
ng wikang Chavacano sa pinayayamang Filipino bilang pambansang wika o 
sa pagbuo ng pambansang wikang Filipino at ang kahalagahan ng Chavacano 
Filipino sa pagbuo at pagpapayaman ng Filipino bilang pambansang lingua 
franca ng lahat ng mga Filipino.

Ang Pragmatiks sa Pagsasalin ng Viajero ni F. Sionil Jose

Abueg, Efren R.
Doktorado sa Pilosopiya (Filipino)

LG 996 2000 F35 A28 

Ang disertasyong ito ay tungkol sa pagsasalin at pagsusuri ng pagsasalin na 
ginamitan ng pragmatiks, isang kaisipan sa ilalim ng pilosopiya ng wika.  Bílang 
bahagi ng lingguwistiks, nagpapahalaga ito sa gamit ng wika kaugnay ng konteksto. 
Natutukoy sa prosesong ito ang motibo ng interlokyutor na sa kasong ito sa 
pagsasalin, ang interlokyutor ang awtor/teksto ng nobela at ang mga mambabasá. 
Nakabatay ang pagsusuri sa salin sa Filipino ng Viajero, isang nobela ni F. Sionil 
Jose sa teorya ng akto ng pagsasalita (speech acts) ni J.L. Austin na tinulungan ng 
kaalakbay na prinsipyo at mga panuntunan ni H.P. Grice. Malaking tulong ang 
mga kaisipan ng dalawang teoristang ito ng wika sa paghango ng mga kahulugan 
sa teksto at sa konteksto, sa dinamikong paghahatid ng mga kahulugang iyon sa 
pamamagitan ng aksiyong ilokusyonari at ng aproximasyon ng angkop na bisa sa 
nakikinig (perlokusyon). 

Seminal na aplikasyon pa lámang ito ng pragmatiks sa pagsasalin at 
pagsusuri ng salin, ngunit sa mga rekomendasyong inilakip sa disertasyong ito, 
ang pragmatiks ngayon ay maaaring “isang munting halamang napatakan na 
ng hamog, yayabong, at mamumulaklak” sa matabang lupa ng lumulusog na 
Wikang Filipino.

Isang Feministang Pagbása kay Rosario De Guzman Lingat: 
Isang Pagsusuri sa mga Kuwento ni Rosario de 

Guzman Lingat sa Liwayway, 1970–1980

Ocampo, Ma Luisa D.
Master sa Arte (Filipino)

LG 995 2000 F35 O23 

Sinasaliksik at sinusuri ng tesis na ito ang binuong larawan ng mga babae sa 
mga akda ni Rosario de Guzman Lingat sa kaniyang mga akda sa Liwayway noong 
1970–1980. Nilapatan ng feministang pagbása ang 20 piling kuwento ni Lingat na 
1) nagtatampok sa babae bílang bida; 2) naglalarawan sa mga babae sa iba-ibang 
pagsubok na kaniyang napagtagumpayan; at 3) naglalarawan ng positibong 
katangian ng pagkababae. Nagpakita ang mga kuwentong ito ng mga katangiang 
labas sa paglalarawan sa mga babae sa ilalim ng lipunang patriyarkal gaya ng 
pagkakaroon ng sariling isip, marunong magdesisyon, matatag, at produktibo. 
Naging batayan sa pagsusuri ang mga konsepto ng mga feministang Pilipino tulad 
nina Albina Fernandez, Lilia Q. Santiago, Sr. Mary Mananzan, gayundin ang mga 
konsepto nina Shirley at Edwin Ardener, Elaine Showalter, at iba pa. Naipakita 
na si Lingat ay isang babaeng manunulat noong dekada 70–80 na sumulat ng 
mga kuwentong bumuo ng babaeng tauhan na may tinig, may sariling pag-iisip, 
matatag, produktibo, progresibo, at sa kabuuan ay may kapangyarihan bílang 
miyembro ng lipunan.

Ang Papel ng LEDCO bilang Organisasyong Pangwika 
sa Pagpaplanong Pangwika sa Pilipinas

Abiera, Aura Berta A.
Master sa Arte (Filipino)
LG 995 1999 F35  A25

Inaasahang makatutulong ang pag-aaral na ito sa pagpapalaganap ng 
pambansang wika at magbigay ambag sa larangan ng pagpaplanong pangwika. 
Layunin nitong matalakay at masuri ang papel ng mga organisasyong pangwika sa 
pagpaplanong pangwika sa Pilipinas. Sa partikular, nais nitong tiyakin at suriin ang 
papel ng Language Education Council (LEDCO) bilang pressure group sa pagbuo 
ng patakaran sa pagpaplano para sa bilingguwal na edukasyon sa Pilipinas. 

Nakatindig ang pag-aaral na nagkaroon at may namamayaning 
suliraning pangwika sa larangan ng edukasyon kaya’t may pangangailangan sa 
pagpaplanong pangwika na may isang organisadong paghahanap ng solusyon. 
Iba ang naging tuon ng pag-aaral na ito kung ikokompara sa mga naunang pag-
aaral tungkol sa organisasyong pangwika, at maaari ring maituring na una ito sa 
pag-aaral na naglalayon na matukoy ang papel ng mga organisasyong pangwika 
sa pagpaplanong pangwika. 

Gramatikal na Analisis ng Pasulat na Filipino at Limang 
Katutubong Wika ng mga Estudyante ng Cordillera: 

Tungo sa Mabisang Komunikasyon I-EAP

Manansala, Theresa D.
Doktorado sa Pilosopiya (Filipino)

LG 996 1999 F35 M35 

Nakabatay ang pag-aaral sa pangunahing haypotesis na malaki ang 
impluwensiya ng katutubong wika sa pagkatuto/pag-aaral ng wikang Filipino, 
lalo na’t ito ay pangalawang wika. Sinuri ng pag-aaral na ito gamit ang deskriptib 
na pagdulog ang mga elementong ginamit sa estrukturang gramatikal ng wikang 
Filipino at mga wika ng Cordillera – Ibaloi, Bontoc, Ifugao, Kalinga at Kankana-i. 
Sinuri rin ang bahaging ortograpiya, morpolohiya kasama ang leksikon, at sintaks 
na ginamit sa limang komposisyon na nasusulat sa wikang Filipino at ipinasalin 
na rin sa kanilang katutubong wika. Binigyang tuon ng pagsusuri ang bahaging 
panghihiram at pagbaybay, grapolohiya ng mga ponemang segmental, paglalapi, 
pag-uulit at pagpaparami, paggamit ng mga salitang angkop at di-angkop, at ang 
pagbuo ng mga pangungusap. 

Layunin ng pag-aaral na: 1) makatugon sa mga pangangailangang 
pangwika, lalo na sa bahaging gramar ng kursong Komunikasyon (Filipino) ng 
Unibersidad ng Pilipinas Kolehiyo ng Baguio; 2) maging batayan ang konteks ng 
pag-aaral na ito sa mga guro ng wika sa pagbuo ng mga hulwarang kagamitang 
instruksiyonal na pangwika; at 3) malinang ang kahusayan ng mga estudyante 
sa wikang Filipino kung sisimulan sa pagsusuring panggramatika ang anumang 
aralin na nangangailangan ng mga estratehiyang pangkomunikasyon.

Wika at Kultura sa Konteksto ng Sentrong Pangkultura ng Pilipinas: 
Panimulang Pagsusuri

Paz, Vina P.
Master sa Arte (Filipino)

LG 995 1998 F35 P39

Pagsusuri ng daloy at direksiyon ng ugnayan ng  wika at kultura ang tinalakay 
ng pananaliksik sa konteksto ng pagpaplanong panlipunan sa loob ng isang plural 
na lipunan. Nagtatangka itong magkaroon ng isang relasyonal na pag-aaral sa 
wika at kultura. Sinisikap ng pag-aaral na mapatunayang malaki ang relasyon ng 
wika at kultura sa isang lipunan. Sinuri nito ang isang ahensiyang pangkultura 
ng pamahalaan na Sentrong Pangkultural ng Pilipinas (SPP) bilang ahensiya ng 
pamahalaan na may kinalaman sa mga pagkilos at pagpaplano na may kaugnayan 
sa wika at kultura. Nais bigyang-linaw ng pag-aaral ang ginagampanang papel 
ng wika sa paghubog at pagpapaunlad ng kulturang Filipino at kung paano ito 
isinasagawa ng ahensiya ng pamahalaan.

Napatunayang hindi natugunan ng Sentro bilang pangunahing ahensiya ng 
pagpapaunlad ng kultura at wika ang pangunahing tungkulin nito na linangin 
ang kulturang Filipino at ang kulturang pambansa sa loob ng dalawampu’t 
limang taon. Sa gayon, hindi napahalagahan ang wikang pambansa o anumang 
wika na isang importanteng komponent ng kultura sa isang lipunang katulad ng 
Pilipinas. Maituturing na isa sa dahilan nito ang kawalan ng palisi na nagdulot ng 
kawalan ng malinaw na direksiyon o tunguhin para sa wika. Iginiit ng pag-aaral 
na patuloy na mababalewala at mapopolitika ng mga magiging administrador ng 
Pilipinas ang wika kung hindi ito magkakaroon ng sarili at tiyak na palisi.

Wika at Relihiyon: Panimulang Pag-aaral 
sa Wika ng Iglesia ni Cristo (INC)

Peregrino, Jovy M.
Master sa Arte (Filipino)

LG 995 1997 F35 /P47 

Layunin ng pag-aaral na makita nang malinaw at mapatunayan ang 
kongkretong ugnayan ng wika at relihiyon sa pagsusuri nito ng wika ng Iglesia ni 
Cristo (INC). Tinalakay nito ang wika at relihiyon bilang panlipunang penomenon 
at institusyon na nagpapakita ng mga katangian ng wika bilang umiiral na 
penomenon sa lipunan at bilang instrumento ng kontrol at bilang tagakontrol. 
Tiningnan din ng pag-aaral ang paggamit ng wika sa isang relihiyon bilang 
tagakontrol sa pananampalataya. Sinuri ng pag-aaral ang kasaysayan, doktrina, 
estruktura, organisasyon, estilo, at gawain ng administrasyon ng INC para makita 
ang katangian ng wika ng INC at paano ito nagiging instrumento ng kontrol.

Sinikap ng pag-aaral na makabuo ng listahan ng mga espesyal at teknikal na 
salitang ginagamit ng INC at ikompara ito sa karaniwang gamit at anyo ng mga 
terminolohiya sa pagsama at pagsasagawa ng ritwal. Partikular na pinili ng pag-
aaral ang wika ng INC dahil buhay at patuloy na lumalago ang relihiyong ito mula 
Pilipinas at sa ibang panig ng mundo. Sa gayon, ipinapakita ng pag-aaral ang 
kapangyarihan ng INC na kumontrol at umakay sa kaniyang mananampalataya 
at makita ang espesyal na gamit nito sa wika.

Wika, Militarismo at Ultranasyunalismo: 
Ang Pagpaplanong Pangwika ng Japan sa Pilipinas 

sa Panahon ng Digmaan (1942–1945)

Alfaro, Yolanda B.
Master sa Arte (Filipino)

LG 995 1995 F35 A43

Nakatuon ang pag-aaral sa paglalahad ng pangkabuuang sitwasyong 
pangwika sa Pilipinas at sa mga palising inilabas ng Administrasyong Militar ukol 
sa wika noong Panahon ng Hapon. Layunin nitong iugnay ang mga palisi sa wika 
para ilarawan at patunayan na buháy ang isyu ng wika sa Pilipinas mula sa hanay ng  
iba’t ibang sektor at maging ng militar at politikong Hapon noong dekadang 1930. 
Nais din nitong mailahad nang sistematiko ang palisi sa Tagalog, Niponggo, Ingles, 
at mga bernakular na wika. Gumamit ang pag-aaral ng mga lokal na materyales at 
dokumentong nakasulat sa Nipponggo para lalong maunawaan ang ginampanang 
papel ng pagpaplanong pangwika sa Pilipinas at ginawang pagpapahalaga ng 
Japan sa Tagalog bílang wikang pambansa. 

Tinalakay rin sa pag-aaral ang ugnayan ng isyu ng wika sa estruktura ng 
pamahalaan, makinarya ng burukrasya, edukasyon, kultura, at relihiyon at kung 
paano ito naging mabisang sandata ng mga Hapon sa isyu ng wika sa panahon 
ng Digmaan. 

Nagbigay ng malaking ambag ang pag-aaral na ito sa pangkasaysayang 
pananaliksik noong panahon ng Ikalawang Digmaang Pandaigdig sa pag-unlad 
ng wikang pambansa at pagpaplanong pangwika. 

Teorya at Praktika sa Pagsasalin ng Philippine Society 
and Revolution ni Amado Guerrero, 1968–1982

De Villa, Maria Theresa L.
Doktorado sa Pilosopiya (Filipino)

LG 996 1995 F35 D48

Tinatalakay sa pag-aaral na ito kung paano sa pamamagitan ng pagsasalin 
ng Philippine Society and Revolution (PSR), nabuo ang isang teorya ng pagsasalin 
mula sa  Communist Party of the Philippines (CPP)-New Peoples Army (NPA)-
Natonal Democratic Front (NDF) na mga kilusang rebolusyonaryo. 

Ininterbyu ng pag-aaral ang labing-isang kawani na aktibong lumahok sa 
gawaing pagsasalin sa loob ng kilusan kasama na si Jose Ma. Sison na awtor ng 
PSR at isa sa tagapagtatag ng CPP. Sinuri ng pag-aaral ang dalawang bersiyon 
ng salin noong 1971 at 1982 at pinaghambing sa pamamagitan ng paghahayag 
ng mga ginamit na pamamaraang lingguwistiko sa paglutas ng mga problema sa 
ginawang pagsasalin.

Nakita sa pag-aaral ang teoryang context-based o pagsasaling batay 
sa konteksto na nagpapatunay na ang ang pagsasalin ay isang prosesong 
dinamiko at batay sa nagbabagong konteksto ng lipunang Filipino. Mula dito 
naisakonteksto ng pag-aaral ang pagsasalin bilang kolektibong pagkilos na 
tutugon sa pangangailangan ng isang nagbabagong lipunan.

Ang Pagsasalin ng “Taong Yungib ng Peking” ni Cao Yu: 
Mga Implikasyong Teoretikal sa Semantikang Salin sa Filipino 

mula sa Orihinal na Tsino ng Dulang “Beilingren” (Tomo I)

Miclat, Mario I.
Doktorado sa Pilosopiya (Filipino) 

LG 996 1994 F35 M63 

Isa sa kauna-unahang salin ng isang buong teksto na makabagong dulang 
Tsino tungo sa Filipino ang “Taong Yungib ng Peking” ni Cao Yu at ito rin ang una 
sa salin sa Filipino ng isang pangunahing akdang Tsino mula sa orihinal. Layunin 
ng disertasyon na magbigay ng ambag sa teorya ng pagsasalin mula sa dalawang 
wikang Asyanong hindi magkapamilya na Tsino patungong Filipino at makabuo 
ng mga posibleng teorya mula sa proseso ng pagsasalin. Inaasahan na ito’y 
mapaghanguan ng mga sariwang teorya sa pagsasaling Tsino-Filipino. Tinangka 
nitong makakuha ng mga bagong pagkukuro tungkol sa papel ng pagsasalin sa 
pag-unlad at intelektuwalisasyon ng Filipino. 

Masikang Sambulat: Pagtatanghal sa Filipino sa Salin 
kay Austin Coates, Rizal: Philippine Nationalist and Martyr

Ocampo, Nilo S.
Doktorado sa Pilosopiya (Filipino)

LG 996 1994 F35 O32

Itinatanghal at itinatampok ng disertasyon na ito ang wikang Filipino gamit 
ang pagsasalin sa pananalambuhay ni Austin Coates (1968) sa Rizal: Philippine 
Nationalist and Martyr na naglalahad ng isang komprehensibong pananaw at 
paglalagay sa bayani sa kontekstong Asyano. Nagbigay ng ambag ang pag-aaral na 
ito sa kadalubhasaan ng pagsasalin sa akademya at sa literatura ng mga akda tungkol 
kay Rizal sa wikang pambansa na magagamit ng mga guro, iskolar, mananaliksik, 
at iba pang institusyon. Mahalaga ang gawain na ito dahil dapat ipagpatuloy 
ang paglilinang ng wikang Filipino tungo sa estratehikong pangangailangan ng 
pagkabansa sa kasalukuyang panahon.

Panimulang Pag-aaral ng Wikang Romblon

Manrique, Isidro G.
Master sa Arte (Filipino)
LG 995 1991 F35 M35

Layunin ng pag-aaral na ito na makagawa ng isang panimulang pagsusuri 
sa wikang Romblon at maipakita ang ponoloji, morpoloji, at sintaks nito na may 
katangian ding unibersal katulad ng iba pang wika sa Pilipinas. Nais nitong 
mapahalagahan at mailagay sa tamang perspektiba ang wikang Romblon bílang 
isang wikang katutubo ng Pilipinas at makapagsama ng glosaryo para maipakitang 
may salitang buháy dito na maisasama sa wikang Filipino. 

Nahahati sa anim na bahagi ang pag-aaral. Nasa unang bahagi ang 
introduksiyon ng pag-aaral; ikalawa ang bahagi kaugnay ng pag-aaral at 
literatura; ikatlo ang katangian ng Romblon bílang isang pulo at lalawigan mula 
sa impormasyon sa Socio Economic and Political Profile ng Romblon ng 1990; 
ikaapat ang tungkol sa ponoloji ng wikang Romblon na isinasalarawan ang 
mga segmental at suprasegmental na ponema ng naturang wika; ikalima ang 
morpoloji ng wikang Romblon na inilalarawan ang pagbubuo ng mahahalagang 
bahagi ng pananalita, ikaanim naman ang sintaks na may pagsusuri sa dalawang 
uri ng pangungusap, at ikapito ang bahagi ng paglalagom ng pag-aaral at 
rekomendasyon.

Ang Kilusang Pambansa-Demokratiko at ang mga Hakbang 
at Aktibidad nito sa Wikang Pambansa

Atienza, Monico M.
Master sa Arte (Filipino) 
LG 995 1990 P515 A85

Nilalayong maipakita ng pag-aaral na ito ang dalawang mahigpit na 
magkaugnay na bagay at/o proseso sa lipunang Filipino sa nakalipas na 
dalawampung taon: ang kilusang pambansa-demokratiko (KPD) at ang mga 
hakbang at aktibidad nito kaugnay ng pambansang wika (PW). Idinudulog din ang 
pag-aaral bilang isang pag-uulat at panimulang pagsusuri sa dalawang binanggit 
na magkaugnay na bagay at/o proseso.

Ang mga tala sa hulihan ng ilang kabanata ay mga susing kakawing ng pag-
aaral, sa pangkalahatan, at ng paninindigan at metodolohiya nito, sa partikular. 
Maaaring tingnan ang mga ito bilang mga batayang datos para sa mga susunod 
na pag-aaral sa mga bagay at prosesong inumpisahang pasukin ng pag-aaral.

Pagpaplanong Pangwika at ang Program sa Wikang 
Pambansa para sa Pangasinan State University

Navarro, Preciosa C.
Doktorado sa Pilosopiya (Filipino)

LG 996 /1990 F35 N38 

Naging pokus ng pag-aaral ang pagbuo ng mungkahing programa sa wikang 
pambansa para sa Pangasinan State University. Ginawang reperensiya ang tatlong 
unibersidad at dalawang kolehiyo sa dahilang masasabing nangunguna at aktibo 
sa larangang pangwika ang mga eskuwelahang nabanggit. Gayunman, UP ang 
naging pangunahing reperensiya nito dahil sa ang konseptong Filipino sa UP 
bílang pambansang lingua franca ang itinaguyod sa pag-aaral. Inilarawan ang 
palisi/programa sa wika ng UP, La Salle, Ateneo, PNC, at Miriam sa aspektong 
sitwasyon ng Filipino bago pairalin ang palising bilingguwal. 

Layunin ng pag-aaral na maitaguyod ang patuloy na pag-unlad ng wikang 
pambansang Filipino upang matugunan nito ang nagbabagong pananaw at 
paraan ng pamumuhay ng mga tao na dulot ng proseso ng modernisasyon. 
Binigyan ng tuon ang paggamit ng praktikal at functional na Filipino sa proseso 
ng pagtuturo-pagkatuto. Batay ito sa Filipino bílang pambansang lingua franca.

Kasaysayan bílang Panitikan: Pagsasalin at Ebalwasyon 
ng The Forest (Ang Gubat) ni William J. Pomeroy

Sicat, Rogelio R.
Master sa Arte (Filipino)

LG 995 1990 F35 S53 

Nakatuon ang pag-aaral na ito sa The Forest, A Personal Record of the Huk Guerrilla 
Struggle in the Philippines (Ang Gubat, Isang Personal na Rekord ng Pakikibakang 
Panggerilya ng Huk sa Pilipinas) ni William J. Pomeroy. Isinalin ito hindi lámang 
bílang kasaysayan ng kaniyang paglahok sa isang rebolusyong agraryo noong 
1950–1952 kundi bílang isa ring likhang pampanitikan. Bagama’t tungkol ito sa 
kilusang Huk, sinusuri ng The Forest ang sosyo-politikal at ekonomiyang aspekto 
ng kolonyal na lipunan at naghahain ito ng mga kabatirang makatutulong sa 
paglinang ng mapagpalayang kaisipan. Nahahati ang tesis sa dalawang bahagi: 
ang introduksiyon at ang salin. Sinasaklaw ng introduksiyon ang mga layunin 
sa pagsasalin, talambuhay ni Pomeroy, ilang talâ sa pagsasalin at ebalwasyon ng 
The Forest. Ang pag-aaral na ito ay salin ng buong libro ng The Forest ni William J. 
Pomeroy.

Kritisismo sa Kritisismo: Teorya at Praktika 
Hinggil sa Nobelang Tagalog

Torres, Ma. Luisa F.
Doktorado sa Pilosopiya (Filipino)

LG 996 1990 P515 T67 

Bahagi ng pag-aaral na ito ang kasalukuyang pagsisikap na ipaliwanag 
ang ilang batayang kritikal sa pagsasapraktika ng panunuring pampanitikan o 
kritisismo bago ang digmaang Pasipiko. Batay sa nakalap na mga materyales sa 
pangunahing aklatan, sinikap ng pag-aaral na ito na makabuo ng mga obserbasyon 
hinggil sa panunuring pampanitikan sa nobela sa pagitan ng mga taóng 1904 
at 1941. Sa partikular, ninanais na makagawa ng mga pansin sa pamantayang 
pampanitikang ginamit ng mga manunuri o kritiko sa kanilang mga pagtalakay sa 
mga nobelang Tagalog na nalathala sa mga panahong nabanggit.

Tinalakay sa unang kabanata ang mga kasalukuyang teorya hinggil sa 
kategorya ng “naratibo” sa Kanluran.  Samantala, tinalakay naman sa ikalawang 
kabanata ang “tradisyon” ng dualismo sa tema at porma sa kritisismo sa nobelang 
Tagalog. Sinuri naman sa ikatlong kabanata ang nobelang Banaag at Sikat para 
makapagsagawa ng paglalahad at kritika sa walong dekada ng pagpapahalaga at 
pagtáya sa nobelang ito ng kritiko. Sa ikaapat na kabanata ay tinukoy ang teoretikal 
na mga suliraning kaakibat ng dualismo ng tema at porma sa kritisismo hinggil 
sa nobelang Tagalog. Samantala, ang tradisyon ng pagpapahalaga sa nobelang 
Tagalog ang naging paksa ng teorisasyon sa ikalimang kabanata. Sa hulíng 
kabanata, tinangkang bigyan ng espesipikong katangian sa pagbabalangkas 
ng operasyon ng mistipikasyon/demistipikasyon ang ugnayan ng panitikan at 
lipunan, partikular sa mga tinaguriang nobelang modernista at realista.

Pagsasakatutubo sa Pagsasalin: ang Nilalaman 
at Pamamaraan ng Pagsasalin ng Nobela sa Panahon 

ng Kolonyalismong Amerikano, 1912–1940

Antonio, Lilia F.
Doktorado sa Pilosopiya (Filipino)

LG 996 1987 P515 A58

Inilahad sa disertasyong ito ang mga pangunahing paksain ng limampung 
nobelang isinalin mula 1912 hanggang 1940 at iniugnay ang mga ito sa mga isyu at 
problemang pinagkakaabalahan ng panahong iyon. Tinalakay din ang dalawang 
pangunahing pamamaraan sa pagsasalin sa panahon ng Amerikano: ang halaw 
at ang hango batay sa mga nalathalang panunuri, depinisyon sa diksiyonaryo 
at patalastas sa mga inilimbag na aklat. Tinukoy din ang mahahalagang dahilan 
na nagbunsod sa mga tagasalin para magsalin. Ipinakilála rin ang mga batikang 
tagasalin sa panahon ng Amerikano na nagbibigay-diin sa kanilang mga pinag-
aralan, gawain, at kasanayan na nakatulong nang malaki sa kanilang pagsasalin at 
paglalathala.

Layunin ng pag-aaral na mailahad ang naging pangunahing paksain at 
pamamaraan ng pagsasalin ng nobela sa panahon ng kolonyalismong Amerikano 
para mabigyang-halaga ang naging tunguhin at pamamaraan ng pagsasalita sa 
Pilipinas sa isang partikular na panahon.

Ang Proletaryong Pang-industriya sa mga Piling Kathang Pilipino

Laurel, Ma. Milagros C.
Master sa Arte (Filipino)

LG 995/1987 F35 L38 

Tinalakay sa pag-aaral na ito ang mga talâng pangkasaysayan tungkol sa 
kilusang manggagawa sa Pilipinas sa loob ng panahong saklaw ng pag-aaral. Sinuri 
din ang mga kathang pumapaksa sa proletaryong pang-industriya. Sa pagsusuring 
ito, binibigyang-halaga ang mga indibidwal na konsepto ng mga manunulat 
hinggil sa proletaryong pang-industriya. Naipakita rin sa pag-aaral ang ugnayan 
ng literatura at lipunan sa iba’t ibang panahon.

Layunin  ng pag-aaral na ito na maipakita ang mga kaisipang ipinahahayag 
sa ilang maikling kathang Filipino hinggil sa proletaryong pang-industriya. 
Nilalayon ding suriin ng pag-aaral na ito ang iba’t ibang mga paglalarawan sa 
proletaryong pang-industriya bílang tauhan ng maikling kathang Pilipino. 

Diksyunaryong Pilipino-Sebuano: 
Isang Modelo para sa Antas Sekundarya

Eleobido, Aida C.
Master sa Arte (Filipino)
LG 995 1985 P515 E43

Ang pag-aaral na ito ay tungkol sa isang modelong diksiyonaryong Pilipino-
Sebwano na bagama’t isang modelong pag-aaral ay may masidhing layunin na 
makatulong sa mga di-Tagalog lalo na sa antas sekundarya ng Rehiyon XI na 
nagnanais matuto ng wikang Filipino. Tumutugon ito sa pangangailangan para 
sa pagbuo ng diksiyonaryo at tumatalakay sa pamamaraang nagamit sa pagpili ng 
mga salita, pagsasaayos ng mga entri at paglalapat ng mga kahulugan sa modelong 
diksiyonaryong Pilipino-Sebwano.

Nilalayon ng pag-aaral na ito na tumugon sa pangangailangan ng pagbuo 
ng isang bilingguwal na diksiyonaryo kung kayâ’t tinalakay dito ang mga paraan 
na ginagamit sa pagpili ng mga salita, paraan na ginagamit sa pagsasaayos ng 
mga entri, at paraan na ginagamit sa paglalapat ng mga kahulugan.

Naniniwala ang may akda na tulad ng bibliya na mahalaga sa pagpapalaganap 
ng salita ng Diyos, gayundin ang kahalagahan ng diksiyonaryo sa pagtuturo at 
pagkatuto ng isang wika.

Ang Pagsusulat at Paglalathala sa Wikang Filipino 
sa mga Piling Larangan ng Sikolohiya 

Enriquez, Virgilio G.
Master sa Arte (Filipino)
LG 995 1983 P515 E57 

Tinatalakay sa pag-aaral na ito ang paggamit ng wika sa mga pananaliksik, at 
sa pagbuo ng terminolohiya. Narito rin ang mga ulat ng kumperensiya at seminar 
ukol sa pag-uuri sa konsepto at salita. Tinalakay din dito ang wika sa mga dyornal, 
teksbuk, at tesis ukol sa pagpapaunlad ng wika. Ipinakita sa pag-aaral na ito kung 
bakit mabisang paraan ang paggamit ng wika para sa pagtuklas ng katutubong 
teorya at pag-iwas sa walang ingat na paghiram sa mga modelong kanluranin.

May limang pangunahing layunin ang pag-aaral na ito kaugnay ng mithiing 
mapaunlad ang wika bílang batayan ng Sikolohiya at masuri ang paggamit ng 
wika sa larangang ito. Kabílang dito ang 1) paglalarawan sa paggamit sa wikang 
Filipino sa mga sulatin at lathalaing batay sa mga pananaliksik at kumperensiya; 
2) pagtukoy sa iba’t ibang uri ng pamamaraang ginagamit sa pagbuo ng mga 
terminolohiya; 3) pagtáya sa kaangkupan ng pag-aantas ng mga konsepto sa 
Sikolohiyang Pilipino; 4) pagpapakita sa mga kalakaran sa pagpapatatag at 
pagpapatibay sa gamit ng wika sa mga piling larangan sa Sikolohiya; at 5) paglalahad 
ng mga mungkahi para sa patuloy na pagpapaunlad ng wika bílang batayan ng 
Sikolohiyang Pilipino.

Modelong Diksiyunaryong Pilipino-Hapon: 
Isang Mungkahing Pag-aaral

Oue, Masanao
Master sa Arte (Filipino)
LG 995 1982 P515 Q84

Ang pag-aaral na ito ay tungkol sa isang modelong diksiyonaryong Pilipino-
Hapon na bagama’t isang mungkahing pag-aaral ay may masidhing layuning 
makatulong sa mga dayuhang Hapon na nagnanais matuto ng wikang Pilipino, 
mga guro, mananaliksik-wika, mga mag-aaral, at iba pang nagnanais matuto ng 
wikang Pilipino at Hapon bílang sanggunian. Tumutugon sa pangangailangan ng 
pagbuo ng diksiyonaryo at tinatalakay nito ang metodolohiya o pamamaraang 
nagagamit sa pagsasaayos ng mga talâng leksikal at ang batayan sa paglalapat ng 
mga kahulugan sa modelong diksiyonaryong Pilipino-Hapon.

Hinango ng mananaliksik ang isang daang (100) piling salita sa Pilipino 
mula sa proyektong ginawa sa klase sa Pilipino 220 sa ilalim ng pamamatnubay 
ni Dr. Nelly I. Cubar sa UP Diliman. Ibinatay ang pagpili ng mga salita ayon 
sa karaniwang ginagamit sa iba’t ibang larangan ng pamumuhay na Pilipino 
at makatutulong sa mga Hapong nais magkaroon ng pangunahing pananaw o 
kaalaman sa wika at isipan ng mga Pilipino. Umabot sa 740 salita ang nabuo na 
nilapatan ng kahulugan at ginamit din sa pangungusap.

Oral na Literaturang Chavacano

Semorlan, Teresita La. P.
Master sa Arte (Filipino)
LG 995 1980 P515 S44 

Ang tesis na ito ay isang koleksiyon ng oral na literatura sa wikang Chavacano. 
Binubuo ito ng mga Historia Inolvidable de Antes (Kuwentong Bayan) na nahahati 
sa tatlong kaanyuan; Leyenda (alamat), Maga Pabula (pabula), at Otro Historica 
del Maga Viejo y Vieja (salaysayin): binubuo rin ng mga Sabeduria de Antes 
(karunungang-bayan) na mga Adivinanza (bugtong) at Replan (salawikain).

Nahahati ang pag-aaral sa dalawang bahagi. Ang unang bahagi ay 
tumatalakay sa mga kaalamang-bayan ng Chavacano at ang ikalawang bahagi 
naman ay tumatalakay sa antolohiya ng oral na literatura ng Chavacano. Sa 
kabuuan, malaki ang bahagi at kahalagahan ng oral na literatura sa wikang 
Chavacano sa pagbuo ng isang pambansang literatura. Makatutulong din ang 
pag-aaral sa pag-unlad ng literatura ng Pilipinas, lalong-lalo na ang literatura sa 
gawing Mindanao.



KOLEHIYO NG ARTE AT LITERATURA  FILIPINO 125

Ang Patakarang Edukasyong Bilinggwal at ang Implementasyon Nito

Orosa, Eden P.
Master sa Arte (Filipino)
LG 995 1978 P515 O76 

Ang tesis na ito ay isang pag-aaral sa bilingguwal na edukasyon, sa 
partikular, ang kasaysayan, mga uri, layunin, at ang implementasyon nito sa 
Pilipinas. Ipinaliwanag sa pag-aaral ang patakarang edukasyong bilingguwal sa 
Pilipinas batay sa Kautusang Pangkagawaran Blg. 25, s. 1974 at ang pagbubuo ng 
isang disenyo ng programa na may tiyak na pokus sa Pilipino na sinusunod sa 
mababang paaralan ng Assumption, Antipolo. Ipinapakita rin sa pag-aaral na ang 
programang mula sa Kagawaran ng Edukasyon at Kultura ay maaaring isagawa sa 
nasabing paaralan.

Binubuo ng limang kabanata ang pag-aaral. Una, ang pagpapaliwanag at 
pagsusuri sa mga pangunahing problema ng sistema ng edukasyon sa Pilipinas. 
Ipinapaliwanag naman sa ikalawang kabanata ang pangkalahatang aspekto 
ng bilingguwal na edukasyon. Samantala, tinalakay sa ikatlong kabanata ang 
edukasyong bilingguwal na may tiyak na pokus sa Pilipinas. Tinatalakay 
sa ikaapat na kabanata ang pag-aaral ng mga programang bilingguwal sa 
mababang paaralan ng Sta. Teresa sa Lungsod Quezon, La Salle sa Taft, at Ateneo 
de Manila. Ang ikalimang kabanata ay tumalakay naman sa pagbuo ng isang 
disenyo ng programa na gagamitin sa bilingguwal na edukasyon sa elemetarya 
ng Assumption makaraan ang pag-aaral ng iba’t ibang programa sa mga tanging 
paaralan sa Kamaynilaan. Ipinakita sa hulíng kabanata kung bakit solusyon ang 
bilingguwal na edukasyon sa ilang problema ng ating edukasyon. Tinalakay din 
dito ang mga haharaping problema sa implementasyon nito. Naglatag din ng 
rekomendasyon ang may-akda kung paano makakamit o mapagtatagumpayan 
ang bilingguwal na edukasyon sa Pilipinas. 

Ang Surian ng Wikang Pambansa, 1937–1977

Flores, Angelito G.
Master sa Arte (Filipino)
LG 995 1977 P515 F46

Pangunahing layunin ng pag-aaral na ito ang pagtalakay sa nagawa ng Surian 
ng Wikang Pambansa. Sa pagtáya, tatahakin ang kasaysayang pinagdaanan nito 
mula nang itatag ito noong Enero 12, 1937–Enero 12, 1977. Tinalakay sa pag-aaral 
ang mga miyembro o kagawad at pamunuan ng Surian sa iba’t ibang panahon at 
kung ano-ano ang naging tungkulin at kontribusyon na kanilang nagawa para sa 
pagpapaunlad at pagpapalaganap ng wika. Pinag-ukulan ng masusing pag-aaral 
ang panahon ng Surian ng Wikang Pambansa na nasa pamumuno nina Jaime C. de 
Veyra, Lope K. Santos, Julian C. Balmaseda, Cirio H. Panganiban, Cecilio P. Lopez, 
Jose Villa Panganiban, at Ponciano B.P. Pineda.

Ang pag-aaral ay may apat na kabanata. Nilinaw sa unang kabanata ang 
ilang mga bagay tulad ng mga tiyak na petsa ng mga panunungkulan ng mga 
direktor ng Surian, Kalihim at Punong Tagapagpaganap (naging pangalawang 
direktor) at mga miyembro o kagawad ng Surian. Sa ikalawang kabanata naman 
ay ang pagsusuri sa pamunuan, tungkulin, at mga nagawa ng Surian sa iba’t ibang 
pamunuan sa paraang tiyak at malawakang pagsusuri. Ipinakita ang katiyakan at 
kamalian ng mga bagay at ang paghahambing sa iba’t ibang panahon. Ipinakita 
sa ikatlong kabanata kung naging matagumpay, nagkulang o nabigo ang Surian 
sa mga layunin nito gayundin ng mga pamunuan nito. Nagtapos ang pag-aaral 
sa pagbibigay ng kongklusyon at rekomendasyon ukol sa Surian ng Wikang 
Pambansa.

Pagsasalin at Komunikasyon: Pagsasa-Filipino ng mga Banyagang 
Programa sa Telebisyon sa Kaso ng Telenovelang "Cristina"

Manalili, Perlita G.
Master sa Arte (Filipino)
LG 995 1977 E35 M33

Ang pag-aaral na ito ay tungkol sa pagsasa-Filipino ng mga banyagang 
programa sa telebisyon. Ang pananaliksik na ito ay gumamit ng tatlong 
pamamaraan sa pangangalap ng data: sarbey, panayam, at tekstuwal analisis. Sa 
pamamagitan ng tatlong pamamaraang nabanggit, tinangkang alamin, ilarawan, 
at suriin ang proseso ng pagsasa-Filipino ng mga banyagang program at ang mga 
batayang dapat isaalang-alang para sa gawaing ito. Layunin ng pag-aaral na ito na 
1) malaman kung papaano isinasagawa ang pagsasa-Filipino ng mga banyagang 
programa sa telebisyon; at 2) matukoy ang mga batayang dapat isaalang-alang sa 
pagsasa-Filipino ng mga banyagang programa. 

Napatunayan sa mga resulta ng pag-aaral ang malaking kaugnayan ng 
pagsasalin at komunikasyon. Batay din sa mga resulta ng pag-aaral, napatunayang 
mayroong tatlong uri ng batayang dapat isaalang-alang sa pagsasa-Filipino ng 
mga banyagang programa. Ang mga ito ay ang a) linggwistik, b) teknikal, at 
c) sosyo-kultural na batayan. 

Ang Paghihimagsik ni Alejandro G. Abadilla 
sa Tradisyon  ng Panulaang Tagalog

Nofuente, Valerio L.
Master sa Arte (Filipino)
LG 995 1977 P515 N64 

Ang pag-aaral na ito ay tungkol sa búhay at tula ni Alejandro G. Abadilla. 
Isa itong durungawan para mapanood at maunawaan ang isang mahalagang 
panahon sa kasaysayan ng panitikan at lipunag Pilipino. Ang kaniyang mga tula ay 
mahusay na termometro sa reaksiyon at pagtanggap ng mamamayan ng bansang 
kolonyal sa masalimuot na pagbabago, habang tinatanglawan siyá ng bagong 
pananaw at pamantayang hinugis din ng kalagayang sosyal. Inilahad ang mga 
likhang pampanitikan bílang bahagi ng yugto-yugtong paggagap ng makatang 
intelektuwal sa isang uri ng pilosopiyang naging gabay sa kaniyang pagsusulat at 
pakikipamuhay.

Hinati sa apat na bahagi ang pag-aaral. Ang unang kabanata ay sumubaybay 
sa yugto-yugtong pag-unlad ng paniniwala ni Abadilla sa búhay at panitikan. 
Tinalakay naman sa ikalawang kabanata ang sosyolohikal at pormalistikong 
pagsusuri sa kaalaman, pananaw, at kaanyuan ng mga tula ni Abadilla. 
Inihambing naman sa ikatlong kabanata ang katangian ng tradisyonal na tula sa 
makabagong tula ni Abadilla. Ang hulíng kabanata ay maikling paglalagom at 
pagtitimbang sa búhay, paniniwala, at pagtula ni Abadilla.

Si Amado V. Hernandez sa Pagitan ng Dalawang Tradisyong 
Pampanitikan: Isang Pag-aaral sa Ugnayan ng Panitikan at Lipunan

Yu, Rosario Torres
Master sa Arte (Filipino)
LG 995 1976 P515 Y81

Layunin ng tesis na magkaroon ng isang pag-aaral sa kabuuan ng 
panitikang nilikha ni Amado V. Hernandez na isinasaalang-alang ang pananaw 
na ang isang manunulat at ang kaniyang likhang-sining ay hindi mahihiwalay 
sa pangkasaysayang kapaligirang humubog at tumiyak sa kalidad ng likhang 
panitikan at kamalayan-paninindigan ng manunulat.

Nahahati ang pag-aaral na ito sa apat na kabanata. Inilahad sa unang 
kabanata ang perspektiba at mga saligang pananaw—simulaing gumabay sa pag-
aaral. Iniharap sa ikalawang kabanata ang naging pagsusuri sa panitikang likha 
ni Hernandez mula noong 1923 hanggang 1970. Sa ikatlong kabanata ay ang mga 
panimulang pananaw ng manunulat hinggil sa búhay, sa lipunan at ang mga 
kontradiksiyon sa kaniyang mga dáting paniniwala at mga bagong paninindigan 
bunga ng mga tiyak na karanasan ng pakikisangkot sa mga usapin ng kaniyang 
lipunan. Inilahad naman sa ikaapat na kabanata ang hindi mapag-aalinlangang 
kahinugan ng pakikisangkot ni Hernandez sa mga makabuluhang usapin ng 
kaniyang lipunan bílang kritiko at tagapamansag ng kinakailangang reporma 
dito.

Kritikal na Ebalwasyon ng Implementasyon ng CHED GEC 
sa Filipino sa Ilang Piling Unibersidad sa Rehiyon 10: 

Tungo sa Masaklaw na Palisi at Programa 
sa Filipino sa Rehiyon

Banawa, Marie Joy D.
Master sa Arte (Filipino) 
LG 995 1975 P515 A58

Ang pag-aaral na ito ay tungkol sa ebalwasyon ng implementasyon ng 
CHED Memorandum Order No. 59, s. 1996 GEC Filipino sa ilang piling kolehiyo/
unibersidad ng Rehiyon 10. Ang mga kolehiyo/unibersidad na kabílang sa pag-
aaral ay: Mindanao State University-Iligan Institute of Technology (Iligan City), 
Central Mindanao University (Musuan, Bukidnon), Bukidnon State College 
(Malaybalay, Bukidnon), Xavier University-Ateneo de Cagayan (Cagayan de Oro 
City), Saint Michael's College (Iligan City), Immaculate Concepcion College-La 
Salle (Ozamis City), Cagayan Capitol College (Cagayan de Oro City), Misamis 
University (Ozamis City), at Iligan Medical Center College (Iligan City). 

Ang pag-aaral na ito ay ibinatay sa mga teorya nina Einar Haugen at Joshua 
Fishman sa larangan ng pagpaplanong pangwika at kina Kaplan at Baldauf sa 
ebalwasyon. Layunin nitong tiyakin ang lawak ng implementasyon ng CMO No. 
59, s. 1996 GEC Filipino sa mga kolehiyo/unibersidad sa Rehiyon 10 at tukuyin 
ang mga palisi at programa sa wikang Filipino ng mga institusyong ito. Inalam din 
ang mga pagpapahalaga at saloobin ng mga administrador, guro, at estudyante 
sa Filipino na kahingian sa mga pandigri na programa at nagmungkahi ng mga 
hakbang sa pagbuo ng mga palisi at programa sa wika sa bawat kolehiyo/
unibersidad upang mailebel sa mga pangunahing unibersidad sa Pilipinas.

Ang Modernismo sa Panulaang Tagalog, 1900–1974

Almario, Virgilio S.
Master sa Arte (Filipino)
LG 995 1974 P515 A45 

Sumasaklaw ang tesis na ito sa naging tunguhin ng panulaang Tagalog noong 
ika-20 dantaon na may diin sa simula at pamumulaklak ng kilusang Modernista 
sa loob ng nakaraang pitong dekada. Ginamit ang pananaw na historikal para 
maipakita ang unti-unting paglaganap ng Modernismo bílang paghihimagsik ng 
impluwensiyang Europeo-Amerikano sa paksain at pamamaraan ng mga makata 
ng kasalukuyang panahon.

Tinalakay sa pag-aaral ang kasaysayan ng Modernismo bílang tunguhing 
pangkasalukuyan sa Europa at Amerika, gayundin ang pagsusuri sa katangian 
ng Balagtasismo o tradisyonal na pagtula sa Tagalog. Iniulat din sa pag-aaral 
ang mga naging positibo at negatibong bunga ng naturang tunguhin. Isinaalang-
alang din sa pag-aaral ang naganap na unti-unting paghunos ng panulaan sa 
kasalukuyang dekada.

Paglikha ng Daigdig sa Dula

Aguila, Reuel M.
Doktorado sa Pilosopiya (Malikhaing Pagsulat)

LG 996 2012 F35 A38

Layon ng disertasyong ito na makapag-ambag sa mga nakasulat na pananaw 
sa pagsulat ng dula na maaaring magamit na gabay sa mga nais magsulat ng 
dula, at gayundin upang maging batayan sa pagsusuri sa dula. Ang pag-aaral ay 
nahahati sa dalawang bahagi: ang poetika at ang mga bagong dula. 

Tinaguring Monologo ang tatlong paghahati sa unang bahagi: Ang Poetika 
dahil sa personal na tinig pinadaloy ang talakay, paglalagom, at diskurso sa 
papel na ito. Ang unang monologo: Ang Sariling Danas sa Pagsulat ng Dula, 
isang paglalagom ng sariling karanasan sa pagiging mandudula, at iba pang 
pangyayaring nakaapekto sa pagiging mandudula. Ang ikalawang monologo: 
Ang Danas ng Ibang Mandudula, nakatuon sa isang pagtatangkang lagumin 
sa pangkalahatan ang mga naobserbahang gawi sa pagsusulat ng dula sa 
kasaysayan. Ang ikatlong monologo: Ang Ipinapanukalang Lapit sa Pagsulat ng 
Dula, paghahapag ng tugon sa kakulangan ng nakasulat na pananaw ng mga 
mandudula sa pagsusulat ng dula. Isa rin itong rektipikasyon sa kakulangang 
nabanggit. Sa ikalawang bahagi, siyam na dula ang pansariling itinakda para sa 
papel na ito. Ang siyam na dula ay ang sumusunod: 1) Lagalag, 2) Klik, 3) Kar-
Jack, 4) Salamangka, 5) Isa Pang Soap Opera, 6) Putik, 7) Maliw, 8) Sa Kanto ng 
Wakas at Katotohanan, at 9) Salamin.

Ang mga Asawa ng Ginoo: mga Maikling Kuwento

Festin, Rowena P.
Master sa Arte (Malikhaing Pagsulat)

LG 995 2012 F35 F47

Ang tesis na ito ay koleksiyon ng mga maikling kuwento. Tinalunton ng mga 
maikling kuwento ang tema ng pagbabalik muli ng persona sa bayan ng San Roque, 
ang matris na nagluwal hindi lámang ng alaala ng kaniyang pinanggalingang 
lugar, ngunit pati na rin ng mga maikling kuwento na may mga tauhang pamilyar 
sa imahinasyon ng kuwentong bayan. Ang koleksiyon ay mayaman sa paghugot 
ng mga datos etnograpiko at mayaman din sa paghugot ng danas. Ang koleksiyon 
ng mga kuwentong-bayan sa tesis na ito ay kasinghiwaga ng mga tauhan sa 
kuwento dahil nagagawa ng naratibo na ipagsanib ang personal na kuwento 
ng nagsasalaysay gayundin ang komentaryo ukol sa kolonyalismo, pagguho ng 
yamang-kalikasan, pamamaalam sa alaala ng kabataan at ang kuwentong-bayan,  
kuwentong pantasya, at kung minsan ay supernatural na salaysay. 

Binubuo ng limang koleksiyon ng mga maikling kuwento ang tesis na ito: 
1) Album, 2) Pag-uwi, 3) Ang mga Babae sa Bintana, 4) Ang Buang ng Bayan, at 
5) Ang mga Asawa ng Ginoo.



134 KOLEHIYO NG ARTE AT LITERATURA MALIKHAING PAGSULAT

Pusong Gala

Manansala, Maynard G.
Master sa Arte (Malikhaing Pagsulat)

LG 995 2012 F35 M36

Tinatangkang mag-ambag ng Pusong Gala sa lawak at salimuot ng 
diskursong homoseksuwal. Mula sa anyo at tradisyon ng nobelang romansa, ang 
may-akda ay tumungo sa pagkatha ng nobela ng homoseksuwal na pag-ibig. Dito 
ay inilaladlad ang homoseksuwal hindi lámang bílang homoseksuwal, kundi 
bílang mangingibig. Pinapaksa ng nobela ang mga usapin patungkol sa pag-ibig 
ng laláki sa kapuwa laláki kaugnay ng agwat sa edad, uri, at iba pang kakabit na 
ideolohiyang humuhulma sa relasyong homoseksuwal. 

Ang Pusong Gala ay nakaangkla din sa diskurso ng homophobia sa 
Pilipinas. Bukod sa karaniwan nang persepsiyon na pagsasaisantabi at 
pangungutya sa bakla, na may kinalaman sa presentasyon, may isa o iba pang 
anyo ng homophobia. Lalong nakababagabag sa heteroseksistang lipunan ang 
homoseksuwal—laláki ang panlabas ngunit babae ang panloob. Sinisikil ang 
ganitong pag-iral na kinakakitaan ng distorsyon ng pagkalaláki. Tinatampok sa 
akda ang homoseksuwal na pag-ibig at mga homoseksuwal na espasyo: sinehan, 
bath house, motel, comedy bar, maging espasyong virtual.

Salamin, Salamin

Eliserio, U Z.
Doktorado sa Pilosopiya (Malikhaing Pagsulat)

LG 996 2011 F35 /E45

Ang pag-aaral na ito ay may dalawang bahagi. Ang unang bahagi ay ang 
kritikal na introduksiyon, at ang ikalawang bahagi ay koleksiyon ng mga maikling 
kuwento ng may-akda. Nahahati sa limang kabanata ang unang bahagi. Ang una, 
“Dahas sa Pagitan ng Pilosopiya at Panitikan,” pagtatangka na bigyan ng kahulugan 
ang karahasan. Ang pangalawang kabanata, “Ang Pagbibinata ni U. Z. Eliserio,” 
maikling kuwento ng personal na karanasan sa karahasan ng may akda. Ang 
ikatlo, “Galak, Popular na Kultura, Pag-aangkop,” ay paglalahad ng pagkahumaling 
sa popular na kultura, na nakikitang tahasang nagtatanggol laban sa dahas, at ang 
pagkatuto na dahasin din ang mga batis ng galak. Ang ikaapat, “Nasyonalismo,” 
pagsasalaysay ng subject position ng may akda vis-à-vis karahasan. Ang ikalima, 
“Digmaan ng Posisyon” sariling pagbasa sa mga maikling kuwento sa lente ng 
sariling pag-aaral ng dahas para sa paglulugar sa maikling kuwentong Filipino. 

Ito ay koleksiyon ng kuwento ng may akda, mga kuwento kung paano mula 
pagkabata ay naging target ng pandarahas, kung paano tumakas sa popular na 
kultura, at kung paano natuklasan na ang nagligtas sa may akda sa karahasan ay 
nagagamit ding pandahas.

Parehadora, Hermana, Kapitana, Atbp.: mga Malikhaing Sanaysay

Oblena, Lilibeth R.
Master sa Arte (Malikhaing Pagsulat)

 LG 995 2011 F35 O25

Ang pag-aaral ay hinggil sa kababaihang kasangkot sa tradisyon at kultura ng 
bayan ng Angono, Rizal. Kabílang sa mga tradisyong ito ang Salubong kung Mahal 
na Araw at Pista ni San Clemente. Makikita sa ikalawang bahagi ng pag-aaral ang 
mga personal at malikhaing sanaysay na tungkol sa kababaihan ang kultura at 
tradisyon ng Angono. Sa pakikilahok ng kababaihan sa mga ritwal ng tradisyon 
ng bayan ng Angono ay malinaw na ipinakikita ang kaniyang lugar at espasyo sa 
bayan. Ipinakilála ang kaniyang sarili at lahat ng katangian at kakayahan kahit pa 
sa harap ng maraming pagbabago. Habang ang kaniyang kakayahan ay patuloy sa 
pag-unlad, lagi’t laging may malilikhang bago at malikhaing sistema ng pag-iisip, 
karunungan, at pandama na nakaangkla sa sistema ng komunidad na kanilang 
kinabibilangan. 

Layon ng pananaliksik na maunawaan at maintindihan ang uri ng 
pamumuhay at tradisyon ng bayan ng Angono gamit ang malikhaing sanaysay. 
Layon din ng pag-aaral na makapag-ambag ng mga pananaliksik para sa diskurso 
ng malikhaing sanaysay at tekstong kultural para sa higit na pagpapaunlad at 
pagpapalawak ng kultural na pag-aaral ng mga bayan.

Silang mga Lagalag

Rodriguez, Rommel B.
Doktorado sa Pilosopiya (Malikhaing Pagsulat) 

LG 996 2011 F35 R63

Inilunsad sa pag-aaral na ito ang lagalag bílang batayang konsepto gamit 
ang mga pangkasaysayan, kultural at pampanitikang salik. Mula dito, nilikha ang 
konseptuwal na balangkas na siyang bumuo sa poetika. Ang poetikang ito ang 
ginamit na lunsaran upang talakayin ang malikhaing prosesong dinaanan ng mga 
kuwentong nakapaloob sa koleksiyon. 

Sinakop ng pag-aaral ang ilang historikal na tala, mga datos sa antropolohiya 
at arkeolohiya. Ginamit na lunsaran ng proyekto ang regulasyon, batas, at 
estrukturang nilikha sa panahon ng kolonyalismo, partikular sa panahon ng 
kolonyalistang Kastila. Nakapaloob din dito ang paghanap sa kahulugan ng 
lagalag at kung sa paanong paraan ito binago. Iniugnay din sa pananaliksik na ito 
ang mga matandang paniniwala tungkol sa lagalag na kaluluwa na nagsisiwalat 
ng pagkalag o paglaya. 

Binubuo ng dalawang bahagi ang proyekto. Ang una’y may apat na kabanata 
na tumutugon sa pagtalakay ng poetika. Sa ikalawang bahagi ng proyekto 
mababása ang labindalawang akdang kasama sa koleksiyon. Hinati sa dalawang 
kategorya ang mga kuwento. Ang una ay naglalaman ng mga kuwentong gamit 
ang tradisyonal na anyo nito, ang realismo. Habang ang ikalawang kategorya 
ay naglalaman ng mga kuwentong gumamit ng estilong fabulistiko at iba pang 
postmodernong anyo.

Sa Kasunod ng 909 at ang Manananggal sa Pagsusulat ng Nobela

Samar, Edgar C.
Doktorado sa Pilosopiya (Malikhaing Pagsulat)

LG 996 2011 F35 S26

Tinitingnan sa “Ang Manananggal sa Pagsusulat ng Nobela” ang larawan ng 
manananggal bílang musa at talinghaga sa pagkatha ng nobela. Samantalang 
sinikap namang sagutin ang mga tanong kung anong kasaysayan ang nililingon 
sa pagsusulat ng nobelang Sa Kasunod ng 909 at kung paano at bakit kinakatha 
ang gayong nobela sa harap ng mga hamon ng kasalukuyan. Siniyasat din ang 
manananggal bílang larawan ng pag-iisa’t pagiging iba, ang pangangailangan 
nitong magbagong-anyo, pumailanlang, at pumaslang, bago sa bandang hulí ay 
magbalik sa pagiging tao at manindigan. 

Mayroong limang seksiyon ang pag-aaral. Sa unang seksiyon, “Pagbabasá, 
Pag-iisa at Pagiging iba,” dito iisa-isahin ang sampung tekstong unang humubog 
sa sariling panlasa, pag-unawa sa kuwento, pag-unawa sa tao’t pagkatao, 
pagkilála sa karanasan at karahasan, at pagkilatis sa mundong ginagalawan. Sa 
ikalawang seksiyon, ang “Pagkatha at Pagbabagong-anyo,” tinitingnan dito ang 
ilang paghuhunos ng sarili upang igiit ang ilang bagay na mahalaga sa sariling 
praktis ng pagsusulat ng nobela. Sa ikatlong seksiyon, ang “Pagpapailanlang at 
Pagsisiyasat,” isa itong paglingon sa pinanggalingan samantalang tinatangkang 
maghanap ng bago. Sa ikaapat na seksiyon, ang “Pagpaslang at Paghihimagsik,” 
dito tinalakay ang suliranin sa isang naging tendensiya sa pagsusulat ng nobela 
sa Pilipinas na babansagang katha ng paghihimagsik. Sa hulíng seksiyon, ang 
“Pagpapakatao at Paninindigan,” tinitingnan ang pagsisiyasat sa katotohanan 
bílang motibasyon ng pagsusulat ng nobela at pagpapakatao, samantalang 
isinasaalang-alang na may pinaninindigan bagaman plural ang katotohanan. 
Sa kabuuan, mahalaga ang pagtingin sa larawan ng manananggal bílang musa 
at talinghaga sa pagsusulat upang tayahin ang tagisan ng kolektibong ligalig at 
lunggati, ang indibidwal na mga takot at tiwala sa pagkatha.

Tinagong Dagat: Koleksiyon ng Maikling Kuwento 
ng mga Batang Mangingisda

Babaran, Riza G.
Master sa Arte (Malikhaing Pagsulat)

LG 995 2010 F35 B33

Ang tesis ay koleksiyon ng maikling kuwento ng mga batang mangingisda  
tungkol sa kanilang danas sa pamayanang tabing-dagat. May dalawang bahagi ang 
tesis—sa unang bahagi tinalakay ang mga pinaghanguang karanasan na naging 
bukal ng sampung kuwento na bumubuo sa ikalawang bahagi. Hinabi sa sampung 
kuwento ang mga suliranin ukol sa pangisdaan tulad ng pagkasira ng mga tirahan 
ng mga yamang-dagat na naging sanhi ng mababang húli ng mga mangingisda. 
Direktang apektado ng lumalaláng kalagayan ng pangisdaan ang mga bata na 
binigyang-tinig sa koleksiyong ito. 

Ito ay makatutulong upang makita at maunawaan ang tunay na kalagayan 
ng mga mangingisda sa ating bansa. Inaasahang makahikayat ito sa mga 
mambabasá na makisangkot sa usapin ukol sa pangisdaan.

Ang Banal na Aklat ng mga Kumag

Derain, Allan Alberto N.
Master sa Arte (Malikhaing Pagsulat)

LG 995 2009 F35 D47

Ang tesis na ito ay isang malikhaing akda na may pamagat na Ang Banal 
na Aklat ng mga Kumag. Isa itong malikhaing akda—nobelang nasa anyo ng 
retelling. Muling ikinukuwento ang isang dati nang kuwento, na ang pamamaraan 
at lengguwahe ay iniayon ng awtor sa panahon. Makikita sa malikhaing akda ang 
pagsasanib-sanib ng maraming kuwentong-bayan at epiko ng bansa. Hinalungkat 
ng mananaliksik ang mga epiko at iba pang kuwentong-bayan. Pagsasanib din ito 
ng mga kaisipang kristiyano at katutubo. Sinalamin din nito ang mga tradisyon 
noon at ngayon, hinanap ang konteksto sa kasaysayan. Idinagdag ang kaalaman sa 
antropolohiya at kasaysayan.     



140 KOLEHIYO NG ARTE AT LITERATURA MALIKHAING PAGSULAT

Hyper-kuwento: mga Imbestigasyon 
at Pagdadalawang-isip sa Panahon ng Hypertext

Gonzales, Vladimeir B.
Master sa Arte (Malikhaing Pagsulat)

LG 995 2008 F35 G66

Ang tesis na ito ay koleksiyon ng mga naratibong maláy, nagpapakilála, 
tumutugon, nag-iimbestiga, at pumupuna sa penomenon at kultura ng hypertext—
ang anyo ng tekstong iniluwal mula sa pagtatagni-tagni ng iba’t ibang electronic 
codes na makikita sa kompyuter iskrin. Kasama ang mga laro sa kompyuter, mga 
aplikasyon, ang iba’t ibang website na binibisita sa pamamagitan ng internet, at 
mga kaugnay na anyo. Nahahati ang koleksiyon ng mga naratibo sa tatlong bahagi: 
1) Ako ang Daigdig, 2) Aca-Fan/Panatiko-Intelektuwal, at 3) Transtextual. 

Sa unang bahagi, tinipon ang mga kuwentong-buhay ng iba’t ibang mga 
tao sa pamamagitan ng palitan sa E-mail. Fan fiction naman ang inspirasyon at 
instrumento ng ikalawang bahagi, mga naratibong hinugot mula sa mga umiiral 
nang popular na teksto. Sa ikatlong bahagi, lubos-lubos ang paghaharap sa mga 
positibo at negatibong kakayahan ng isang interactive, hypertextual na anyo, 
sa pamamagitan ng mga naratibong sa print na anyo pa lámang ay may mga 
katangiang mapaglaro at mapanuri sa penomenon at kultura ng hypertext.

Tulansangan: Transgresyon sa Maiigsing Tula 
at Tugmang Bata sa Lansangan

Andrada, Michael Francis C.
Master sa Arte (Malikhaing Pagsulat)

LG 995 2007 P45 /A53

Ang pag-aaral na ito ay tungkol sa produksiyon at reproduksiyon ng mga 
bata sa lansangan ng kanilang mga tula at tugma. Inihahapag ng pag-aaral na ito 
ang terminong "tulansangan" o "tulang lansangan" bílang bahagi ng kasaysayan at 
kritisismong pampanitikan. Imbestigasyon ito sa lawas ng literaturang mismong 
mga bata at mamamayan ang umakda. Ang pag-aaral ay binubuo ng limang 
kabanata. Sa limang kabanatang ito, ipinosisyon ang mga tulansangang buhat 
sa Lungsod Quezon sa pinagdaanang kasaysayan ng Kalakhang Maynila mula 
panahon ng kolonyalismo at urbanisasyong Kastila hanggang sa kontemporaneong 
urbanismo. Gamit ang pagsusuring moda ng produksiyon, sinuri ang mahigit-
kumulang 90 tulansangan sa konteksto ng kolonyalismo, neokolonyalismo, 
monopolyo, kapitalismo, at higit sa lahat, sa konteksto ng kilusang mapagpalaya. 
Sinisipat din sa pag-aaral ang makapal na lubid na nagdurugtong sa mga tulang 
katutubo at tulang bayan sa mga kontemporaneong tulansangan. Ang mga 
tulansangang ginamit sa pag-aaral ay hango mismo mula sa pakikipanayam 
sa mga bata sa iba't ibang lansangan ng Lungsod Quezon at iba pang bahagi ng 
Kamaynilaan at bansa. Ang mga primaryang teksto ay kakikitaan ng lantad na 
"kabastusan"—seksuwal man o politikal. Ipinamalas din sa pag-aaral na ito ang 
transgresyon na pinababalong sa maraming tulansangan. Kung kayâ sa daloy ng 
pag-aaral, matingkad ang paghuhulas ng rekomendasyon na malaki ang potensyal 
ng mga tulansangan para sa mga makabayang proyekto.

Ang Malikhaing Kamalayan at Walong Dulang Panradyo

Villanueva, Rene O.
Master sa Arte (Malikhaing Pagsulat)

LG 995 2006 F35 V719

Sa ngayon, marami nang bukal ng libangan at impormasyon ang karaniwang 
mamamayan. Kabílang dito ang telebisyon, sine, magasin, kompyuter, at iba pa. 
Sa kabila nito, nananatiling mahalagang tagapasa ng kultura ang radyo, lalo ang 
mga dulang panradyo. Mabisa ang radyo sa paglinang sa pagkamalikhain ng 
tagapakinig. May kapangyarihan ito na pakilusin ang iba pang pandama, lalo 
ang biswal na pandama ng nakikinig. May kapangyarihan ang dulang panradyo 
na ipakita, ipalasa, ipaamoy, at ipadamdam ang mga pangyayari, damdamin, at 
kaisipan sa tagasubaybay. 

Sa unang bahagi ng tesis, isinalaysay kung paano nahubog ng radyo ang 
kaniyang malikhaing kamalayan. Ang malikhaing kamalayan ang mahalagang 
salik sa pagkamalikhain ng isang manunulat. Hindi lámang dito mauugat kung 
anong anyo o form ang pipiliin niya. Iginiit din sa tesis na ang malikhaing 
kamalayan ay hindi lámang usaping pansining. Sa pamamagitan ng pag-unawa 
sa aspektong panlipunan nito, magiging mas makabuluhan at epektibo ang 
pagsusulat kung mapag-uugnay ng manunulat ang mga salik na pansining at 
panlipunan ng kaniyang tula, kuwento, dula o sanaysay. Ang ikalawang bahagi 
ng tesis ay koleksiyon ng mga dulang panradyo na iniharap bílang kasanayan 
sa malikhaing pagsulat. Ang walong tigkalahating oras na dulang panradyo 
ay sinulat niya sa pagitan ng 2003 at 2005 para sa programang "PSR Pag-ibig 
Sexualidad at Relasyon." Ang PSR ay produksiyon ng Creative Collective Center 
Inc. (CCCI), isang non-government organization. Naglingkod siyá sa programa 
bílang head writer. Sa loob ng tatlong taon (2003–2005), may 38 iskrip ang 
sinubaybayan niya. Unang sumahimpapawid ang PSR noong Oktubre 2003 
tuwing Biyernes ng gabi, mula ikawalo hanggang ikasiyam sa DZME 1639 khz.

Magdaragat ng Pag-ibig at iba pang Tula ng Pagnanasa: 
Poetika sa Kalipunan ng mga Orihinal na Tulang Erotiko

Aguila, Reuel M.
Master sa Arte (Malikhaing Pagsulat)

LG 995 2005 F35 A38 

Hangad ng mananaliksik na simulan ang pag-aaral sa batang larangan ng 
erotisismong Pinoy. Sa pagsisid sa dagat ng mga pag-aaral sa erotisismo sa ibang 
bansa, binalikan ng mananaliksik ang mga mitolohiya, kasaysayan sa pagtingin 
sa sex, impluwensiya ng relihiyon hanggang sa interdisiplinaryong pagsipat sa 
erotisismo at pinili iyong may direktang dating sa Pinoy erotiko.  Tinitingnan 
ang erotisismo bilang sidhi ng damdaming namamagitan sa relasyon ng tao sa 
tao man, konsepto o bagay. Mula dito ay bumuo ng koleksiyon ng mga erotikong 
tula ang mananaliksik. Sa pamamagitan ng paglikha ng mga imahen sa talinghaga 
ng kaniyang tula, ipinadadanas niya sa mga mambabasa ang erotisismo. Sa dulo, 
nais ng mananaliksik na ipagtanto sa publiko na ang usapin ng erotisismo ay isang 
bagay na maaaring pag-usapan gaya sa pagtaas ng presyo ng bilihin, karapatang 
pantao at iba pang isyung nakaaapekto sa pagkatao ng tao.

Panagot-laya: Pambubuliglig sa Sarili, sa Tula, sa Lipunan

Dumlao, Emmanuel V.
Master sa Arte (Malikhaing Pagsulat)

LG 995 2005 F35 D86

Tinatalakay ng tesis ang sumusunod na punto; 1) ang panagot-laya, tambalang 
pananagutan, at kalayaan bílang saligang konsepto ng pagtulang isinasangkot sa 
panlipunang pagbabago; 2) konsepto ng pambubuliglig na walang humpay na 
pagkuwestiyon sa lahat ng kaayusan, kalagayan, at kaisipang sumasagka sa paglaya 
ng tao bílang kaakuhan ng aking pagtula; 3) ang pasikot-sikot ng aking pagtula 
at pakikisangkot sa pagbabagong panlipunan; 4) ang mga kalakasan, kahinaan, at 
tunguhin ng pagtula ng may-akda; at 5) ang silbi ng tula sa lipunang “sa libingan 
ng maliit ang malaki ay may libingan.” Sa kabuuan, binubusisi ng tesis na ito ang 
pagtula bílang pambubuliglig sa sarili, sa lipunan, at sa tula tungo sa paglaya. 

Inaasahang ang tesis na ito ay makatutulong sa susunod na mga estudyante 
ng malikhaing pagsulat sa pagbibigay-hugis nila sa kanilang panulaan. At 
makaambag ang mga tula ng may-akda sa tradisyon ng pagtulang nambubuliglig.

Bringhe: mga Kuwento Tungkol sa Dila at Diwang Kapampangan

Tomen, Nina Lucia B.
Master sa Arte (Malikhaing Pagsulat)

LG 995 2005 F35 T66 

Ang tesis ay binuo upang mabigyang hugis ang dila at diwang Kapampangan 
sa pamamagitan ng mga orihinal na maikling kuwento na nagtatampok sa mga 
ritwal at simbolo’t imahe sa búhay Kapampangan. Mayroong apat na bahagi 
ang tesis. Una ay “Bayu Ing Sabla,” isang introduksiyon na nagbibigay liwanag 
sa layunin, anyo, at pamamaraang ginamit sa pagkukuwento. Ang pangalawa ay 
“Salud Piga: Makisingit Mu Rugu King Pisasabyan” na naglalaman ng mga tula 
tungkol sa pagkukuwentong Kapampangan, maikling diskusyon tungkol sa mga 
kumbensiyon at inobasyon sa mga makuyad a kuwentu at maikling presentasyon 
sa proseso ng pagkakabuo ng walong makuyad a kuwentu na kasama rin sa 
bahaging ito. Ang ikatlong bahagi ay “Lugud King Indung Ibatan, Lingap 
King Amamung Siswan” na naglalaman ng ilang talâ tungkol sa pagsasalin at 
ortograpiya, talâ sa mga pagsusumikap sa pagpapanumbalik ng sigla ng pamana 
ng lahing Kapampangan at ng salin ng mga kuwento sa wikang Pampango mula 
sa orihinal na bersiyon sa wikang Filipino. Ang ikaapat na bahagi ay “O Nanu Mo 
Ngeni,” na nagsasalaysay sa mga repleksiyon at pagmumuni tungkol sa pagsusulat 
at sa kinalabasan ng pagsasaliksik tungkol sa diwa at diwang Kapampangan. Sa 
kabuuan, ang pag-aaral ay para sa mga may hangaring lumalim ang pagkakilála 
sa mga Kapampangan, dangan nga lámang at hindi nauunawaan ang wika at 
saloobin ng mga ito.



146 KOLEHIYO NG ARTE AT LITERATURA MALIKHAING PAGSULAT

Putang Ina Mall

Ogatis, Jose V.
Master sa Arte (Malikhaing Pagsulat)

LG 995 2004 F35 O43

Ang tesis na ito ay isang pagsusuri sa búhay at panulat ni Jose Velando Ogatis 
I. Inihayag sa tesis ang lahat ng pinagdaanan ng awtor mula sa kaniyang pagkabata 
hanggang sa kaniyang pag-aaral ng MA para makita kung paano nabuo ang 
pilosopiya niya sa pagsulat. Ang tesis na ito ay isang komentaryo sa mekanismo 
ng kulturang popular bílang tagabulag sa mga mamamayan at sa iba’t ibang 
katangian nito na isiniwalat ni Tolentino. Napili ang metapora na puta para sa 
mga manipestasyon ng kulturang popular dahil ang puta ay may espesyalisasyon 
para sa pagkukunwari o pagmamanipula ng realidad. Mahalagang aspekto din ng 
metaporang ito ang konsumerismo, ang paniniwalang nakabubuti sa isang lipunan 
ang pagkonsumo ng mga produkto na kailangang pagkagastusan. 

Ang unang bahagi ay imbestigasyon sa konsepto ng “spectacle” na mula 
sa mga situationist ng Italy. Ipinaliwanag dito kung paano minamanipula ng 
ilang tao ang “spectacle” upang mabulag at mapakinabangan ang maraming tao. 
Ikinuwento sa ikalawang bahagi ang búhay ng awtor. Nakatuon ang ikatlong 
bahagi sa mga táong nakaimpluwensiya sa kaniya. Karamihan sa mga táong 
nabanggit ay ang kaniyang mga naging guro sa Unibersidad ng Pilipinas Diliman. 
Sa ikaapat na bahagi ay ikinuwento ang búhay pag-ibig ng awtor. Dito sinubukan 
iugnay ang mga nangyari sa búhay niya sa mga cliché ng showbiz. Sa ikalimang 
kabanata ay inihayag ang ilang isyu na importante sa awtor. Ilan sa mga usaping 
binanggit ay ang problema ng integridad sa pagsulat, pagnininong, at takot ng 
awtor sa kawalan ng pera. Sa mga sumunod na kabanata mula anim hanggang 
siyam ay ang koleksiyon ng mga tula ng awtor. Ilan sa mga naging tema ay mga 
karanasan sa mall, relihiyon, pagkatuto, at problema sa lipunan. Ang hulíng 
kabanata ay ang pagsasakonteksto ng awtor sa kaniyang mga tula. Ipinakita dito 
ang proseso ng pagsulat ng awtor.

Pangangaluluwa ng Naratibo

Naval, Jimmuel C.
Doktorado sa Pilosopiya (Malikhaing Pagsulat)

LG 996 2003 F35/N38

Pangunahing layunin ng disertasyong ito ang ipahayag ang sariling 
paglalahad sa labimpitong (17) maikling kuwento upang magsilbing susi sa 
pagtuklas ng dalumat sa pagkatha. Nais ipakita ng may akda na ang karanasan at 
ang mga istoryang nilahukan sa totoong búhay at hindi lámang ang mga nabása sa 
loob at labas ng akademya ang siyang lawas na nagbigay liwanag upang matutong 
humabi at sumipat ng mga maikling kuwentong nasulat. 

Ang disertasyon ay nahahati sa tatlong bahagi. Sa unang bahagi, ipinahayag 
ang problema ng sulatin, layunin at dalumat ng paglikha, at kasaysayan na tinahak 
ng maikling kuwento sa loob at labas ng bansa. Sa ikalawang bahagi, inilahad 
ang labimpitong maikling kuwento. Ang pangatlong bahagi ay pagpapaliwanag 
ng estruktura at kasaysayan ng bawat isang kinatha, kabílang ang paglalatag ng 
ilang natatanging konsepto ng paglikha mula mismo sa labimpitong kuwento. 
Kasama rin sa bahaging ito ang pagbibigay ng pananaw sa paniniwalang ang 
pagkatha ay isang personal at subhetibo bílang buntot ng pagpapaliwanag kung 
ano ang kahulugan ng fiction, istorya, maikling kuwento, sarita, suguilanon, 
salaysay, at iba pang kauri.

Empake: mga Talang Bitbit sa Pag-alala at Pag-apuhap

Pamintuan, Jema M.
Master sa Arte (Malikhaing Pagsulat)

LG 995 2002 F35 P36

Ang tesis ay kritikal na paglalahad ng personal na karanasan ng manunulat 
bílang lunsaran ng kaniyang panulaan. Isang sanaysay ang naglarawan ng sala-
salansang gunita tungkol sa pagkatao, sa pagtuklas, at pagkilála sa sarili, at mula 
rito, paghabi ng mga muni sa lipunang ginagalawan. Sinikap talakayin ng mga tula 
ang mga karanasang humubog sa pamimilosopiya, sa muli’t muling pagtitiklop at 
pagbubulatlat ng mga puwersang nagbigkis sa sining at búhay ng may-akda. Isang 
patunay ang koleksiyon na ang pagtula ay hindi lámang isang akto ng pagsusulat, 
kundi isa ring paraan ng paglikha ng sarili at pagtukoy ng kaniyang puwesto sa 
lipunan.



148 KOLEHIYO NG ARTE AT LITERATURA MALIKHAING PAGSULAT

Sandaang Talulot ng Apoy: Mulikhaing Estetikal

Cardenas, Gandhi G.
Master sa Arte (Malikhaing Pagsulat)

LG 995 2000 F35 C37

Isang maikling epiko na binubuo ng 1,132 linya na pangunahing humalaw 
sa dalumat, imahen, at sidliwa (sigla ng diwa o heightened consciousness). 
Lubos na naniniwala ang may-akda na napakalawak na dagat ng kasiningan at 
pagkamalikhain ang kasaysayan na mapaghahanguan ng materyal-ideal para 
sa isang akda. Maaaring ilangkap ang kasaysayan sa pagkatha ng isang epiko at 
makatanaw sa sinasabing ideal na hinaharap ng lipunang magtatamasa ng kalayaan, 
katarungan, at tunay na kapayapaan at kasaganahan. Unibersal sa lahat ng lipunan 
ang pagdaan sa proseso ng historikal na pagbabago. Maging sa larangan ng kultural 
na pagbabago, mahigpit na magkaugnay ang kasaysayan at panitikan. Kaakibat 
nito, nagiging masaganang hilaw na materyales ang kasaysayan sa pagmulikha 
ng anumang obrang (o produkto) pampanitikan na maaaring naipapaloob sa 
konteksto ng pakikibaka ng sambayanan laban sa baluktot na sistema sa lipunan.

Kilometro Zero

Evasco, Eugene Y.
Master sa Arte (Malikhaing Pagsulat)

LG 995 2000 F35 E93 

Ang tesis na ito ay isang malikhaing akda na binansagan na “Kilometro Zero” 
hindi dahil nagmula ito sa “wala” kundi dahil ito ang lunang pinagmulan ng iba’t 
ibang tunguhin ng awtor—pahilaga man, timog, silangan o kanluran. Nagsimula 
ang kaniyang paglalakbay sa isang pagbabalik. Nahahati ang koleksiyon sa anim 
na kabanata na naglalaman ng mga tula tungkol sa maraming aspekto ng búhay  
at sarili kabílang na ang mga engkuwentro sa lungsod at nayon, pagdiriwang sa 
mga pandama, ukol sa pag-ibig, mga paksa hinggil sa kasarian, at ang baguntao. 
Paniwala ng lipunang Pilipino na panibagong yugto ng pagkalaláki ang baguntao 
o pagiging bagong tuli. Sa pagpapakahulugan ng awtor, ang pagiging baguntao 
ang pagharap sa panibagong yugto na sensitibo sa mga bagay na kaniyang 
napagdaanan sa pamilya, sa sarili, at sa kapuwa.

Sa koleksiyon mapapansin ang mga teksto na hinaharap ang mga hámon ng 
lipunan at lantarang pagsusulong ng paglaya ng isang kasarian sa pagpupunyagi 
ng isang Baldomero de Leon at ng mga batang nagbababad sa ilog upang tumigil 
ang labis na pagdurugo matapos dumaan ang pagsusulit ng kanilang pagkalaláki.

Etsa-pwera

Reyes, Pedro Jun C.
Master sa Arte (Malikhaing Pagsulat)

LG 995 2000 F35 R49

Ito ay isang pagbabalik-tanaw ng awtor sa kaniyang pinagmulan, sa kung 
papaano sa simula’t simula ang kaniyang pamilya ay literal na etsa-pwera sa 
mahabang kasaysayan ng Pilipinas hanggang sa kasalukuyan. Etsa-pwera na 
nangangahulugang anumang bagay na ang halaga ay minamaliit, ipinagwawalang-
bahala o tinatanggal. Sa unang bahagi, isinalaysay ng awtor ang kaniyang karanasan 
mula sa pagiging estudyanteng parang kinahig ng manok ang sulat na hindi 
pinagtitiyagaang basahin ng kaniyang mga guro tungo sa pagkukuwento kung 
paano at bakit siya naging artist at naligaw sa mundo ng akademya. Sa ikalawang 
bahagi nagsimula ang nobela sa pagpapakilala sa persona ng tagapagkuwento 
na nakikinig sa kaniyang lola at ama tungkol sa kasaysayan ng kanilang angkan. 
Historikal at fiksiyonal ang nobela na sumasakop sa iba’t ibang kapanahunan 
simula sa bago pa dumating ang mga Kastila hanggang sa kasalukuyan. Itinanghal 
nito ang kasaysayan ng bayan at ng mga walang kapangyarihang magtala nito sa 
opisyal na aklat ng bayan.

Isang Mama, Tatlong Akda sa Tatlong Wika

Cuezon, Mario L.
Master sa Arte (Malikhaing Pagsulat)

LG 995 1999 F35 C54 

Nilalaman ng tesis na ito ang mga unang akda ng awtor sa Ingles, Cebuano, 
at Filipino. Introduksiyon ang unang bahagi ng tesis na naglalaman ng mga 
liham sa iba’t ibang taong nakaugnayan ng mag-aaral. Pinamagatan itong Mga 
Sulat sa Mundo: Ang Manunulat bilang Mag-aaral; Ang Mag-aaral bilang Manunulat. 
Tampok naman sa ikalawang bahagi ang isang nobelang Ingles na may pamagat 
na Revolution, an Office Job. Sinundan ito ng nobelang Cebuano na pinamagatang 
Amang Djani: Usa ka Kaswal sa Usa ka Munisipyo, Usa ka Hapon Niana. Ang ikaapat na 
bahagi ay kalipunan ng mga kuwento sa Filipino.

Tulatsay: Isang Koleksyon ng Bago at Experimental 
na mga Tula at Proto-sanaysay

Gervacio, German V.
Master sa Arte (Malikhaing Pagsulat)

LG 995 1999 F35 G47

Makikita sa koleksiyong ito ang paggamit ng manunulat ng mga imahen, 
anyo, icon at pangyayari mula sa karanasan para muling maihatid sa mambabasa 
ang ginintuang panahon ng panitikan at iangkop sa mga akda sa kasalukuyang 
panahon gamit ang kakaibang gamit sa wika. Naglalaman ito ng eksperimental na 
pamamaraan sa malikhaing pagsulat sa Filipino sa pagbuo ng anyo ng “Tulatsay” 
na isang inobasyon ng pagsasanib ng tula at sanaysay na mga tradisyonal na sa 
panitikan ng Pilipinas. 

Inaasahang magkakaroon ang akda/koleksiyong ito ng kontribusyon 
sa pagpapaalala sa panitikan at kasaysayan ng kahapon na makatutugon sa 
kasalukuyang krisis ng lipunan. Layunin din nitong maipakita na maiaangat pa 
rin ang katutubo at pambansang anyo at imahen gamit ang eksperimental na 
pagsasanib sa kabila ng pananalasa ng unibersal na mga imahen at porma. 

Ang Manunulat sa Likod ng Sandaang Damit 
at iba pang Maikling Kuwento

Garcia, Fanny A.
Master sa Arte (Malikhaing Pagsulat)

LG 995 1998 F35 G37 

Tinalakay ng tesis ang kuwento ng may-akda sa kaniyang mga espesipikong 
kondisyon nang kaniyang naisulat ang mga akdang nabanggit sa pamamagitan 
ng sanaysay na "Sandaang Kuwento sa Sandaang Damit." Inilahad ng may-akda ang 
kaniyang sariling mga karanasan na naghubog sa kaniyang sarili at sa kaniyang 
akda; mula sa kaniyang búhay bílang mahirap na tagalungsod, sa búhay ng 
mahirap na kaibigan sa kanayunan, pagpasok at pagkamulat sa kilusang politikal, 
at iba pang personal at di-personal na karanasan.

Binigyang halaga ang tesis na ito dahil sa antas na inabot ng may-akda na si 
Fanny A. Garcia-Talampas bílang babaeng kuwentista at Filipinong manunulat.

Bayang Panitikan: Ang Pagtatanghal ng Kabanalan sa Pakil, Laguna

Respeto, Jerry C.
Doktorado sa Pilosopiya (Panitikan ng Pilipinas)

LG 996 2007 F35 /R47

Ang disertasyon ay isang pag-aaral sa mga banal na gawain sa Pakil, Laguna. 
Pinag-aralan nito ang limang pangunahing prusisyon sa Pakil—ang Turumba, 
Reenactment, Ping-as, Senyor, at Flores. Layunin ng pag-aaral na maitalâ, 
mailarawan, at masuri ang mga banal na gawain sa Pakil upang magsilbing 
dokumentasyon ng mga anyo ng panitikan at pagtatanghal. Binigyan ng halaga sa 
pag-aaral ang pag-iral ng iba’t ibang anyo ng teksto, simbolo, at panitikan sa mga 
tukoy na topograpiya ng bayan gaya ng dagat, patag, at bundok sa mga tiyak na 
panahon ng pagdiriwang. Sinuri sa pag-aaral ang konsepto ng “ako” bílang isang 
anyo ng pamamanata na naging salalayan ng mga panitikan at naging lunsaran 
ng pagtatanghal ng mga banal na gawain tungo sa pagbuo ng kamalayang 
pangkomunidad. 

Gamit ang mga konsepto at teoryang may kinalaman sa kultura, teksto, 
simbolo, panitikan, at pagtatanghal, natiyak ng pag-aaral ang sumusunod: 1) patuloy 
ang pag-iral at panganganak ng mga magkakakawing na kuwento ng kabanalan 
sa Pakil, 2) naisasakongkreto ang pagtatanghal ng mga naratibo ng kabanalan 
sa pamamagitan ng pagdaraos ng prusisyon, at ang diwa ng prusisyon ang 
nagbibigkis sa mga anyo ng banal na gawain, 3) hinuhubog ng kasiningan ng 
bayan ang kabanalan bunga ng manipis na hating namamagitan sa pamamanata 
at dula, 4) ang mismong diwa ng kabanalan ay ang patuloy na lumilikha ng 
teksto sa mga tiyak na lunan at panahon, at 5) ang lunan ng kabanalan sa Pakil 
ay mga lunan din ng kabuhayan ng Pakil. Naipamamalay din ng mga lunang ito 
ang saklaw o hangganan ng poblasyon ng Pakil. Kayâ masasabing lagpas na sa 
konsepto ng teritoryo o hangganan ang kamalayang pangkomunidad sa Pakil 
bunga ng pagdaraos ng mga banal na gawain.

Ang Paghulagpos ng Dula at mga Dula ng Paghulagpos sa UP
 Los Baños (1970–2000): Isang Historikal na Paglalahad

Cayanes, Dexter B.
Master sa Arte (Panitikan ng Pilipinas)

LG 995 2005 F35 /C39

Ang tesis na ito ay isang pag-aaral sa kasaysayan ng transpormasyon ng dula 
sa UPLB. Nais nitong ipakita ang mga naging pagsisikap ng mga mandudula at 
manunulat ng dula na humubog at nahubog sa makabayang dula sa pamantasan. 
Nakatuon ang tesis sa pagsusuri sa kasaysayan ng paghulagpos ng dula sa UPLB 
mula sa legitimate/western tungo sa alternatibong makabayang dula. Saklaw ng 
pag-aaral na ito ang halos kalahating siglong pag-imbulog ng dula sa pamantasan 
(1970–2000) at ang mga salik na kaakibat nito. 

Layunin ng pag-aaral na ito ang sumusunod: 1) pagbibigay ng saysay sa 
masinop na pagsasalaysay ng dula sa pamantasan; 2) paglinaw at pagsinop 
sa mga akto—indibidwal man o kolektib—na maikakawing sa dinamikong 
pagtingin sa kasaysayang mailulundo sa paghulagpos; 3) paglahad sa bisa ng 
dula sa pamamagitan ng serye ng transpormasyon/determinasyong mababakas 
sa pumapaimbulog na dula sa kasaysayan at lipunang kinabibilángan nito; 
at 4) maipakilála sa madlang mambabasá ang mga persona at organisasyong 
patuloy na nagpupunyagi at nagsasakatuparan sa panatang kaakibat ng dulang 
nagsusulong ng pagbabagong inaasam para sa isang makatarungan at makataong 
lipunang Filipino.

Ang Danas ng Ginhawa sa mga Piling Tula ng Pakikisangkot

Zarate, Maria Jovita E.
Master sa Arte (Panitikan ng Pilipinas) 

LG 995 2005 F35 Z37

Ang pag-aaral na ito ay pagbalik-tanaw sa isang karanasan ukol sa naging alab 
ng tula sa búhay at pakikipamuhay. Mula rito ay hinimay ang pagtalakay sa ginhawa, 
isang katutubong salita na matimbang sa pamumuhay sa sinaunang lipunan dahil 
ito ay kaugnay ng hininga at ng búhay. Natuklasan rin ang pagkakalingkis nito 
sa konsepto ng kaluluwa, na itinuturing na pinakabukal ng búhay ng isang tao. 
Dito mauunawaan ang iba’t ibang antas o varyasyon ng salita na maaaring ilipat sa 
ginhawa: maaari itong isang dalumat na pinapaksa ng mga obrang pampanitikan. 
Ang pag-aaral ay binubuo ng pitong kabanata na tumatalakay sa salitang ginhawa 
na inuugnay sa búhay at pamumuhay sa ating kasaysayan.



154 KOLEHIYO NG ARTE AT LITERATURA PANITIKAN NG PILIPINAS

Sa Sining ng Paninimbang: 
Ang Panahong 1969– 1996 at ang Pagtula ni Mike L. Bigornia

Baquiran, Romulo P.
Master sa Arte (Panitikan ng Pilipinas)

LG 995 2003 F35 B37

Ang pag-aaral na ito ay tutuon sa pagtula sa Filipino sa loob ng saklaw na 
panahon sa mga hulíng dekada ng siglo 20—mula 1969 hanggang 1996 at higit 
pang magbibigay-pansin sa pagtula ni Michael “Mike” L. Bigornia. Ipinapanukala 
rin ng pag-aaral na ito na isang makabuluhang landas ng pagtula sa loob ng mga 
taóng 1969–1996 ang naging pagtula ni MLB. Naipakita ito sa pamamagitan ng 
pagsusuri sa kaniyang mga tula. Pagkaraan ng mga unang taon niya sa GAT, 
naging kapansin-pansin ang pagsulong niya bílang makata hanggang sa kaniyang 
pagyabong sa tatlong koleksiyon ng kaniyang mga tula – Puntablangko (1982), Salida 
(1996), at Prosang Itim (1996).  

Dalawang magkasudlong na layunin ang nais maisakatuparan ng pag-aaral 
na ito. Una, mailarawan ang mga yugtong pinagdaanan ng panulaan ni MLB 
upang mapatunayan na isa siyang ehemplo ng naganap na pagbabago at pag-
unlad ng panulaang Filipino sa loob ng panahong saklaw ng pag-aaral (1969–
1996). Ikalawa, mailugar ang pagtula ni MLB sa naging tunguhin at pangyayari 
sa panulaang Filipino sa panahon ng aktibismo at pagkaraan ay pagpapairal 
ng Batas Militar at hanggang sa mga hulíng dekada ng siglo 20. Maituturing na 
muhon ng kasaysayan ng Filipino ang mga pangyayari sa panahong ito na hindi 
lámang nakaapekto sa kabuhayan at politika sa bansa kundi maging sa larangan 
ng kultura, kabílang na ang panulaan.

Ang Dinamiko ng Improbisasyon sa Dulang 
Pulitikal sa Pilipinas, 1970–1992

Atienza, Glecy C.
Doktorado sa Pilosopiya (Panitikan ng Pilipinas)

LG 996 2001 F35 A85

Nakatuon ang pag-aaral sa panahong 1970–1992, panahong napopularisa ang 
terminong “improbisasyon” bílang isang tiyak na karanasang pandula at sentrong 
paksain nito ang mga dulang politikal pagkat pinakamatingkad ang improbisasyon 
sa mga dulang ito. Layunin ng tesis na mailugar ang dinamiko ng improbisasyon sa 
karanasang pandula sa Pilipinas. Pangunahing ipinagpapalagay na ang dinamiko 
ng improbisasyon sa dulang politikal ay nakapagtatakda ng pagbabagong anyo, 
pagbabagong puwesto at pag-iral nito sa kasaysayan ng karanasang pandula sa 
Pilipinas. Sentro ng pag-aaral ang pagbakat ng dinamiko ng improbisasyon sa 
dula-kalikasan at katangian ng improbisasyon sa dula, ang kaukulang larawan 
ng karanasang pandula na iniluluwal nito mula sa teksto, pagsasadula, at proseso 
ng paglikha batay sa sipat ng tindi ng pag-iral ng katangiang improbisasyunal sa 
karanasang pandula.

Modernismo at Aktibismo sa mga Tula ni Lamberto Antonio

Diarez, Antonio I.
Master sa Arte (Panitikan ng Pilipinas)

LG 995 2001 F35 C84

Nagtatampok ang pag-aaral ng case study sa pagtula ni Lamberto Antonio na 
isa sa pangunahing makata sa kaniyang panahon na nagpakita ng iba’t ibang mukha 
ng buhay ng mga Filipino. Layunin ng pag-aaral na ipaliwanag ang oryentasyong 
panulaan at pag-iisa-isa ng mga manipestasyon nito sa mga tula ni Lamberto 
Antonio sa ikalawang hati ng dekada 60. Nais nitong maintindihan ang proseso ng 
pagbabago sa kaalaman at pamamaraan ng mga tula ni Lamberto Antonio  gamit 
ang masinop na pagtingin sa tugmaan at salungatan ng modernismo at aktibismo 
ng mga tula. 

Inilarawan dito ang dalawang pangunahing tendensiya o direksiyon ng 
pagsulat: 1) nagbibigay-diin sa pagpapahayag ng sariling saloobin at damdamin 
at pagpili ng paraang angkop para maipahayag ito na hindi isinasaalang-alang 
ang mambabasa; at 2) pagsasangkot sa pagtula sa mga suliraning panlipunan 
bilang bahagi ng pagtataguyod ng adhikain ng makata.

El Pasig 1862: 
Daloy ng Kontra-gahum sa Pasimunong Peryodiko sa Pilipinas

Obrique, Nenita P.
Master sa Arte (Panitikan ng Pilipinas)

 LG 995 2001 F35 O27

Kumokontra-gahum ang pag-aaral na ito sa nananaig na mitolohistang 
pananaw ng ikonisadong historyograpiya at kanonisadong panitikan. Ito ay 
bumubuwag sa pinapopularisadong pagkilala hinggil sa peryodismo, kasaysayan, 
wika, at panitikan. Naiibang papel ang ginampanan ng El Pasig dahil tumutugon sa 
paglitaw ng wikang katutubo sa gitna ng naghaharing papel ng wikang Espanyol 
sa peryodismo. Naisakatuparan ang kabuuang pananaliksik sa pamamagitan ng 
paggamit ng dalumat ng gahum sa panitikan sa tulong ng tambalang salungat ng 
mga pananaw sa kalikasan at kultural na kaayusan bilang instrumento sa pagsusuri 
ng mga salita/termino/talinghagang-bayan sa mga isinaling sanaysay ng El Pasig 
na lumilitaw na “kabila.” Ang El Pasig  ang gumanap ng “kabila” na tumatalakay 
ng sekular/praktikal na kaalaman bilang kontra-gahum na nagtataguyod ng 
mga construct ng nasyonalista, rasyonalista, at liberal na kamalayang bumubuo 
ng ‘malay na mali.’ Ito ang bumabalikwas sa ‘akala na tama’ na binubuo ng mga 
construct na kolonyal, obskurantista, at piyudal na pananaw na itinaguyod ng 
nananaig na gahum ng relihiyoso/ideal na panitikan. 



KOLEHIYO NG ARTE AT LITERATURA PANITIKAN NG PILIPINAS 157

Mga Osipon ni Ana T. Calixto: 
Paggigiit ng Sadiri sa Osipon, Maikling Katha ng Panitikang Bikol

Barbaza, Penafrancia Raniela E.
Master sa Arte (Panitikan ng Pilipinas)

 LG 995 2000 F35 B37

Nakatuon ang pag-aaral sa osipon, maikling katha ng Panitikang Bikol. 
Partikular na ang mga osipong nalathala sa ilalim ng pangalang Ana T. Calixto 
sa magasing “Bikolana” noong 1955–1956. Nilayon ng pag-aaral na makapaghain 
ng panimulang depinisyon ng osipon bílang maikling katha ng Panitikang Bikol. 
Upang maisagawa ito, isinakonteksto ang osipon sa pinag-ugatang binibigkas na 
tradisyong pasalaysay, partikular sa anyong plosa, ang korido ng Panitikang Bikol. 
Binalikan din ng pag-aaral ang pag-unlad ng osipon bílang naisasapapel na anyong 
pasalaysay sa konteksto ng pagsasapapel ng wikang Bikol at paglaganap ng mga 
popular na babasahín sa rehiyon. Paggigiit ng sadiring banwa ang pangunahing 
alalahaning dinadala ng mga osipon ni Ana T. Calixto. Kabikulan ang malinaw 
na sadiring banwa at Maynila ang di sarili. Igigiit ng mga osipon ni Calixto, ang 
sariling ito na nakararanas ng banta ng di sarili—ang Maynila. Matutugunan ng 
mga osipon ni Calixto ang pangangailangang igiit ang sarili sa pamamagitan ng 
mga tema at sangkap ng mga ito.

Anin, Laud, Beltay, Pandaw, Dagoy: 
Lunan, Kaakuhan, at Kapangyarihan sa Teksto 

ng mga Komunidad Kostal sa Hilagang Palawan

Guieb, Eulalio R.
Master sa Arte (Panitikan ng Pilipinas)

 LG 995 2000 F35 G85

Pokus ng tesis na ito ang masalimuot na ugnayan ng lunan, kaakuhan, at 
kapangyarihan ng Hilagang Palawan gamit ang mga likhang teksto ng mga 
pangkaraniwang mamamayan ng mga komunidad kostal tulad ng mangingisdang 
munisipal at katutubong Tagbanua Tandula’nen at Tagbanua Camianen sa isang 
panig at ng mga mamamayang nasa poder sa kabiláng panig (na parehong alyansa 
ng iba’t ibang uri, etnisidad, relihiyon, seksuwalidad at gender). Bílang mga 
lunan ng representasyon, ang teksto ng mga pangkaraniwang mamamayan sa 
mga komunidad kostal na ito ay mga diskursong nakikipag-engkuwentro sa mga 
katapat na tekstong nalilikha ng mga namamayaning pormasyong panlipunan 
sa lugar. Sa proseso, ang lunan, kaakuhan, at kasaysayang nililikha ng mga 
nagtutunggaliang tekstong ito ay mga larangan ng kapangyarihan, kabílang ang 
politika ng pagpapakahulugan sa sarili, sa komunidad, at sa lipunan.

Ang Dalumat ng Katuwiran mulang Duplo hanggang Balagtasan

Zafra, Galileo S.
Doktorado sa Pilosopiya (Panitikan ng Pilipinas)

LG 996 2000 F35 Z34

Ang pag-aaral ay pag-unawa sa kahulugan ng paglinang ng balagtasan ng 
mga makata sa unang bahagi ng siglo 20. Tinugunan ito sa pamamagitan ng pagbuo 
ng isang kasaysayang pampanulaan mulang ritwal, duplo, mga tula sa panahon 
ng propagandismo at himagsikan hanggang balagtasan. Sa binuong kasaysayang 
pampanulaan, nagtampok sa pag-aaral ng isang dalumat na nagmula mismo sa 
paksang pinag-aaralan. Ang dalumat na ito ay hinalaw sa mga teksto ng duplo 
at balagtasan sa pamamagitan ng paglalapat sa mga teksto ng ilang hakbang ng 
pamamaraang etnograpiko. Ang pag-aaral ay sumusunod sa mungkahi ni Lope 
K. Santos na lumihis sa karaniwang pag-aaral ng panulaan na nakatuon lámang sa 
"estruktura o kabuuan" ng tula, at sa halip ay suriin ang "damdaming nagpapasigla 
sa pagtula." 

Kayâ ang pag-aaral ay pagpapatibay rin sa bisa ng etnograpiya sa larangan 
ng pampanitikang pag-aaral. Ang pag-aaral sa kasaysayan at kahulugan ng 
balagtasan ay inilugar sa daloy ng iskolarsyip sa panulaang Tagalog. Sinuri rin 
ang nilalaman at tunguhin ng mga pag-aaral sa panulaan mula Compendio del 
arte de la lengua tagala (1703) ni Gaspar San Agustin hanggang sa panitikan ng 
Rebolusyong (1896): Isang Paglingon at Katipunan ng mga Akda nina Bonifacio at 
Jacinto (1993) ni Virgilio S. Almario. Lumilitaw sa pagsusuring ito ang mahabang 
kasaysayan ng pagsipat sa panulaang Tagalog/Pilipino/Filipino gamit ang 
lenteng pormalismo. Nalinang din sa sarbey ang tema na ang kasaysayang 
pampanulaan ay larangan ng tunggaliang ideolohikal. Ang pag-aaral na "Ang 
Dalumat ng Katuwiran Mulang Duplo Hanggang Balagtasan" ay pagsangkot 
sa larangang ito ng tunggalian. Pagtatangka ito na maghawan ng ibang landas 
sa larangan ng kasaysayang pampanulaan—ang pagtatampok ng ibang 
pamamaraan sa pagsusuri ng panulaan at pagtatanghal ng katutubong dalumat 
na mas sensitibo sa mga katangian at dinamismo ng panulaang Filipino. Ito ang 
katuwiran ng pagdalumat sa katuwiran mulang duplo hanggang balagtasan.

Estratehiyang Ideyolohikal ng Kolonyalismong 
Amerikano sa Pilipinas: Pagsusuri ng Kanong 

Pampanitikan sa Paaralan, 1901–1941

Pefianco, Ma. Isabel C.
Doktorado sa Pilosopiya (Panitikan ng Pilipinas)

LG 996 1999 F35 P44

Pokus ng pag-aaral na ito ang kaugnayan ng panitikang Filipino at 
edukasyong pangwika at pampanitikan sa ilalim ng kolonyalismong Amerikano. 
Ipinakikita sa disertasyong ito ang papel ng edukasyong pampublikong Amerikano 
sa sumusunod na gawain: 1) pagtaguyod sa wikang Ingles sa pamamagitan 
ng kurikulum sa apat na dekada ng pananakop; 2) pagtaguyod sa mga mito ng 
kalagayang kolonyal sa pamamagitan ng pampanitikang kanon at ng kaakibat na 
pedagoji; 3) paghubog ng mga kalagayan sa pagtanggap at paglikha ng panitikang 
Filipino sa Tagalog at Ingles; at 4) pagsasantabi sa katutubong wika at panitikan sa 
pamamagitan ng kurikulum, kanon, at pedagoji.

Nahahati ang pag-aaral sa apat na bahagi. Sa unang bahagi inilalarawan 
ang proseso ng pagbuo ng patakarang pang-edukasyon ng kolonyalismong 
Amerikano. Sa ikalawang bahagi, inihaharap ang kanong pampanitikan na 
itinakda sa paaralang kolonyal sa apat na dekada ng pananakop. Sa ikatlong 
bahagi ng disertasyon, ipinagpalagay na ang kapangyarihan ng isang kanong 
pampanitikan ay hindi lámang makasandig sa nilalaman ng mga teksto, kundi 
pati sa pamamaraan ng paghatid ng mensahe ng mga ito. Ikaapat, binibigyang-
linaw ang ilang mga pagpapalagay hinggil sa mga tunggalian sa usapin ng 
panitikang Filipino sa panahon ng pananakop.

Tudbulul: Ang Awit ng Matandang Lalaking T’boli 
bilang Salamin ng kanilang Lipunan at Kalinangan

Buhisan, Virginia L.
Doktorado sa Pilosopiya (Panitikan ng Pilipinas)

LG 996 1996 P45 B85

Nakasentro ang pag-aaral na ito sa paglahad ng pagkatao, pagsasanay at 
estilo ng mga epiko ng T’boli. Sinuri nito ang teksto ng epiko ng T’boli na Lingon 
Tuha Logi o “Ang awit ng Matandang Lalake” at inilahad ang kakanyahan nito. 
Tiningnan ng pag-aaral kung sinasalamin ng nilalaman nito ang lipunan at 
kalinangang T’boli at inalam kung binabakas at nilalaman nito ang kasaysayan ng 
lipi. 

Nakita sa pag-aaral na natuto sa pag-awit ang mga mang-aawit ng epiko sa 
dalawang paraan: 1) sinalangan ng magulang, at 2) tinuruan umano ng diwata 
sa panaginip. Napag-alaman ng pag-aaral na nananatili pa rin sa kasalukuyang 
lipunan ng T’boli ang karamihan sa mga gawain at kaugalian na nasa awit epiko, 
partikular ng mahahalagang sangkap nila sa ugnayang panlipunan at kultura. 
Napatunayan din sa pag-aaral na napanatili ng mga T’boli ang mahahalagang 
institusyong panlipunan.

Napag-alaman din ng pag-aaral na ang epiko ni Tudbulul na tinawag 
na “Ang Awit ng Matandang Lalake” ay isang kasaysayan ng namumunong 
sinaunang angkang mayaman ng mga T’boli at mga babaeng may sariling 
kapasiyahan. 

Ang Dramang Tagalog, 1899–1944: 
Isang Pag-aaral sa mga Anyo at Paksa

Respeto, Jerry C.
Master sa Arte (Panitikan ng Pilipinas)

 LG 995 1995 F35 R48 

Pinagtuunan ng pag-aaral ang Dramang Tagalog bílang tugon sa kakulangan 
ng pananaliksik o pag-aaral dito bílang isang partikular na anyo ng dulang Filipino, 
katulad ng Sarswela o kayâ Komedya.

Layunin ng pag-aaral ang makalap at matipon ang mahahalagang Dramang 
Tagalog mula 1899 hanggang 1944, makabuo ng pag-uuri ng iba't ibang anyo 
ng mga Dramang Tagalog na nakalap, mabigyang suri ang mga tradisyon 
at pamamaraan sa bawat anyo, at maiugnay at masuri ang mga puwersang 
panlipunan na maaaring humubog sa mga elemento ng mga dramang ito.

Nahati ang pag-aaral sa limang bahagi. Unang tinalakay ang konteksto 
ng urbanisasyong naganap nang pumasok ang mga Amerikano sa Pilipinas 
noong 1898 at paano nito naapektuhan ang Dramang Filipino. Susunod ang 
paglalarawan ng mga dulang umusbong sa panahon ng mga Kastila't Amerikano. 
Ikatlong tinalakay ang mga búhay ng mga may-akda bílang pagbibigay konteksto 
sa kanilang mga akda. Pang-apat na tinalakay ang drama bílang natatanging 
sangay o genre ng dula, kasama ang pagsasalaysay at pagsusuri sa mga tema at 
anyo nito. Ang panglima at huling bahagi, ang paglalagom.

Ang pag-aaral ay may kasamang buod ng 56 na nakalap na mga Dramang 
Filipino mula sa mga aklatan ng Unibersidad ng Pilipinas, Ateneo de Manila, at 
Sentrong Pangkultura ng Pilipinas at mula sa Pambansang Aklatan.

Ang Panulaan ni Julian Cruz Balmaseda

Fabros, Melecio III C.
Master sa Arte (Panitikan ng Pilipinas)

LG 995 1994 P45 F32

Layon ng pag-aaral na ito na ilarawan at itampok si Julian Cruz Balmaseda 
(JCB), na isang pangunahing makata noong ika-20 siglo, bílang isang pangunahing 
makatang tradisyonal at Balagtasista. Maituturing itong isang pag-aaral na 
gumagamit ng eksperimental na pagbása sa deskriptibo at pormalistikong paraan sa 
isang tradisyonal na makata. Ginamit nito ang paradigm na “Bagong Pormalismong 
Filipino” ni Virgilio S. Almario sa panulaan ni JCB at sinikap na iugnay ang mga tula 
sa tinatawag ni Almario na panulaang tradisyonal at Balagtasista para maipakita 
nito ang pagiging dalubhasa ni JCB sa mga tugma at sukat o sa mga katangian 
ng naturang panulaan. Nais din ng pag-aaral na unawain ang mga tula ni JCB sa 
pagsiyasat sa kaakuhan ng Filipino gamit ang sariling panulaan at panitikan at 
pagsalungat sa pananaig ng Amerikanisasyon.

Mahalaga ang pag-aaral na ito dahil ito ang unang pag-aaral sa panulaang 
tradisyonal at Balagtasista ni JCB. Nakapagbigay rin ito mula sa iba’t ibang 
koleksiyon at aklatan ng pinakakomprehensibong listahan ng mga pamagat ng 
mga tula ni JCB para sa mga interesadong magbasá ng mga tula ni JCB.



KOLEHIYO NG ARTE AT LITERATURA PANITIKAN NG PILIPINAS 163

Ang Istrukturang Di-Malay at Kasaysayan sa Panitikang Waray

Polo, Jaime Biron 
Doktorado sa Pilosopiya (Panitikan ng Pilipinas)

LG 996 1994 P43 P65

Ang pag-aaral na ito ay isang paglikha ng kaalaman at pakikibaka sa 
akademikong larangan ng pangkulturang teorya at isang gawaing ideolohiko. 
Binigyang praktika at kritisismo nito ang paninimbolong bayan base sa karanasan 
ng Samar at Leyte.

Nakasentro ang pag-aaral sa pagsusuri ng mga sarisaring katangian ng 
ritwal upang maisalarawan ang isang kongkretong anyo ng “panitikang/
paninimbolong bayan” at “tradisyon,” partikular sa isang lipunang piyudal 
at kolonyal. Kasama rin dito ang pagsusuri sa mga espesipikong artikulasyon 
ng ritwal sa pang-araw-araw na pamumuhay at mapag-aralan ang ritwal at 
“panitikang bayan” bílang gawaing simboliko at ideolohiko. 

Nilalayon ng pag-aaral na ito ang isaproblema ang ritwal at panitikang 
bayan bílang “kolektibong kamalayan.” Sinuri at tinampok din ang pag-
aaral ng paninimbolong bayan bílang isang prosesong dinamiko, historikal, at 
ideolohikong pinangyayarihan ng pagsasanib ng kasaysayan, kasalukuyan, at 
hinaharap ng isang panlipunang pamumuhay. 

Ang Lipunan at Kasaysayan sa Urbana at Feliza

Santos, Ronell B. 
Master sa Arte (Panitikan ng Pilipinas)

 LG 995 1994 P45 S32

Malaki ang ambag ng pag-aaral sa larangan ng Panitikang Filipino dahil sa  
nagawa nitong pagsusuri sa panitikan ng Pilipinas sa Siglo 19, partikular na sa 
kilaláng akda na Urbana at Feliza ni Padre Modesto de Castro. Pinag-ugnay nito 
bílang klasiko ng prosang tagalog ang búhay at gawain ni De Castro. 

Layunin nitong ipakita kung ano na ang nangyari sa Urbana at Feliza at 
maging sa mga nasulat na talambuhay tungkol sa awtor. Tiningnan din ng pag-
aaral ang konsepto ng urbanisasyon at kaugnayan nito sa pagkilos, pag-uugali, at 
pakikisalamuha sa nabanggit na panahon at ang kinalaman nito sa pagbabagong 
panlipunan. Nilatag din nito kung ano ang mga nilalaman ng mga tagubilin at 
hatol ni De Castro at tiningnan kung may ugnayan ito sa umiiral na kalakaran 
noon at maipaliwanag kung bakit may ganoong uri ng hatol o tagubilin si De 
Castro. 

Sinikap ng pag-aaral na gamitin ang kasaysayan at kontekstong panlipunan 
para bigyang hugis ang teksto at nilalaman ng Urbana at Feliza, at mula rito, 
mabuong muli ang larawan ng lipunan sa panahong nito.

Panagiyulog: Tungo sa pagbubuo ng Isang Teorya 
sa Pagsasalin (Maikling Kuwentong Iloko sa Filipino)

Silapan, Ofelia J. 
Doktorado sa Pilosopiya (Panitikan ng Pilipinas)

LG 996 1993 F35 S56

Pinagtuunan ng pag-aaral na ito ang pagbuo ng isang teorya ng pagsasalin 
sa Filipino mula sa wikang Iloko para makatulong sa mga susunod na tagasaling 
Ilokano. Nais nitong makapag-ambag sa pagbuo ng ilang teoryang pagsasalin 
bílang epektibong behikulo sa pagpapayaman ng pambansang wika gamit ang 
pagpapahalaga sa mga o kagalingan ng mga saling akda sa pag-aaral. Nakatuon 
ang pag-aaral na ito sa apat na salin sa Filipino ng maikling kuwentong Iloko. 

Nilalayon din ng pag-aaral na ito na malaman kung gaano nakatutulong ang 
pagsunod o di-pagsunod sa isang teorya tungo sa pagtatagumpay o pagkabigo 
ng pasasalin. Bunga ng pagsusuri sa mga saling akdang Filipino mula sa wikang 
Iloko, maituturing na mahalagang hakbang ang naibigay ng pag-aaral para 
makabuo ng mga teoryang makatutulong sa mga susunod na tagasalin, lalo na at 
masasabing musmos pa bílang propesyon sa larangan ng pagsasalin sa Filipino 
ng mga bernakular na akdang pampanitikan. 

Ang Pagkabuo ng Larawan ng Babae sa Ilang Piling Nobela 
ni Ma. Magsano: Isang Alternatibong Pagbabasá

Nelmida, Ma. Crisanta S.
Master sa Arte (Panitikan ng Pilipinas)

 LG 995 1991 P45 N45

Pinagtuunan ng pag-aaral na ito ang dalawang nobelang Pangasinan ni Ma. 
Magsano na–Ang Babae na Kalamangan (Ganti ng Kataksilan) 1952 at ang Duksa’y 
Kapalaran (Malupit na Kapalaran) 1959. Pinalitaw sa pag-aaral ang larawan ng 
babaeng tumitiwalag sa kumbensiyonal na nakapanlulumong larawan ng babae 
mula sa punto de bistang itinakda ng makalaláking pag-iisip at upang matanto ang 
tagumpay o limitasyon ng pagtatangkang ito batay sa tekstuwal at kontekstuwal 
na konsiderasyon. Nais nitong unawain ang mga nobela ni Ma. Magsano bílang 
protesta sa pamantayan ng dominanteng tradisyon sa bansa at bílang pagtuklas sa 
sariling identidad ng babae sa ilalim ng kapangyarihan ng laláking nagtakda ng 
kahulugan. 

Maituturing na mahalaga ang pag-aaral dahil sa pagbibigay nito ng 
kaukulang atensiyon sa kayamanang pampanitikan ng Pangasinan sa pag-
aaral ng nobela na isang sopistikadong anyo ng panitikan. Ginamit din nito 
ang pag-angkat ng simbolo ni Urduha para sa napapanahong pagsusuring may 
kontribusyon sa pagpapayaman at pagpapaunlad ng gender studies.

Mars Ravelo (1916–1988): Dekano ng mga Manunulat sa Komiks
 (Isang Pag-aaral sa Búhay, Panahon at Persepsyon ng mga 

Manunulat sa Komiks sa Kaniyang Impluwensiya)

Parian, Julieta C.
Master sa Arte (Panitikan ng Pilipinas)

 LG 995 1991 M3 P37

Isa itong pag-aaral sa búhay at panahon ni Mars Ravelo sa larangan ng komiks 
at pagsuri sa persepsiyon ng mga manunulat sa komiks sa kaniyang impluwensiya. 
Isinagawa ito sa paraang historikal at sa pamamagitan ng pagsuri sa persepsiyon ng 
mga kasalukuyang manunulat sa komiks sa kaniyang impluwensiya. Lumabas sa 
pag-aaaral na nalahiran ng mga impluwensiyang nagmula sa iniwang tradisyong 
pangkomiks ni Mars Ravelo ang mga sumunod na manunulat sa komiks mula 
sa pagbuo ng istorya, pagbibigay mensahe, pagkatha ng karakter, paggamit ng 
inobasyon, pilosopiya sa pagsulat, at tungkulin sa pagsulat. 

Napatunayan sa pagsusuri na kinikilála bílang isang di-mapasubaliang 
manunulat at isang “innovator” si Mars Ravelo na may impluwensiya mula sa 
mga sikat at beterano hanggang sa mga baguhang manunulat sa komiks.

Subersyon sa Dula sa Ilalim ng Batas Militar: 
mga Dula ng PETA 1975–1981

Atienza, Glecy C.
Master sa Arte (Panitikan ng Pilipinas)

LG 995 1990 P43 A85

Nilalayon ng pag-aaral na ito na tuklasin kung “Paanong nasalamin sa 
karanasan ng PETA sa pagsasadula ang paghahagilap ng mga bagong pamamaraan 
ng pamamahayag sa ilalim ng batas militar?” Napili ang panahong ito sapagkat sa 
ilalim ng batas militar namulaklak ang iba’t ibang anyo ng pamamahayag bílang 
tugon sa pangangailangang makapaglahad ng mga nakikita at saloobin sa ilalim ng 
mapaniil na rehimen. 

Sa pag-aaral, sumangguni ang may-akda sa mga iskrip at naka-mimeograph 
na dokumento ng PETA na nagsasaad ng tilad-tilad na karanasan nito sa 
pagsasadula. Hinati ang pananaliksik sa anim na bahagi. Tumatalakay ang unang 
bahagi sa mga batayang konseptong ginamit sa pag-aaral na ito gayundin ang 
pagtalakay sa layunin, sakop ng pag-aaral, metodolohiya ng pag-aaral, at mga 
kaugnay na pag-aaral na nagawa hinggil sa PETA.  Tungkol naman sa kalagayan 
ng PETA sa ilalim ng batas militar ang tinalakay sa ikalawang bahagi. Kaugnay 
naman sa mga dulang naitanghal ng PETA mula 1975–1981 ang tinalakay sa 
ikatlong bahagi. Samantala, tinalakay sa ikaapat na bahagi ang nagbabagong-
bahagi at relasyon ng manonood at mandudula. Sinuma naman sa ikalimang 
kabanata ang mga karanasang pandula ng PETA ng nailahad sa daloy ng 
pananaliksik. At sa hulíng bahagi ng pag-aaral, ilalahad ang listahan ng mga 
piling sanggunian para sa pananaliksik.

Ang mga Nobelang 'Epiko' ni Ramon L. Muzones

Sena, Nancy C.
Master sa Arte (Panitikan ng Pilipinas)

LG 995 1988 P43 S46

Ang tesis na ito ay pag-aaral sa mga nobela ni Ramon Muzones. Isa itong 
ambag sa pagpupunyagi na mabuo ang larawan ng panitikan ng Pilipinas. Sinikap 
ng pag-aaral na unawain ang mga akda ni Muzones at alamin ang estetikang 
nakapaloob sa kaniyang mga nobela. 

Pinag-aralan ang apat na nobela ni Muzones na inaakalang may mga 
magkakatulad na katangian (antropolohiko o pangkasaysayang paksa):  
Margosatubig (1947), Maratabat (1950), Sri-Bishaya (1969), at Bugna (1976). Sa mga 
nobelang ito ni Muzones, ang tema at estilo ay nagsasanib bílang isang katangian. 
Pinaksa ng nobela ang pangkalahatang tema ng pagkakaisa at pagkakabuklod-
buklod, at ang pagtatanggol sa karapatan ng indibidwal sa bayan (o tribo) sa 
mga mang-aagaw o nangangamkam ng kanilang kalayaan. Ang mga paksa ng 
mga nobela ni Muzones ay may kinalaman sa kasaysayan, kultura, at lipunang 
Ilonggo. Ang estetiko ng mga nobela ni Muzones ay ang estetiko ng epiko.

Ang Migrasyon sa Maikling Kuwento 
at Nobelang Ilokano, 1960–1978

Tabin, Lorenzo G.
Master sa Arte (Panitikan ng Pilipinas)

 LG 995 1980 P43 T32

Ang tesis na ito ay pagsusuri sa mga kuwento at nobelang Ilokano na may 
temang migrasyon na nalathala sa Bannawag, ang tanging magasing Ilokano noong 
1960’s hanggang sa hulíng bahagi ng 1970’s. Nilimitahan sa naturang panahon 
ang saklaw ng pag-aaral sa dahilang dito lámang mapapansin ang tunay na 
paglaganap ng temang migrasyon sa literaturang Ilokano. Sinasabi ng pag-aaral na 
ang literatura ay isang salamin ng pagkatao at ng lipunang ginagalawan ng mga 
Ilokano. Mapapansin dito ang pagdaloy ng kanilang paniniwala, damdamin, at 
mga adhikain ng mga manunulat na Ilokano. Nais mapalitaw sa pamamagitan ng 
literaturang naturan ang kabuuan ng Kailukuhan, ang buong katauhan ng mga 
Ilokano. 

Isang magandang tulay ng mga Ilokano ang literaturang Ilokano para sa 
pagpapakilála ng ‘sarili’ sa kapuwa Pilipino. Maliban dito, isa na ring ambag ang 
maipakilála ang ilan sa mga nilalaman ng Bannawag. Ang maipakilála sa ibang 
mga kapatid na Pilipino na ang mga manunulat na Ilokano ay hindi rin lubusang 
‘tulóg’ sa kanilang pagkamigrante, na ang temang migrasyon sa literaturang 
Ilokano ay isa sa mga mahalaganag temang dapat ding pag-ukulan ng pansin 
tungo sa pagpapaunlad sa naturang literatura.

Ang Realismo at ang mga Nobela ni Lazaro Francisco

Chua, Apolonio B.
Master sa Arte (Panitikan ng Pilipinas)

LG 995 1977 P43 C39

Ipinapakita sa pag-aaral na ito ang pag-unlad ng pagsulat ni Lazaro Francisco 
sa paglayo ng manunulat sa lubhang kristiyanong pananaw ng kaniyang mga 
unang nobela tungo sa realidad. Kaalinsabay nito ang pagkatuto ng manunulat sa 
higit na mahusay at masikhay na mga kapamaraanang nobelistiko, gayundin ang 
mga naggugumiit na mga isyu at katayuang panlipunan bílang materyal ng mga 
nobela. Nangyari ang ganitong pag-unlad sa panitikan ni Lazaro Francisco nang 
hindi naagapayan ng mga impluwensiya ng kanlurang tradisyong pampanitikan o 
ng mga manunulat sa Pilipinas. 

Pahapyaw na ipinakilála sa pag-aaral ang kabuuang pagsusulat ni Lazaro 
Francisco, ang dalawang yugto ng pagsulat ng nobelista na mapagkakakilanlan 
ng realistang insepsiyon at tunguhin. Tinalakay din sa pag-aaral ang naging 
tindig at ambag ni Lazaro Francisco sa larangan ng panitikan ng Pilipinas, at 
ang pagkilála sa ilang pangkalahatang katangian ng realistang pagsusulat sa 
panitikang Tagalog. Gayundin, bílang pagtanaw sa susunod na mga pag-aaral 
sa nobelang Tagalog man o sa realistang panitikan sa Pilipinas, naglahad ng mga 
sakop at paksa na makabuluhang masusundan ng mga susunod na mag-aaral at 
kritiko.

Ang Tumana bilang Talinghaga ng Panitikan 
at Kulturang Pilipino sa mga Dula ni Rogelio Sicat

Cleto, Luna Sicat
Master sa Arte (Panitikan ng Pilipinas)

LG 994 1974 C35

Hinalaw ng pag-aaral na ito ang pagtatangkang isiwalat ang teorya at 
pilosopiya ng dulaang Filipino mula sa pananaw ni Rogelio Sicat at mga dula 
nitong Mga Kaluluwang Naghahanap (1968), Moses, Moses (1969), Saan Pupunta ang 
Paruparo (1970) at Tatalon (1983). Ginamit din nito ang mga hindi pa nailimbag na 
mga dyornal mula 1968 hanggang 1996 na may kinalaman sa mga layunin ng pag-
aaral. Napagsasanib ng pag-aaral ang dinamismo ng publikong-uri ng panitikan na 
dula at pribadong uri ng pamamahayag na dyornal. 

Naglahad din ito ng personal na mga detalye sa buhay ng manunulat at 
kasaysayan ng panitikan ng Pilipinas at ng mismong bansa. Natatangi ang pag-
aaral na ito dahil tanging ang mananaliksik lamang ang isa sa may akses sa mga 
pinaghalawang materyales, partikular na ang mga pribadong dyornal ni Sicat. 

Ang Paghihimagsik sa Maikling Kuwentong Pilipino 
na Naglulundo sa mga Nagwagi sa Palanca Memorial 

Awards for Literature mula 1950 hanggang 1970

Gonzales, Lydia Fer
Master sa Arte (Panitikan ng Pilipinas)

LG 995 1972 P515 G65

Tinatalakay sa tesis na ito ang paghihimagsik sa maikling kuwentong 
Pilipino na naglulundo sa mga akdang nagwagi sa Palanca Memorial Awards 
for Literature (1950–1970). Ang pag-aaral ay mayroong limang bahagi. Tinalakay 
sa unang bahagi ang kasaysayan ng maikling kuwento hindi lámang sa Pilipinas 
kundi sa buong daigdig bílang panimula sa pagtalunton sa landasin ng uring 
ito ng panitikan. Ang ikalawang bahagi ay may kaugnayan sa paghihimagsik sa 
maikling kuwento. Tinalakay dito ang katuringang paghihimagsik bago inilahad 
ang kaligirang pangkasaysayan ng nasabing paghihimagsik. Tinalakay naman sa 
ikatlong bahagi ang pagsusuri sa mga akdang kinapapalooban ng paghihimagsik 
sa paksa, pamamaraan, porma, estilo, lengguwahe, at paglalarawan ng tauhan. 
Nakapaloob din dito ang iba’t ibang pananalig na pampanitikan na kumakatawan 
sa paghihimagsik ng mga manunulat. Nakasaad sa ikaapat na bahagi ng pag-aaral 
ang buod at ang pangwakas. May mga apendise rin ang pag-aaral, kung saan 
nakalagay ang talaan ng mga akdang nagwagi sa Palanca mula 1950 hanggang 
1970, at iba pa. 

Mga Panukala tungo sa Pagbubuo ng Panimulang 
Teorya ng Pagmumurá bílang Pagpapahayag 
ng Galit sa Konteksto ng Kulturang Pilipino

Relova, Mark Laurence
Master sa Arte (Komunikasyong Pasalita)

LG 995 2003 S79 R45

Isinagawa ang pananaliksik na ito sa pagnanais na makapaglatag ng mga 
panimulang panukala na magiging pundasyon sa pagbubuo ng panimulang teorya 
ng pagmumurá na nakaangkla sa kulturang Filipino. Nakaugat sa proposisyon na 
kung saan katatagpuan ang isang kultura, katatagpuan din ang isang natatanging 
kodigong pasalita, sinubukang linawin ng pag-aaral kung paano bigyang kahulugan 
ang emosyon ng galit at ang pagmumurá bílang pagpapahayag ng damdaming ito 
sa konteksto ng kulturang Filipino. 

Uminog lang ang pag-aaral sa Kamaynilaan, partikular sa bayan ng Pasig. 
Nakatuon din ang pag-aaral sa silbi at epekto ng pagmumurá sa lipunan at hindi 
na lubusan ang ginawang pagtalakay sa etimolohiya ng mga múra. Ang pag-aaral 
ay natuon lámang sa ugaling pagmumurá ng mga Filipino tuwing nagagalit at 
hindi na isinama ang iba pang silbi ng múra sa labas ng konteksto ng pagkagalit.

Ang Ritwal ng Pagpapako sa Krus: 
Panata at Dulaan sa Bawat Turok ng Pako

Tiatco, Sir Anril P.
Master sa Arte (Sining Panteatro)

LG 995 2006 T54 T53

Ang pag-aaral na ito ay isang introspeksiyon sa tradisyong pamamanata ng 
mga Kapampangan sa Cutud tuwing Biyernes Santo: Ang Pagpapako sa Krus. 
Ito ay isang pagtahak sa kahulugan at kabuluhan ng tradisyon sa kasalukuyang 
panahon (taong 2004 at 2005). Ito rin ay isang pagbaybay sa pagpapanatili ng 
mga kasalukuyang miyembro ng komunidad Katoliko ng Cutud sa orihinal 
na intensiyong pamamanata ng pagtatanghal. Gamit ang mga konsepto nina 
Apolonio Chua at Victor Turner hinggil sa dulang Filipino at ritwal, ang pag-
aaral ay isang naratibo at deskriptibong paglalarawan ng mga elemento at aspekto 
ng pagtatanghal bílang isang ritwal sa konteksto ng dulang Filipino mula nang 
magsimula ang pagpapako sa krus noong 1962. Gayunman, ang diin ay ang 
kasalukuyang pagtatanghal (taong 2004 at 2005). 

Parehong pamamanata ang layunin ng pagsasagawa ng pamagdarame 
at pagtatanghal ng sinakulo. Ang layunin ng pamamanata ay naipagpatuloy 
noong magsimula ang pagpapako taóng 1962. Ang simulain ng pamamanata 
ay nakapaloob sa lahat ng elementong bumabalot rito (aktor, manonood, 
lugar, at teksto). Ang pamamanata ng mga taga-Cutud ay kasunduan ng mga 
kalahok at ng kanilang Poong Maykapal. May tatlong pangunahing dahilan ang 
pagsasagawa ng kasunduang ito: petisyon at intensiyon, utang na loob, at bigat 
ng loob. Dala ng modernisasyon ng ritwal, ang pagtatanghal ng pagpapako sa 
krus sa kasalukuyang panahon ay kombinasyon ng banal na ritwal at palabas. 
Sa hulí, ang buong komunidad Katoliko ng barangay Cutud ay nagkakaroon 
pa rin ng isang pantayong identidad. Ngunit hindi na bílang isang komunidad 
na sama-samang nananampalataya. Sa kabuuan, ang komunidad ng barangay 
Cutud, tuwing Biyernes Santo ay sama-sama sa pagpapanatili at pagpapatuloy 
ng isang tradisyong pamamanata—ang ritwal ng pagpapako sa krus.

Pandanggenyo ng Obando: Ritwal at Pagtatanghal

Tolentino, Arnulfo Abelardo Dio
Master sa Arte (Sining Panteatro)

 LG 995 2003 T54/T65

Inilahad sa pag-aaral na ito ang mga elemento ng pagtatanghal na 
matatagpuan sa pagdiriwang ng ritwal ng sayaw na pandanggenyo ng Obando 
na inaalay sa tatlong patron ng simbahan ng Obando na sina San Pascual Bailon, 
Santa Clara, at Nuestra Señora de Salambao. Ang kasuotan, ilaw, tanghalan, at 
mga pangunahing tauhan ay mahahalagang sangkap ng pagtatanghal na siyang 
makikita rin sa pagpapahayag ng nasabing ritwal. Sa bahaging ito, masisipat ang 
malaking ugnayan ng ritwal at pagtatanghal, na sa bawat paglalahad ng ritwal, ay 
naroon ang anino ng pagtatanghal. Ang hayagang pagpapalabas ay matatawag na 
pagtatanghal na dinadaluhan ng mga kasama sa pagdiriwang. 

Layunin ng pag-aaral na ito ang mailarawan ang pandanggenyo bílang isang 
ritwal at bílang isang pagtatanghal. Tinukoy ang mga elementong nakapaloob 
sa pagsasayaw ng pandanggenyo na siyang nag-uugnay sa sayaw bílang isang 
ritwal at mas lalong pinatingkad sa paglaon ng panahon sa anyo ng pagtatanghal.

Moryon: Panata sa Likod ng Maskara

Mandia, Danilo L.
Master sa Arte (Sining Panteatro)

LG 995 2002 T54 M36

Ang pag-aaral na ito ay hinggil sa isang panata ng pagsusuot ng maskara ng 
moryon na nakatuon sa bayan lámang ng Boac, Marinduque. Ipinakita sa pag-aaral 
na ito ang daloy ng pagsusuot ng maskara ng moryon bílang isang panata, kung 
saan nakapaloob ang elemento ng ritwal, simbolo, at paniniwalang panrelihiyon. 
Inilahad din dito ang daloy at proseso ng tradisyon sa pagdaan ng panahon ng 
inobasyon at pagbabago. Ipinakita rin sa pag-aaral ang papel na ginampanan 
ng kumbistador ng kultura. Isinagawa ang pananaliksik noong 1994 at ang mga 
panayam naman ay isinagawa noong 2000. 

Layunin ng pag-aaral ang sumusunod: 1) mailahad ang proseso ng 
pamamanata; 2) mailatag ang ugnayan ng panata sa pagmomoryon at ang 
ugnayan naman nito sa simbahan, pamahalaan, at mga táong nakapaligid na 
tumatangkilik sa tradisyon, maging taga-loob o taga-labas; 3) maisiwalat ang mga 
inobasyon at pagbabagong naganap at nagaganap sa tradisyon ng pagmomoryon; 
at 4) maipakita ang mga dahilan na bumababa na ang antas ng pamamanata sa 
pagsusuot ng maskara ng moryon dahil sa epekto ng inobasyon at pagbabago.



Kolehiyo ng Sining Biswal  



Aplikasyon ng Pambalot ng Lumpia sa mga Gawang Sining

Malto, Marco Ruben T.
Master sa Sining Biswal

 LG 995 2002 F4 M35

Ang pag-aaral na ito ay paglalahad ng isang natatanging sining sa pamamagitan 
ng natatanging materyal—ang pambalot ng lumpia. Ang pambalot ng lumpia sa 
pisikal nitong anyo ay isang kasangkapan ng may-akda sa paghuhubog, ito ay 
naging katangi-tanging materyales sa paglalahad ng kaniyang sining. Ang pag-
aaral ay maihahalintulad sa pagbubunyi ng búhay—paggalugad, at pagtatakda 
ng dinaranas at ginagalawan. Ang pag-aaral ay bunga ng isang karanasan—na 
umiikot sa sariling búhay  kung saan ang sining ay may mahalagang bahaging 
ginagampanan.  

Layunin ng pag-aaral ang sumusunod: 1) mapag-aralan ang sariling 
nakaraang mga gawang sining upang magbuo ng pagtatalaga sa mga pormal na 
panlabas na kalidad o elemento ng disenyo na hayagang makikita sa nakaraang 
mga gawa; 2) maipakilála ang kasangkapang pambalot ng lumpia upang sumaklaw 
o magpakita ng mga elemento ng disenyo na nasasaad sa mga nakaraang gawang 
sining; 3) magbigay ng mga pag-aaral sa mga kaparehong mga likha ng iba pang 
alagad ng sining; at 4) makabuo ng paglalagom sa paggalugad at paggamit sa 
natatanging materyal upang maglahad ng sining.

Isang Kakaiba at Alternatibong Pamamaraan

Ducat, Benedicto B.
Master sa Sining Biswal

LG 995 1996 F4 D83 

Nais ng manlilikha na maghanap ng kakaiba at alternatibong pamamaraan 
para maipamalas ang kakayahan niya bilang isang alagad ng sining. Ginamit 
nito ang “Epoxy Resin” bilang natatangi at alternatibong paraan na naglalayong 
makapagbahagi ng kakayahan sa lokal na sining.  Naging basehan ng manlilikha 
ang kaniyang karanasan sa hanapbuhay para magkaroon siya ng iba’t ibang 
kaalaman sa alternatibong pamamaraan at sa kaniyang lilikhaing sining. Layunin 
ng manlilikha na hindi ito maging komersyal na produktong pangkalakal at 
mapanatili ang kahalagahan nito at ng pintor.





Kolehiyo ng Ekonomiyang Pantahanan



Ano ang Filipino Restauran?: Isang Paglalarawan 
ng mga Piling Restauran at mga Umiiral na Kultura nito 

sa CALABARZON (Cavite, Laguna, Batangas, Rizal at Quezon)

Llave, Rogelio B.
Master sa Administrasyon ng Serbisyong Pampagkain

LG 995 1998 F63 /L53    

Isang paglalarawan ang pag-aaral na ito tungkol sa uri at katangian ng mga 
piling Filipino restawran at mga umiiral na kultura nito sa CALABARZON (Cavite, 
Laguna, Batangas, Rizal at Quezon). Layunin nitong maunawaan ang kultura na 
namamayani sa mga Filipino restawran mula sa katangian, kaugalian, saloobin, at 
asal nito. 

Makatutulong ito sa layunin ng industriya at akademya sa pananaliksik sa 
pagkakaiba ng mga restawran sa iba’t ibang rehiyon para malaman ang bawat 
pagkakakilanlan nito. Dokumentasyon din ang pag-aaral para makapagpaalala 
ng mga naunang katangian at kultura ng mga Filipino restawran. Naghain din 
ang pag-aaral ng mga kabatiran para sa kahalagahan ng kultura sa pagpapaunlad 
ng Filipino restawran.

Ang Paglalaro ng Batang Lansangan: Isang Pag-aaral ng 12 Kaso

Lim, Aurora Regina Ballez
Master sa Pagpapaunlad ng Pamilya at Bata

LG 995 2008 F2 /L56

Gamit ang metodo ng Sikolohiyang Filipino, inilarawan ng pananaliksik ang 
paglalaro ng batang lansangan. Ang padalaw-dalaw ay ang lapit ng pananaliksik, 
dinadalaw ang lansangan ng Philcoa at ng Simbahan ng Santo Domingo. Ang 
pagmamasid at pagtatanong naman ang mga espesipikong pamamaraan. 
Inilarawan at kinategorya ang mga nilalaro ng batang lansagan; inilahad kung 
kailan at saan sila naglalaro; iniugnay ang impluwensiya ng pisikal na kapaligiran, 
pananaw ng pangunahing tagapangalaga, at ng edad at kasarian ng batang 
lansagan. Kinategorya ang mga laro ayon sa mga sistemang nakapaloob sa 
konteksto ng lansangan at ang inter-aksiyon ng mga bata sa isa’t isa, bata-pamilya, 
bata-lansangan, at bata-pamilya-lansangan. Nakita na ang batang lansangan ay 
may kakayahang magkaroon ng malikhaing paglalaro gamit ang mga bagay sa 
kaniyang paligid, kilos, patawa, at salita sa iba’t ibang konteksto. Nakita rin na ang 
pamamaraan ng pamilya na pag-angkop sa pagharap sa mga balakid sa búhay ay 
ang siyang naipapasa sa paglalaro ng batang lansagan. 

Layon ng pag-aaral na ito ang sumusunod: 1) ilarawan ang paglalaro ng 
mga batang lansangan, 2) ikategorya ang mga nilalaro ng mga batang lansangan, 
3) ilahad ang impluwensiya ng pisikal na katangian ng lansangan sa paglalaro 
ng batang lansangan, 4) ilahad ang impluwensiya na ginagampanan ng edad 
at kasarian sa paglalaro ng batang lansangan, at 5) ilahad ang impluwensiya na 
ginagampanan ng pamilya sa paglalaro ng mga batang lansangan. 



Kalagayan at Pag-angkop ng Pamilyang Iraya sa Krisis Pangkalusugan

Martinez, Merlyn T.
Master sa Pagpapaunlad ng Pamilya at Bata

LG 995 2008 F2/M37

Ang pag-angkop sa pangkalusugang krisis ng pamilyang Iraya ang 
pangunahing tinatalakay ng pag-aaral na ito. Isinalarawan sa pag-aaral ang iba’t 
ibang suliraning pangkalusugan na itinuturing na krisis ng pamilyang Iraya at ang 
kanilang mga pagtugon sa nasabing mga krisis. Natukoy sa pag-aaral na may iba’t 
ibang mga salik sa pag-angkop sa pangkalusugang krisis ang indibidwal, pamilya, 
o ang pamayanang Iraya. Napag-alaman din sa pag-aaral na may malaking papel 
na ginagampanan ang panlipunang kapaligiran sa pag-angkop ng pamilyang Iraya 
sa krisis pangkalusugan. Malaki rin ang ginagampanan ng katutubong kultura sa 
proseso ng pag-aangkop ng pamilya. Ang mga katutubong kaalamang minana 
nila sa kanilang mga ninuno ang nakatutulong sa kanila upang ipaliwanag at 
maunawaan nila ang sanhi ng mga krisis na kanilang kinakaharap. 

Layon ng pag-aaral na malaman kung anong mga kalagayang 
pangkalusugan ang itinuring na krisis ng pamilya at ano ang mga palatandaan 
nito. Ang pangunahing suliranin na nais saliksikin sa pag-aaral na ito ay ang 
pagsusuri sa mga katangian ng pamilyang Iraya at pag-angkop nila sa iba’t ibang 
uri ng krisis pangkalusugan.

Paghahambing ng Dularuan at Pagkukuwento bilang 
Pamamaraan ng Pagtuturo sa mga Batang Paslit

Anguluan, Milagros A.
Master sa Pagpapaunlad ng Pamilya at Bata

LG 995 1999 F2 A53 

Layunin ng pag-aaral na ito na alamin ang papel ng dularuan o drama in 
education bilang alternatibong paraan sa pagtuturo at pampasigla sa pagkatuto ng 
mga batang paslit. Sinikap ng pag-aaral na maipaliwanag ang bisa ng pamamaraang 
dularuan kumpara sa pagkukuwento at pagtuturo sa mga bata ng konsepto ng 
pangangalaga sa kalikasan. Bukod dito, tinalakay din nito ang kaibahan ng 
pagkatuto sa kaalaman, pag-unawa, at aplikasyon sa natutunan sa dalawang 
pangkat ng bata. Binigyan ng magkakaibang pamamaraan ang bawat pangkat: 1) 
eksperimental na binigyan ng dularuan  at 2) kontrol na binigyan ng pagkukuwento. 
Nakita sa resulta ng pag-aaral na kung konsepto sa pangangalaga ng kalikasan ang 
ituturo sa mga bata ay mas epektibo ang dularuan kaysa pagkukuwento. 

Inaasahang makatutulong ang pag-aaral na ito sa pagpapasigla ng paraan 
ng pagtuturo ng mga guro at pakikilahok ng mga estudyante. Sa pamamagitan 
din nito magkakaroon ng kaayusan sa klasrum na  natututo ng sabay ang bata at 
ang guro habang nalilibang.

Isang Panimulang Pagsusuri sa Konsepto ng Pananampalataya 
ng mga Bata sa UP Child Development Center 

Rios, Blesilda A. 
Master ng Pagpapaunald ng Pamilya at Bata

LG 995 1992 F2 R56

Nakapaloob sa pag-aaral na ito ang pagsusuri sa iba’t ibang konsepto ng 
pananampalataya at pagpapahayag ng mga nasabing konsepto mula sa mga 
kalahok sa pag-aaral na mga bata (90) na may edad na apat hanggang anim na 
taóng gulang. Pinagtibay ng pagsusuring ito ang naunang akda nina Piaget, Fowler, 
at Goldman ukol sa sunod-sunod na antas ng kaisipan ng mga bata. Tiningnan 
ng pag-aaral kung mayroon nang kakayahang manampalataya ang mga bata, at 
makita kung ano ang laman, lawak, antas, at estruktura ng pananampalatayang 
natukoy ayon sa iba’t ibang akda ng pananampalataya at kaisipan.





Kolehiyo ng Kinetikang Pantao



Kaalaman at Gawaing Nutrisyong Pang-isport 
ng mga Piling Manlalaro at Coach ng Track and Field

Abarra, Airnel T.
Master sa Agham (Agham ng Pagkilos ng Tao)

LG 995 2013 H86 /A23

Tinása ng pag-aaral na ito ang gawain at kaalamang pangnutrisyong isport ng 
mga coach, atleta, at tagapagsanay na kabílang sa delegasyon ng CALABARZON 
na kalahok sa 2012 Palarong Pambansa. Sa pamamagitan ng sarbey, panayam, 
at pagmamasid, inalam ang kinain ng atleta sa kahabaan ng laban; gayundin 
ang kaalaman, pinagmulang impormasyon, impluwensiya, at gawi sa pagpili 
ng pagkain ng mga atleta. Iniugnay ito sa kaalaman at gawain ng mga coach at 
tagapagsanay at kung ano ang ginagampanan nito sa pagbibigay ng edukasyon sa 
mga atleta. Ang pag-aaral na ito ay iilan lámang sa Pilipinas na nagbigay-pansin 
sa Track and Field at nutrisyong pang-isport bílang paksang-aralin. Kinahinatnan 
ng pag-aaral ang mababang antas ng kaalaman ng mga atleta at coach sa kahabaan 
ng kanilang paglahok sa palaro. Natuklasan din ang mga patakaran ukol sa 
nutrisyon ng Kagawaran ng Edukasyon (DepEd). Ibinunga ng pag-aaral ang mga 
pangunahing datos na magagamit bílang batayan sa edukasyon ng mga coach, 
tagapagsanay, at iba pang tagapamahala sa larangan ng Track and Field upang 
makabuo ng mahusay na mga programa sa nutrisyong pang-isport. 

Ang Konsepto ng Paggawa at Paglilibang sa Kaisipang Ayta

Tabuac, Belen A.
Master sa Agham (Agham ng Pagkilos ng Tao)

 LG 995 1997 P512 T32 

Pinagtuunan ng pag-aaral ang konsepto ng paggawa at paglilibang ng mga 
Ayta sa Sitio Bacao. Sa pamamagitan ng pakikipamuhay, nagawa ng may-akda na 
masilip ang mga konseptong ito mula sa pananaw ng mga katutubo: kung paano 
hindi nahihiwalay ang konsepto ng gawa at libang; kung paano napagbubukod ng 
mga Ayta ang mga gawain sa dalawa: mga gawaing may kinalaman sa pagtatanim 
at mga gawaing walang kinalaman sa pagtatanim; ang relasyon ng mga ito sa mas 
malawak na kaisipang Ayta; at ang mga salik sa pagbabago ng mga kaisipang Ayta 
ayon sa konteksto ng kanilang kapaligiran at lipunang ginagalawan.

May tatlong layunin ang akda: una, ang mailarawan ang konsepto ng gawa 
mula sa pananaw ng mga Ayta; pangalawa, ang mailarawan ang konsepto ng 
laro o libang sa kasalukuyang pamumuhay ng mga Ayta sa resettlement area; at 
pangatlo, mailarawan ang dalawang konsepto sa konteksto ng mas malawak na 
hugis ng kaisipan ng mga Ayta. 



190 KOLEHIYO NG KINETIKANG PANTAO AGHAM NG PAGKILOS NG TAO 

Ang Malayang Oras ng mga Kabataan 
ng Barangay West Crame: Isang Pagsisiyasat

Barcelona, Sally B.
Master sa Agham (Agham ng Pagkilos ng Tao)

 LG 995 1990 P512 B37

Layunin ng pag-aaral na ito ang mailarawan ang mga gawain tungkol sa 
pagpapalipas ng malayang oras ng mga kabataang maralita na naninirahan sa 
Barangay West Crame ng San Juan. Tinitiyak ng pag-aaral na siyasatin ang mga 
uri ng pagpapalipas ng malayang oras na kinasasangkutan ng mga kabataang ito; 
ang panahon at salaping inilalaan nila sa paglilibang; ang kanilang mga pananaw 
hinggil sa mga gawain sa kanilang malayang oras; ang mga may impluwensiya sa 
kanilang paglahok sa nasabing mga gawain; at ang kanilang ninanais hinggil sa 
lalong mahusay na paggugol ng malayang oras.

Batay sa mga impormasyong nakalap, tinuturing na napakahalaga 
ng isinagawang pag-aaral upang mabawasan ang kanilang mga suliraning 
kinakaharap sa nasabing barangay. Dahil dito, naging marubdob ang pagnanais 
ng mananaliksik na magsagawa ng isang pagsisiyasat sa malayang oras ng mga 
kabataang ito para makatulong sa mga ahensiya ng pamahalaan o pribadong 
sektor na siyang namamahala sa paglulunsad ng mga proyektong pangkabataan 
para sa mga maralitang tagalungsod.

Ang Panghihimasok Politikal sa Pamamahala 
ng Kawanihan ng Lingkuran Pagsasahimpapawid 

at ang Hinaharap nito bílang Publikong Korporasyon

Agato, Evelyn S.
Master sa Arte sa Komunikasyon (Brodkasting) 

LG 995 2001 M3 A32

Isinagawa ang pag-aaral na ito upang masukat ang tindi ng panghihimasok 
politikal na nagaganap sa Kawanihan ng Lingkuran Pagsasahimpapawid. Binigyang 
diin din ang posibilidad na baguhin ang sistema ng pamamalakad sa Kawanihan 
tungo sa pagiging publikong korporasyon na Public Service Broadcasting. 

Bahagi ng metodolohiya sa pag-aaral sa mga dokumento ng Kawanihan 
mula 1998–2000, pagpapakalat ng palatanungan at pagrepaso ng sistema ng midya 
sa ibang bansa upang maging modelo para sa bagong sistema ng Kawanihan. Sa 
kabuuan, kinailangang tingnang muli ng Kawanihan ang programming approach 
nito upang makita ang kaibahan ng komersiyal na brodkaster at public service 
broadcasting.

On-line, On-sale: Ang Paketeng Mail-order Bride 
bilang Dominanteng Imagolohiya sa Texto at Diskurso 

ng Pagka-Filipina sa World Wide Web

Rondina, Johnathan L.
Master sa Arte sa Komunikasyon (Brodkasting) 

LG 995 2001 M3 R66

Layunin ng pag-aaral na tukuyin kung paanong kinakasangkapan ng 
ideolohiya ng Makakanluranin at Kapitalistang Patriarka ang bagong teknolohiya 
ng internet sa pagbuo ng isang opresibong imagolohiya sa teksto at diskurso ng 
pagka-Filipina sa world wide web. Isinakonteksto ito sa naganap na histerya 
ng pagpapalit-milenyo, taong 1999 hanggang 2001, kung saan nanumbalik 
bilang namamayaning diskursong intelektuwal ang simplistikong lohiko ng 
Determinismong Teknolohikal. Ang tesis na ito ay parehong reaksyon at kritisismo 
sa ganitong pilosopiya at sa bulag na pagtanggap sa mga Information and 
Communication Technologies bilang puwersang kultural. 

Sinuri sa pag-aaral ang siyam na website na direktang tumutukoy sa 
Filipina bilang pangalang dominyo at dito lumalabas na ang imagolohiya ng 
Filipinang mail-order bride ay pinapalooban ng isang oryentalistang pakete. 
Sabayang sinusulong ang isang naratibong fairy tale na ang lalaking Kanluranin 
ang siyang knight-in-shining armor habang ang Filipina ang damsel-in-distress. 
Ngunit sa kabila ng naghaharing diskursong patriarkal at ng ganitong opresibong 
imagolohiya, may umuusbong ring kontra-diskurso na tumutuligsa sa paketeng 
mail-order bride. Ang internet, bagaman sityo ng kaapihan, ay siyang lokus ng 
subersiyon na maaaring kasangkapanin upang makamit ang kalayaan mula sa 
namamayaning ideolohiya.

Pampulitikang Ekonomiya ng ABS-CBN at ang Globalisasyon

Santos, Josefina M.C.
Master sa Arte sa Komunikasyon (Brodkasting) 

LG 995 2000 M3 S26

Ito ay kauna-unahang pagsusuri sa kakayahan ng ABS-CBN sa konteksto 
ng makabagong globalisasyon ng midya. Tuon ng pag-aaral ang pagsaliksik 
at kuwalitatibong pagsusuri sa ABS-CBN bílang korporasyong pangmidya 
sa Pilipinas gayundin sa mga salik sa kalakasan at kahinaan nito sa panahon 
ng globalisasyon partikular na sa katangian nitong monopolyo. Pangunahing 
siniyasat na indicator ng pag-aaral ang ekonomikong konsentrasyon at monopolyo, 
bentaha at tunguhin sa produktibidad, porma ng di-presyong monopolyo at 
kompetisyon, at patakaran at kalagayan sa pagpasok ng bagong mamumuhunan. 
Sinikap ilatag ang pamamaraang ito mula sa mga datos habang bumubuo ng mga 
teoryang naglalarawan at nagpapaliwanag sa hugis at dinamismo ng monopolyo 
sa larangan ng masmidya sa Pilipinas gamit ang ABS-CNB bílang halimbawa. Mula 
sa pagsusuri ng datos, nakabuo ng kongklusyon kaugnay sa iba’t ibang aspekto ng 
negosyo kabílang na ang kaligirang legal na nagbabawal sa direktang dayuhang 
kapital sa midya ng bansa, ang konsentrasyon ng monopolyo sa kanilang star 
system, advertising exposure, gayundin ang pinansiyal na bentaha at disbentaha 
ng ABS-CBN bílang lokal na kompanyang pangmidya. 



Kabataang Manonood: Predator o Prey

Pagay, Jenalyn B.
Master sa Arte ng Araling Pangmidya (Peryodismo)

 LG 995 2001 M3 P34

Gumamit ng pamamaraang paglalarawan o deskriptibong pananaliksik 
ang pag-aaral na ito upang maipakita ang katotohanang nakapaloob sa akdang 
sinuri. Isinagawa ito sa Muñoz, Nueva Ecija. Sa pagkuha ng datos, gumamit ang 
mananaliksik ng talatanungan at panayam sa 200 lalaki at babae na may gulang na 
13-19 na taon na napili sa pamamagitan ng random sampling. Tatlong variables ang 
tinukoy sa pagtuklas ng pagiging “predator” o “prey” ng mga kabataan—oras na 
ginugugugol sa panonood ng telebisyon, paglalarawan sa mga programa, mga TV 
host at mga anunsiyong pinanonood at paglalarawan ng mga pakiramdam, iniisip, 
at ginagawi matapos mapanood ang mga nabanggit. Kabilang sa mahahalagang 
natuklasan sa pag-aaral ay ang pagiging heavy viewers ng mga kabataan o 
paggugugol ng higit sa limang oras sa panonood lamang ng telebisyon sa bawat 
araw at pagkahumaling nila sa mga programa, mga anunsiyo, at sa mga TV host 
batay sa kanilang paglalarawan sa mga ito. Malinaw na nagpapakita ng tagumpay 
sa midya sa paglikha ng mabubuting tagasunod sa kanilang palabas, anunsiyo at 
anawnser ang pagkahumaling ng mga kabataan sa telebisyon.

Isang Mungkahing Gabay sa Estilo ng Pamamahayag

Batoon, Prima Jesusa Q.
Master sa Arte ng Araling Pangmidya (Peryodismo)

 LG 995 1999 M3 B38

Ginawa ang pag-aaral na ito upang tugunan ang pangangailangang 
magkaroon ng isang gabay sa estilo ng pamamamahayag sa wikang Filipino. 
Nilalayon ng pag-aaral na ito na makabuo ng isang mungkahing gabay sa estilo 
ng pamamahayag sa wikang Filipino. Ginamit nito sa pagbuo ng gabay sa estilong 
ito ang pagiging lingua franca ng Filipino at ang konseptong langue ni Ferdinand 
Saussure na tumutukoy sa katatagan ng isang wika at ilang panglingguwistikang 
katangian ng iba’t ibang wika sa bansang Pilipinas. 

Ang pag-aaral na ito ay isang kontribusyon para sa pag-unlad ng ating 
wika. Mahalagang bahagi nito ang mungkahing gabay sa estilo sa panghihiram at 
pagbabaybay ng mga salitang hiram sa ibang wika. Makapagbibigay-gabay din ito 
para madagdagan ang kredibilidad ng pahayagang Filipino sa pamamagitan ng 
tama at propesyonal na pagsulat sa wikang Filipino para sa kanilang tungkuling 
ipagpatuloy ang edukasyon at pagpapaangat ng kaalaman ng mambabasang 
Filipino.

Limang Tagapagtaguyod ng Alternatibong Limbag na Medya
 (Alternative Print Media) sa Kilusan ng Pagtutol sa Diktadurya 

ni Pangulong Ferdinand E. Marcos (1972–1986) 

Pastor, Ma. Cecilia
Master sa Arte ng Araling Pangmidya (Peryodismo) 

LG 995 1993 P45 P38

Tinalakay sa tesis na ito ang ilang mga Alternatibong Limbag na Midya (ALM) 
katulad ng isyu ng buleting pambalitang Signs of the Times ng Association of Major 
Religious Superiors in the Philippines (AMRSP).  Kasama na dito ang mga opisyal na 
pahayag at panukala ng National Council of Churches in the Philippines (NCCP), 
ang mahabang sanaysay na “Some are Smarter than Others”, ang mga talumpati ni 
Jaime V. Ongpin, at ang mga birong may nilalamang politika ng LOS ENEMIGOS. 
Tinalakay ng mga ALM na ito ang mga isyung katulad ng lubhang malawak na 
kapangyarihan ni Marcos, “cronyism,” katiwalian, kabulukan at paglabag sa mga 
karapatang pantao.

Naglalayon ang pag-aaral na ito na alamin kung ano ang naging papel ng 
limang ALM sa kilusan ng pagtutol sa pamahalaan ni Marcos. Inalam din nito 
kung anong mga partikular na sitwasyon o suliranin ng lipunang Filipino ang 
inilahad ng mga nabanggit na ALM.

Makabuluhan ang pag-aaral at ang pagdodokumento sa mga ALM dahil 
wala pang komprehensibong pag-aaral sa mga ito. Inaasahan din na ang tesis na 
ito ay magbubunga ng ilang haypotesis mula sa resulta ng pag-aaral. Maaari ring 
humantong ang pag-aaral na ito sa pagsusuri ng sikolohiyang Filipino.

Lumabas sa pag-aaral na sa pangkalahatan, makatutugon ang mga 
aspirasyon at hangarin ng AMRSP, RCCP, LOS ENEMIGOS, ni Ongpin, at ng 
mga manunulat ng “Some are Smarter than Others.”

Modelo ng Sapin-saping Speriko bílang Alternatibong 
Teoretikal at Kritikal na Lapit sa Pag-unawa ng Arkitektura: 

Implikasyon sa Pagtuturo/Pag-aaral ng Teorya ng Arkitektura

Cabalfin, Edson Roy G.
Master sa Arkitektura
LG 995 2001 A7 C32

Nakabatay ang pag-aaral na ito sa haka na may kinakailangang pagbabago 
sa kung paano ituturo ang kurso ng arkitektura sa mga pamantasan. Ang 
pagbabagong iyon ay sumusunod pa rin sa pagnanasang makabuo ng sariling 
kaalaman at kabuluhan na nakakonteksto at angkop sa Filipino. Inilalapit ng 
tesis na ito ang isang alternatibong kritikal na pamamaraan ng pag-unawa sa 
arkitektura: ang modelo ng sapin-saping esperiko. Dito, binibigyang halaga ang 
ugnayan ng tao sa kaniyang sarili, sa kapuwa at sa kapaligiran bílang pangunahing 
balangkas kung saan maaari nating unawain at linangin ang arkitektura.  Bílang 
partikular na pokus ng pag-aaral, mas lubos na pinakita ang nagiging implikasyon 
nito sa pagtuturo at pag-aaral ng teorya ng arkitektura sa loob ng kurikulum ng 
programa ng BS Architecture sa Pilipinas. Sa pagsasatotoo ng pag-aaral, nagkaroon 
ng eksperimental na pagtatáya at pagsasakatuparan ng ipinanukalang estrukutura 
at lapit sa ilang mga klase ng Teorya ng Arkitektura (Arch 45 at 46) sa U.P. Kolehiyo 
ng Arkitektura. Naging bahagi pa rin ng pagsagawa ng kritisismo at pagsiyasat 
sa mga kasalukuyang laganap at popular na konsepto at kaisipang ginagamit sa 
pagtuturo ng teorya ng arkitektura. Mula sa gayong pag-aaral, nagpahayag nang 
patuloy pa ring direksiyon sa paglinang ng teoryang arkitektura sa kontekstong 
Filipino sa panghinaharap.



Konseptong Pilipino sa Pabahay hango sa Payak 
na Bahay-kubo sa Probinsya: Isang Pag-aaral

Esguerra, Remigio R.
Master sa Arkitektura

LG 995 1998 F35 D53

Ang pag-aaral na ito ay nakatuon sa konseptong Filipino sa pabahay. 
Tinalakay ang ilan sa mga suliranin sa pabahay na ang sanhi ay ang 
sumusunod: 1) pagtatayo ng mga pabahay na hindi ayon sa pangangailangan 
ng mga benepisyaryo at residente na nakatira na o kukuha pa lámang sa unang 
pagkakataon ng pabahay, 2) mga pabahay na walang pag-aaral sa pinansiyal na 
kondisyon ng mga maninirahan/naninirahan na dito, 3) mga nakatayong pabahay 
na ayaw lipatan dahil sa mga binagong nakatayong bahay na lumalabag sa batas 
ng B.P. 220 at P.D. 957, 4) mga batas sa pabahay na itinuturing na hindi makatao at 
napakababang kalidad o hindi angkop na tirahan ng mga tao at sub-standard, at 
5) mga plano at disenyo ng pabahay na hiram sa banyagang kaisipan at konsepto 
na hindi tugma sa kulturang kinalakihan ng mga mamamahay dito. 

Isa sa layunin ng pag-aaral ay ang makapaglapat ng sapat na lunas sa mga 
nabanggit upang makatulong sa pag-usad ng ekonomiya natin sa paniniwalang 
ang pabahay ay may "multiplier effect" sa ating pag-unlad. Layon din nitong 
makapag-ambag sa pabahay at arkitektura upang maipaliwanag ang mga 
nakatagong konseptong Filipino na nasa puso at isipan ng mga Filipino. Kailangan 
lámang ito ay malinang at maituro, higit sa mga mag-aaral ng Arkitektura ng sa 
ganoon ay hindi hiram na banyagang konsepto ang itinuturo sa mga mag-aaral.

Ang Papetri bílang Instrumento sa Pagtuturo ng Filipino

Javier, Dante U. 
Master sa Arte (Edukasyong Pansining)

LG 995 1990 E35 /J38

Isinagawa ang pag-aaral na ito sa layuning makatulong sa pagpapayaman 
ng mga kagamitang panturo at mahikayat ang mga mag-aaral na matuto nang 
higit kung gagamitin ang papetri sa pag-aaral ng mga piniling paksa sa Filipino 
sa ikalimang baitang. Ginamit ang eksperimental na pananaliksik kung saan ang 
seksiyong eksperimental ay gumamit ng papetri sa kanilang pag-aaral samantalang 
ang seksiyong kontrol ay hindi gumamit nito at sa halip ay nagpatuloy sa kanilang 
pag-aaral sa karaniwang paraan. Dalawang uri ng kuwestiyonaryo ang ginamit. Ang 
una, para malaman ang persepsiyon ng mga mag-aaral sa kahalagahan ng papetri 
bílang instrumento sa pag-aaral. Ginamit naman ang pangalawang kuwestiyonaryo 
para malaman ang persepsiyon ng mga guro hinggil sa kahalagahan ng papetri 
bílang instrumento sa pagtuturo ng Filipino.

Ang sumusunod ang naging resulta ng pag-aaral: 1) batay sa paghahambing, 
nakalamáng sa post-test ang seksiyong eksperimental at ang tiyak na dahilan 
ay ang paggamit ng papetri; 2) naging bukas ang mga kaisipan ng seksiyong 
eksperimental hinggil sa persepsiyon nila sa paggamit ng papetri bílang 
instrumento sa pag-aaral; at 3) batay sa resulta ng pananaliksik, winika ng mga 
guro: “Ang aralin ay nagiging kawili-wili sa pamamagitan ng papetri.” 

Iminumungkahi naman ang sumusunod: a) kinakailangang sanayin 
ang paglalahad ng papetri bílang bahagi ng isang aralin para ito ay maging 
makasining at kaibig-ibig; b) kinakailangang imulat sa kaalaman at paggamit 
ng papetri ang mga punong guro, puno ng asignatura, at guro; c) hikayatin ang 
mga guro na gumawa at maghanda ng katulad na mga kagamitan sa papetri; 
d) kinakailangang magkaroon ng mga katulad na pag-aaral na ginamitan ng 
papetri sa ibang asignatura; e) atasan ang mga gumagawa ng kurikulum na 
maghanda ng mga kagayang aralin na gumagamit ng papetri bago ipalimbag at 
ipamudmod para maisakatuparan ang mahalagang tulong nito sa pagtuturo; 
f) ulitin ang ganitong uri ng pananaliksik sa isang malawakang pag-aaral; at 
g) kinakailangang magkaroon ng modyul ang mga araling napapanahon.

Pagpapayo sa mga Manggagawa ng Arrastre

Ramos, Marvin A.
Master sa Arte (Edukasyong Pantagapatnubay)

LG 995 2009 E34 /R36

Isinagawa sa kompanya ng Arrastre, na matatagpuan sa Luzon, Visayas 
at Mindanao, ang pag-aaral na ito. Layunin ng pag-aaral na ito na ilarawan at 
ilahad ang pagpapayong ginaganap sa industriya. Ang mga pamamaraan na 
ginamit ay pakikipanayam at pagmamasid sa mga kalahok gamit ang inihandang 
kuwestiyonaryo. Isinagawa rin na random, purposive ang kaukulang bílang ng 
populasyon ng mga empleyado. Naipakita rin na nasisiyahan ang mga empleyado 
sa pagpapayo, lalo na't kung ito ay one-on-one sa loob ng opisina at ang nagbibigay 
nito ay may malawak na kaalaman at karanasan. Samantala, may iba naman na 
walang pakialam. Hangad ng bawat empleyado na magkaroon ng regular na 
pagpapayo o itaguyod bílang pangunahing programa sa departmento ng Human 
Resources.

Pamamatnubay sa mga Kabataang nasa Molave Youth Home

Bautista, Ma. Gretchen D.
Master sa Arte (Edukasyong Pantagapatnubay)

LG 995 2007 E34 /B38

Ang pag-aaral ay isinagawa sa Molave Youth Home (MYH), isang detention 
home sa Lungsod Quezon at pansamantalang tirahan ng mga kabataang laláki 
at babae na siyam hanggang labimpitong taong gulang. Hangad ng pag-aaral 
na kilalánin, isalarawan, at ihayag ang layunin at kabuuan ng mga programang 
pangrehabilitasyon ng MYH na laan sa mga kabataang lumabag sa batas. 

Layon din ng pag-aaral na matukoy ang sumusunod: 1) profile ng mga 
kabataang nasa detention home, 2) kasalukuyang kultura ng mga kabataan, 
3) mga personal na karanasan ng mga kabataang kalahok at ang kanilang 
saloobin sa kabuuan ng programa, 4) mga programang may kaugnayan sa 
pamamatnubay ng mga kabataan, at 5) mga programang nakatutulong sa 
pamamatnubay ng mga kabataang kalahok na nasa loob ng detention home. 

Sumasailalim ang mga kabataan sa mga programa habang naghihintay ng 
paglilitis at kalalabasan ng kasong kanilang kinasasangkutan. Hindi maitatatwang 
ang iba ay nasisiyahan sa takbo ng programa samantalang ang iba ay nawawalan 
na ng interes dahil sa pagkainip at pangungulila sa mga magulang, kaibigan, at 
búhay sa labas ng detention home. Hangad din ng bawat kabataan na makalayang 
muli at magsimula ng panibagong búhay kapiling at kaagapay ang kanilang mga 
pamilya at komunidad na babalikan.

Konstrak ng Filipino Self-concept

Dy, Erick Vernon Y.
Doktorado sa Pilosopiya (Edukasyong Pantagapatnubay)

LG 996 2001 E34/D94

Sinusuri ng pananaliksik na ito ang konstrak ng self-concept ng mga piling 
kabataang Filipino. Itinuturing ang konstrak na ito na pundasyon ng isang 
indibidwal sa kaniyang kasarinlan. Sa pagkatuklas ng konstrak ng self-concept 
ng mga kabataang Filipino ay mas mauunawaan sila ng mga tagagabay at 
tagapatnubay. 

Mag-aambag ang pag-aaral na ito ng teorya at mga konseptong maka-
Filipino at pang-Filipino ukol sa pag-unawa sa self concept nang sa gayon ay 
matulungan ang mga guro, tagagabay at tagapatnubay. Napili ang 72 kalahok 
na may edad na 20–30 gamit ang paraang purposive sampling. Inalam ng 
pananaliksik ang kanilang pagkaunawa sa self-concept, ang kanilang katutubong 
katawagan para sa salitang self-concept, ang iba’t ibang dimensiyong bumubuo 
sa kanilang self-concept. May sampung dimensiyon ang self-concept ng mga 
kalahok: pagkakilanlan, espirituwal, pisikal, pakikipagkapuwa, pangarap, hilig, 
makabayan, katangian, dunong, at pakiramdam.

Mga Pagpapahalagang Amerikano sa Values Education 
Program ng DECS: Pagsusuri sa mga Teksbuk 

sa  Mababang Paaralang Pampubliko

Nepumoceno–Van Heugten, Maria Lina C.
Doktorado sa Pilosopiya (Edukasyong Pantagapatnubay)

LG 996 1994 P45 V35

Binaybay ng pag-aaral ang kasaysayan ng mga teksbuk at pandagdag 
na babasahíng ginagamit sa mababang paaralang pampubliko mula 1901 
hanggang 1932. Binigyan nito ng puwang na makita ang tunay na batayan at 
layon ng edukasyong pangkalahatan sa Pilipinas. Naipakita ng pag-aaral kung 
papaano ginamit ng mga Amerikano bílang lunsaran at daluyan ang edukasyon 
sa pamamagitan ng mga teksbuk at iba pang mga babasahín para hubugin ang 
imahen ng Bagong Pilipino. 

Makapagbubukas sa panunuri ng mga espesyalista sa edukasyon ang 
ginawa nitong pagpapatibay sa kinalabasan ng pag-aaral na nananatiling 
kolonyal ang pagpapahalagang itinuturo sa mga kabataang Filipino sa mababang 
paaralan. Naihanay nito ang sitwasyon na hindi umiiral sa kasalukuyang 
programa ang pagtanggap, pagbabalik, at pagsasabuhay ng mga pagpapahalaga 
at paninindigang katutubo ng mga Filipino at naging bulag na lámang sa 
kalakarang banyaga.

Nag-ambag din ang pag-aaral sa mga disiplina ng sikolohiyang pampolitika, 
antropolohiya, at edukasyon sa pamamagitan ng pagsasakatuparang maipakita 
na dapat isaalang-alang ang gampanin ng kultura sa anumang talakayan tungkol 
sa values at higit dapat itong tuklasin gamit ang pananaw na katutubo tungo sa 
deskolonisasyon at mapagpalayang diwa.  

Pananaw Pangkasaysayan sa mga Pagbabago 
sa Kurikulum ng Paaralang Pangkomunidad

Dematera, Anita C.
Master sa Edukasyon (Aralin ukol sa Kurikulum)

 LG 995 2006 E3 /D46

Inilalahad ng pananaliksik na ito ang pananaw pangkasaysayan sa 
pagbabago ng kurikulum sa mga paaralang pangkomunidad. Batay ito sa 
limang teorya: Pagbabago sa Lipunan at Kultura, Pagbabago sa Kurikulum at 
Lipunan, Pagbabago sa Kurikulum at Pag-unlad ng Komunidad, Edukasyong 
Pangkomunidad, Pangkaunlarang Edukasyon: Proseso sa Pagbabago, at Modelo 
ng Kurikulum. Ang pag-aaral na ito ay isang kuwalitatibong pananaliksik. Batay sa 
mga impormasyong nakalap, naisalarawan, nasuri, at napag-aralan nito ang mga 
naging makabuluhang kontribusyon ng paaralang pangkomunidad sa pag-unlad 
ng kurikulum ng Pilipinas. Lumitaw na hindi nagbabago ang mga tunguhin at ang 
kurikulum ng paaralang pangkomunidad mula noon hanggang sa kasalukuyan.

Pagtuturo ng mga Karapatang Pantao sa Paaralang Sekondarya

Llantero, Dante B.
Master sa Edukasyon (Aralin ukol sa Kurikulum)

LG 995 1991 E3 /L43

Nasuri ng papel na mula sa ginawa nitong pagtataya na kulang o limitado ang 
kaalaman ng mga guro ng Araling Panlipunan sa mga paksa tungkol sa Karapatang 
Pantao at marami sa kanila ay hindi rin nakadadalo ng mga seminar patungkol 
dito. Karamihan din sa mga guro ay hindi nagtuturo dahil walang interes at walang 
magamit na akmang aralin para sa mga mag-aaral. Sa katunayan, insidental at 
iilan lamang ang nagtuturo ng karapatang pantao dahil na rin sa kakulangan sa 
kagamitang instruksiyunal para mapahalagahan at maunawaan ng mag-aaral ang 
karapatang pantao.

Tugon ang papel na ito sa pangangailangan sa angkop at wastong 
kagamitang nakalaan sa kakayahan at katangian ng mag-aaral. Nagsagawa ang 
papel ng masusing pananaliksik at isa-isa nitong kinategorya ang karapatang 
pantao at pinili ang mga karapatang naaangkop sa kurikulum ng Araling 
Panlipunan. Naghanda din ito ng mga babasahin at banghay-aralin tungkol sa 
karapatang pantao (sibil, politikal, sosyal, kultural, at pangkabuhayan) para sa 
mga guro at mag-aaral sa mataas na paaralan.

 Ayon sa papel, mahalaga ang pag-aaral ng karapatang pantao sa sistemang 
pang-edukasyon dahil magsisilbi itong matibay na haligi na magiging sandigan 
sa pamumuhay sa kasalukuyan at pagbabantay sa panganib ng paglabag sa mga 
karapatang pantao.

Mga Pagpapahalagang Nagtatakda ng Mabisang 
Pamamahala at Kahusayan ng Paaralan

Catotocan, Minerva I.
Master sa Arte (Administrasyong Pang-edukasyon)

LG 995 2007 E33 /C38

Layunin ng pag-aaral na matukoy ang mga pagpapahalagang hinihikayat at 
pinagyayaman sa pagmamahal ng ilang pangunahing paaralan sa Metro Manila. 
Ginamit sa pag-aaral ang kuwalitatibo at kuwantitatibong pananaliksik na 
kombinasyon ng pamamaraang ethnographic at klinikal. Random na pumili ng 12 
paaralan sa Metro Manila.  Bílang kinatawan ng pribadong paaralan, kumuha ng 
dalawang elementarya, dalawang sekondarya, at dalawang kolehiyo. Gayundin 
ang ginawa para sa kinatawan ng publikong paaralan. 

Inunawa ang mga pagpapahalaga ng mga piling paaralan sa pamamagitan 
ng pagdalaw-dalaw, pagmamasid, at pakikipanayam. Sa tulong ng pagsusuri 
ng mga artifact, pinagsama ang mga kaalamang nakalap ukol sa vision-mission, 
gayundin ang mga pisikal na katangian at karanasan ng tagapamahala upang 
makabuo ng larawan ng kultura. Sa pangkalahatan, natukoy sa pag-aaral ang mga 
pagpapahalagang institusyonal na binibigyang-diin sa 12 piling pangunahing 
paaralan sa Metro Manila at natiyak ang mga pagpapahalagang pinaniniwalaan 
at isinasabuhay ng tagapamahala na umaayon sa mga pagpapahalagang 
institusyonal. Pinangkat ang mga pagpapahalaga sa limang uri o kategorya na 
madalas binabanggit sa mga sanggunian: pagpapahalagang akademiko, maka-
Diyos, pandaigdig, makabayan, at makatao. Nakita na nagdudulot ng kabutihan 
sa aktuwal na pamamahala at kahusayan ng paaralan ang mga pagpapahalagang 
itinataguyod ng administrasyon.

Buhay Kasanayan ng Kabataan mula 
sa Pag-aaral  ng Edukasyong Seksuwalidad

Israel, Joanna L.
Master sa Arte (Edukasyong Pangkalusugan)

LG 995 /1999 P45 G85

Ang pag-aaral na ito ay tungkol sa mga natutuhang búhay kasanayan 
(life skills) mula sa edukasyong seksuwalidad ng mga nagtapos ng hay-iskul. 
Mahalagang malaman ang resulta ng kanilang kakayahan para makita kung ano ang 
naidulot ng pag-aaral ng edukasyong seksuwalidad na nakapaloob sa iba’t ibang 
aralin tulad ng PEHM, Edukasyong Pantahanan, at Edukasyon sa Pagpapahalaga. 
Inalam din ng pag-aaral kung ano ang kailangang baguhin sa kurikulum at 
pagtuturo ng edukasyong seksuwalidad sa paaralan upang mas maging epektibo 
ang pagsasabúhay ng kabataan sa seksuwalidad. Dahil na rin sa pagbabago ng 
panahon, ito ay maaaring mag-ambag sa pagbabago ng kaisipan ng mga tao sa 
usapin ng seksuwalidad. Layunin ng pag-aaral na alamin ang natutuhang búhay 
kasanayan o life skills ng mga kabataan mula sa edukasyong seksuwalidad na 
pinag-aralan sa hay-iskul. 

Mga Kagamitang Panturo sa Pagbása para sa Unang
 Baitang, Kalagayang Unang Kaligiran

Bernabe, Felicidad C.
Doktorado sa Pilosopiya (Edukasyong Pangwika)

LG 996 2005 F35 /B36

Nabuo ang pag-aaral na ito bunga ng mga natuklasang kakulangan at 
kabiguan ng mga umiiral na kagamitang panturo sa panimulang pagbása, tulad ng 
hindi kaangkupan ng mga ito sa mga makabagong kalakaran ng pagtuturo tulad 
ng pag-aaral na pang-indibidwalismo, pagiging makaluma ng nilalaman, anyo 
at pamamaraan ng pagtuturo at pag-aaral. Ang mga simulaing pinagbatayan ng 
binuong materyales ay tinalakay sa batayang konsepto.

Iminungkahi ng pag-aaral na kinakailangang bumuo ng mga kagamitang 
panturo para sa indibiwalismong pag-aaral hindi lámang sa unang baitang kundi 
sa iba’t ibang antas din ng pag-aaral. Para sa mabisang pagamit ng mga ganitong 
uri ng materyales, kinakailangan ang pagkakaroon ng “in-service training” na 
magtuturo sa mga gurong gagamit ng mga materyales na ito. Matututuhan ng 
mga guro sa “in-service training” ang mga simulaing nasa likod ng pagbubuo 
ng kagamitang panturo at ng mga panuto para sa wastong pamamahala sa mga 
klaseng paggagamitan ng mga materyales.

Ang Antas ng Panimulang Kakayahan sa Pagbása 
ng mga Mag-aaral ng Araling Panlipunan

De Los Santos, Helen F.
Doktorado sa Pilosopiya (Edukasyong Pangwika)

LG 996 2000 E35 /D42

Pangunahing layunin ng pag-aaral na ito ang matukoy ang antas ng 
panimulang kakayahan sa pagbása ng mga mag-aaral ng araling panlipunan 
sa ikaapat na baitang. Ang antas ng panimulang kakayahan sa pagbása ay 
ipinakakahulugang ang pinakamababang antas ng kakayahan sa pagbása na 
kailangan sa pag-unawa ng mga babasahín sa pag-aaral ng iba’t ibang asignatura sa 
paaralan. Sa pagtukoy ng antas ng panimulang kakayahang ito, natiyak ang antas 
ng readability ng batayang aklat sa Araling Panlipunan 4, ang antas ng kakayahan 
sa pagbása ng mga mag-aaral sa ikaapat na baitang, ang pagkakaugnay ng antas 
ng readability ng batayang aklat sa antas ng kakayahan ng mga mag-aaral, ang 
mga kasanayan nila sa pagbása, ang mga paraang ginagamit nila sa pagbabasá, 
ang antas ng kanilang panimulang kakayahan sa pagbása, at ang kaugnayan ng 
antas ng panimulang kakayahan sa pagbása at ang antas ng pakatuto sa araling 
panlipunan. 

Sa pagtukoy sa kakayahan sa pagbása, gumamit ng tatlong uri ng pagsubok 
na inihanda ng mananaliksik na ibinigay sa mga kalahok at iba pang instrumento 
ng pag-aaral tulad ng tseklist at talatanungan. Ang pagtukoy sa ugnayan ay 
ginamitan ng pang-estadistikang paraang Pearson product-moment correlation. 
Bunga ng kinalabasan ng pag-aaral, iminumungkahi na pag-ibayuhin ang 
paglinang sa mga kasanayang kaugnay ng matataas na antas ng pag-iisip tulad 
ng mapanuring pagbása; mabigyang-pansin ang paglinang sa pag-unawa sa 
pagbása hindi lámang sa asignaturang pagbása kundi kahit sa iba pang mga 
asignatura; maiangkop ang mga kagamitang pampagtuturo sa antas ng kakayahan 
sa pagbása ng mga mag-aaral; pagsasaalang-alang sa antas ng panimulang 
kakayahan sa pagbása ng mga mag-aaral sa pagtuturo ng araling panlipunan; 
pagbibigay-pansin sa paglinang ng mga paraan sa pagbása at sa pagmonitor sa 
sariling kakayahan sa pagbabasá upang ang mga mag-aaral ay magkaroon ng 
kamalayan sa magagawa nilang pagpapaunlad ng kanilang kakayahan; at, ang 
pagbuo ng isang taksonomiya, bílang isang kaugnay na pananaliksik, ng mga 
panimulang kakayahan sa Filipino at sa iba pang asignatura na sinusunod ang 
prosesong pinagdaanan ng pag-aaral na ito sa pagtukoy sa mga kasanayan sa 
pagbása na napapaloob sa antas ng panimulang kakayahan sa pagbása. 

 Antas ng Pagpapatupad ng Patakaran sa Wika ng Pamantasan
 ng Pilipinas: Pagsusuri sa Karanasan ng Diliman

Abad, Melania L.
Master sa Arte (Edukasyong Pangwika)

LG 995 1999 E33 A24

Layunin ng pananaliksik na malaman sa kabuuan ang naabot na antas ng 
pagpapatupad ng patakaran sa wika sa loob ng sampung taon (1989-1999) ng 
Unibersidad ng Pilipinas-Diliman (hindi kasama ang awtonomo na unit na UP  San 
Fernando Pampanga at UP Integrated School). Sinusuri ng pag-aaral ang naabot na 
antas sa pagpapatupad ng patakaran sa wika ng UP gamit ang Modelong Konteksto-
Input-Proseso-Produkto. Tiningnan din nito ang institusyonal na kalagayan ng UP 
sa paggamit ng wikang Filipino bago mabuo ang patakaran sa wika nito at ang 
naging papel ng pamantasan sa pagkabuo at pagsusulong ng wikang pambansa.

Natukoy ng pag-aaral na hindi naging matagumpay ang Diliman sa 
pagpapalakas ng wikang Filipino bilang wika ng pagtuturo, wika ng opisyal na 
komunikasyon, at wika ng pananaliksik/tesis/disertasyon. Inaasahan ng pag-
aaral na mahihikayat nito ang mga institusyon at ahensiya na may kaugnayan sa 
patakaran na magsagawa ng komprehensibong ebalwasyon at magsilbing hamon 
ang pananaliksik na ito sa solidong pagkilos sa pagsusulong ng Wikang Filipino 
bilang Wikang Pambansa. 

Mga Mungkahing Gawain at Pagsasanay sa Pagturo ng 
Kakanyahan o Katangian ng Talasalitaan sa Pilipino 

para sa Unang Taon ng Mataas na Paaralan

Tetangco, Filipina M.
Master sa Arte (Edukasyong Pangwika)

LG 995 1993 A75 S35

Ginawa ang papel para matugunan ang pangangailangan ng gawaing 
panturo, partikular para makatulong sa pagtuturo ng Filipino sa ikaapat na baitang 
ng mababang paaralan. Tinalakay nito ang mga salitang nabibilang sa bagay, mga 
kilos, o galaw, at mga salitang naglalarawan o uri. Nakabatay ang paglalahad ng 
mga gawain panturo ng papel sa naging pagtalakay sa kakayahan at katangian ng 
talasalitaan ni Charles C. Fries.

Nakahati sa apat na pangkat ang talasalitaan: 1) salitang pangganap, 
2) salitang pinaghati-hati ayon sa gramatika, 3) salitang pamalit, at 4) salitang 
nilalaman. Pagsasalaysay na pamamaraan ang ginamit na paglalahad sa aralin 
at nagbigay at naglarawan ito ng kahulugan ng bawat salita.  Inihanda ang pag-
aaral na ito bilang tugon sa naayon at makabuluhang pagtuturo ng talasalitaan. 

Modelong Diksiyunaryong Filipino-Mandarin at Mandarin-Filipino

Zhang Lanying
Master sa Arte (Edukasyong Pangwika)

LG 995 1993 F35 Z53

Nais ng tesis na ito na makatulong sa Tsino na gustong matuto ng wikang 
Filipino at kultura ng mga Filipino, at mga Filipino na nais matutuo ng wikang 
Tsino. Nagtatangka itong makagawa ng isang modelong bilingguwal na 
diksiyonaryong Filipino-Mandarin at matalakay ang mga suliranin at pamamaraan 
sa paggawa nito. Hinango ang Modelong Disksiyonaryong Filipino-Mandarin sa 
apatnapu’t walong piling salitang ugat at apat na kataga mula sa listahan ni Fe 
A. Yap at ibinatay ang pagpili ng mga salita sa gamit nito sa pang-araw-araw na 
pamumuhay ng mga Filipino. Binubuo ito ng 450 salita at nilapatan ng kahulugan 
gamit ang mga pangungusap.

Mga Mungkahing Kagamitang Panturo sa Paglinang 
ng mga Kakayahan Tungo sa Mapanuring Pagbása 

para sa mga Eskuwelang Ilokano sa Ikalimang 
Grado ng Tubao Central School

Mabolo, Eleuteria G.
Master sa Arte (Edukasyong Pangwika)

LG 995 1992 H4 L35

May iba’t ibang uri ng mga kagamitang panturo ang mga seleksiyon sa papel 
na ito. Ang mga nasabing seleksiyon ay maaaring magamit o maging huwaran ng 
isang titser sa paglinang ng mga kakayahan tungo sa mapanuring pagbása gaya 
ng pag-unawa sa mga talinghaga; paghanap ng mahalagang detalye, paghula 
sa mga kalalabasan; pagpapahalaga sa binásang salita, parirala, talata, tula, 
pabula, anunsiyo, at kuwento; pagpapakilala sa layunin ng kalagayan, tono, at 
kawilihan ng may-akda; pagbibigay ng kuro-kuro at reaksiyon; at pagpapahalaga 
sa binása batay sa sarili at tunay na búhay. May angkop na gawain ang bawat 
kakayahang nililinang upang lalong maging kawili-wili ang pagkatuto ng mga 
bata sa mapanuring pagbása. Maingat na isinaayos ang mga kagamitan ayon sa 
angking kakayahan ng mga batang Ilokano. Ibinatay sa kahirapan, kawilihan, 
at kasalimuotan ang mga kasanayang nililinang. Ginawa ang mga pagsasanay 
pagkatapos ng pagsubok na isinagawa sa mga batang nag-aaral sa Tubao Central 
School. Paulit-ulit na isinagawa ang mga pagsubok para lalong makatiyak ang 
sumulat sa mga pangangailangan sa ikakadali at ikagagaan ng paggawa ng mga 
kagamitang panturong ito.

Ang Preperensya sa Pagbabaybay ng mga Salitang Hiram 
sa mga Pangunahing Peryodiko: Tungo sa Istandardisasyon 

at Kodipikasyon ng Filipino

Mercado, Teresita P.
Doktorado sa Pilosopiya (Edukasyong Pangwika)

LG 996 1992 E3 M47

Ginawa ang pag-aaral para tuklasin ang modelo ng panghihiram at anyo 
ng pagbaybay  sa mga ginagamit na salitang hiram mula sa mga dayuhang wika. 
Layunin ng pag-aaral na makabuo ng paglalahat sa mga salitang hiram, partikular 
kung anong dayuhang wika hinango ang karamihan sa mga ito at makabuo ng 
desisyon kung kailan at sa anong kondisyon ang mga ito binabago o pinapanatili 
ang baybay.

Batay sa estadistikal na pagsusuri ng pag-aaral, nasa lawak ng politika at 
ekonomiya ang may pinakamalaking bahagi ng panghihiram. Nakitang hango 
sa wikang Ingles ang karamihan sa mga salitang ginagamit sa mga pangunahing 
peryodikong Filipino at dalawang porsiyento lamang din ang mga salitang mula 
sa wikang Kastila. 

Nag-ambag ang resulta ng pag-aaral sa ilang hakbang sa estandardisasyon at 
kodipikasyon ng Wikang Filipino at makatutulong din sa pagbuo ng mga salitang 
hiram at mga katawagang ginawa ng kaguruan ng Kolehiyo ng Edukasyon.

Pedagodyikal na Gramar ng Wikang Filipino: Isang Modelo

Resuma, Vilma M.
Doktorado sa Pilosopiya (Edukasyong Pangwika)

LG 996 1992 F35 R48

 Ang disertasyong ito ay isang tugon sa pangangailangan ng mga 
Filipinong may kani-kanilang katutubong wika upang malinang pa ang kanilang 
kasanayan sa paggamit ng wikang Filipino. Layunin ng pag-aaral na makabuo ng 
isang modelo ng pedagodyikal na gramar ng Filipino na angkop sa mga estudyante 
ng hayskul para makatulong sa kanilang kasanayang pasalita, pasulat, at pabasa sa 
wikang Filipino.

Tatlong pangunahing modelo ng gramatikal na deskripsiyon ang isinagawa: 
1) tradisyonal, 2) estruktural, at 3) komunikatibo). Isinagawa din ang pananaliksik 
sa ilang nalimbag na pedagohikal at deskriptibong gramar na ibinatay sa 
modelong nabanggit. Tinukoy din nito ang mga parametro o salik na tinitingnang 
nararapat isaalang-alang sa pagbuo ng pedagodyikal na gramar ng Filipino. 

Nagbigay din ito ng ilang mahahalagang kabatiran na nakuha at napatunayan 
ng pag-aaral katulad na lang na dapat iugnay ang pag-aaral ng estruktura ng 
wika sa mahahalagang gamit at konteksto nito sa pagbuo ng pedagodyikal na 
gramar. Mahalaga ang pag-aaral dahil sa pagiging napapanahon nito dahil sa 
kakulangan ng pasalita at pasulat na kasanayan sa wikang Filipino kaya’t lalo 
pang may pangangailangan sa mga mabisa at makahulugang materyales.

Tungo sa Istandardisasyon ng Wikang Filipino sa Larangan ng Batas

Danao, Carolina P.
Doktorado sa Pilosopiya (Edukasyong Pangwika)

LG 996 1990 E35 /D36 

Isang panimulang hakbang sa pagsasalin sa wikang Filipino ng mga legal 
na pormularyo at dokumentong nasusulat sa Ingles na ibinatay sa siyentipikong 
pananaliksik ang isinagawang pag-aaral tungo sa estandardisasyon ng sampung 
kasulatang legal sa Filipino. Nilalayon ng pag-aaral na ito na matukoy ang modelo 
ng wikang Filipino na higit na nauunawaan at tinatanggap ng mamamayan 
maging anuman ang unang wikang kanilang natutuhan at anuman ang antas 
ng edukasyong pinag-aaralan. Inaasahan na makatutulong ang pagsasalin ng 
mga katawagang legal sa Filipino sa mga pangkaraniwang mamamayan para 
mapangalagaan ang kanilang mga karapatan at makahati sa mga kapakinabangang 
dulot ng sistemang legal. Higit sa lahat, magsusulong ito sa wikang Filipino para 
maging intelektuwalisado sa larangan ng batas.

Bagaman marami pang pananaliksik at karagdagang pag-aaral ang 
kailangan para ganap na malinang ang gamit ng Filipino sa iba’t ibang larangan, 
inaasahang makatutulong ang mga natuklasan at rekomendasyong nabuo 
mula sa isinagawang pag-aaral na ito kaugnay ng estandardisasyon ng wika sa 
larangan ng batas para sa mga tagapagtaguyod ng wika sa iba’t ibang larangan o 
disiplina, sa pagdidisenyo ng kurikulum sa pagtuturo ng wika, sa pagpapasiyang 
pangkurikulum sa kolehiyo ng batas, at sa iba pang lawak ng pagsasaling wika.

Mga Eksemplar na Araling Pagpapahalaga sa Pagtuturo 
ng Heograpiya, Kasaysayan, at Sibika

Cruz-Olaya, Francisca V.
Master sa Arte (Edukasyong Pangwika)

LG 995 1990 E34 /043

Pangunahing layunin ng pag-aaral na makapaglahad ng mga eksemplar na 
araling may malayang pagkakalahok o kinapapalooban ng pagpapahalaga. Hangad 
ng pag-aaral na ito na humanap ng kasagutan sa tanong na: Ano-ano ang mga 
eksemplar na araling pagpapahalaga na magagamit sa pagtuturo ng heograpiya, 
kasaysayan, at sibika? Ang pamaraang paglalarawang pabuo ang ginamit sa 
paghahanda ng pagsasaliksik na ito. Para magkaroon ng mga batayan at higit na 
malawak na kaalaman at batayan ang mga aralin, nanaliksik sa mga babasahín 
na ukol sa pagpapahalaga at sa pagtuturo at kaalaman sa araling panlipunan. 
Sinuri ang mga yunit at paksa ng HEKASI para magkaroon ng kaisahan ang mga 
ihahandang aralin. 

Iminumungkahi naman ang sumusunod: 1) ang mga araling inihanda 
ay magagamit sa pagtuturo sa silid-aralan; 2) ang mga pagsubok-pagtuturo sa 
mga aralin ay isasagawa para higit na mapabuti ang mga gawaing panturo na 
maaaring magamit sa pag-aaral na ito; 3) mabigyan ang mga guro ng pagkakataon 
na sama-samang bumuo at magplano ng mga mabisang pamamaraang pagtuturo 
at paglinang ng pagpapahalaga sa mga mag-aaral; at 4) ang pagtuturo ng mga 
aralin ay isagawa sa iba’t ibang kaparaanan para higit na makapag-angkop ng 
nararapat na paraan sa paglinang ng pagpapahalaga.

Modyular na Pagtuturo ng Pinagsanib na mga Aralin 
sa Florante at Laura at mga Pokus ng Pandiwa sa Ikalawang

 Taon sa Mataas na Paaralan sa Kaligirang Unang Wika

Badua, Zenaida S.
Master sa Arte (Edukasyong Pangwika)

LG 994 1982 B33 

Layunin ng pananaliksik na matulungang lubusang maunawaan ng mga 
mag-aaral ang akdang Florante at Laura ni Francisco Balagtas sa ikalawang taon sa 
mataas na paaralan dahil hindi gaano o lubos na nauunawaan ng mga mag-aaral 
ang maraming salita at pariralang ginamit. Sa katunayan, ayon sa pag-aaral, mas 
binabasa pa ng mga mag-aaral ang mga bersyon nito sa komiks na hindi naibibigay 
ang kabuuang esensiya ng akda.

Isang kontribusyon ang papel na ito sa pagsisikap na makagawa ng mga 
kagamitan sa pagpapa-unlad ng pagkatuto ng mga mag-aaral. Napatunayan ng 
pag-aaral na maaaring ituro ang Florante at Laura sa modyular na pamamaraan. 
Maituturing na may mabisang pakinabang ito sa pagsasanib ng paraan sa 
pagtuturo ng Florante at Laura at kayariang panggramatika sa isang kawili-wiling 
paraan na maaaring pang langkapan ng elemento ng wika at kasanayan sa wika. 
Nais ng papel na magbigay ng tulong sa pag-unawa sa tula ng Florante at Laura 
at sa pagkatuto ng mga elemento ng wika.

Inaasahang tutugon ang modyular na pagtuturo ng mga aralin sa Florante 
at Laura para mabigyan ng pagkakataon ang mga bata na maiuwi ito at mapag-
aralang mag-isa para lubusang maunawaan ang akda. Magiging suporta at 
pagkakataon din ito lalo na sa mga mag-aaral na di-katutubong Tagalog na 
malayang mapag-aralang mabuti at  namnamin ang diwa ng tula.

Istilo ng Pagsasalita sa Pilipino ng Titser sa Labas ng Klase 

Mercado, Anita G.
Master sa Arte (Edukasyong Pangwika)

LG 994 1982 M37 

Ang pag-aaral na ito ay hinggil sa estilo ng pagsasalita ng mga guro ng wikang 
Filipino sa labas ng klase. Ang pag-aaral na isinagawa ay nakatuon sa tatlong estilo 
ng pagsasalita na sinuri ng dalubwikang si Martin Joos (1962).  Layunin ng pag-
aaral na malaman ang estilo ng pagsasalita at ang gamitin ng mga guro sa kanilang 
pakikipag-ugnayan sa kapuwa. Ang mga respondent ay mga guro mula sa tatlong 
paaralan sa Lungsod ng Iligan.

Mula sa pag-aaral, nalaman na ang estilo ng pagsasalita na gamit ng mga 
guro sa kanilang pakikipag-inter-aksiyon sa kapuwa guro ay estilong kaswal sa 
mga communicative setting tulad ng opisina, aklatan, at kantina. Lumabas din sa 
pag-aaral na ang estilong intimate ang siyang madalas na gamitin. Ang intimate 
na relasyon ang naging batayan sa pagtatamo ng iba’t ibang speech act na dahilan 
sa pagkawala ng inhibisyon sa interpersonal na komunikasyon. Iminungkahi ng 
pananaliksik na muli itong pag-aaralan na ang bibigyan  ng pokus ay ang limang 
estilo ng pagsasalita: frozen, formal, consultative, casual, at intimate.

Pag-uuri ng Bokabularyo ng Pilipino sa mga Pampamahalaang 
Universidad/Kolehiyo sa Metro Manila

Catacataca, Panfilo
Master sa Arte (Edukasyong Pangwika)

LG 996 1981 E3 C38 

Layunin ng pag-aaral na itong matukoy ang mga uri ng bokabularyo ng 
wikang Filipino batay sa mga katangiang leksikal sa mga asignaturang agham 
panlipunan na ginagamit ng mga instruktor at mag-aaral sa mga pampamahalaang 
unibersidad/kolehiyo sa Metro Manila. Nanggaling ang nalikom na datos sa 26 na 
instruktor at 716 na mag-aaral sa mga asignaturang agham panlipunan sa anim (6 )
na pampamahalaang unibersidad sa Metro Manila. 

Inaasahang makapagbibigay ang disertasyon ng gabay at patnubay sa mga 
guro, instuktor/propesor, lalo na sa mga nagtuturo ng mga araling panlipunan/
agham panlipunan sa kung ano-anong mga salita at mga uri ng bokabularyo 
ng Filipino ang higit na mabisang gamitin at higit na nauunawaan bilang isang 
wikang panturo. Magagamit din ito ng mga tagapangasiwang pampaaralan, 
pangkolehiyo, at pang-unibersidad, tagapagplano ng edukasyon at wika, mga 
iskolar at mananaliksik, maging ng mga manunulat at mamamahayag.  Inaasahan 
ding makatutulong ito lalo na sa antas ng tersiyaryo sa mabilis at mabisang 
pagsasakatuparan ng patakarang edukasyong bilingguwal.

Mga Hulwarang Modyul sa Pagtuturo ng Pilipino 
sa Ikatlong Grado para sa Kaligirang Unang Wika

Resuma, Vilma M.
Master sa Arte (Edukasyong Pangwika)

LG 995 /1981 P7 P83 

Layunin ng pag-aaral na ito na makagawa ng mga isahang kagamitang 
panturo sa Pilipino para sa mga estudyanteng nasa ikatlong grado para sa kaligirang 
Pilipino ang unang wika. Ninanasang subukin ang mga kagamitang panturong 
nasa anyong modyular sa mga estudyante ng U.P. Elementary School na binubuo 
ng mga batang naninirahan sa Kamaynilaan at ang unang wika ay Pilipino.

Ang kagamitang panturong inihanda ay ginamitan ng pamaraang 
integrasyon–isang pamamaraan ng pagtuturong nagsasanib sa apat na elemento 
ng wika (palatunugan, talasalitaan, kayarian, at kultura) at lumilinang sa apat na 
kasanayan sa pagtuturo ng wika (pakikinig, pagsasalita, pagbása, at pagsulat). 
Dahil dito, nagkaroon ng apat na bahagi o yunit ang buong kagamitan: pagbása, 
talasalitaan, kayarian, at pagsulat. 

Mga Piling Kuwentong-bayang Kalinga bilang Kagamitang Panturo
 sa Pagtuturo ng Mapanuring Pagbasa sa Pilipino sa Unang Taon

Dongui-is, Beatriz A.
Master sa Arte (Edukasyong Pangwika)

LG 994 1980 D65 

Layunin ng pag-aaral na makabuo ng hulwarang kagamitang panturo sa 
pagbasa sa Pilipino sa tulong ng mga kuwentong-bayang isinalin ng sumulat sa 
Pilipino para sa mga estudyanteng taga-Kalinga. Tugon ito sa pangangailangan 
ng mga paaralan sa Kalinga ng mga kagamitang panturo sa pagbasa. Nais din nito 
na mapayaman at mapanatili ang unti-unting paglaho ng literatura ng mga taga-
Kalinga.

Nilikom ng pag-aaral ang mga kuwentong-bayan ng Kalinga at gumawa ng 
pagsasalin ng mga ito. Pumili din ito ng mga kuwentong-bayan na naaangkop sa 
unang taon sa hayskul at naghanda ng angkop na kagamitan. Ipinasubok din ang 
mga nabuong kagamitan sa unang taon sa apat na hayskul sa Kalinga. Dagdag 
na tulong ang pag-aaral sa mga mananaliksik na gustong malaman ang literatura 
ng rehiyon.

Intelihibilidad ng Limang Modelo ng Pilipino sa mga Mag-aaral 
sa Unang Taon sa Kolehiyo: Isang Pagsusuri

Matienzo, Narciso V.
Doktorado sa Pilosopiya (Edukasyong Pangwika)

LG 996 1980 E3 M38

Pangunahing layunin ng pag-aaral na ito ang malaman kung alin sa limang 
(5) modelo ng Pilipino–Modelong PS, Modelong PA, Modelong PL, Modelong PI, at 
Modelong PN, ang pinakamadaling maunawaan ng mga mag-aaral sa unang taon 
sa kolehiyo at kung alin ang pinakagusto nilang gamitin sa pag-aaral ng Pilipino.

Nilikom ang mga datos sa 1,590 na piniling mag-aaral sa pamamagitan ng 
random sampling sa labing-anim na paaralan (100 mag-aaral sa bawat paaralan) 
sa pamamagitan ng pagsubok na cloze sa pagkaunawa sa binabása at pakikinig. 

Sa pangkalahatan, batay sa resulta ng dalawang kategorya ng pagsusulit at 
batay na rin sa saloobin ng mga sumagot na mag-aaral sa unang taon sa kolehiyo, 
lumilitaw na pinakamadaling maunawaan ang modelong PS, at pinakamahirap 
maunawaan ang modelong PN.

Pagbuo ng Integratibong Pagsubok ng Kahusayan sa Filipino
 para sa Ikaapat na Taon ng Mataas na Paaralan

Alonzo, Rosario I.
Master sa Arte (Edukasyong Pangwika)

LG 994 1979 A46

Nakatuon ang pag-aaral sa pagbuo ng isang balido at mapagkakatiwalaang 
integratibong pagsubok ng kahusayan sa wikang Filipino para sa ikaapat na taon 
ng mataas na paaralan. Gumamit ito ng pitong uri ng integrasyong pagsubok: sa 
kasanayan, pakikinig, dicto-comp, diktasyon, lecturette, pagsubok sa pag-unawa 
sa binasa, cloze, at maze. Nagmula sa Mataas na Paaralan ng Lungsod Baguio at 
Mataas na Paaralan ng U.P. ang mga mag-aaral na nakasama sa pag-aaral.

Sa panahong ginawa ang pag-aaral, ito ang kauna-unahang pag-aaral sa 
Unibersidad ng Pilipinas, tungkol sa pagsubok na integratibo ng kahusayan 
sa Filipino. Inaasahan na magiging ambag ang pag-aaral na ito sa larangan ng 
pagsusulit sa wika gamit ang  pagpapakita ng wastong paraan ng pagbuo ng 
isang makaagham na integratibong pagsubok para makatulong din sa mga guro 
ng wika.

Mga Suliranin ng Guro sa Paggamit ng Pilipino bilang 
Wikang Panturo  sa Limang Asignaturang Napapaloob 

sa Patakarang Edukasyong Bilinggwal sa Mambusao 
Agricultural and Technical College

Lauron, Nida M.
Master sa Arte (Edukasyong Pangwika)

LG 995 1979 E35 L38 

Inalam ng papel ang mga suliraning kinaharap ng mga guro sa Pilipino 
sa Mambusao Agricultural and Technical College sa paggamit nila ng Pilipino 
bilang wikang panturo. Nakatuon ito sa limang asignaturang nakatakdang ituro 
sa Pilipino mula unang taon ng hayskul hanggang sa ikaapat na taon sa kolehiyo 
ayon sa Patakarang Edukasyong Bilingguwal (Kagawaran Kautusang Blg. 25 
Serye 1974): ito ang 1) Araling Panlipunan, 2) Agham Panlipunan, 3) Edukasyong 
Pangkalusugan, at 4) Edukasyon sa Pagpapalakas ng Katawan.

Napag-alaman ng papel na Hiligaynon ang unang wika ng 42 guro na dapat 
gumagamit ng Pilipino bilang wikang panturo at karamihan ay hindi nakakuha 
ng mga yunit na Pilipino sa Kolehiyo. Lumalabas na 90% sa mga guro ay walang 
karanasan sa pagtuturo ng Pilipino. Maituturing din na isa sa pinakamalubhang 
suliranin ang kakulangan sa interes ng mga mag-aaral sa mga aklat at iba ang 
kagamitan sa Pilipino sa limang asignatura at kakulangan sa mga disksiyonaryo 
o talasalitaan, kagamitang panturo, at patnubay para sa mga guro.  Kaugnay 
nito ang natukoy na suliranin sa kakulangan sa pasilidad para sa pagkatuto 
at pananaliksik, at kakulangan sa pagtutulungan ng mga pamunuang pang-
edukasyon at opisinang lokal at panlahat para sa pagresolba ng mga suliraning 
nabanggit.



228 KOLEHIYO NG EDUKASYON EDUKASYONG PANGWIKA

Mga Hulwarang Modyul sa Pagtuturo ng Pilipino sa Mataas 
na Paaralang Bokasyonal sa Kaligirang Pangalawang Wika

Macairan, Fe T.
Master sa Arte (Edukasyong Pangwika)

LG 994 1979 M33

Isinagawa ang pag-aaral na ito upang maipakita ang pinagsanib na paraan 
sa pagtuturo ng iba’t ibang elemento at kasanayang pangwika sa lahat ng taon 
sa mataas na paaralang bokasyonal sa pamamagitan ng pagtuturong modyular. 
Ang sistemang sinunod sa pagdidisenyo at pagbubuo ng materyales na ito ay 
ang sumusunod: (a) pagbuo ng rasyonal na nagpapahayag ng mga kakulangan at 
kahinaan ng mga kagamitang panturo sa Pilipino sa kasalukuyan; (b) pagbuo ng 
batayang konseptong nagtataglay ng mga simulaing naging batayan sa pagsasagawa 
ng mga hulwarang kagamitan; (c) paggawa ng madetalyeng espesipikasyon 
sa pagsulat sa kagamitan na nagbibigay-katiyakan sa mga simulaing tinalakay 
sa batayang kaisipan; (d) pagbuo o pagsulat ng mga hulwarang kagamitan na 
ipinailalim sa dalawang uri ng pagsubok—panloob na pagtáya at kontroladong 
pagsubok. Binago ang ilang bahagi ng mga materyales na ito batay sa resulta ng 
dalawang uri ng pagsubok. Ibinatay sa patakarang Bilingguwal ng Departamento  
ng Edukasyon, Kultura at Isports ang mga lunsaran sa pag-aaral na ito. Inaasahan 
na magkakaroon ng iba pang mga pananaliksik na may kinalaman sa pag-aaral sa 
ibang asignatura na maaaring ituro sa pamamagitan ng mga modyul. 

Mga Hulwarang Modyul sa Pagtuturo ng Pilipino
 sa Ikalawang Grado sa MSU-ILS

Mendoza, Warlita A. 
Master sa Arte (Edukasyong Pangwika)

LG 994 1979 M45

Ang pag-aaral na ito ay naglayong maghanda ng mga pang-isahang 
kagamitang panturo sa Pilipino para sa mga mag-aaral na nasa ikalawang 
baitang sa kaligirang pangalawang wika. Sinikap na masagot sa pag-aaral ang 
sumusunod na tanong: 1) Ano-anong mga layuning pangkaasalan ang lilinangin 
sa mga kagamitang panturo?; 2) Ano-anong mga gawain at karanasan ang 
isasama sa kagamitang panturo upang malinang ang mga layunin?; at 3) Paano 
mapatutunayan ang bisa ng modyul ng mga kagamitang panturo? Ginamit ang 
pamaraang integrasyon upang matalakay at malinang ang ilang kakayahan 
sa pagbása, talasalitaan, kayarian, at pagsulat. Nasa anyong modyul ang mga 
kagamitang panturong ito na binubuo ng limang modyul at ang bawat modyul 
ay nahahati sa apat na leksiyon. Sa kabuuan, may dalawampung leksiyon ang 
kagamitang panturong ito. Apatnapu’t limang (45) mag-aaral ang ginamit sa tatlong 
pagsubok. Nilapatan ng ilang pagbabago ang modyular na kagamitan pagkatapos 
ng pang-indibidwal at pangmaliit na pagsubok. Itinalâ din ang panahong ginugol 
ng bawat bata sa pagsagot ng limang modyul. Kinuha ang average gain ratio ng 
mga bata upang matiyak ang bisa ng kagamitang panturo, at batay sa kinalabasan, 
napag-alaman na nagtamo ng pakinabang ang mga mag-aaral pagkatapos gamitin 
ang mga modyul. Sinuri din ang bawat aytem, at ang mga aytem na hindi nasagot 
nang tama ng mga mag-aaral ay binago. Napag-alaman sa pag-aaral na mabisang 
magagamit ang pagdulog na integrasyon sa isahang kagamitang panturong tulad 
nito kayâ iminumungkahi ang mas malawak na pag-aaral sa larang.

Mga Gamit ng Filipino ng mga Mag-aaral na Maranao 
ng Mindanao State University High School

Lungsod ng Marawi

Tabell, Babylita A.
Master sa Arte (Edukasyong Pangwika)

LG 994 1979 T32

Ginawa ang pag-aaral para maging tugon sa mahigpit na pangangailangang 
masuri ang katayuan ng Wikang Pilipino sa isang lugar na  di-Tagalog at 
multilingguwal. Sinikap na mabigyan ng sagot ng pag-aaral kung sino-sinong mga 
tao ang kinakausap sa Pilipino ng mga estudyanteng Maranao at kung kailan at 
saang “domains” ng inter-aksiyon ginagamit ng mga estudyante ang Pilipino.

Nais mapatotohanan ng pag-aaral na walang malaking pagkakaiba ang 
paggamit ng mga estudyanteng Maranao sa antas ng paggamit ng Pilipino 
tuwing nakikipag-usap sa iba’t ibang Maranao at Kristiyanong “interlocutors” sa 
iba’t ibang sitwasyon na nagaganap sa iba’t ibang “domain.” Tinitingnan din ng 
pag-aaral kung hindi magkakaugnay ang mga tugon sa iba’t ibang sitwasyon na 
nasa domain katulad ng tahanan, eskwelahan, at mga pagtitipon.

Mahalaga ang pag-aaral dahil inaalam nito ang mga gamit ng wikang 
Pilipino ng mga mag-aaral sa Maranao at mula rito nakita kung ano-anong 
salik ang maaaring makahadlang o makatulong sa pagpapalaganap ng wikang 
pambansa.

Mga Kagamitang Panturo sa Paglinang ng Kasanayan
sa Pagsulat ng Salaysay para sa Unang Taon sa Kolehiyo

Tumangan, Alcomtiser P.
Master sa Arte (Edukasyong Pangwika)

LG 994 1979 T84

Inilalahad ng pag-aaral na ito ang mga kagamitan para sa paglinang ng 
isang kasanayan sa pakikipagtalastasan—ang pagsusulat. Kabilang dito ang mga 
kagamitan para sa mga estudyante sa unang taon sa kolehiyo na nag-aaral ng 
Pilipino. 

Tinalakay ng pag-aaral ang iba’t ibang kagamitang panturo sa paglinang 
ng kasanayan sa pagsulat. Sinikap din sagutin at ipaliwanag ng pag-aaral ang 
sumusunod: 1) mga anyo ng salaysay na nagpapabatid na nararapat buuin para 
sa pagtuturo ng pagsulat, 2) pagbuo ng kagamitang panturo, 3) mga mabisang 
paraan na magagamit sa pagtuturo ng pagsulat ng salaysay na nagpapabatid, 
4) mga paksa at kasanayan sa pagsulat na lilinangin sa mga kagamitang 
panturo, at 5) malaman kung angkop ang kagamitang panturo sa mga 
estudyante sa unang taon sa kolehiyo.

Mahalaga ang pag-aaral dahil inaasahang magiging kapaki-pakinabang ito 
para maihanda ang mga estudyante para sa malikhaing pagsulat sa pamamagitan 
ng mga natukoy na kagamitang panturo.

Mga Mungkahing Hulwarang Kagamitang Panturo
 sa Pilipino para sa Unang Taon

Guevara, Enedina B.
Master sa Arte (Edukasyong Pangwika)

LG 995 1978 E35 G84

Layon  ng pag-aaral na ito na gumawa ng hulwarang kagamitang panturo 
sa Pilipino para sa mga estudyanteng nasa unang taon ng hay-iskul at nasa 
kapaligirang unang wika.  Binubuo ng apat na modyul ang kagamitang panturo 
na hinati sa tig-aapat na leksiyon. Ang Leksiyon I ay paglinang ng talasalitaan, 
Leksiyon II ay paglinang ng mga kasanayan sa pagbása, ang Leksiyon III ay 
pag-aaral ng kayarian at Leksiyon IV ay paglinang ng kasanayan sa pagsulat. 
Pagkatapos ng bawat leksiyon ay may mga pagsasanay. Nilalayon ng kagamitang 
ito ang paglinang sa mga kasanayang pangwika at elementong pangwika, kayâ 
ginamit ang pamaraang integrasyon. 

Naisagawa ang pag-aaral sa pamamagitan ng iba’t ibang hakbang tulad 
ng 1) pagpili ng mga estudyanteng gagamitin sa pag-aaral, 2) paglalahad ng 
mga tiyak na layunin, 3) paghahanda ng mga aytem sa pagsubok na ibinatay sa 
layunin, at iba pa.  Nilapatan ng ilang pagbabago ang modyular na kagamitang 
ito pagkatapos ng pang-indibidwal at pangmaliit na klaseng pagsubok. Sa 
dalawang pagsubok na ito, tiniyak din kung ilang oras magagawa ang bawat 
modyul ng bawat batang nasa isang antas ng kakayahan. Pinatunayan ng pag-
aaral na ang bawat mag-aaral sa iba’t ibang antas ng kakayahan ay natutong lahat 
sa kagamitang panturong modyular nang naaayon sa kanilang sariling bilis at 
kakayahan.

Mga Halimbawang Kagamitang Panturo ng Pagbása para sa Unang
 Taon ng Mataas na Paaralan sa Kaligirang Unang Wika

Marin, Ludivina Crisini
Master sa Arte (Edukasyong Pangwika)

LG 995 1978 E35 /M37

Tinalakay sa papel na ito ang mga kahinaan at kakulangang nakita sa mga 
dating kagamitang panturo sa pagbása para sa unang taon ng mataas na paaralan. 
Inilahad ang mga kadahilanang nagbibigay-katwiran sa pagbuo ng mga bagong 
kagamitang makatutugon sa mga lumitaw na bagong pangangailangan bunga ng 
mga pagbabagong tulad ng pagpapairal ng patakaran sa pagtuturong bilingguwal, 
paglulunsad ng palatuntunan ng patuloy na pag-unlad, gayon din ng pagsubok 
sa pagsasakatuparan ng palatuntunang sa-loob-sa-labas-ng-paaralan, pati na 
ng pagbabagong-tanaw sa mga layuning dapat itaguyod sa pagtuturo upang 
maiangkop ang bunga ng pagtuturo sa mga pangkasalukuyang pambansang 
adhikain.  

Mga Hulwarang Kagamitang Panturo sa Sining 
ng Komunikasyon sa Ikaanim na Grado

Martinez, Francisca C. 
Master sa Arte (Edukasyong Pangwika)

LG 994 1978 M37

Isang pagtatangka ang pag-aaral na ito na matugunan ang pangangailangan 
ng mga guro at mga estudyante sa kagamitang lilinang sa kanilang kakayahan 
sa sinig ng komunikasyon sa pamamagitan ng “integrated approach.” Layunin 
ng pag-aaral na maipakita kung paano ang pagtuturo na may pagdulog na 
integrasyon. Sinikap na masagot sa pag-aaral na ito ang mga sumusunod na 
tanong: (1) Paano mapagsasama-sama ang apat na elemento ng wika at ang apat na 
kasanayan sa pagkatuto nito sa pagtuturo ng sining ng komunikasyon sa ikaanim 
na grado?; (2) Ano-anong mga kasanayang pangwika ang maaaring malinang 
sa bawat seleksiyong ihahanda?; at (3) Ano-anong mga gawain ang maaaring 
maisagawa sa “integrated approach?” Gamit ang dinisenyong pamamaraan sa 
paglikom ng mahahalagang datos at tala na nagsilbing matatag na sandigan ng 
buong pag-aaral, napag-alaman na matagumpay na napagsama-sama ang apat na 
elemento ng wika at ang apat na kasanayan sa pagkatuto nito sa pamamagitan 
ng leksiyong may iisang lunsaran at mga pagsasanay na umiikot sa lunsarang 
ito. Naging mabisa, kawili-wili, angkop sa gulang, talasalitaan, at kakayahan ng 
mga estudyanteng pinaghandaan at tunay na kumakatawan sa kultura ng lahi ang 
nabuong kagamitan.   

Mga Hulwarang Modyul sa Pagtuturo ng Pilipino 
sa Ikalawang Grado para sa Kaligirang Unang Wika

Mendoza, Elena A. 
Master sa Arte (Edukasyong Pangwika)

LG 994 1978 M46

Nilayon ng pag-aaral na ito na maghanda ng mga modyular na kagamitang 
panturo para sa isahang pag-aaral ng mga bata sa ikalawang baitang ng mababang 
paaralan sa kaligirang unang wika. Integrasyon ang ginamit na pamamaraan 
upang malinang ang ilang kakayahan sa pagbása, talasalitaan, kayarian, at 
pagsulat. May apat na modyul na bumubuo sa kagamitang panturong ito at ang 
bawat modyul ay nahahati sa apat na leksiyon. Sinubok ang kagamitang panturo sa 
animnapu’t-walong (68) batang nag-aaral sa ikalawang grado sa University of the 
Philippines Integrated School. Sila’y kumakatawan sa tatlong antas ng kakayahan: 
marurunong, katamtaman, at mahinang mag-aaral. Tatlong bata ang ginamit para 
sa indibidwal na pagsubok, labinlimang bata para sa pangmaliit na pangkat na 
pagsubok, at limampu para sa pangmalaking pangkat na pagsubok. Pinagbatayan 
ang kinalabasan ng isang “mental ability test” at ang “average” ng bawat mag-
aral sa una at ikalawang markahan ng taong 1976–77. Batay sa kinalabasan ng mga 
pagsubok, nilapatan ng mga pagbabago o rebisyon ang modyular na kagamitan. 
Itinalâ rin ang panahong ginugol ng bawat estudyante sa pagsagot sa modyular 
na kagamitan. Batay sa nakuhang average gain ratio ng bawat pangkat ng mag-
aaral, masasabing ang lahat ng klase ng estudyante, marunong man o mahina, ay 
nakinabang sa inihandang isahang kagamitang panturo.   

Mga Kagamitang Panturo para sa Isahang Paglinang 
ng mga Kasanayan sa Pakikinig (Aural Discourse) 

ng mga Mag-aaral sa Unang Taon ng Mataas na Paaralan

Pangilinan, Luisa S.
Master sa Arte (Edukasyong Pangwika)

LG 995 1978 E35 /P36

Nilalayon ng seminar paper na ito na mailahad ang mga aspektong pagbubuo 
at paglilinang sa paghahanda ng mga kagamitang panturo sa pakikinig. Gumawa 
ng pagsusuri ng mga kagamitang panturong kasalukuyang ginagamit sa pagtuturo 
ng Pilipino sa unang taon ng mataas na paaralan upang magkaroon ng makatwirang 
dahilan sa paghahanda ng bagong set ng mga materyales sa pagkatuto. Pagkatapos 
na makita at matiyak ang mga kahinaan ng mga sinuring kagamitang panturo, 
maraming mga konsepto na may ipinangangakong kabutihan ang isinama sa 
pagbubuo ng mga bagong materyales upang mapagtakpan at malunasan ang 
mga kakulangan at kahinaang iyon. Ang mga konseptong ito na binuo ng mga 
pangunahin at maliliit na konsepto ang siyang naging batayan sa pagbubuo 
ng mga bagong materyales. Ang madetalyeng pagsulat ng espesipikasyon ay 
inihanda batay sa mga binanggit na batayang konsepto. Ang batayang konsepto 
ring ito ay isinama sa pang-eksperimentong materyales sa pakikinig. Ang mga 
pang-eksperimentong materyales ay isinailalim sa panloob na paghahalaga upang 
matiyak ang bisa nito sa aktuwal na mga kalagayan sa klase. Ang tagapaghalagang 
panloob ay nabigay ng mga puna at rekomendasyon tungkol sa mga materyales 
na siyang naging batayan sa ginawang mga pagbabago ng mga bahagi nito bago 
ipinalimbag ang pangwakas na anyo ng mga materyales. Sa pamamagitan ng mga 
kagamitang panturong ito, inaasahang higit na marami pang mga materyales 
sa pakikinig ang maihanda para sa iba’t ibang antas ng pagtuturo sa Pilipino at 
gayundin sa iba pang larang ng mga aralin.    

Mga Hulwarang Kagamitang Panturo sa Sining 
ng Pakikipagtalastasan para sa Unang Taon (Kolehiyo) 

ng Pambansang Paaralang Pansakahan

Parungao, Josefina Manuel
Master sa Arte (Edukasyong Pangwika)

LG 995 1978 E35 /P37

Layunin ng papel  na makabuo ng mga kawili-wili, angkop at akma sa 
kultura na makabagong kagamitang panturo partikular sa Pansakahang Paaralan. 
Inaasahang maglilinang ito ng kasaysayan sa pakikipagtalastasan sa Filipino at 
magiging modelo sa pagtuturo ng sining ng pakikipagtalastasan.

May binuong labindalawang (12) aralin ang pag-aaral na may layunin at 
gawain na maging gabay ng mag-aaral sa pagsulong at pag-unlad ng larangan 
ng wikang pinag-aaralan. Bawat aralin ay may paksang magsisilbing lunsaran 
ng kasanayang nililinang ang pagsasanib ng kasanayan sa talastasan, pagbasa, 
palabigkasan, at pagsulat.

Nais ng mga kagamitang panturo na ito na makatulong sa paglinang ng iba’t 
ibang kasanayang pangkomunikasyon sa Filipino. Tunguhin din na magkaroon 
ito ng halaga sa pagsusulong ng kaisipang nasyonalista, kahalagahang moral, 
pansakahang prokeytong panlipunan, at iba pa.

Modyular na Pagtuturo ng Sining ng Komunikasyon 
sa Ikaapat na Taon ng Mataas na Paaralan

Pitpitan, Paula O.
Master sa Arte (Edukasyong Pangwika)

LG 995 1978 E35 /P58

Layunin ng papel na pagsamasamahin ang panitikan, balarila, at 
komposisyon at  bigyan ang mga guro sa sining komunikasyon sa ikaapat na taon 
ng mga halimbawa ng modyular na pagtuturo dahil wala pang ibang makukuhang 
ganitong patnubay sa kasalukuyan. Inaasahang magiging mabisa ang pagtugon ng 
mag-aaral at mga guro sa inihandang kagamitang panturo para sa kanila. Tunguhin 
din nitong mabigyan ang mga mag-aaral ng mga kasanayan o kadalubhasaang 
kailangan nila sa pakikitungo sa pang-araw-araw na sitwasyon sa bahay, paaralan, 
komunidad, at lipunan.

Mga Kagamitang Panturo para sa Isahang Paglinang 
ng mga Kasanayan  sa Pakikinig (Aural Discourse)  

ng mga Mag-aaral sa Ikaapat na Taon 
sa Mataas na Paaralan

Aragones, Josefina V. 
Master sa Arte (Edukasyong Pangwika)

LG 995 1977 E35 /A73

Naglalayong mailahad ng tesis na ito ang mga aspektong pagbubuo at 
paglilinang sa paghahanda ng mga kagamitang panturo sa pakikinig. Ang pag-aaral 
ay gumawa ng pagsusuri ng mga kagamitang panturo ng kasalukuyang ginagamit 
sa pagtuturo ng Pilipino sa paaralan para magkaroon ng makatwirang dahilan 
sa paghahanda ng bagong set ng materyales sa pakikinig. Pagkatapos makita at 
matiyak ang mga kahinaan ng mga sinuring kagamitang panturo, maraming mga 
konseptong may ipinangangakong kabutihan ang isinama sa pagbubuo ng mga 
bagong materyales upang mapagtakpan at malunasan ang mga kakulangan at 
kahinaang iyon. 

Ang mga konseptong ito na binubuo ng mga pangunahin at maliliit na 
konsepto ang siyang naging batayan sa pagbubuo ng mga bagong materyales. 
Ang madetalyeng pagsulat ng espesipikasyon ay inihanda batay sa mga 
binanggit na batayang konsepto. Ang batayang konsepto ring ito ay isinama sa 
pang-eksperimentong materyales sa pakikinig. Ang mga pang-eksperimentong 
materyales ay isinailalim sa panloob na paghahalaga upang matiyak ang bisa 
nito sa aktuwal na mga kalagayan sa klase. Ang tagapaghalagang panloob ay 
nagbigay ng mga puna at mungkahi tungkol sa mga materyales na siyang naging 
batayan sa ginawang mga pagbabago ng mga bahagi nito bago inihanda ang 
pangwakas na anyo ng mga materyales. Sa pamamagitan ng mga kagamitang 
panturong ito, inaasahang higit na marami pang mga materyales sa pakikinig ang 
maihahanda para sa iba’t ibang antas ng pagtuturo sa Pilipino at gayundin sa iba 
pang lawak ng mga aralin.

Mga Kagamitang Panturo sa Pilipino sa Pinatnubayang Pagsulat
 para sa mga Estudyanteng Waray sa Ikaapat na Grado

Cañete, Charita C.
Master sa Arte (Edukasyong Pangwika)

LG 994 1977 B46

Ang seminar paper na ito ay naglalahad ng mga kagamitang panturo 
na makatutulong sa mga guro sa pag-akay sa kakayahan sa pagsulat ng mga 
estudyante. Kasama sa paglalahad ang mga tiyak na kasanayan sa pagsulat na 
dapat malinang sa ikaapat na baitang, mga panggramatikang kaalaman tungkol 
sa wikang Pilipino at Waray na maisasaalang-alang ng guro sa pagbubuo ng 
mga kagamitan sa pagtuturo, mga halimbawang pagsasanay at mga teknik at 
pamamaraan sa pagtuturo ng pagsulat. Upang maiangkop ang mga gawain sa 
pagsulat sa kakayahan ng bata, ang mga pagsasanay ay isinaayos ayon sa antas ng 
kahirapan, mula sa simpleng gawain hanggang sa pagbuo ng mga talata o katha 
na may pamamatnubay. Ang pagsulat ay isang masalimuot na gawain. Ito ay isang 
kasanayang nakasalig sa maraming kasanayan sa wika kung kayâ unti-unting 
nililinang. Sapagkat ang kakayahang ito ay gradwal na nalilinang, nararapat 
lámang patnubayan ang bata sa pagsulat nang makadama ito ng kasiyahan. Sa 
matiyagang pamamatnubay ng guro, maiiwasan ng bata ang mga kamaliang maaari 
niyang magawa at maililigtas ito sa pagkabigo. May kasabihan na ang tagumpay 
ay umaani ng higit pang tagumpay kayâ ang batang nakadama ng tagumpay sa 
pagsulat ay muli pang susulat.  

Mga Kagamitang Panturo para sa Isahang Paglinang 
ng mga Kasanayan  sa Pakikinig (Aural Discourse) 

ng mga Mag-aaral sa Unang Taon sa Kolehiyo

Coronel, Ester E.
Master sa Arte (Edukasyong Pangwika)

LG 995 1977 E35 /C67

Naglalayon ang seminar paper na ito na mailahad ang mga aspekto ng 
pagbubuo at paglilinang sa paghahanda ng mga kagamitang panturo sa pakikinig. 
Gumawa ng pagsusuri ang pag-aaral na ito sa mga kagamitang panturo na 
kasalukuyang ginagamit sa pagtuturo ng Pilipino sa kolehiyo upang magkaroon 
ng makatwirang dahilan sa paghahanda ng bagong set ng mga materyales sa 
pagkatuto. Pagkatapos makita at matiyak ang mga kahinaan ng mga sinuring 
kagamitang panturo, maraming mga konsepto na may ipinangangakong kabutihan 
ang isasama sa pagbubuo ng mga bagong materyales upang malunasan ang mga 
kakulangan at kahinaang iyon. 

Ang mga konseptong ito na binubuo ng mga pangunahin at maliliit na 
konsepto ang siyang naging batayan sa pagbubuo ng mga bagong materyales. Ang 
madetalyeng pagsulat ng espesipikasyon ay inihanda batay sa mga binanggit na 
batayang konsepto. Isinama rin ang batayang konsepto sa pang-eksperimentong 
materyales sa pakikinig. Isinailalim sa panloob na pagpapahalaga ang mga pang-
eksperimentong materyales upang matiyak ang bisa nito sa aktuwal na mga 
kalagayan sa klase. Batay sa mga puna at mungkahi ng tagapaghalagang panloob, 
ginawa ang mga rebisyon bago ipinalimbag ang pinal na anyo ng mga materyales. 
Sa pamamagitan ng mga kagamitang panturong ito, inaasahang higit na marami 
pang mga materyales sa pakikinig ang maihahanda para sa iba’t ibang antas ng 
pagtuturo sa Pilipino at gayundin naman sa iba pang larang ng mga aralin. 

Mga Huwarang Kagamitang Panturo sa Pilipino 
para sa Ikalawang Taon ng Haiskul sa Kolehiyo ng San Beda

Espiritu, Jose Dakila N. 
Master sa Arte (Edukasyong Pangwika)

LG 995 1977 E35/E86

Layunin ng pag-aaral na ito na makatugon sa pangangailangan ng mga guro 
ng mga kagamitang panturo gayundin ng mga pamamaraang makatutulong para 
makuha ang interes ng mga mag-aaral at maging epektibo ang pagtuturo.

Sa paglalahad ng mga aralin, gumamit ng iba’t ibang paraan o pagdulog 
gaya ng pagdulog na konseptwal, pamaraang pangkalawakan (broad fields), 
pamaraang pampagpapaunlad (enrichment method), paunlad (developmental), 
pabuod (inductive), teorya at paggawa (theory and practice), at pinagsanib na 
pagtuturo (integrated) para higit na makatugon sa kawilihan, karanasan, at 
kakayahan ng mga mag-aaral nang sa gayon ay makamit ang mga layuning 
binibigyang-diin.

Nabatid sa pag-aaral na ito na sa bawat kagamitang panturo, maaaring 
malinang ang mga layuning pangkaasalan o mga tiyak na layunin sa pagbása, 
talasalitaan, kayarian, pakikinig, pagsasalita, at pagsulat. 

Modyular na Pagtuturo ng Búhay ni Isagani sa "El Filibusterismo"
 sa mga Estudyanteng Di-Tagalog sa Kolehiyo: Volume IV

Esquejo, Cristina E. 
Master sa Arte (Edukasyong Pangwika)

LG 995 1977 E35 /E87

Naglalayon ang pag-aaral na ito na makapaghanda ng isang kagamitang 
modyular ng sub-plot na ISAGANI sa nobelang El Filibusterismo ni Rizal batay 
sa aklat na salin ni Patricio Mariano para sa mga estudyanteng di-Tagalog sa 
kolehiyo. Binubuo ng pitong aralin ang kagamitang panturo na ito na ibinatay ang 
pagkakasunod-sunod sa mga pangyayaring may kinalaman sa mga pangunahing 
tauhan sa sub-plot. Ang bawat aralin ay binubuo ng sumusunod: mga tiyak na 
layunin, tiyak na panuto para sa estudyanteng mag-aaral, maikling buod ng (mga) 
kabanata, aralin sa talasalitaan, pag-unawa sa binása kasama na ang pagsasanay 
sa pag-unawa sa binása. Upang mapabisa ang pakikisangkot ng mga estudyante 
sa kasalukuyang tunguhin ng ating bansa, ang mga katanungan sa mga aralin ay 
nagpapahiwatig ng mga karapat-dapat at kahanga-hangang diwa at damdamin ng 
mga mapagmalasakit na kabataan sa sariling bayan. Isinagawa ang pananaliksik 
gamit ang sumusunod na hakbang: pagtiyak sa target population, pagpili ng 
paksa, pagbuo ng mga layunin, paggawa ng pre-test at post-test, pagtiyak sa mga 
gawain, paggawa ng mga kuwadro, pagsubok, at paglalapat ng mga pagbabago. 
Napatunayan ng pag-aaral na ito na higit na nauunawaan at naiuugnay sa mga 
pambansang tunguhin ang mga kaisipan ni Rizal sa El Filibusterismo sa pamamagitan 
ng isahang pag-aaral. Dahil din sa kakulangan ng panahong mabása nang buo at 
mapag-aralan ang nobela, na isa lámang sa mga paksa sa kursong Rizal sa kolehiyo, 
mabisang napag-aaralan ito ng mga estudyante sa tahanan sa paraang modyular. 
Mabisang tugon ito sa pangangailangan ng mga kagamitang panturo. Pagkatapos 
ng isang matapat na isahang pag-aaral, ang marurunong, katamtaman, at mahinang 
estudyante ay pare-parehong nagtatamo ng makabuluhang pagkatuto.  

Mga Kagamitang Panturo sa Isahang Pag-aaral 
sa Pakikinig sa Ikalimang Baitang ng Mababang Paaralan 

sa Kaligirang Pangalawang Wika

Gines, Adelaida C. 
Master sa Arte (Edukasyong Pangwika)

LG 994 1977 G56

Isinagawa ang pag-aaral na ito nang may layuning bumuo ng mga 
materyales panturo sa pakikinig sa ikalimang baitang ng mababang paaralan sa 
kaligirang pangalawang wika. Kinabibilangan ng apat na mahahalagang elemento 
ang sistemang sinunod sa pagdidisenyo at pagbubuo ng materyales. Una, ang 
pagbubuo ng rasyonal na naglahad ng mga kakulangan at mga kahinaan ng 
mga kagamitang panturo sa Pilipino sa ikalimang baitang sa kasalukuyan. Ang 
rasyonal na ito ay nagbigay-mungkahi rin sa mga anyong kaisipan na siyang 
makalulunas o makapupunô sa mga nakitang kakulangan sa materyales na 
panturong sinuri. Ikalawa, ang batayang konseptong bumubuo ng mga panlahatan 
at tiyak na simulaing naging batayan ng pagbubuo ng mga kagamitang panturo 
sa pakikinig. Ikatlo, madetalyeng espesipikasyon sa pagsulat sa materyales na 
nagbigay katiyakan sa mga simulaing tinalakay sa batayang kaisipan. Ikaapat, ang 
pagbubuo ng mga kagamitang pang-eksperimento na ipinailalim sa dalawang uri 
ng pagsubok—panloob na pagtáya at kontroladong pagsubok. Batay sa dalawang 
pagsubok na ito, binago ang ilang bahagi ng mga kagamitang panturo. Sa pag-aaral 
na ito, inaasahan na magkakaroon pa ng pagpapatuloy na mga pananaliksik na 
may kinalaman sa pagbubuo ng iba’t ibang kagamitang panturo para sa ibang mga 
asignatura at ibang antas ng pag-aaral.

Mga Hulwarang Kagamitang Panturo sa Pagbása 
para sa mga Mag-aaral na nasa Unang Taon 
ng Mataas na Paaralan sa Lungsod Quezon 

Gorrospe, Florentina S.
Master sa Arte (Edukasyong Pangwika)

LG 995 1977 E35/G65

Naglalayon ang pag-aaral na ito na makabuo ng mga makabago at mabisang 
kagamitang panturo na maglilinang ng mga kasanayan sa pagbása na naaayon sa 
kawilihan, kakayahan, at karanasan ng mga mag-aaral.  Ang mga tiyak na layunin ng 
pag-aaral na ito ay ang sumusunod: 1) Makatugon sa malabis na pangangailangan 
sa mga kagamitang panturo sa larangan ng pagbása ng mga mag-aaral na nasa 
unang taon at mga gurong nagtuturo ng mga Sining ng Pakikipagtalastasan, 
Unang Taon; 2) Malinang ang kawilihan ng mga mag-aaral sa pagbása ng iba’t 
ibang uri ng akdang babasahín na pangkaalaman, panlibangan o pampanitikan; 
3) Makapagdulot ng kaginhawahan sa mga gurong lubhang maraming gawain 
at walang panahong makapaghanda ng sariling kagamitang panturo; at 
4) Makatulong sa pagtatáya ng mga kasanayan sa pagbása na nalilinang sa 
tulong ng mga pagsasanay na kasunod ng mga aralin. 

Ang mga seleksiyong nauukol sa mga paksang ito ay hinango sa mga aklat, 
ibang babasahín, at sariling likha ng sumulat. Pagkatapos ng bawat seleksiyon ay 
may mga pagsasanay na inihanda na maglilinang ng mga kasanayang nabanggit 
sa itaas. Iminumungkahi rin sa pag-aaral na ito, ang sumusunod: 1) ang mga 
gagamiting kagamitang panturo sa pagbása ay kailangang naaangkop sa 
kawilihan, kakayahan, karanasan, at gulang ng mga mag-aaral na nasa unang 
taon sa mataas na paaralan; at 2) ang bawat guro sa wika ay dapat na guro rin sa 
pagbása na mag-uukol ng pansin sa paglilinang ng mga kasanayan sa pag-unawa 
ng binasa upang malunasan ang kahinaan ng mga mag-aaral.

Mga Kagamitang Panturo para sa Indibiduwalisadong Paglinang 
ng mga Kasanayan sa Pakikinig ng mga Mag-aaral 

ng Pilipino/Filipino sa Ika-4 na Baitang ng Mababang 
Paaralan (Kaligirang Pangalawang Wika)

Madera, Clotilde A. 
Master sa Arte (Edukasyong Pangwika)

LG 994 1977 M32

Ginawa ang “special problem” na ito upang matugunan at malutas ang 
kasalukuyang kawalan ng materyales na panturo sa pakikinig sa mga paaralan. 
Nilalayon din ng pag-aaral na bumuo ng mga kagamitang panturo na makatutulong 
upang maisagawa ang mga layuning isinaad sa pambansang patakarang 
bilingguwal. Tumutukoy sa dalawang paraan ng paghahanda at pagbubuo ng mga 
materyales na panturo ang pag-aaral na ito—pagdidisenyo ng mga kagamitang 
panturo at pagbubuo ng mga ito. Kinapapalooban ang paraan ng pagdidisenyo ng 
rasyonal na tumatalakay sa mga nakikitang kakulangan at kabiguan sa mga umiiral 
na kagamitang panturo at ng mga kaisipang nangangakong magbibigay lunas sa 
mga kahinaang nakita sa mga materyales na ito. Bahagi rin sa pagdidisenyo ng mga 
materyales ang mga kaisipang binubuo ng mga prinsipyong naging batayan sa 
pagbuo ng mga materyales na panturo. Sinusundan naman ang batayang kaisipan 
ng madetalyeng espesipikasyon na nagbigay katiyakan sa mga kaisipang tinalakay. 
Sa paraan ng pagbubuo ng mga materyales na panturo ipinaloob ang malalaki at 
maliliit na kaisipan na tinalakay sa batayang kaisipan. Ang mga kagamitang panturo 
sa pakikinig ay idinaan sa dalawang uri ng pagtatasa, ang panloob na ebalwasyon 
at kontroladong pagsubok. Ang kinalabasan ng pagtatasa ay naging batayan ng 
pagsasaayos at rebisyon ng mga kagamitang pang-eksperimento. Inaasahan na 
sa pagkakabuo ng mga materyales sa "special problem" na ito ay makabubuo 
pa ng mga katulad na kagamitang panturo na ginagamitan ng pagdulog na 
indibidwalisasyon sa iba't ibang antas o baitang sa pag-aaral ng Pilipino/Filipino at 
sa iba't ibang asignaturang makikita sa kasalukuyang mga kurikulum ng paaralan.

Modyular na Pagtuturo ng Búhay ni Kabesang Tales 
sa El Filibusterismo sa mga Estudyanteng Di-Tagalog 

sa Kolehiyo: Volume III

Vicencio, Juliana A.
Master sa Arte (Edukasyong Pangwika)

LG 995 1977 E35 /V53

Ang pag-aaral na ito ay naglalayong malunasan ang sitwasyon sa pamamagitan 
ng paggawa at pagsubok sa isang kagamitang pampagtuturo na mapag-aaralan 
nang pansarili. Nauukol ito sa mga estudyanteng di-Tagalog na kumukuha ng 
Kursong Rizal sa kolehiyo. Kabílang sa isang pangkat na naghanda ng mga modyul 
ng pangunahin at “sub-plots” ng El Filibusterismo, ang mananaliksik ay naghanda 
ng isang modyul tungkol sa búhay ni Kabesang Tales. Binigyang-diin ang mga 
kaisipan at mga aral ni Rizal at isinaalang-alang ang pag-aaral ng nobela sa ikaapat 
na taon sa hay-iskul. Ang “sub-plot” na Kabesang Tales ay hinati sa anim na 
leksiyon. Ang bawat leksiyon ay binubuo ng mga kuwadrong naglalahad ng buod 
ng mga kabanata, lumilinang sa talasalitaan, sumusubok sa kakayahang umunawa, 
magpakahulugan sa mga kaisipan at pahayag sa kabanata, at mag-ugnay ng mga 
nabása sa mga pangkasalukuyang isyu at pangyayari. 

Modyular na Pagtuturo ng Búhay ni Basilio sa El Filibusterismo
 sa mga Estudyanteng Di-Tagalog sa Kolehiyo

Arenas, Petra V. 
Master sa Arte (Edukasyong Pangwika)

LG 995 1976 E35 A74

Ang papel na ito ay isang proyektong kinapapalooban ng mga modyul bílang 
kagamitang panturo sa pagtuturo ng “El Filibusterismo” sa kolehiyo.  Inihanda ang 
mga modyul na ito para matugunan ang pangangailangan ng kagamitang panturo 
sa kursong Rizal.  Inihanda rin ang mga ito bílang tugon sa “Bilingguwal” na 
pamamalakad na nagtatakda na ang kursong Rizal ay ituturo sa Pilipino at bílang 
pagpapahalaga sa isahang pagdulog sa pagkatuto. Para magkaroon ng maayos 
at maliwanag na paggawa ng kagamitang panturong ito, nagbigay muna ng pre-
test ang bawat sumulat ng tungkol sa búhay ng tauhan na tinalakay sa kaniyang 
mga modyul. Ibinigay ang pre-test sa mga estudyanteng nasa unang taon ng 
kolehiyo sa Central Luzon State University. Layunin nitong malaman ang mga 
hindi pa nalalaman at nauunawaan ng mga estudyante tungkol sa mga kaisipang 
napapaloob sa nobela. 

Binubuo ng limang pangkat o yunit ang papel na ito. Una: Ang mga Modyul 
Tungkol sa Mga Kaisipang May Kinalaman sa Búhay ni Simoun; Ikalawa: Ang 
mga Modyul Tungkol sa Mga Kaisipang may Kinalaman sa Búhay ni Basilio;  
Ikatlo: Ang mga Modyul Tungkol sa Mga Kaisipang may Kinalaman sa Búhay 
ni Kabesang Tales;  Ikaapat: Ang mga Modyul tungkol sa Mga Kaisipang May 
Kaugnayan sa Búhay ni Isagani; at ang  Ikalima:  Ang mga Modyul Tungkol sa 
Mga Kaisipang May Kaugnayan sa Búhay nina Placido, Penitente, Don Custodio 
at Quiroga. 

Mga Kagamitang Panturo sa Mapanuring Pagbása
 para sa mga Estudyante sa Ikaanim na Grado

Baratang, Marciana T.
Master sa Arte (Edukasyong Pangwika)

LG 994 1976 B38

Ang pag-aaral na ito ay naglalayong makagawa ng mga kagamitang panturo 
sa paglinang ng mga kakayahan sa mapanuring pagbása. Saklaw ng pag-aaral 
ang paghahanda ng mga kagamitang panturo na ikalilinang ng mga kakayahan 
sa mapanuring pagbása sa ikaanim na grado para sa mga estudyanteng Ilokano 
sa Sta. Ignacia, Tarlac. Ang mga kagamitang panturong ito ay makatutulong sa 
paglutas ng suliranin sa kakulangan ng mga angkop na kagamitan sa ikalilinang 
ng mga kasanayan sa mapanuring pagbása. Inaasahan din na magiging gabay ang 
pag-aaral sa mga guro sa kanilang pagpili na mga leksiyong angkop sa ikaanim na 
grado sa kaligirang pangalawang wika.

Napag-alaman din sa pag-aaral na kulang ang mga batayan at karagdagang 
aklat, mga patnubay ng guro, at mga babasahíng pampaaralan na maaaring 
gamitin ng guro sa pagtuturo ng mga kasanayan sa mapanuring pagbása sa 
ikaanim na baitang. Dahil dito, iminungkahi ng mananaliksik na magbigay 
ang pamahalaan ng mga pangganyak o insentibo sa mga Pilipinong manunulat 
nang sa gayon mas mahikayat silang sumulat pa ng maraming mga babasahíng 
makatutugon sa kasalukuyang pangangailangan.

Isang "Entrance Test" para sa mga Estudyanteng Bikolano sa Unang
 Taon ng Haiskul sa Polangui General Comprehensive High School

Batbat, Vicente M.
Master sa Arte (Edukasyong Pangwika)

LG 995 1976 E35 /B38

Isinagawa ang pag-aaral na ito para sa ikauunlad ng pagtuturo ng Pilipino.  
Ang eksameng ito na iniukol sa mga estudyanteng Bikolano sa unang taon ng 
hay-iskul sa Polangui General Comprehensive High School ay may layuning: 
1) magkaroon ng instrumento para sa pagsukat at pagtáya sa nalalaman sa 
Pilipino ng mga estudyanteng Bikolanong papások sa unang taon ng hay-iskul, 
2) makahikayat sa mga titser upang makagawa ng mahusay na eksameng lubhang 
kailangan sa pagtuturo ng wika, 3) matiyak kung alin ang higit na pag-uukulan ng 
pansin at maraming panahon sa pagtuturo ng wika, at 4) matiyak din kung ano ang 
pahahalagahan sa paghahanda ng kagamitang panturo. 

Gumamit ng eksameng “aural perception” at “aural comprehension” sa 
pagsukat sa kaalaman, kakayahan, at kasanayan sa palatunugan. Gumamit 
ng “partial production” sa pagsukat sa kaalaman, kakayahan, at kasanayan sa 
gramatika, talasalitaan, pagbása, pagsulat, at kultura. Naniniwala ang may-akda 
na sa ganitong paraan makikita ang tunay na larawan kung gaano ang nalalaman sa 
Pilipino ng mga estudyanteng Bikolano. Maituturing na kasiya-siya ang eksamen 
bagaman ito ang kauna-unahang “entrance test” para sa mga estudyanteng 
Bikolano sa unang taon ng hay-iskul sa Polangui General Comprehensive 
High School na gumamit ng Pilipino sa sining ng pakikipagtalastasan. Ayon 
sa kinalabasan ng pag-aaral, napatunayan na ang kaalaman, kakayahan, at 
kasanayan sa pakikinig, gramatika, talasalitaan, pagbása, pagsulat, at kultura ay 
nasusukat ng isang eksameng makalingguwistika. Inirerekomenda ng sumulat 
na maaaring ibigay ang eksameng ito sa ibang sangay sa Bikol upang lalong 
matiyak ang “validity” at “reliability” nito. 

Mga Kagamitang Panturo sa Paglinang sa Pag-unawa 
sa Pagbásang Tahimik sa Pilipino para sa Estudyanteng 

Cebuano sa Ikatlong Taon ng Haiskul

Betinol, Herminia G.
Master sa Arte (Edukasyong Pangwika)

LG 995 1976 E35 /B48

Ang papel na ito ay naglayong makagawa ng kagamitang panturo sa 
paglinang ng kakayahan sa pag-unawa sa pagbásang tahimik sa Pilipino para 
sa mga estudyanteng Cebuano sa ikatlong taon ng hay-iskul.  Ginawa ang pag-
aaral para makatugon sa mahalagang pangangailangan sa kasalukuyan ng mga 
estudyante at mga titser ng kagamitang makapagtuturo at makatutulong sa mga 
kasanayan sa pagbásang tahimik. Ang mga pagsasanay na inihanda ay diyalago, 
talaarawan, alamat, talambuhay, sanaysay, liham, talataan, editoryal, at balita. 
Batay ang mga ito sa kaligiran at kulturang Filipino para matawag ang pansin at 
interes ng mga estudyante.

Pagpipiliang aytem ang pagsasanay na ginamit sa kagamitang ito. Ang mga 
pagsasanay ay maikli, simple, tiyak, at malinaw. Ang pagdulog dimensiyonal sa 
pagbása ang ginamit na pamamaraan. Ang mga kasanayan sa pagbásang tahimik 
na nililinang ng mga seleksiyong pinili ay batay sa apat na sukat ng pag-unawa 
sa pagbása.  Inayos at maingat na pinagsunod-sunod ang mga pagsasanay ayon 
sa kahalagahan at kahirapan nito. Inaasahan ng may-akda na matugunan ng pag-
aaral na ito ang pangangailangan ng bawat estudyante sa pagsasanay sa pag-
unawa sa pagbásang tahimik.  

Mga Hulwarang Kagamitang Panturo sa Sining 
ng Pakikipagtalastasan sa Unang Taon 

sa mga Estudyanteng Cebuano 
sa Iligan City High School

Jabagat, Guadalupe A.
Master sa Arte (Edukasyong Pangwika)

LG 995 1976 E35 /J33

Ginawa at sinulat ang seminar paper na ito upang tugunan ang labis na 
pangangailangan ng mga kagamitang panturo sa Pilipino sa Iligan City High 
School. Bago inihanda ang kagamitang panturong ito ay nagbasá muna ang 
sumulat ng mga kaugnay na pag-aaral tungkol sa paghahanda ng mga kagamitang 
panturo. Masusing sinuri ang ipinamudmod ng Bureau of Public Schools—Sining 
ng Pakikipagtalastasan I. Sinuri rin ang mga patnubay at mga balangkas ng 
asignaturang Pilipino na nagawa ng mga titser ng Iligan City High School at ng 
Bureau of Public Schools. Ang natagpuang kahirapan ng isang Cebuano sa pag-
aaral ng Pilipino na ibinatay sa pagsusuring pahambing ng dalawang wikang 
nabanggit ay binigyang-diin sa paghahanda ng kagamitang panturong ito. Ang 
kagamitang panturong ito ay naglalahad ng sampung leksiyong kukunin at 
tatapusin sa loob ng isang markahan. Ang bawat leksiyon ay kinapapalooban 
ng iba’t ibang mungkahing gawain na siyang ikalilinang sa mga kasanayang 
pangwikang dapat linangin sa pagtuturo ng wika. Iniuukol ang mga kagamitang 
panturong nabanggit sa mga estudyanteng Cebuano sa unang taon na nag-aaral 
sa Iligan City High School. Ang pinagsanib na pagdulog ang ginamit sa bawat 
leksiyon dahil ang wika ay binubuo ng apat na elemento (talatunugan, kayarian, 
talasalitaan, at kultura) at may apat na kasanayan sa pagtuturo ng wika (pakikinig, 
pagsasalita, pagbása, at pagsulat) na hindi dapat ituro nang hiwalay. Inaasahan 
na malilinang ang mga kaalaman at kasanayang pangwika sa pamamagitan ng 
pagsunod sa mga mungkahing gawain sa bawat leksiyon. Inaasahan din na ang 
kagamitang panturong ito ay magiging lunsaran ng mga titser sa paggawa pa ng 
ibang kagamitang panturo para sa mga estudyanteng Cebuano, na nag-aaral pa ng 
pambansang wika at nang mapalaganap ang wikang Pilipino nang maayos.

Modyular na Pagtuturo ng Búhay ni Simoun sa "El Filibusterismo" 
sa mga Estudyanteng Di-Tagalog sa Kolehiyo

Javier, Pag-asa J.
Master sa Arte (Edukasyong Pangwika)

LG 995 1976 E35 /J37

Ang “seminar paper” na ito ay isang proyekto na kinapapalooban ng mga 
modyul bílang kagamitang panturo sa pagtuturo ng “El Filibusterismo” sa kolehiyo. 
Inihanda ang mga modyul na ito para matugunan ang pangangailangan ng 
kagamitang panturo sa kursong Rizal. Gayundin, bílang tugon sa “Bilingguwal” na 
pamamalakad na nagtatakda na ang kursong Rizal ay ituturo sa Pilipino at bílang 
pagpapahalaga sa isahang pagdulog sa pagkatuto. Para magkaroon ng maayos 
at maliwanag na paggawa ng kagamitang panturong ito, nagbigay muna ng pre-
test ang bawat sumulat ng tungkol sa búhay ng tauhan na tinalakay sa kaniyang 
mga modyul. Ibinigay ang pre-test sa mga estudyanteng nasa unang taon ng 
kolehiyo sa Central Luzon State University.  Layunin nitong malaman ang mga 
hindi pa nalalaman at nauunawaan ng mga estudyante tungkol sa mga kaisipang 
napapaloob sa nobela. 

Binubuo ng limang pangkat o yunit ang proyektong ito. Unang Pangkat:  
Ang mga Modyul Tungkol sa mga Kaisipang may Kinalaman sa Búhay ni 
Simoun. Ikalawa: Ang mga Modyul Tungkol sa Mga Kaisipang May Kinalaman 
sa Búhay ni Basilio. Ikatlo: Ang mga Modyul Tungkol sa mga Kaisipang May 
Kinalaman sa Búhay ni Kabesang Tales. Ikaapat: Ang mga Modyul Tungkol sa 
mga Kaisipang may Kaugnayan sa Búhay ni Isagani. Ikalima: Ang mga Modyul 
Tungkol sa mga Kaisipang may Kaugnayan sa Búhay nina Placido, Penitente, 
Don Custodio at Quiroga. Ang mga nabanggit na modyul ay maingat na inihanda 
ng bawat sumulat. Binuo ang mga kuwadro para magkaroon ng kaalaman ang 
mga estudyanteng gagamit. Ang mga aralin ay inayos at maingat na pinagsunod-
sunod ayon sa kahalagahan ng mga kaisipan at pagkakaugnay sa búhay ng 
bawat tauhan. Ang kinalabasan ng mga pagsubok na ginawa sa mga kuwadro 
ay nagpapatunay na ang lahat ng mga estudyanteng gumamit ng kagamitang 
ito ay nagkaroon ng malawak na kaalaman tungkol sa “El Filibusterismo”. Ang 
pangangailangan ng bawat estudyante sa kursong Rizal ay maliwanag na 
natugunan ng mga kagamitang panturong inihanda.

Mga Kagamitang Panturo para sa Paglinang ng Mapanuring
 Pagbása sa mga Mag-aaral na Tagalog sa Ikaanim na Baitang

Lumabas, Aurora C. 
Master sa Arte (Edukasyong Pangwika)

LG 994 1976 L84

Isang pagtatangka ang pag-aaral na makabuo ng mga kagamitang panturo 
para sa paglinang ng mga kasanayan sa mapanuring pagbása sa mga mag-aaral 
na Tagalog sa ikaanim na baitang. Layunin ng pag-aaral na ito na 1) makapag-
ambag sa ikalulutas ng suliranin sa kakulangan ng mga angkop at napapanahong 
mga babasahíng nasusulat sa Pilipino na magagamit sa pagtuturo ng pagbása; 
2) mabigyan ang mga guro sa Pilipino sa ikaanim na baitang ng mga huwarang 
kagamitang panturo para sa paglinang ng mga kasanayan sa mapanuring pagbása; 
at 3) makatulong sa pagpapataas ng uri ng pagtuturo ng pagbása sa Pilipino sa 
ikaanim na baitang. Lilinangin ng mga kagamitang panturo ang mga kasanayan sa 
mapanuring pagbása tulad ng pagkuha sa pangunahing idea, pagkilala sa idea na 
ipinahihiwatig ng salita, parirala at pangungusap, pagkilala sa katotohanan mula 
sa opinyon, pagkilala sa likhang-isip mula sa maaaring mangyari, pagpapasiya at 
pagbibigay-hinuha, pagbubuo ng kongklusyon, at balidong paglalahat.

Upang malikom ang mahahalagang datos at tala na nagsilbing matatag 
na sandigan ng buong pag-aaral, sinuri ang mga patnubay, manwal, batayang-
aklat at mga karagdagang babasahín at sanggunian, nagsagawa ng impormal na 
pakikipanayam sa mga guro, bumuo at nagbigay ng diagnostic test, nagkaroon 
ng sarbey sa mga mag-aaral sa ikaanim na baitang, at sinuri ang kinalabasan 
ng pagtatáya (assessment) sa pangkalahatang palatuntunan ng pagtuturo sa 
elementarya sa Sangay ng Bulakan (Pilipino). Mula sa mga natuklasan sa pag-
aaral na ito, bumuo ang mananaliksik ng mga mungkahing gawain at hakbang 
upang matugunan ang mga suliraning parehong kinakaharap ng mga mag-aaral 
at mga guro.   

Kagamitang Panturo para sa Isahang Pag-aaral ng Kaantasan
 ng Pang-uri sa Unang Taon sa Kaligirang Unang Wika

Roxas, Julia A. 
Master sa Arte (Edukasyong Pangwika)

LG 995 1976 E35 /R69

Layon ng pag-aaral na ito ang makapaghanda ng isang kagamitang pang-
isahang pag-aaral ng tatlong kaantasan ng pang-uri para sa mga estudyante sa 
unang taon sa hay-iskul sa kaligirang unang wika. Ang mga kagamitang panturo 
ay binuo ng limang leksiyon na ibinatay ang pagkakasunod-sunod sa lohikong 
pagpapaunlad ng mga kaalaman at kakayahan ng mga estudyante tungo sa 
pagtatamo ng pangkalahatang layunin. Para makatugon sa isang kurikulum na 
inilatag sa paglinang ng mga kanais-nais na saloobin at kaasalan, gumamit ang 
mananaliksik ng mga lunsarang nagpapahiwatig ng mga karapat-dapat na asal sa 
pakikipagkapuwa at pakikipanayam. 

Isinagawa ang pagtiyak sa sandigang kaalaman ng mga estudyante sa 
pamamagitan ng pagmamasid, pag-eeksamen sa mga permanenteng rekord ng 
mga estudyante sa paaralan, pakikipanayam, at pagbibigay ng isang pagsubok 
na pantiyak na binubuo ng 30 aytem. Ginamit sa kagamitang pang-isahang pag-
aaral na ito ang modelong linyar at ibinatay ang pagbuo ng mga kuwadro sa 
sistemang “ruleg” at “egrule”. 

Ang kinalabasan ng pag-aaral ay sumasalungat sa palagay ng marami na 
mahirap matutuhan ang isang yunit ng aralin sa gramatika sa pamamagitan ng 
kagamitang pang-isahang pag-aaral lalo’t sa sariling tahanan ito pag-aaralan. 
Pagkatapos ng isang matapat na isahang pag-aaral, ang marurunong, karaniwan, 
at mahihinang estudyante ay pare-parehong nagtatamo ng makabuluhang 
pagkatuto.

Isang Mungkahing Eksamen sa Kakayahan sa Wika 
para sa mga Estudyante sa Unang Taon sa Haiskul 

ng Mindanao State University

Batua, Leodegaria 
Master sa Arte (Edukasyong Pangwika)

LG 994 1975 B375

Ang pag-aaral na ito ay isang pagsusulit sa kakayahan sa Pilipino ng mga 
mag-aaral sa unang taon sa hay-iskul ng Mindanao State University. Napapaloob 
dito ang mga elemento ng wika at mga kasanayan sa pag-aaral ng wika—
ponolohiya, talasalitaan, gramatika, pagbása, pagsulat, at kultura sa kaligirang 
pampangalawang wika. Ang pagsusulit na ito ay naglalayong sukatin ang 
kakayahan ng mga estudyante sa mga elemento ng wika at batayang kasanayan 
sa pag-aaral ng wika na nabanggit sa itaas. Gumamit ng eksameng “auditory 
discrimination” at “auditory comprehension” sa pagsukat sa kaalaman, kakayahan, 
at kasanayan sa ponolohiya. Gumamit din ng “partial production” sa pagsukat sa 
kaalaman, kakayahan, at kasanayan sa talasalitaan, gramatika, pagbása, pagsulat, 
at kultura. Ang sumusunod na mga hakbang sa paggawa ng eksamen ang tinalakay 
sa pag-aaral na ito: 1) pagbabalak ng eksamen; 2) pagsulat at pag-edit ng mga aytem; 
3) pagsubok sa eksamen; 4) pagsusuring estadistikal at pagpapakahulugan ng mga 
datos; at 5) pagkuha sa “reliability coefficient” ng eksamen. Ang kinalabasan ng 
eksamen ay nagpapatunay na ang eksamen ay balido at angkop. Inirerekomenda 
ng may-akda na ibigay na ang eksamen sa malaking populasyon at gumawa ng 
ibayong pagsusuri ng mga aytem at iba pang pagsusuring estadistikal. 

Isang Pag-aaral ng mga Kuwentong-bayan sa Oriental Mindoro

Del Rosario, Adelina P.
Master sa Edukasyon (Edukasyong Pangwika)

LG 995 1975 P515 D45

Ang tesis na ito ay isang pagtatangka sa pagsusuri ng mga kuwentong-
bayang kinalap sa labinlimang (15) bayang bumubuo sa lalawigan ng Oriental 
Mindoro. Layunin ng pag-aaral na ito na malaman ang kaugnayan ng mga naturang 
kuwento sa kasaysayan at kultura ng lalawigan. Gayundin, matuklasan ang mga 
katangiang pampanitikan ng mga nasabing katha sampu ng kanilang kahalagahan 
sa panitikang Pilipino.

Matapos itong maitala, pinangkat ayon sa taglay na paksang-diwa ang mga 
kathang nakalap. Ang pagpapangkat ay batay sa nakitang katangian ng mga 
kuwentong-bayang nakalap gayundin sa mga simulain ng pag-uuring ginawa ng 
mga kilalang mananaliksik sa larangan ng kaalamang-bayan sa buong daigdig. 
Alinsunod sa itinakdang pamantayan ang mga nakalap na kuwentong-
bayan ay pinangkat sa pitong uri: 1) alamat ng pinagmulan, 2) kuwentong-akda, 
3) kuwento ng kababalaghan, 4) kuwento tungkol sa mga aswang, 5) kuwento 
tungkol sa mga hayop, 6) anekdota at kuwentong-katatawanan, at 7) alamat ng 
pangalan.

Mga Mungkahing Kagamitang Panturo sa Paglinang 
ng mga Kakayahan Tungo sa Mapanuring Pagbása 

para sa mga Estudyanteng Cebuano sa Ikaapat na Taon ng Haiskul

Pacon-Dingding, Rosita Q. 
Master sa Arte (Edukasyong Pangwika)

LG 994 1975 D54

Binubuo ang pag-aaral na ito ng mga kagamitang panturo na gagamitin 
ng mga guro sa paglinang ng mga kakayahan tungo sa mapanuring pagbása sa 
kapaligirang pampangalawang wika tulad ng pag-unawa ng ikalawa o ibang 
pakahulugan sa isang salita o parirala; paghanap ng mga mahalagang detalye; 
paghinuha sa kahulugang nais ipahiwatig ng may-akda sa tulong ng estilo; paghula 
sa kalalabasan; pagtáya sa kaugnayan sa kasalukuyan ng isang idea; pagkilala sa 
katotohanan at opinyon; pagbibigay ng mapanuring pagpapahalaga sa kuwento; 
editoryal, tula, anunsiyo, talumpati at pabula; pagkilala sa layunin, kalagayan, 
tono, kawilihan ng may-akda; pagbibigay ng opinyon, at paggamit sa sarili at tunay 
na buhay.

May kaangkop na mga gawain sa iba’t ibang pamamaraan ang bawat 
kakayahang nililinang para maging kawili-wili at kasiya-siya ang pagkatuto 
ng mga estudyante sa larangang ito ng pagbása. Inihanda ang bílang ng mga 
pagsasanay ayon sa kahirapan o kasalimuotan ng kakayahang nililinang para 
mabigyan ito ng karampatang diin sa pagtuturo.

Kalakip sa pag-aaral na ito ang mga pagsasanay na ginamitan ng kolektibong 
mga kasanayan batay sa apat na sukat ng pag-unawa ng pagbása sa pamamagitan 
ng inihandang mapanuring pagkilatis para masubok ang kaalaman ng mga mag-
aaral sa mga kasanayang nililinang sa bawat seleksiyon. 

Mga Kagamitang Panturo na Gumagamit ng Apat na Dimensyon 
ng Pag-unawa sa Pagbása sa Pagtuturo ng mga Piling 
Kuwentong-bayan ng Cagayan sa mga Estudyanteng 

Ibanag  sa Ikaanim na Grado

Quinan, Pilar A.
Master sa Arte (Edukasyong Pangwika)

LG 994 1975 Q85

Binubuo ng pag-aaral na ito ang labindalawang kuwentong-bayan ng 
Cagayan na isinalin sa Pilipino mula sa The Cagayan Series vol. III Folktales, na 
tinipon ng lupon ng mga tagapamahala, mga prinsipal, at mga titser ng Paaralang 
Bayan, Sangay ng Cagayan. Iba’t ibang anyo ng kuwentong-bayan ang sinalin —
mga alamat, pabula, epiko, at kuwentong di-kapani-paniwala at nakatatakot. Sa 
pagpili ng mga kuwentong isinalin, isinaalang-alang ng sumulat ang mga bata na 
babása ng mga ito, ang kaangkupan ng talasalitaan ng mga kuwento sa kanilang 
karanasan, at kung ang mga kuwento ay nakapupukaw sa kanilang kawilihan ayon 
sa kanilang kasarian. Makikita sa pag-aaral na ito ang ilang kasanayang lilinangin 
sa bawat dimensiyon sa bawat kuwento upang maging kawili-wili at kasiya-siya 
ang pagkatuto ng mga bata sa larangang ito ng pagbása. 

Ang Reduplikasyon sa Pilipino at sa Waray: 
Isang Pahambing na Pagsusuri

Barrot, Margarito P.
Master sa Arte (Edukasyong Pangwika)

LG 994 1974 B25

Ang pag-aaral na ito ay kauna-unahang súbok sa pagsusuri ng reduplikasyon 
sa pangngalan, pandiwa, pang-uri, at pang-abay sa Pilipino at sa Waray. Layunin 
nitong malaman ang mga suliraning humahadlang sa mabisang pagkatuto sa 
Pilipino at para mabigyang lunas agad ang mga suliraning ito. Sa pamamagitan 
ng pagdulog na item and process, matagumpay na sinuri ang labing-apat (14) na 
kayarian ng reduplikasyon, kasama ang iba’t ibang klase ng bawat uri. 

Nakita sa pag-aaral na may iilang uri ng reduplikasyon sa dalawang 
wika na magkakatulad ang anyo at magkasingkahulugan at may ibang uri ng 
reduplikasyon na magkakatulad ang anyo, ngunit magkakaiba ang kahulugan. 
Dahil sa naging resulta ng pag-aaral, iminungkahi na ituro ang reduplikasyon 
sa mga pangngalan, pang-uri, pang-abay, at pandiwa, kasama ang pagtuturo 
ng kahulugang isinasaad ng pag-uulit. Inirerekomenda rin na isama ang yunit 
ng redupliksyon sa paggawa ng mga kagamitang panturo na isasagawa ng 
mga nangangasiwa ng mga paaralan, mga gumagawa ng mga kagamitang 
pangkurikulum at teksto na angkop sa mga estudyante at guro sa mga pook na 
di-Tagalog.

Mga Kagamitang Panturo sa Pinatnubayan Tungo 
sa Malayang Pagsulat sa Ikaapat na Taon para 

sa mga Estudyanteng Ilokano sa Cagayan

Mercado, Teresita P. 
Master sa Arte (Edukasyong Pangwika)

LG 994 1974 M47

Sinikap ng seminar paper na ito na makapaglahad ng mga pagsasanay at 
mga halimbawa ng banghay-aralin sa pagtuturo ng pinatnubayang pagsulat 
tungo sa malayang pagsulat sa ikaapat na taon para sa mga estudyanteng Ilokano 
sa Cagayan. Inilakip sa bawat pagsasanay ang mga pangkaugaliang layunin na 
lilinang sa kasanayan at kakayahan ng titser sa paghahanda ng mga kagamitan 
sa pagtuturo tungo sa makalingguwistikang pamamaraan. Ang mga pagsasanay 
ay inilalahad sa anim na markahan na ang bawat panlahat na layunin ay 
naghahanda sa mga estudyante upang makasulat ng: liham sa patnugot, suring-
bása, pananaliksik, paglalarawan, maikling kuwento, at liham ng kahilingan, ayon 
sa kanilang pagkakasunod-sunod. Sinamahan din ng mga huwaran sa katapusan 
ng mga pagsasanay sa bawat markahan upang maipakita ang magiging bunga ng 
matagumpay na pagsasagawa ng mga pagsasanay. Upang matulungan ang mga 
titser sa paglalahad ng mga pagsasanay, ilang mga banghay-aralin ang inilakip 
tulad ng Diktokomp, Pagsusuri, at Pagbuo at ‘Visual Aid Approach.’ 

Ang Apat na Sukat sa Pagbása at ang Kaugnayan Nito 
sa Pagtuturo ng Panitikan sa Ikalima at Ikaanim na Baitang 

ng Mababang Paaralan sa Kapaligirang Pang-unang Wika

Orillos, Lorenzo O. 
Master sa Arte (Edukasyong Pangwika)

LG 994 1973 O75

Layunin ng pag-aaral na matugunan ang mga suliranin sa pagtuturo ng 
panitikan sa ikaanim at ikalimang baitang ng mga guro sa Pilipino sa mababang 
paaralan. Sinikap  ng pag-aaral na ipaliwanag kung ano ang panitikan at apat na 
sukat o dimensiyong antas sa pagbabasá; at kung handa ba ang mga guro sa Pilipino 
sa angkop na paggamit ng apat na sukat sa pagbása sa pagtuturo ng panitikan sa 
ikalima at ikaanim na baitang. Mahalaga ang pag-aaral dahil nabibigyan nito ng 
kaalaman ang mga guro at natukoy din ang mga kakulangan sa patnubay sa mga 
guro, sa babasahíng pampaaralan, at sa kagamitang panturo.

Isang Hambingang Pagsusuri ng mga Kaugalian sa Pag-aasawa 
sa Camarines Norte at Batangas 

(Lungsod ng Lipa, Malvar, Rosario, San Jose, at Tanauan)

Aboga, Angel A.
Master sa Edukasyon (Edukasyong Pangwika)

LG 994 1972 A25

Naglalahad ang papel ng isang hambingang pagsusuri ng mga gawi at 
kaugalian sa pag-aasawa sa dalawang lalawigan: Camarines Norte at Batangas. 
Tinalakay at inilarawan nito ang mga katangian ng mga kabataan at iba’t 
ibang pamamaraan at gawi sa pagpapakilala, panliligaw, pagkakaunawaan, 
pamamanhikan, paninilbihan at kasalan.

Sinuri nito ang pagkakaiba at kapansin-pansing pagkakahawig sa pag-iral 
ng kaugalian sa kultura ng dalawang lalawigan at mapaunlad ang pakikipag-
ugnayan ng mga mamamayan nito. Nakita ang suliraning dulot ng hiram na 
kaugalian sa kulturang kanluranin na nagiging kaugalian ng mag-asawa.

Tinitingnan ng papel na sa pamamagitan ng pag-aaral ng wika at kulturang 
kaakibat nito, magiging tulong ito sa pag-unlad ng wika at lalong pagpapalapit 
ng damdamin ng mga Pilipino sa isa’t isa.

Mga Kagamitang Panturo sa Paglinang ng mga Kakayahan Tungo 
sa Mapanuring Pagbasa para sa Ikatlong Taon 

ng Mataas na Paaralan

Bautista, Florencia B.
Master sa Arte (Edukasyong Pangwika)

LG 994 1972 B38 

Ang pag-aaral ay naglalaman ng iba’t ibang uri ng kagamitang panturo 
sa ikatlong taon ng mataas na paaralan sa paglinang ng kakayahan tungo sa 
mapanuring pagbasa katulad ng kakayahan sa pag-unawa ng pakahulugan ng 
mga salita at pagbibigay hinuha sa nais sabihin ng akda sa tulong ng estilo at iba pa. 
Ayon sa pag-aaral, kinakailangan linangin ang mapanuring pagbasa mula unang 
baitang hanggang kolehiyo.  

Naglalaman ito ng mga angkop na anyo ng gawaing kawiwilihan at 
kasisiyahan ng mga bata habang natututo. Nakaayon ang mga gawain at 
pagsasanay na ito batay sa hirap o salimuot nito para mabigyan ng karampatang 
diin ng guro sa kaniyang pagtuturo. Nagbigay din ito ng lakip na banghay-aralin 
sa mapanuring pagbasa.

Inaasahang ang kakayanan sa mapanuring pagbasa ang isa sa mga 
magagamit na paraan sa pag-unawa sa kaunlarang nagaganap sa pananaliksik sa 
wika, agham, at teknolohiya.

Pinalatuntunang Kagamitang Panturo sa Aspekto 
ng Pandiwa na nasa  Aktor-pokus para sa Cebuano 

Mag-aaral sa Ikalimang Baitang

Loria, Erlinda E.
Master sa Arte (Edukasyong Pangwika)

LG 994 1972 L68

Nais ng papel na tugunan ang suliranin sa kakulangan sa mga kagamitang 
panturo na nakabatay sa panglingguwistikong prinsipyo at angkop na 
pamamaraan sa mag-aaral. Layunin nito na makagawa para sa ikalimang baitang 
ng pinalatuntunang kagamitan sa pagtuturo ng pandiwa na nasa aktor-pokus para 
sa mga Cebuanong mag-aaral.

Pinaghambing nito ang wikang Cebuano at Filipino para makita ang mga 
pagkakatulad nito at makita ang mga suliraning panglingguwistika ng mga 
Cebuanong mag-aaral at makita ang kanilang mga pangangailangan. Lumahok 
sa pag-aaral ng papel na ito ang apatnapu’t dalawang (42) Cebuano sa Mababang 
Paaralan ng Bagong Buhay B. Sapang Palay, San Jose Del Monte Bulacan. Hinati 
ang mga mag-aaral sa tatlong grupo: 1) ipinanganak sa Maynila pero Cebuano 
ang mga magulang, 2) tatlong taon o higit na nakatira na sa Maynila o Bulacan, 
at 3) mag-iisa hanggang dalawang taon o bago pa lamang sa Manila o Bulacan.

Napatunayan sa resulta ng pag-aaral na natututo ang bawat pangkat sa 
sarili nilang bilis at kakayahan. 



KOLEHIYO NG EDUKASYON EDUKASYONG PANGWIKA 263

Isang Hambingang Pagsusuri ng mga Kaugalian sa Pag-aasawa 
sa Pangasinan (Sentral) at Katagalugan 

(Marikina, Pasig, at Pateros, Rizal)

Raymundo, Vicencio A. 
Master sa Arte (Edukasyong Pangwika)

LG 994 1972 R39

Ang pag-aaral na ito sa kultura ay inilarawan, sinuri, at pinaghambing ang 
mga kaugalian sa pag-aasawa sa Pangasinan lalong-lalo na sa Lingayen, Binmaley, 
at Lungsod ng Dagupan at sa Katagalugan lalong-lalo na sa Marikina, Pasig, at 
Pateros, Rizal. 

Napag-alaman na higit na mahilig sa mga gawaing pantahanan, maintindihin 
sa kabuhayan, at pihikan sa pagkain ang mga taga-Rizal kaysa mga Pangasinense. 
Samantala, higit na matiisin ang mga Pangasinense, relihiyoso, at mahilig sa 
anumang bagay na makabago kaysa sa mga taga-Rizal. Ang pagsasama ng isang 
Pangasinense at isang Tagalog ay maaaring maging matagumpay sa dahilang 
hindi naman gaanong nagkakalayo ang kaugalian nilang dalawa. Iminumungkahi 
na dapat ituro sa mga paaralan ang iba’t ibang aspekto ng kultura hindi lámang 
sa pagtuturo ng wika kundi sa iba pang mga aralin.

Isang Pinalatuntunang Kagamitang Panturo sa Pagtuturo 
ng Iba't  ibang Pokus at Aspektong Imperpektibo 

ng Pandiwa sa Pilipino

Silva, Angeles P. 
Master sa Arte (Edukasyong Pangwika)

LG 994 1972 S54

Ang patuloy na pag-unlad na ibinubunsod at binibigyang diin ng Kawanihan 
ng Paaralang Bayan sa kasalukuyan ay naging palaisipan sa maraming guro. 
Paano mabibigyan ng guro ng kalutasan ang suliraning nauukol sa pag-iiba-
iba ng abilidad at interes ng mga mag-aaral sa loob ng kaniyang silid-aralan? 
Sa katanungang ito, ang pinakaangkop na kasagutan ay ang pinalatuntunang 
pagtuturo. Ang inihandang pinalatuntunang kagamitang panturong ito ay para sa 
mga mag-aaral na ang unang wika ay Tagalog na siyang batayan ng Pilipino. Ito 
ay para sa mga batang nasa ikatlong baitang ng mababang paaralan. Inaasahan na 
ito ay makatutulong sa mga mag-aaral upang maunawaan ang wastong paggamit 
ng iba’t ibang panlapi sa paghuhudyat ng iba’t ibang pokus ng pandiwa na 
nasa aspektong imperpektibo. Ang linyar na paraan ng pagpapalatuntunan ang 
ginamit sa paglalahad ng iba’t ibang araling nauukol sa pagtuturo ng aspektong 
imperpektibo ng pandiwa sa Pilipino na nasa pokus na aktor o tagaganap, pokus 
na tagatanggap, pokus na kalaanan, pokus na pangganap o instrumental, at 
pokus na ganapan. Ang bisa ng pinalatuntunang kagamitang panturo ay sinubok 
sa apatnapung (40) batang lalaki at babae na nasa ikatlong baitang sa paaralang 
Padre Valerio Malabanan sa Lungsod ng Lipa. Tiniyak muna na ang bawat batang 
gagamit ng palatuntunan ay may kakayahan nang bumása at umunawa ng binása. 
Binigyan ang mga bata ng “pre-test” bago ginamit ang inihandang pinalatuntunang 
kagamitan. Pagkatapos gamitin ang pinalatuntunang kagamitan, ang mga bata 
ay binigyan din ng “post test.” Ang kinalabasan ng dalawang pagsusulit ay 
pinaghambing upang mapatunayan ang bisa ng palatuntunan. 

Patunay rin ito na ang pinalatuntunang kagamitan ay maaaring gamitin 
sa pagtuturo ng isang paksang-aralin na nangangailangan lámang ng kaunting 
tulong na nagbubúhat sa guro. Ang mga ganitong pag-aaral ay maaaring 
makatulong nang malaki sa pagpapaunlad ng wika sa pamamagitan ng pagtuturo 
ng gramatika, kayâ iminumungkahi ng sumulat sa ibang mananaliksik sa wika 
ang isang malawakang pag-aaral ukol dito. 

Isang Pagsusulit sa Napag-aralan sa Pilipino para 
sa mga Mag-aaral na Kapampangan sa Ikalimang Baitang

Simbulan, Belen C.
Master sa Arte (Edukasyong Pangwika)

LG 994 1972 S55

Ang pagsusulit na ito ay iniukol sa mga mag-aaral na Kapampangan na 
nasa ikalimang baitang. Ginamit sa pagsusulit ang “aural perception” at “aural 
comprehension” upang masukat ang kakayahan sa pakikinig—kakayahan sa 
pagkilála ng mga tunog, salita, at pangungusap. “Partial production” naman 
ang ginamit sa pagsukat ng kaalaman, kasanayan, at kakayahan sa gramatika at 
talasalitaan.

Layunin ng pag-aaral na: 1) makatulong sa mga guro ng Pilipino sa 
paghahanda at paggamit ng mga makalingguwistikang pagsusulit sa palatunugan, 
gramatika, at talasalitaan 2) makahikayat sa mga guro upang bumuo ng isang 
mabisang palatuntunan sa pagsusulit na makasusukat sa natamong kaalaman, 
kakayahan, at kasanayan ng mga mag-aaral sa Pilipino, at 3) maipakilála na ang 
natutuhan sa wika ay masusukat ng isang makalingguwistikang pagsusulit.

Nagpatunay sa pag-aaral na ang natamong kaalaman, kakayahan, at 
kasanayan sa palatunugan, gramatika, at talasalitaan ay masusukat ng isang 
makalingguwistikang pagsusulit. Kung kaya’t inirerekomenda ng mananaliksik 
na muling ibigay ang pagsusulit sa ibang distrito ng Pampanga at gumawa ng 
ibayong pagsusuri ng mga aytem at iba pang pagsusuring estadistikal.

Pinalatuntunang Kagamitan sa Pag-aaral ng mga Pananda 
ng Pangngalan (Noun Markers) sa Pilipino para  sa Mag-aaral 

na Ilokano sa Ikaapat na Baitang sa Mababang Paaralan

Tamayo, Fe M.
Master sa Arte (Edukasyong Pangwika)

LG 994 1972 T34

Naglalayon ang papel na ito na makagawa ng kagamitang pinalatuntunan ukol 
sa gamit ng mga pananda ng pangngalan sa Pilipino para sa mga Ilokanong mag-
aaral na nasa ikaapat na baitang sa mababang paaralan. Inihanda ang proyekto para 
makatugon sa pangangailangan ng mga mag-aaral ng kagamitang makapagtuturo 
at mapagsasanayan ng wastong gamit ng mga pananda ng pangngalan sa Pilipino. 
Pinaghambing ang gamit ng mga pananda sa pangngalan sa Pilipino at Iloko at ang 
mga natuklasang pagkakatulad at pagkakaiba ang ginawang batayan sa paghahanda 
ng kagamitang ito. Naglalaman ang proyekto ng mga aralin sa wastong gamit ng 
mga pananda sa pangngalan sa Pilipino. Hinati ang mga aralin sa apat na pangkat 
o yunit. Unang Yunit – Ang Gamit ng mga Pananda sa Pangngalan Pambalana: 
Ang, Ng, at Sa. Ikalawang Yunit – Ang Gamit ng mga Pananda sa Pangngalan 
ng Tao at Hayop: Si, Ni, at Kay. Ikatlong Yunit – Ang Gamit ng mga Panghalip 
Pamatlig Bilang Pananda sa Pangngalan: Ito, Iyan, at Iyon. Ikaapat na Yunit – Ang 
mga Panghalip Panaong Paari na Ginagamit na Pananda sa Pangngalan: Akin, Iyo, 
at Kaniya. Ang mga pamatlig at mga panghalip na paari na ginamit na pananda sa 
pangngalan ay iniuugnay sa pangngalan sa pamamagitan ng pang-angkop na –ng. 
Sa bawat pangkat, isinama ang maramihang anyo o ang paraan ng pagpaparami ng 
pangngalan ng bawat panandang nabanggit. Maingat na inihanda ang kagamitang 
pinalatuntunan. Binuo ang mga kuwadro para magkaroon ng sigla ang mga mag-
aaral na gagamit. Inayos at maingat na pinagsunod-sunod ang mga aralin ayon sa 
kahalagahan at kahirapan. Sinunod ang paraang pahanay na pagpapalatuntunan 
at ang paglalahad ay buod. Ang kinalabasan ng mga pagsubok at makatatlong 
pagbabagong ginawa sa mga kuwadro sa palatuntunan ay nakapagpatibay na ang 
lahat na mga mag-aaral na gumamit ng kagamitan ay nakinabang dito. Ginamit 
nila ito nang walang tulong at hindi rin umasa sa tulong ng iba. Natugunan sa 
kagamitang ito ang pangangailangan ng bawat mag-aaral sa pagsasanay.  

Ang Pagtuturo ng mga Hugnayang Pangungusap sa Mag-aaral 
na Bikolano (Daet) sa Ikatlo at Ikaapat na Taon 

ng Mataas na Paaralan

Guevara, Natividad A.  
Master sa Arte (Edukasyong Pangwika)

LG 995 1971 /E35 G84

Ang papel na ito ay naglalahad ng iba’t ibang pamamaraan sa pagbubuo 
ng mga hugnayang pangungusap sa pamamagitan ng balarilang heneratibo 
transpormasyonal. Bawat pamamaraan ay may mga paliwanag at mga pagsasanay 
na siyang lilinang ng kakayahan ng guro sa paghahanda ng mga kagamitang 
panturo batay sa makaagham na pamamaraan sa pagtuturo ng tumpak na pagbubuo 
ng mga hugnayang pangungusap. Nauukol ang papel na ito sa mga mag-aaral na 
Bikolano sa ikatlo at ikaapat na taon nang mataas na paaralan na naglalaman ng: 
1) panimula na kinapapalooban ng mga layunin, kahalagahan, at paglalarawang 
panlingguwistika ng hugnayang pangungusap; 2) kagamitang panturo na 
naglalahad at nagpapaliwanag ng mga pamamaraan ng pagtuturo ng pagbubuo 
ng mga hugnayang pangungusap sa pamamagitan ng pagpapaloob (embedding) 
at ng mga pangatnig na pananhi, panlinaw, at panubali; 3) banghay-aralin para 
maipakita kung paano isasagawa ang pagtuturo ayon sa pagkakasunod-sunod na 
hakbang sa ikauunawa ng aralin at mga hulwarang pagsasanay na siyang susubok 
at lilinang ng kakayahan ng mga guro at mag-aaral sa makalingguwistikang 
pagbubuo ng mga hugnayang pangungusap; at 4) ang panapos na pahayag at mga 
mungkahi.

Mga Mungkahing Gawain at Pagsasanay sa Mabisang Pagtuturo 
ng Pakahulugan ng mga Salita sa Ikaapat na Baitang 

ng Mababang Paaralan

Ilagan, Josefina G.
Master sa Arte (Edukasyong Pangwika) 

LG 994 1971 I53

Tinalakay ng papel na ito ang iba’t ibang paraan sa pagtuturo ng pakahulugan 
o hiwatig na kahulugan ng mga salita. Nagbigay ito ng mga mungkahing 
pamamaraan na nilinang sa mga kasanayan ng mga bata sa pag-unawa at paggamit 
ng mga salita sa iba’t ibang pakahulugan. Mayroon din itong tinampok na Banghay 
Aralin para ipakita ang pagkakasunod-sunod ng mga gawain para sa pag-unawa 
ng mga salitang pakahulugan.

May ibinigay na paliwanag at pagsasanay ang bawat pamamaraan na 
inaasahang lilinang sa kasanayan at kakayahan ng mga guro sa paggawa at 
paghahanda ng gamit sa pagtuturo ng talasalitaan sa multilingguwistikang 
pamamaraan.

Ang Pagtuturo ng Kaantasan ng Gamit ng Wika (Levels of Usage) 
para sa Ikaanim na Baitang ng Mababang Paaralan

Reyes, Dolores S. 
Master sa Arte (Edukasyong Pangwika) 

LG 995 1971 E35 /R49

Ang papel na ito ay naglalahad ng mga pamamaraan ng paglalahad sa 
pagtuturo ng kaantasan ng gamit ng wikang Pilipino. Ang mga pamamaraan 
ay angkop sa mga batang nasa ikaanim na baitang ng mababang paaralan na 
Tagalog ang pangunahing wikang ginagamit. Tinalakay rin ang iba’t ibang antas 
ng mga salita at iminungkahi ang pinakamataas na antas upang siyang maging 
batayan sa paggamit ng wika. Inilakip sa bawat pamamaraan ng paglalahad ang 
pagpapaliwanag sa guro ng mahahalagang bagay upang maging mabisa ang 
pagtuturo nito, mga pagsasanay na siyang gagamitin sa pagpapatuloy ng paglinang 
ng mga kasanayan sa paggamit ng mga karapat-dapat na antas at banghay-aralin 
na nagsasaad ng mga kagamitan at hakbang sa pagsasagawa ng pamamaraan 
ng pagtuturo. Sa huli, nagmungkahi ang sumulat ng malawakang pag-aaral at 
pagtalakay sa kaantasan ng gamit ng wika.

Ang Makinis na Pagsulat sa Pamamagitan 
ng Paggamit ng Mabisang Pananalita

Reyes, Rosalina T.
Master sa Arte (Edukasyong Pangwika)

LG 994 1971 R49

Binigyang-tuon ng papel ang paggamit ng mabisang pananalita para sa 
makinis na pagsulat ng Pilipino sa kaligirang pang-unang wika sa ikaapat na taon 
ng mataas na paaralan. Ipinakita nito ang bisa ng mga ibinigay nitong limang 
pamamaraan sa karaniwang pagpapahayag sa pagsulat. Sinubukang tugunan ang 
mga pangangailangan ng guro sa pagtuturo ng unang wika sa pamamagitan ng 
pagbibigay halimbawa ng mga kagamitan sa pagtuturo. Inaasahang makatutulong 
ito sa pagtuturo sa wikang sarili at tulong sa mag-aaral na makagawa ng mga 
sulatin na angkop sa kanilang kakayahan at maging handa sila sa mas mataas na 
antas ng pagsulat.

Mga Suliranin sa Pagtuturo ng Pilipino sa Intermedya

Seludo, Florcefina L.
Master sa Arte (Edukasyong Pangwika)

LG 995 1966 E3 S44

Ang pag-aaral na ito ay tungkol sa suliranin ng mga gurong nagtuturo ng 
Pilipino sa intermedya sa Lungsod ng Maynila. Layunin ng pag-aaral na malaman 
ang mga katangiang pang-edukasyon ng mga gurong  nagtuturo ng Pilipino sa 
intermedya, gayundin ang pamamaraan sa pagtuturo na kanilang ginagamit. Nais 
ding malaman at mabigyang kalutasan ang mga suliranin ng mga guro sa pagtuturo 
ng Pilipino. Sinuri ang mga kagamitan at panitikan, nagpamudmod ng mga 
katanungan sa mga guro ng Pilipino sa intermedya sa Maynila, at kinapanayam 
ang mga guro upang makakuha ng impormasyon sa pag-aaral. Nabatid sa pag-
aaral ang mga suliranin sa pagtuturo hindi lámang ng guro kundi na rin ng mga 
mag-aaral ng Pilipino sa intermedya sa sangay ng mga paaralan sa Lungsod ng 
Maynila. Nalaman din ang pala-palagay ng mga pinuno ng paaralan tungkol sa 
pagtuturo ng Pilipino para higit nilang mapag-ukulan ng pansin at masusing pag-
aaral ang pagtuturo ng Pilipino.

Napag-alamang malaking suliranin ng mga guro ang maling paniniwala ng 
mga mag-aaral at magulang ukol sa Pilipino. Problema rin ang kakulangan sa 
oras ng pagtuturo, ang malalakíng bílang ng mag-aaral sa bawat klase, at ang 
kakulangan sa nasusulat na pantulong na kagamitan sa panitikan at balarila.

Isang Pag-aaral ng mga Kamalian at mga Paraang Pagwawasto 
sa mga ito sa mga Sulatin ng mga Mag-aaral sa Ikalima at Ikaanim 

na Baitang ng Mababang Paaralan ng Pamantasan ng Pilipinas

Buenaventura, Ligaya C.
Master sa Arte (Edukasyong Pangwika)

LG 995 1965 E3 B84

Ang pag-aaral ay may layuning tumuklas sa mga kamalian sa mga sulatin 
ng mga mag-aaral sa ikalima at ikaanim na baitang at maglapat ng lunas sa mga 
kamaliang ito. Ang T test ang ginamit upang masukat ang kabuluhan ng pag-aaral 
na isinagawa. Natuklasan sa pag-aaral na ito na ang tatlong pangunahing uri ng 
kamalian ay kamalian sa pagbabalangkas, pagsasangkap, at balarilang gamitin. 
Nakatulong nang malaki sa pagbabawas ng mga kamalian sa mga sulatin ang 
mga pantulong na ginamit. Sa pagsusuring ginawa, natuklasang ang ratio of the 
difference and standard error sa ikalimang baitang ay 22.995 at sa ikaanim na 
baitang ay 21.040, na nagpapakitang makabuluhang-makabuluhan ang kabawasan 
sa bahagdan ng pagkakamali sa mga sulatin.

Pinalatuntunang Kagamitan sa Panimulang Pagbása 
sa Pilipino para sa mga Estudyanteng Pangasinan

Ocsan, Elena C. 
Master sa Arte (Edukasyon sa Pagbása)

LG 994 1975 O32

Itinuturing ang kasanayan sa pagbása na kauna-unahang kasanayan na 
siyang magpapasiya sa tagumpay o kabiguan ng bata sa pagbása sa hinaharap. Ang 
paglinang sa kasanayang ito ay nakasalalay sa pamamaraan at kagamitang panturo 
ng guro at sa kaniyang matagumpay na paggamit nito. Ang pinalatuntunang 
kagamitan ang siyang pinakaangkop na kagamitan sa paglinang nitong kasanayan. 
Inaasahang makatutulong sa mga guro ang pinalatuntunang kagamitang inihanda 
para sa mga estudyanteng Pangasinan sa pagtuturo ng panimulang pagbása sa 
Pilipino upang maitatag ang malakas at matibay na pundasyon. Inaasahan ding 
makatutulong ito sa paglutas ng suliranin sa kakulangan ng kagamitang panturo at 
ng Panukalang Patuloy na pag-unlad ng Kawanihan ng Paaralang Bayan. 

Ginamit ang programang linyar sa paghahanda ng kagamitan. Dalawampu’t 
isang (21)estudyanteng Pangasinan ang ginamit na hinalaw sa tatlong seksiyon sa 
unang baitang sa Mababang Paaralan ng Umanday sa Purok Bugallon II. Pinangkat 
sila ayon sa kanilang kakayahan—magagaling na estudyante, katamtaman, 
at estudyanteng mababa kaysa mga may katamtamang dunong. Tatlong beses 
sinubok at nirebisa ang kagamitan. Ang pangwakas na pagsusulit ay ibinigay sa 
lahat ng estudyanteng kumuha ng “reading readiness test” upang makita ang 
bisa ng palatuntunan. Ang kinalabasan ng pag-aaral ay nagpatunay na natutong 
bumasa ang tatlong pangkat ayon sa kanilang sariling bilis at kakayahan. 



272 KOLEHIYO NG EDUKASYON EDUKASYONG PANG-AGHAM

Ang Pananaw ng mga Guro sa Mataas na Paaralan sa Gamit 
ng Ingles at Filipino bilang Wikang Panturo sa Pisika

Velaquez-Ocampo, Cleofe S. 
Master sa Arte (Edukasyong Pang-agham)

LG 995 1997 E32 /O23

Tunguhin ng pag-aaral na malaman ang pananaw ng mga guro sa mataas na 
paaralan sa paggamit ng Ingles at Filipino bilang wikang panturo at kung saang 
aspekto ginagamit ang Filipino sa pagtuturo ng Pisika. Nais nitong malaman kung 
ilang bahagdan ng mga guro ang may kahandaang gamitin ang wikang Filipino 
bilang wikang panturo at anong mga katangian ang mayroon sila na nagpapatibay 
sa kahandaang ito.

Nilahukan ang pag-aaral na ito ng 36 na guro sa Pisika sa mataas na 
paaralan sa probinsiya ng Biliran, Sorsogon, at Tawi-tawi. Napag-alaman na 24 
o 66.67% ng mga guro ang pumapayag na gamitin ang Filipino bilang wikang 
panturo. Nakita rin na karamihan sa mga guro ay nababagabag sa pagsasalin ng 
teknikal na salita mula Ingles patungong Filipino. Lumabas sa resulta ng pag-
aaral na ayon sa pagtingin ng guro ay nakabase ang wikang Filipino sa Tagalog. 
May manipestasyon din ng pagiging purista sa pagtingin sa Filipino na hindi nito 
hinahayaang manghiram ng iba o banyagang salita.

Mahalaga ang pag-aaral na ito dahil maaari itong maging batayan para sa 
mga kasalukuyang batas o patakaran sa pagtuturo. Maituturing din itong isa 
sa mga unang pag-aaral na nag-uugnay sa wikang Filipino at paggamit nito sa 
Pisika sa mataas na paaralan na humahamon  din sa intelektuwalisasyon ng wika.

Paggamit ng Primaryang Batis sa Paglinang ng Pang-unawa 
at Interpretasyong Pangkasaysayan

Ani, Ana-Liza C.
Master sa Arte (Edukasyong Pang-araling Panlipunan)

LG 995 2012 E3 /A55

Isinagawa ang pananaliksik sa dalawang regular na seksiyon sa Grado V 
sa isang pampublikong paaralan. Ang Pangkat Eksperimental ay gumamit ng 
primaryang batis sa pag-aaral habang ang Pangkat Kontrol ay sumailalim sa 
pagtuturo gamit ang tradisyonal na paraan. Ang kuwantitatibong datos ng pag-
aaral ay kinalap gamit ang pagsusulit habang ang kuwalitatibong datos ay kinalap 
sa panayam matapos ang pagtuturo. Sinuri sa pananaliksik ang pagkakaroon 
o kawalan ng makabuluhang pagkakaiba sa pang-unawa at interpretasyong 
pangkasaysayan ng dalawang pangkat. Inalam sa pag-aaral kung mayroong 
makabuluhang pagkakaiba sa pretest-posttest mean scores ng pangkat na gumamit 
ng primaryang batis sa pag-aaral ng kasaysayan. Sinaliksik kung mayroong 
makabuluhang ugnayan sa pang-unawa at interpretasyong pangkasaysayan ang 
mga mag-aaral mula sa magkahiwalay na klase. 

Natagpuan sa pag-aaral na mayroong makabuluhang ugnayan ang pang-
unawa at interpretasyong pangkasaysayan ng mga mag-aaral. Batay sa resulta, 
mas makabuluhan at malakas ang ugnayan ng pang-unawa at interpretasyon ng 
mga mag-aaral na gumamit ng mga primaryang batis sa klase. Batay sa resulta 
ng kuwantitatibo at kuwalitatibong bahagi ng pananaliksik, nakatutulong sa 
paglinang ng pang-unawa at interpretasyong pangkasaysayan ang paggamit ng 
mga primaryang batis sa pagtuturo.

Pagtuturo ng Nasyonalismong Pilipino sa Batayang 
Edukasyon sa Integratibong Pamaraan

Naguit, Reynaldo S.
Doktorado sa Pilosopiya (Edukasyong Pang-araling Panlipunan)

LG 996 2011 E34 /N34

Tinukoy sa pangkalahatang suliranin ng pag-aaral ang katanungang “Paano 
maisasama ang nasyonalismo sa iba’t ibang asignatura sa batayang edukasyon? 
Layon ng pag-aaral na: 1) saliksikin ang pagkaunawa ng mga kalahok sa 
konsepto ng nasyonalismo; 2) alamin ang mga salik na humubog sa kanilang 
pagpapakahulugan sa nasyonalismo at gayon ang kanilang pananaw tungkol sa 
integrasyon ng nasyonalismo sa pagtuturo ng iba’t ibang asignatura sa batayang 
edukasyon bílang basehang pagpapahalaga na isinusulong ng 2002 Basic Education 
Curriculum (BEC); at 3) suriin kung may kahandaan ang mga guro sa integrasyon 
ng nasyonalismo sa mga aralin. Pinakamahalagang bunga ng pag-aaral ang 
pagbalangkas ng isang panukalang Gabay sa Pagtuturo na naglalayong magbigay-
patnubay sa mga guro tungkol sa paggamit ng mga malikhain at inter-aktibong 
estratehiya sa integrasyon ng nasyonalismo sa mga araling kanilang itinuro. 

Bunga ng mga resulta ng pag-aaral, iminungkahi ang higit na masigasig na 
pagpapatupad ng mga program sa paghubog at pagpapaigting ng nasyonalismo 
sa mga paaralan. Maisasagawa ito sa pamamagitan ng paglalangkap sa mga 
aralin ng batayang edukasyon ng mas maraming mga pangkalinangang gawain 
sa loob at labas ng paaralan. Nararapat ding pag-ibayuhin ng Kagawaran ng 
Edukasyon ang mga pagsasanay sa integratibong pagtuturo ng nasyonalismo sa 
ibang asignatura pati na ang pamamahagi ng mga nararapat na integratibong 
materyales.

Pagtuturo ng Kasaysayang Bayan at Nasyonalismo: Isang Pag-aaral

Agcaoili, Czarina B.
Master sa Arte (Edukasyong Pang-araling Panlipunan)

LG 995 2008 E34 /A33 

Pangunahing layunin ng pananaliksik na ito na masuri ang epekto ng 
pag-aaral ng kasaysayang nakabatay sa kasaysayang bayan sa oryentasyon sa 
pambansang identidad at nasyonalismo ng mga mag-aaral. Bahagi rin ng pag-
aaral na mailarawan ang kalikasan ng kasaysayang bayan at ihambing ito sa 
tradisyonal na kasaysayan. Binubuo ng 62 mag-aaral sa Grado 5 ng Mababang 
Paaralan ng Balara ang mga naging kalahok sa pag-aaral. Naging kalahok sa 
panayam ang dalawang historyador mula sa Unibersidad ng Pilipinas. Ang pag-
aaral ay may dalawang bahagi—kuwantitatibo at kuwalitatibong pagsusuri. Mula 
sa pananaliksik, lumalabas na nagkaroon ng magkaibang epekto ang kasaysayang 
bayan at tradisyonal na kasaysayan sa kaisipan at saloobin ng mga mag-aaral. 
Mas nakatulong din ang pagkatuto tungkol sa kasaysayan kompara sa tradisyonal 
na kasaysayan. Napagtibay ang paniniwala ng mananaliksik sa Information 
Integration Theory at Ethnosymbolism Theory.

Pagtuturo ng Kasaysayan sa Paaralang Sekundarya 
na Ginagamitan ng Pamamaraang Pasiyasat at Pagpapahalaga

Cayetano, Nemencia San Diego
Master sa Arte (Edukasyong Pang-Araling Panlipunan)

LG 995 2000 E34 C39

Isinagawa ang pag-aaral na ito sa publikong paaralan ng Hen. Licerio Geronimo 
Memorial National High School. Pangunahing tuon nito ang makabuluhang 
pamamaraan sa pagtuturo ng kasaysayan na ginagamit sa paaralang sekundarya 
kabílang na ang pamamaraan ng pagsisiyasat at pagpapahalaga at mga kailangang 
kagamitang instruksiyonal  para sa implementasyon nito. Hangad ng mananaliksik 
na gabayan ang mga mag-aaral kung paano mag-isip at makapagpahayag ng 
sariling pag-iisip at damdamin kaugnay sa paksang tinatalakay. Napatunayan sa 
resulta ng pag-aaral na kumpara sa pamaraang palektura, mas epektibong gamitin 
ang pamamaraang pasiyasat at pamamaraang pagpapahalaga sa pagtuturo ng 
kasaysayan sa mga mag-aaral ng sekundarya.

Pagtuturo ng Kasaysayan sa Mataas na Paaralan: 
Pokus sa Repormang Pansakahan

Sebastian, Josefina A.
Master sa Arte (Edukasyong Pang-araling Panlipunan)

LG 995 1996 /E34 S43

Tinutugunan ng papel ang kakulangan sa siyentipiko at makabagong 
kagamitang instruksiyonal sa repormang pansakahan na maaaring ihanda sa guro 
ng Araling Panlipunan para malinang at mapagyaman ang kanilang kamalayan 
at kaalaman sa repormang pansakahan. Maituturing na isang makabagong 
pamamaraan sa sistema ng pagtuturo ang pagsasanib ng Araling Panlipunan at 
repormang pansakahan.

Lumikha ang papel ng walong aralin na may babasahin at banghay-aralin 
na binubuo mula kasaysayang reporma sa pamamagitan ng pananaliksik ng mga 
aklat, dokumento, dyornal, polyeto  at iba pang batayang aklat. Ang mga natukoy 
na aralin ay ang reporma sa lupa: 1) sa ilalim ng datu, 2) sa panahon ng Kastila, 
3) sa pananaig ng mga Amerikano, 4) sa panahon ng Komonwelt, 5) matapos 
ang ikalawang digmaang pandaigdig, 6) sa panahon ng ikatlong republika, 7) sa 
panahon ng batas militar, at 8) sa panahon ni Pangulong Corazon Aquino.

Napatunayan na mabisa at kapaki-pakinabang ang mga inihandang aralin 
na ito sa ilang yunit sa mataas na paaralan sa pagtuturo ng Araling Panlipunan 
partikular sa ikatlong taon. Inaasahang magsisilbing paunang simula ang araling 
mga hinanda sa pagpapayabong ng mga kagamitang instruksiyonal sa repormang 
pansakahan. 

Mga Piling Modelong Instruksyonal sa Kasaysayan 
ng Daigdig sa Paaralang Sekondarya

Lanto, Ma. Concepcion H.
Master sa Arte (Edukasyong Pang-araling Panlipunan)

LG 995 1992 E34 /L36

Nais ng papel na ito na mahikayat sa pag-aaral ng kasaysayan ng daigdig 
bilang asignatura ang mga estudyante sa paaralang sekundarya. Layunin nitong 
matugunan ang pangangailangan sa modelong kagamitang instruksiyonal sa 
pagtuturo ng kasaysayan ng daigdig para magamit ito sa tunguhin ng mabisang 
pagtuturo ng mga guro na may sapat na kaalaman, kasanayan, at kahandaan sa 
nasabing asignatura.  

Maituturing na hakbang ang papel para sa pagpapayaman ng mga 
kagamitang instruksiyonal para sa pagtuturo ng kasaysayan ng daigdig at iba 
pang asignatura sa paaralang sekundarya na maaaring gamitin sa pagpapaunlad 
ng pampaaralang kurikulum.  

Magsisilbing sanggunian din ito sa pagsasanay ng mga guro at mag-aaral 
para lubusang maunawaan ang kasaysayan at ugnayan nito sa pag-unawa sa 
kasalukuyan. Sa pamamagitan nito, inaasahang mahuhubog ang mag-aaral 
tungo sa kaisipang mapanuri, nakikilahok, at may mataas na pagpapahalaga sa 
kasaysayan ng daigdig.

Mga Kagamitang Instruksyonal sa Pagtuturo 
ng Nasyonalismo sa Asya

De Leon-Bolinao, Ma. Luisa R.
Master sa Arte (Edukasyong Pang-araling Panlipunan)

LG 995 1990 E34 /B65

Tumatalakay ang papel na ito sa malawakang pagpapatupad ng binagong 
Pangsekundaryang Kurikulum (SEDP) sa Ikalawang Taon ng Mataas na Paaralan 
Akademikong Taón 1990–91. Sa unang pagkakataon, inialok ang kursong 
Kasaysayan ng mga Bansa sa Asya sa mga pampublikong paaralan. Sa pagsusuri sa 
mga kurso sa Araling Panlipunan sa ilalim ng kurikulum na ito, makikita na bukod 
sa Ikatlong Taon ng Mataas na Paaralan, lahat ng kursong alok sa bawat taon ay 
may kinalaman sa kasaysayan—sa Unang Taon, ang Pilipinas; sa Ikalawang Taon, 
ang mga bansa sa Asya; at sa Ikaapat na Taon, ang mga bansa sa Daigdig. Masasabi 
ngayon na bagama’t hindi sinasadya, malaki ang posibilidad na magkaroon ng pag-
uulit ng pagtalakay ng mga paksa, na maaaring magdala ng kawalan ng interes at 
pagkabagot sa guro at mag-aaral. 

Sa halip na kasaysayan mismo ang bigyan ng kaukulang-pansin, isang 
mas kongkretong konsepto—nasyonalismo—ang naging sentro ng talakayan. 
Naging saligan ng konseptwal na balangkas ang batayan na kapag itinuro ang 
nasyonalismo sa mga mag-aaral, madaragdagan ang kanilang kaalaman at pang-
unawa sa kanilang bayan at sa iba pang kultura. Sa ganoon, sila ay magiging 
makabayan at higit na makauunawa sa kulturang kanilang kinabibilangan. 

Batay sa mga naging resulta ng pag-aaral na ginawa, natuklasan ang 
sumusunod na kongklusyon: kinakailangang pagyamanin ang mga kagamitang 
instruksiyonal sa pagtuturo ng mga bansa sa Asya upang maiwasan ang 
pagkabagot at pagkawala ng interes ng kapuwa guro at mag-aaral sa kursong 
kasaysayan, lalo na’t nalalapit na ang malawakang pagpapatupad ng binagong 
Pansekundaryang Kurikulum (SEDP) sa Akademikong Taon 1990–91. Ang 
pagtalakay ng isang mas kongkretong konsepto, kagaya ng nasyonalismo, ay 
makapagbibigay ng panibagong hámon at interes sa kapuwa guro at kabataan sa 
pag-aaral ng kasaysayan. Bukod dito, inaasahang magsisilbi rin itong pundasyon 
sa paglinang at pagpapayabong ng damdaming makabayan at malawak na pang-
unawa sa iba pang kultura.

Mga Larong Instruksyonal na Magagamit sa Pagtuturo 
ng Heograpiya, Kasaysayan, at Sibika

Tabayoyong, Lucrecia C.
Master sa Arte (Edukasyong Pang-araling Panlipunan)

LG 995 1990 E34 /T33

Nilalayon ng pag-aaral na ito ang makagawa ng mga larong instruksiyonal 
na magagamit sa pagtuturo ng Heograpiya, Kasaysayan, at Sibika sa mababang 
paaralan. Sinikap din ng pag-aaral na masagutan ang pangunahing suliranin—
“Ano-ano ang magagamit na mga larong instruksiyonal sa pagtuturo ng HEKASI 
(Heograpiya, Kasaysayan at Sibika)?” 

Dahil sa naging resulta ng pagtatáya at nabuong kongklusyon, iminumungkahi 
ng mananaliksik ang sumusunod: 1) Ang mga larong instruksiyonal na inihanda 
ay dapat hatiin at isagawa sa loob ng dalawang sesyon ng pagtuturo upang 
magkaroon ng mas malawak at mas malalim na pagpoproseso pagkatapos ng laro. 
2) Bigyan ang mga guro ng gagamiting materyales sa kapaligirang impormasyon 
tungkol sa mga larong instruksiyonal. 3) Ang mga guro ay kailangang maging 
malikhain at maparaan  upang maiangkop ang mga tuntunin at kagamitan ng mga 
laro sa mga mag-aaral at kapaligiran ng paaralan. 4) Ang lugar na paglalaruan 
ay kailangang ayusin nang mabuti. 5) Bigyan ang mga guro ng pagkakataong 
magdisenyo at gumamit ng iba pang larong instruksiyonal. 6) Subuking gamitin 
ang mga larong instruksiyonal bílang panimula sa aralin o pangwakas na gawain 
sa aralin. Sa kabuuan, ang pananaliksik na ito ay maaaring isama at gamitin sa 
isa sa mga asignaturang pinag-aaralan ng mga naghahanda upang maging guro.

Ang Pagtuturo ng mga Karapatang Pantao: 
Innobasyon sa Larangan ng Edukasyon

Alvarez, Ophelia E.
Master sa Arte (Edukasyong Pang-araling Panlipunan)

LG 995 1988 E34 /A48 

Tinutugunan  ng papel na ito ang suliranin sa kakulangan o kakaunting 
panahong naibibigay sa pag-aaral ng karapatang pantao sa mga paaralan. Ayon 
sa ginawang pananaliksik ng papel, halos walang magamit na materyales sa 
pagtuturo, at hindi natatalakay at hindi binibigyang pansin ang pagtuturo ng 
karapatang pantao na sanay magiging daan na magmumulat sa kamalayan ng 
mga mag-aaral para higit na maunawaan ang kanilang mga karapatan bilang tao 
sa ating lipunan.

Tinalakay ng papel ang mga paraan ng paghahanda ng mga aralin at 
intruksiyunal na materyales na magagamit sa pagturo at pag-aaral ng mga 
karapatang pantao para matugunan ang pangangailangan nito partikular sa 
paaralang primarya sa dalawang unang taon sa mababang paaralan.

Gumawa ito ng mga banghay-aralin na tumutukoy sa apat na uri ng 
karapatan na ginamitan ng iba’t ibang modelo ng pagtuturo: 1) pamamaraang 
induktibo para sa karapatang sibil, 2) modelong pagsiyasay para sa karapatang 
politikal, 3) modelong tatlong tanong para sa mga karapatang pangkabuhayan, at 
4) modelong pagpapahalaga para sa karapatang sosyo-kultural.

Inaasahang sa pamamagitan ng lubusang pag-unawa ng mag-aaral sa 
kanilang karapatang pantao ay magagamit nila ito sa pang-araw-araw nilang 
pamumuhay at magiging kalasag o panangga nila sa pagkakataong malapastangan 
ang kanilang karapatan.

Mga Aralin sa Heograpiya para sa mga Gurong Pilipino

Prepotente, Rosalinda O. 
Master sa Arte (Edukasyong Pang-araling Panlipunan)

LG 995 1988 E34 /P74

Isinagawa ang pag-aaral na ito sa layuning makatulong sa pagpapayaman ng 
mga kagamitang panturo na maaaring gamitin sa paglalahad ng iba’t ibang aralin 
sa heograpiya. Binigyan din ng konsentrasyon sa ginawang pag-aaral ang iba’t 
ibang uri ng estratehiya na maaaring gamitin sa pagtuturo. 

Ang sumusunod na pangunahing suliranin ay pinagtuunan ng pansin sa 
ginawang pag-aaral: Ano-anong mga kagamitang panturo ang maaaring ihanda 
para sa mga guro ng Araling Panlipunan upang mapagyaman ang kanilang 
kaalaman sa pagtuturo ng heograpiya? 

Isinagawa ang pagsusuri ng nilalaman ng minimum na kasanayan sa 
pagkatuto ng Sibika, Kultura, Heograpiya, at Kasaysayan at natuklasan ang 
sumusunod: 1) Maraming bahagi ng minimum na kasanayan sa pagkatuto ang 
sumasaklaw sa pagtuturo ng Heograpiya. Ang mga konseptong pinag-aaralan 
mula I–VI na baitang ay kakikitaan ng mga pangangailangan sa kasanayang 
pangheograpiya. 2) Nakita rin na ang mga aralin sa Heograpiya ay karaniwang 
matatagpuan sa mga unang yunit. Nagpapahiwatig lámang ito ng kahalagahan 
ng mga kaalamang pangheograpiya tungo sa higit na ikauunawa ng susunod 
pang aralin. 3) Natuklasan rin na ang mga kaalamang pangheograpiya ay 
nakatutulong para higit na maging makahulugan ang iba pang mga aralin sa 
Araling Panlipunan bagaman ang mga iyon ay nasa ilalim ng ibang disiplina. 

Mga Modelo ng Pagtuturo ng Kasaysayan 
ng Pilipinas sa Mababang Paaralan

Tadena, Rosita Dela Cruz
Master sa Arte (Edukasyong Pang-araling Panlipunan)

LG 994 1987 T33

Ang resulta sa isinagawang pag-aaral at pananaliksik ng Kagawaran ng 
Edukasyon, Kultura at Isport na tinawag nilang proyektong SOUTELE (Survey 
of the Outcomes of Elementary Education) ang nagbunsod at nagbigay-daan sa 
mananaliksik para siyasatin kung anong modelo ng pagtuturo ang dapat na 
maihanda at magamit ng mga gurong nagtuturo ng kasaysayan ng Pilipinas sa 
Mababang Paaralan na lilinang sa mga kasanayan sa pagbibigay-kahulugan ng 
impormasyon? Natuklasan sa mga pag-aaral ng proyektong SOUTELE  na ang 
mga mag-aaral na nagtapos sa mababang paaralan ay natuto nang pinakakaunti sa 
tatlong batayang asignatura o “three R’s”—Pagbása, Wika, at Matematika. 

Naniniwala ang mananaliksik na ang mga guro ay dapat magtaglay ng mga 
kinakailangang kasanayan at kakayahan sa pagtuturo para umunlad ang mga bata 
sa mga aspektong intelektuwal at sosyal. Dapat na matuto at magpakadalubhasa 
ang mga guro sa iba’t ibang estratehiya ng pagtuturo para maging higit na kawili-
wili at nakapagpapasigla ang mga karanasan sa pagtuturo at pagkatuto. Higit 
lalo sa pagtuturo ng Kasaysayan kung saan ang mga guro ay gumagamit pa ng 
mga makalumang paraan ng pagtuturo. 

Apat na modelo ng pagtuturo na kumuha ng nilalaman sa Kasaysayan ng 
Pilipinas ang tinukoy at tinalakay sa pag-aaral: 1) Modelo sa Pagbuo ng Konsepto, 
2) Modelong Pagsiyasat ni Suchman (Inquiry Training Model), 3) Modelong 
“Advance Organizer" ni Ausubel, at 4) Modelong Taba. Ang mga banghay-
aralin at kagamitang panturo ay isinulat sa wikang Filipino bílang pagtupad sa 
“Bilingual Policy” ng Kagawaran ng Edukasyon, Kultura at Isports.

Nagbigay rin ng mga mungkahi at rekomendasyon ang may-akda batay 
sa naging resulta ng kaniyang pag-aaral. Ang nasabing mga mungkahi ay higit 
na makatutulong sa mga guro para sa higit pang ikauunlad ng kanilang mga 
estratehiya sa pagtuturo sa kanilang mga asignatura.

Isang Modyul na Lumilinang sa Pag-iisip 
para sa Ikaapat na Baitang

Tumbaga, Aurelia O.
Master sa Arte (Edukasyong Pang-araling Panlipunan)

LG 994 1971 T48

Ipinapakita ng papel na ito ang isang self-instructional module na naglalayong 
mapaunlad ang kasanayan ng mas mataas na antas ng pag-iisip sa mga mag-
aaral ng ikaapat na baitang. Kinuha mula sa disiplina ng heograpiya ang ginamit 
na konsepto na tinawag na “Mga Rehiyong Pangheograpiya.” Nakasulat ito sa 
Pilipino. Tinatangkang sagutin ng pag-aaral ang sumusunod na tanong: 1) Ano 
ang self-instructional module? Paano ito binubuo?; 2) Paano madedevelop ng self-
instructional module ang kasanayan para sa mas mataas na antas ng pag-iisip?; at 
3) Paano masusukat ang pagkakaroon ng kasanayan sa mas mataas na antas ng 
pag-iisip? 

Makikita sa unang bahagi ang introduksiyon, paglalahad ng problema, mga 
layunin, metodolohiya, saklaw at limitasyon, at depinisyon ng mga termino. Sa 
ikalawang bahagi naman ay ang sarbey ng mga materyales at idea na tinitingnan 
na mahalaga at magagamit sa pagbuo ng modyul. Sa ikatlong bahagi, makikita 
ang manwal para sa mga guro gayundin ang modyul at ang mga kagamitan sa 
pagtuturo. Sa huling bahagi matatagpuan ang buod at mga rekomendasyon.





Kolehiyo ng Agham Panlipunan at Pilosopiya



286 KOLEHIYO NG AGHAM PANLIPUNAN AT PILOSOPIYA ANTROPOLOHIYA

Pagsamba ng Kabataan: Etnograpiya ng Maagang 
Sosyalisasyon sa Pamamagitan ng Relihiyon

Paulino, Melchor J.
Master sa Arte (Antropolohiya)   

LG 995 2009 H4 /P33

Ang pag-aaral na ito ay may layuning ilarawan, batay sa naobserbahan 
at naging resulta ng pakikipanayam, kung paano hinuhubog ng relihiyon ang 
katauhan ng bata sa pamamagitan ng pagsamba ng kabataan. Ang pagsamba ng 
kabataan ay isang pamamaraang panrelihiyon na itinatag ng relihiyong Iglesia 
Cristiana para sa mga batang anak ng mga kaanib na may edad apat hanggang 
12 taon. Ginamit sa pag-aaral na ito ang kuwalitatibong pamamaraan ng 
pagsasaliksik. Ang impormasyon ay tinipon sa pamamagitan ng di-nakabalangkas 
na pakikipanayam, focus group discussion, participant observation, at pagsangguni 
sa mga talâ o rekord.

Hangad ng pag-aaral na ito na magbigay ng karagdagang impormasyon, 
na mahalaga at makatutulong nang malaki sa paghubog ng personalidad ng 
bata, tungkol sa mga gawaing pangrelihiyon gaya ng pagsamba ng kabataan. 
Makatutulong din ang pag-aaral na ito sa mga tagapangasiwa ng paaralan upang 
lubos na maunawaan ang halaga ng tinatawag na “informal curriculum” sa 
paghubog sa mga guro na maging modelo sa pagtuturo ng mga halagahan o values 
gaya ng pagkamakatarungan, katapatan, kalinisan ng budhi, pagkamakatao, at 
iba pa.   

Ang Nawini ng mga Sambal Ayta sa Botolan, Zambales, 
at ang 'Tawirang Pag-aakma ng Sarili' Pagkatapos ng Pinatubo

Guanzon, Ma. Teresa P.
Doktorado sa Pilosopiya (Antropolohiya)

LG 996 2007 A6 G83

Ang pag-aaral na ito ay ayon sa pananaw ng mga Sambal Ayta sa Botolan 
Zambales. Ito ay tungkol sa katawan at ang pagbabagong-anyo nito. Gamit ang 
katawan, binabago ng mga Sambal Ayta ang pagtingin sa sarili upang makipag-
ugnayan sa iba’t ibang kapaligiran at lipunan. 

Ang Nawini sa wikang Sambal Botolan ay tumutukoy sa katawan. 
Sinasalamin ng katawan ang mga pangyayaring nagaganap sa kaniyang 
kapaligiran at lipunan. Iba’t ibang pagkilos at gawain ang kanilang isinasagawa 
sa kanilang katawan upang mabago ang pagtingin sa sarili. Nagsilikas ang mga 
Sambal Ayta sa paanan ng Bulkang Pinatubo nang ito ay pumutok at napilitang 
tumira sa Loob-Bunga na tinatawag na Banwa. Ngunit iba’t ibang salik ang 
nakaapekto sa kanilang pamumuhay kaya’t muli silang bumalik sa Baytan. 
Iba’t ibang lipunan at kapaligiran ang madalas tawirin ng mga Sambal Ayta 
kaya’t binabago rin nila ang kanilang katawan upang umakma sa kasalukuyang 
kapaligiran kaya’t tinawag na tawirang-pag-aakma at tawirang pag-aangkop ang 
kilos na ito.

Isang Antropolohikal na Pag-aaral sa Pampulitikang Batayan 
ng Etnikong Identidad: Ang Kaso ng mga Kalingga ng Dananao

Castro, Nestor T.
Doktorado sa Pilosopiya (Antropolohiya)

LG 996 2005 A6 /C37

Tuon ng pag-aaral na ito ang paglalahad at pagsusuri sa mga salik na 
pampolitika na nakaaapekto sa etnikong identidad sa Pilipinas. Para mailarawan 
ang ugnayan ng politika at etnisidad, ginamit bílang halimbawa ang kaso ng 
mga Kalingga sa Dananao. Sa pag-aaral na ito ay tinukoy ang sumusunod: a) ang 
iba’t ibang grupong etnolingguwistiko sa Pilipinas; b) ang lokasyon kung saan 
matatagpuan ang mga grupong etnolingguwistiko na ito; k) kasaysayan ng mga 
grupong etnolingguwistiko na ito, lalo na ang partikular na grupong nabanggit; 
at d) mga batas at patakaran ng Pilipinas na may kinalaman sa usaping pang-
etnisidad. 

Layunin ng disertasyong ito ang sumusunod: 1) tukuyin ang iba’t ibang 
pampolitikang salik na nakaiimpluwensiya sa pagkakabuo ng isang etnikong 
identidad; 2) alamin kung papaano nakapagpapatibay o nakapagpapahina sa 
sariling etnikong identidad ang pampolitikang mga salik na ito; at 3) ilarawan 
ang mga prosesong nagaganap sa transpormasyon ng etnikong identidad bílang 
resulta ng mga impluwensiyang politikal.

Mula Kalalangan hanggang Gampanin 
(Dalumat ng Pilipinong-Kabatlayaan)

Reyes, Susana R.
Doktorado sa Pilosopiya (Antropolohiya)

LG 996 2005 A6 /R49

Ang disertasyong ito ay may kinalaman sa pagdadalumat ng Kabatlayaan. 
Ang Kabatlayaan ay kulturang pangrelihiyon na nahahati sa tatlong magkakaugnay 
na larangan: a) Kalalangan, b) Kaanituhan, at c) Kabathalaan. Pinagtuunan ang 
dalawang aspekto ng Kabatlayaan sa pag-aaral: ang pagsasanga ng Kabatlayaang 
samahan, at ang paniniwala/pananampalataya ng mga kapatiran. Ang manuskrito 
ay hinati sa sumusunod: 1) panimula—dulog, lapit at dalumat,  2) unang bahagi—
pagbabalik-tanaw sa sinangguning batis, 3) ikalawang bahagi—kasaysayan ng 
Kabatlayaan, 4) ikatlong bahagi—paniniwala at pananampalataya, 5) ikaapat na 
bahagi—dalumat, at (6) wakas—paglalagom. Dalawang pananaw sa pananaliksik 
at pagteteorya ang ginamit at gumiya sa pag-aaral: ang teoryang lubog (ground 
theory), at ang pagbubuong pananaw (constructivist perspective). Isinaalang-alang 
ang mga datos sa sinangguning batis at sa sariling karanasan sa "field work" bílang 
salik ng teoryang lubog.  Pagbubuong pananaw ang gumabay sa pagbuo ng mga 
balangkas. Ang disertasyong ito ay maituturing na isang ambag sa makasaysayan 
at malawakang pagbubuo at pag-unawa sa Filipinong kamalayan ng kultura ng 
Kabatlayaan sa Pilipinas.

Ideolohiya, Kapangyarihan, at Ekolohiya: 
Nagbabagong Sistema ng Pagmamay-ari ng Lupaing Irayá

Martinez, Ruben Z.
Doktorado sa Pilosopiya (Antropolohiya)

LG 996 1999 A6 M37

Pangunahing isyu ng disertasyong ito ang antropolohikong paliwanag 
sa magkakaibang tugon ng mga Irayá sa usapin ng pagmamay-ari sa lupain. 
Pinagtuunan ng pansin ang tatlong mahahalagang usapin sa political ecology. Apat 
na pangunahing metodo ng panlarangang pananaliksik ang ginamit: 1) nakikiugaling 
pagmamasid sa piling komunidad ng mga Irayá, 2) pakikipanayam sa mga piling 
impormante, 3) mga grupong talakayan sa pakikipagtulungan ng komunidad, at 
4) paggamit ng mga kinalap na impormasyon at dokumentong may kinalaman sa 
komunidad na saklaw ng pananaliksik. Sinuri din ang tatlong mahahalagang aspekto 
ng kultura, ang teknolohiya, relasyong panlipunan, ideolohiya, at ang kaugnayan 
ng nasabing aspekto sa nagbabagong ekolohiya. Kongklusyon ng pag-aaral na ito 
na nasa gitna ng pagbabago ang pamayanang Irayá kaya’t may pagkakaiba-iba ang 
tugon nila sa suliranin sa lupain na kanilang kinakaharap.

Pang-aghamtaong Dalumat ng Diskurso ng Running Priest

Reyes, Roberto P.
Doktorado sa Pilosopiya (Antropolohiya)

LG 996 2002 A6 R49

Ang diskurso ng Running Priest ay isang pagtatalâ, pagsusuri, at 
pagdadalumat ng mga kaalaman at pagninilay mula sa karanasan ng mahigit na 
anim na taóng pagtakbo ni Rev. Fr. Roberto P. Reyes—ang binansagang “Running 
Priest.” Layunin ng pag-aaral ang sumusunod: 1) italâ at isalaysay ang mga naging 
karanasan, karunungan, at epekto sa pag-takbo ng Running Priest; 2) idalumat 
ang pag-usbong at pagyabong ng Kultura ng Running Priest; 3) suriin ang mga 
karanasan at pagninilay mula sa Diskurso ng Running Priest at ihambing ang mga 
kaalamang natipon mula rito ayon sa Pang-aghamtaong perspektiba, partikular sa 
Konstruktibong Pananaw; 4) gawan ng balangkas ang Kultura ng Running Priest; at 
5) maghanap ng mga paraan upang magamit ang mga kaalaman mula sa Diskurso 
sa paghahanap ng tugon sa mga katanungang bumagabag at bumabagabag sa 
aking sarili at sa lipunan.

Ang pag-aaral na ito ay may kahalagahan sa iba’t ibang antas ng paghahanap 
at pagkakilála sa sariling pagka-Tao, pagka-Katoliko (Kristiyano, Pari) at pagka-
Filipino. Ang mga kaalamang nakalap sa pag-aaral ay maaaring makatulong sa 
Simbahan, sa Pamahalaan, at sa Akademya—sa paghahanap ng mga kasagutan, 
sa patuloy na pananaliksik, pagsusuri, at pag-aaral at sa pagsisikap na makamtan 
ang ikabubuti ng lahat.

Relihiyon ng Sinaunang Pilipino: Isang Pag-aaral Batay 
sa Perspektibo ng Arkeolohiya ng Kaisipan

Aganon, Allen C.
Master sa Arte (Antropolohiya)

LG 995 1999 A6 A32 

Layon ng pag-aaral na makagawa ng mga hinuha tungkol sa sinaunang 
tradisyon at pamumuhay ang mga pook arkeolohikal na may sinaunang libingan 
sa Yungib  ng Tabon, Quezon, Palawan, Tigkiw na Saday, Sorsogon, Calatagan, 
Batangas Masuhot, Bacong, Negros Occidental, Isla ng Babuyan, at Batanes. 
Partikular na pinagtuunan ng pansin ng pag-aaral ang arkeolohikal na pananaliksik 
sa relihiyon ng sinaunang Filipino at kung paano nabubuo ang hinuha sa sinaunang 
relihiyon batay sa mga datos na dulot ng kagamitang kultural at pook arkeolohikal. 

Nakita sa mga datos na nagbibigay ng paggalang ang mga sinaunang 
Filipino sa mga yumao na nakaugat sa paniniwala at kaugalian. Sa katunayan, 
itinuturing na hindi katapusan ang kamatayan at sa halip ay sumasakabilang 
buhay ito at patuloy na umiiral bilang kaluluwa at espiritu. Nabatid at nagsisilbing 
katibayan ang pag-aaral sa naunang kaalaman tungkol sa kaugalian at kulturang 
Filipino tulad ng pagkarelihiyoso. Maaari rin itong makatulong sa dagdag na 
impormasyon sa buhay ng sinaunang Filipino at magamit na gabay sa pagbuo ng 
palagay sa sinaunang buhay.  

Diskurso Tungkol sa Damdamin, Salita at Gawa 
ng Kapatirang Deo sa Bundok Banahaw

Pama, Hermel O.
Master sa Arte (Antropolohiya)

LG 995 1999 A6 P35

Ang buod bílang isang pangkabuuang pananaw ang nagbibigay linaw 
at kaukulang direksiyon sa pananaliksik na ito sa samahang Deo (Maya-Uwak 
Missionaries at Missionaries of the Catholic Motion Movement) sa Bundok 
Banahaw. Tampok sa pag-aaral ang kanilang mga pangunahing teksto: ang tekstong 
nakasulat ay ang kopya ng mga Mensahe mula 1972–1980; ang tekstong pasalita 
ay mga kuwentong-buhay at kuwentong pangkasaysayan, maging indibidwal o 
patungkol sa samahan; at ang tekstong gawa ay ang mga ritwal.

Ang “metodolohiya ng umpukan” ay hango sa komunikatibong karanasan 
ng Deo at inilalarawan nito ang kahalagahan at gampanin ng wika sa ordinaryo 
at tunay na búhay. Sa pamamagitan ng mga umpukan—ang Misyon, Lambat, 
Pag-aayuno at Message Study, Open Forum at Vigil—ang mga ugnayang pantao 
ay nagbubunga ng katutubong pakahulugan at nakabubuo ng makataong 
pamayanan. Sa pamamagitan ng mga emikong paglalahad ng karanasan ng 
Deo sa larangan ng pananampalataya, kasaysayan, at kaayusang politikal, 
naipahahayag ang pagkatangi ng pananaw ng ating mga kababayan. Naririnig 
ang kanilang tinig, sinisikap ng mga mag-aaral na huwag bigyang-puwang ang 
obhetibo at Kanluraning titig. Dahil dito’y naisusulong ang layon ng Filipinolohiya 
sa pananaliksik.

Ang Kilusang Komunista sa Kordilyera: Isang Antropolohikal 
na Pag-aaral sa Isang Kilusang Pampulitika 

Castro, Nestor T. 
Master sa Arte (Antropolohiya)

LG 995 1994 A6 C37

Sa pagtalakay ng pag-aaral sa kilusang komunista bílang isang kilusang 
pampolitika na may ambag sa pagpapayaman sa antropolohikal na konsepto, 
naipakita nito na may limitasyon ang mga kasalukuyang konseptong kanluranin 
tungkol sa kilusang pampolitika at nangangailangan itong mapaunlad sa 
pamamaraang angkop sa kulturang Filipino. 

Ipinapakita nito sa pamamagitan ng pang-estruktura at pangkasaysayang 
pag-aaral ang penomenon sa loob ng isang tradisyonal na lipunan katulad 
ng Pilipinas, ang pag-iral ng dinamismo ng ugnayan ng mga katutubo na may 
sariling katutubong sistemang pampolitika at ng mga komunista na may kilusang 
pampolitika. Sinuri nito ang mga datos na nakalapag gamit ang 1) pangkasaysayang 
pagsusuri; 2) pagsusuri sa mga kategorisasyon sa larangang pang-ideolohiya; 
3) pormal na pagsusuri ng panlipunang balangkas; at 4) pansistemang pag-aaral sa 
organisasyon. Pinakamalaking naging limitasyon ng pag-aaral ang pagiging ilegal 
at lihim ng kilusang komunista kayâ may mga impormasyon na ikinukubli pa rin 
ng mga nakapanayam. 

Ang pag-aaral ay isa sa mga orihinal at kauna-unahang komprehensibong 
pag-aaral na antropolohikal sa kilusang komunista sa Kordilyera, kaya’t 
maituturing na isa itong munting kontribusyon sa disiplina ng Antropolohiya para 
pagyamanin ang pag-unawa sa mga antropolohikal na konsepto ng mga kilusang 
pampolitika. Bukod sa ambag sa akademikong pag-aaral, may kabuluhan din ang 
pag-aaral na ito sa lahat ng naghahangad ng kapayapaan sa bansa.

Pamamahala ng Sekswalidad sa Kaso ng Kababaihang Kabílang 
sa Ilang Piling Organisasyon: Isang Panimulang Pag-aaral

Sarmiento, La Rainne A.
Master sa Arte (Antropolohiya)

LG 995 1990 A6 S26

Tinalakay sa pag-aaral na ito ang iba’t ibang aspekto ng seksuwalidad ayon 
sa karanasan at pananaw ng kinapanayam na dalawampung (20) babaeng kabílang 
sa ilang piling organisasyon. Pinagtuunang pansin ang sumusunod na aspekto: 
1) relasyong seksuwal; 2) mga prosesong nangyayari sa seksuwal na bahagi ng 
katawan tulad ng pagreregla; 3) mga usapin na may kinalaman sa reproduksiyon 
tulad ng pagbubuntis at panganganak; 4) kalusugang pangreproduksiyon; at 
5) mga pananaw ng kababaihan tungkol sa mga kontrobersiyal na usapin ng 
virginity, relasyon ng babae sa kapuwa babae, pakikisama ng di-kasal, at aborsiyon.

Napag-alaman sa pag-aaral ang maraming kaso ng kawalan ng kontrol 
sa sariling katawan ng kababaihan at ang paglabag o pagwawalang-bahala sa 
kanilang karapatang pangreproduksiyon. Ang mga konseptong ito ay inilagay sa 
konteksto ng lipunang Filipino kung saan mababa ang katayuan ng kababaihan 
bunga ng kanilang pagiging babae, mahirap, at mamamayan sa bansang nasa 
ikatlong daigdig. Bukod sa mga mungkahing pananaliksik sa mga aspekto 
ng seksuwalidad na bihirang tahakin, nagharap din ang may-akda ng isang 
panukalang pang-edukasyong modyul para sa panimulang pagpapakilála ng 
seksuwalidad.

Ang Relasyon ng Ekonomiya at Wika sa mga Abelling Ayta ng Labney

Mendoza, Rosita M.
Doktorado sa Pilosopiya (Antropolohiya)

LG 996 1987 A6 M46

Ang disertasyong ito ay isang pagsusuri sa pamamaraang pamproduksiyon 
(mode of production) ng mga Abelling Ayta sa Labney na naglalarawan ng 
ekonomiyang papera sa kanilang ekonomiyang pantawid-búhay. Sa pag-uugnay 
ng wika at pagsusuri sa pamamaraang pamproduksiyon, makikita sa pag-aaral na 
ito ang tunay na kaayusan ng lipunan ng mga Abelling Ayta. Bagaman nakatuon 
ang pag-aaral na ito sa pang-ekonomiyang dominasyon na umiiral sa materyal na 
kabuhayan ng mga Abellang Ayta, mailalarawan naman ang kabuuang aspekto ng 
kanilang kultura.

Sa Barangay Labney ng Mayantoc, Tarlac isinagawa ang pag-aaral. 
Ang tunggalian at kontradiksiyon sa  mga pamamaraang pamproduksiyon 
ay pinasisigla ng mga Abelling Ayta at hindi Abelling Aytang Ilokano. Ang 
relasyong panlipunan sa produksiyon na kinapapalooban ng ugnayan ng  mga 
may lakas at kapangyarihan ay naihahayag ng nagdodominang pangkat ng mga 
Abelling Ayta at hindi Abelling Aytang Ilokano na nasa Labney mismo at sa 
kapatagan at ng nagdodominang pangkat ng mga Abelling Ayta. Binibigyang-
diin sa disertasyong ito ang pag-uugnayan ng umiiral na relasyong panlipunan 
at ang mga pamproduksiyong puwersa na naipahahayag sa wika.

Kultura at Kapaligiran: Pangkulturang Pagbabago 
at Kapanatagan ng mga Agta sa Palanan, Isabela

Bennagen, Ponciano L.
Master sa Arte (Antropolohiya) 

LG 995 1976 A6 B36

Ang tesis na ito ay isang pagsusuri sa pangkulturang pagbabago ng mga Agta 
sa Palanan, Isabela sa pamamagitan ng pag-uugnay ng mga partikular na aspekto 
ng kanilang kultura at kapaligiran. Sa pag-aaral, ang pangkulturang pagbabago 
ay hindi lámang tumutukoy sa pagtatalâ ng kung anong sangkap pangkultura 
ang nawala o nadagdag sa kabuuan ng kulturang Agta. Sa halip, tumutukoy ito sa 
pagbabago ng kulturang Agta bílang isang sistema, kung ito ay nagbago na mula 
sa isang antas patungo sa ibang antas ng kabuuan. Tinatalakay din sa pag-aaral 
na ito ang implikasyon sa konsepto at proseso ng antropolohiyang pagpapaunlad. 
Isinagawa ang pag-aaral sa Palana, Isabela sa loob ng anim (6) na buwan 
(17 Mayo 1968 hanggang 23 Hunyo 1970). Sa pagkuha ng impormasyon, 
ginamit ang pagmamasid, pagtatanong-tanong habang nakikihalubilo, at sa 
pamamagitan ng ilang pormularyo.

Reptilya sa Kabaong: Isang Pag-aaral sa Sinaunang Paniniwala 
sa Kamatayan sa Banton, Romblon

Reyes, Joan Tara R.
Master sa Arte (Arkeoloji)

LG 995 2010 A68 /R49

Layunin ng pananaliksik na ito na malaman ang kahalagahan at kahulugan 
ng reptilyang imahen na makikita sa mga kabaong sa paniniwala ng mga sinaunang 
Bantoanon sa paglilibing. Nilalayon din ng pag-aaral na malaman ang katayuan ng 
mga inilibing base sa pag-alam ng kahalagahan at lakas-paggawang ginugol sa mga 
kabaong. Gamit ang mga arkeolohiko, etnograpiko, at historikong datos tungkol sa 
paniniwala sa reptilya, napagtanto na kinakatawan ng mga dekorasyong reptilya 
ang supernatural na nilalang na tagapamahala ng kabiláng-búhay. 

Lumabas sa pananaliksik tungkol sa paniniwala sa paglilibing, na bangka 
ang representasyon ng kabaong na siyang sasakyan ng patay papunta sa kabiláng 
búhay. Napatunayan na may paniniwala na kinakailangang matawid ng patay 
ang isang katawang-tubig upang maabot niya ang daigdig ng mga patay gamit 
ang kabaong bílang bangka. Bukod dito, napagtanto rin na may pagkakahawig 
ang disenyo ng kabaong at bangka. Parehong inukab mula sa kahoy ang dalawa. 
Magkahalintulad na mas malapad ang isang bahagi ng kabaong at bangka 
kompara sa kabiláng bahagi nito. May mga pagkakatulad rin ang ilan sa mga 
bahagi ng mga ito tulad lámang ng atip at tambuko. Napatunayan din na ang 
paglilibing sa kabaong ay may kinalaman sa mataas na katayuan ng patay 
kaugnay ng paggamit din ng reptilyang imahen sa kagamitan.

Sakdal: Kasaysayang Pangkalinangan 
ng Isang Kilusang Panlipunan, 1930–1938

Delupio, Marlon S.
Doktorado sa Pilosopiya (Kasaysayan)

LG 996 2013 H4 D45

Ang pag-aaral na ito ay nakatuon sa isang kilusang panlipunan, ang Sakdal. 
Pinatotohanan ayon sa mga pag-aaral na unang isinagawa nina Motoe Wada at 
Milagros Guerrero na ang Sakdal ang pinakamalaki at malawak sa lahat. Pormal 
na isinilang ang samahan noong Hunyo 28, 1930 nang itinatag ni Benigno Ramos 
ang pahayagang Sakdal. Sa ilalim ng pamumuno ni Ramos na nakilála bílang isang 
magaling na makata at manunulat, mabilis lumago ang samahan at kumalat sa 
mga lalawigan tulad ng Batangas, Bulacan, Cavite, Laguna, La Union, Pampanga, 
Pangasinan, Nueva Ecija, Rizal, at Tayabas (Quezon). Hinabi ng kilusan sa 
pamamagitan ng opisyal nitong pahayagan ang dalawang pangunahing layunin: 
1) pambansang kasarinlan at 2) katarungang panlipunan. Layunin ng pag-aaral, 
sa pamamagitan ng pagsusuri sa mga tula, kartun, at mga dibuho ng pahayagang 
Sakdal, ang muling buhayin ang diwa at saloobin ng mga Sakdalista. Matutunghayan 
sa bawat iginuhit na kartun at kinathang mga tula ang diwa ng Sakdalismo na 
naging saligan ng samahan sa loob ng panahon ng kanilang pakikitunggali sa 
kolonyalismong Amerikano sa bansa.

Mga Pagkaing Pilipino mula sa Mexico at ang Kanilang 
Kahalagahan sa Kalinangang Pilipino, 1565–1815

Manalastas, Jose Elias M.
Doktorado sa Pilosopiya (Kasaysayan)

LG 996 2013 H4 /M36

Tuon ng pag-aaral na ito ang mga pagkaing Filipino mula sa Mexico at ang 
kanilang kahalagahan sa kalinangang Filipino mula 1565–1815. Ang Pagkakatatag 
ng taunang Kalakalang Maynila-Acapulco, kilalá sa karaniwang tawag na 
“Kalakalang Galeon,” ang nagbunsod sa pagkakaugnay ng Espanya, Mexico, at 
Pilipinas. Lulan sa mga galeon ang mga kalakal mula sa Silangan upang ipagbili sa 
mga pamilihan sa Mexico at Peru. Sa pagbabalik nito, iniuwi naman ang lubos na 
kinakailangang salaping pilak na nagsilbing situado o subsidyo para sa mga bayarin 
ng kolonyal na pamahalaan sa Maynila. Mahalagang ugnayan ang Kalakalang 
Galeon sa kasaysayan hindi lámang ng Pilipinas kundi gayundin ng Mexico. 
Hindi matatawaran ang kahalagahan sa ekonomiya ng dalawang kolonyang ito 
ng Espanya. Dagdag pa rito ang pagiging daan tungo sa eklesiyastiko, politikal, at 
kultural na ugnayan ng Mexico at Pilipinas.

Kasaysayan ng Industriya ng Pagkukulti 
sa Meycauayan 1882–Kasalukuyan

Maglipas, Marlon O.
Master sa Arte (Kasaysayan)

LG 995 2013 H4 /M34 

Ipinapakita ng pag-aaral na ito ang malaking pagbabago sa isang industriyang 
hindi inaasahang magiging matagumpay na uri ng pagnenegosyo, ang pagkukulti. 
Tinalakay ang mga unang taon ng pagkukulti, kung paano nagsimula ang isang 
maliit na industriya. Ang pag-aaral ay naglalaman ng higit na kongkretong detalye 
ukol sa kasaysayan ng industriya ng pagkukulti ng balat ng hayop sa Meycauayan. 
Inilahad rin ang kasaysayan ng bayan ng Meycauayan upang mailarawan ang 
kalagayan ng bayan bago pa man dumating ang industriya. Ipinaliwanag din sa 
pag-aaral ang mga dahilan ng pag-unlad ng bayan sa panahon ng mga Amerikano. 
Sinuri din sa pag-aaral ang mga dahilan kung bakit humina ang industriya sa 
kasalukuyang panahon. Hinimay ng pag-aaral ang lahat ng maaaring dahilan 
na nakapagdulot ng paghina sa industriya. Layon ng pag-aaral na ipakita na 
hindi lámang sa punong kawayan kilalá ang Meycauayan kundi kilalá rin ito sa 
industriya ng pagkukulti ng balat ng hayop.

Tradisyong Babaylan/Mamaratbat sa Leyte at Samar: 
Hugpungan ng Katutubong Kalinangan at Kristiyanismo

Melencio, Gloria E.
Master sa Arte (Kasaysayan)

LG 995 2013 H4 /M45

Ang tesis ay pag-aaral sa mga babaylan at mga mamaratbat sa Leyte at Samar, 
at ang pinagmulan nitong tradisyon. Makikita rito kung paanong nanatili ang 
tradisyong ito sa paglipas ng panahon mula sa pananakop ng Espanya hanggang 
sa maagang bahagi ng pananakop ng Amerika. Sa hugpungan ng katutubong 
kalinangan at Kristiyanismo, tinuklas nito kung paanong hindi nabura ang mga 
sinaunang paniniwala, kaalaman, at gawi, at bagkus, iniakma pa ng mga ninunong 
kababaihan sa mga aral ng Kristiyanismo at iniangkop sa nagbabagong kalagayan 
batay sa kanilang pangangailangan. 

Layon ng pag-aaral na: 1) makilála ang babaylan batay sa nakasulat na 
mga batis; 2) makilála ang mga mamaratbat batay sa pakikipanayam; 3) makalap 
ang talâ hinggil sa mga babaylan, mamaratbat, at kababaihang humarap sa mga 
pagsubok sa mga lundo ng kasaysayan sa panahon ng Babaylanes, Dios-Dios, at 
Pulahanes; 4) maitalâ ang hugpungan ng katutubong kalinangan at Kristiyanismo 
sa pamamagitan ng mga nakasulat at di nakasulat na dasal ng mga mamaratbat; 
at 5) mabigyan ng kahulugan ang tradisyong babaylan at dalumat ng mga 
mamaratbat sa lipunang Bisaya.

Pag-uugat sa Kasaysayan ng Turismo sa Pilipinas: Isang Panimulang 
Pag-aaral ng mga Popular na Pook Paliguan sa Katagalugan

Abcede,Nadia C.
Master sa Arte (Kasaysayan)

LG 995 2012 H4 /A23

Ang pag-aaral ay hinggil sa pag-uugat ng turismo mula sa kasaysayan at 
kulturang Filipino.  Bílang panimulang pag-aaral, nais na tingnan ang pag-usbong 
at pag-unlad ng mga paliguan—mula sa natural nitong kalagayan (ilog) tungo sa 
pag-unlad nito bílang mga resort sa kasalukuyan. May dalawang tunguhin ang 
pag-aaral, una ay nais nitong patunayan na may kaugnayan ang konsepto ng tubig 
sa pagbabagong anyo ng mga pook paliguan. At ikalawa, ang paggamit sa mga 
travel account upang ilarawan ang saklaw at limitasyon ng pagpunta ng mga tao 
sa mga lugar na maaaring paliguan. 

Sa pangkalahatan, layunin ng pag-aaral na ipakita na ang “turismo,” 
bagama’t isang dayuhang kataga, ay maiuugat sa konsepto ng paglalakbay na 
nakapaloob naman sa kultura at kasaysayang Filipino. Kaugnay nito inilahad 
din kung papaano naging isa sa mga mahalagang gawain ng mga Filipino ang 
paliligo, na nagbigay daan naman sa pag-usbong ng mga popular na paliguan sa 
Katagalugan.

Kinaagihan Leyte: Kasaysayan ng Pagbubuo 
ng Lalawigan 1565–1899

Costelo, Ros A.
Master sa Arte (Kasaysayan)

LG 995 2012 H4 C67

Layunin ng pag-aaral na magkaroon ng isang panimulang pananaliksik 
hinggil sa kasaysayan ng Leyte sa panahon ng kolonyalismong Espanyol. 
Tampok sa pag-aaral na ito ang pagsasalaysay sa naging karanasang kolonyal ng 
probinsiya. Ipinapakita sa pananaliksik ang naging pagtatagpo ng mga katutubo 
at ng kapangyarihang kolonyal. Bukod sa pagsasalaysay sa mga patakarang 
kolonyal at paglalatag ng mga estrukturang kolonyal sa lugar, ipapakita rin ang 
naging tugon at reaksiyon ng mga katutubo dito. Sa pananaliksik, maipapakita 
ang mga pagtanggap, pagtutol, paglaban o pag-iwas kayâ ng mga katutubo 
sa kapangyarihan ng kolonyalismong Espanyol. Isa itong pagtatatangka na 
maidokumento ang partikular na karanasan ng pulông ito sa panahong kolonyal. 
Sa pangkalahatan, sinubok ng pag-aaral na mapalitaw ang partikular na karanasan 
ng mga katutubo sa panahon ng kolonyalismong Espanyol at kung paano nila ito 
hinarap at tinugunan.

Pilipino Laban sa Pilipino: Pagsugpo ng mga Amerikano 
sa mga 'Taong-labas', 1902–1907

Lontoc, Caroline
Master sa Arte (Kasaysayan)

LG 995 2012 H4 /L66

Ang pag-aaral na ito ay naglalahad ng isang estratehiya, ang Filipino laban sa 
Filipino, kung saan ginamit ng mga Amerikano ang mga Filipino sa pagsugpo sa mga 
'taong-labas', mga Filipinong umalis sa mga bayan, nagkanlong sa mga kagubatan 
at kabundukan upang patuloy na lumaban para sa kalayaan mula sa katatayong 
pamahalaan ng mga Amerikano. Partikular, inalam ng pag-aaral na ito ang naging 
partisipasyon ng mga Filipino sa ginawang pagsugpo ng mga Amerikano sa mga 
'taong-labas' sa Katagalugan. Para maisagawa ang pag-aaral, isang pananaliksik 
historikal ang ginawa. Kaugnay ng pag-aaral, tiningnan muna ng may-akda ang 
kapaligiran ng Katagalugan at ang kinalaman nito sa pagkakaroon ng mga 'taong-
labas'. Inilarawan din kung sino ang mga 'taong-labas' ayon sa pananaw ng mga 
Amerikano gayundin sa pananaw ng mga Filipino. 

Mula sa pag-aaral, lumabas na higit na mabisa ang paggamit ng mga 
puwersang Filipino sa pagsugpo sa armadong paglaban ng mga 'taong-labas'. 
Bukod sa likas na kaalaman sa kapaligiran, wika, kalahi, at kultura, higit na mura 
ang pagmamantene ng lokal na puwersa kaysa regular na puwersang Amerikano.

Ang Marking's Guerrillas sa Alaala ng mga Gerilyang Taga-Morong

Muñoz, Analyn B.
Master sa Arte (Kasaysayan)

LG 995 2012 H4 /M86

Ang tesis na ito ay tungkol sa Marking's Guerrillas (MG): yunit-gerilya na nag-
ambag ng sigla sa diwang gerilyaismo noong okupasyong Hapon na matatagpuan 
sa mabundok na lalawigan ng Rizal, partikular na sa isa sa mga bayan nito ang 
Morong. Kung isasamapa ang mga teritoryong nahawakan ng mga Marking, ang 
munisipalidad ng Morong ay mamamarkahan bílang pangunahing bayang inialay 
ang lahat para sa mga gerilya. Ang MG, na sa hulí ay makikilála sa opisyal na 
pangalang Marking's Fil-American Irregular Troops (MFA o MFAIT) ay nagkaroon 
ng tambalang pamunuan ng isang karaniwang tsuper, si Marcos "Marking" Villa 
Agustin, at ng isang Pilipina-Amerikanang mestisang mamamahayag na si Yay 
Panlilio. 

Ang probinsiya ng Rizal, bílang dala-dala ang hulíng pangalan ng ating 
pambansang bayani, ay tunay namang karapat-dapat sa pagtataglay ng ngalang 
ito. Noong kilalá pa ito sa tawag na Morong, isa na itong lupain ng kabayanihan. 
Sa Himagsikan ng 1896, ang mga Morongueño ay tinangkilik ang Supremo Andres 
Bonifacio laban sa mga Espanyol at higit na tumingkad ang kanilang katapangan 
sa pakikidigmang gerilya (guerrilla warfare) sa Digmaang Pilipino-Amerikano 
(1899–1902) na muling lilitaw sa matinding pagtutol sa imperyalismong Hapon 
(1941–1945). Laláki, babae, matanda, o bata man ay nakikiisa sa makabayang 
layunin. Bawat isa ay may mga espesipikong tungkuling para sa samahang 
gerilya. Sa pagwawakas ng digmaan, magiging pinakatampok na laban ng MG 
ang gagawing pagsagip sa Ipo Dam, pangunahing nagsusuplay ng tubig sa 
Maynila, na binihag ng mga Hapon noong hulíng taon ng giyera.

Mariveles (Bataan): Tanggulang Pueblo 
sa Kolonisasyong Espanyol sa Pilipinas

Obispado, Kristyl N.
Master sa Arte (Kasaysayan)

LG  995 2011 H4 /O25

Sa tesis tinalakay ang tungkulin at ginampanan ng Mariveles sa panahon 
ng pananakop ng Espanya sa Pilipinas. Binigyang tuon din sa pag-aaral ang 
kinahinatnan ng bayan ng Mariveles sa panahong nabanggit. May dalawang 
partikular na katangian ang lokasyon ng Mariveles. Sa loob ng mabundok na 
lalawigan ng Bataan, ito ang kahulí-hulíhang mararating. Hadlang sa pakikipag-
ugnayan nito sa iba pang bayan ang kabundukang may tatlong kawing sa buong 
Bataan. Gayunpaman, ang Mariveles na matatagpuan sa pinakadulong Tangway 
ng Bataan ay nakausli sa Look ng Maynila at sinasarhan ang pasukan dito 
katuwang ang Corregidor. Sa pagtatag sa Maynila bílang sentro ng kolonya ng 
Imperyo ng Espanya sa Pilipinas, malaki ang ginampanan ng Mariveles.  Bílang 
sentro ng kapangyarihan, kinailangan ng Maynila ng barkong ipangkakalakal 
at ipandirigma. Ang Mariveles ay may napakayamang kagubatan na maaaring 
panggalingan ng trosong ipinanggawa ng barko. May malalim din itong daungan na 
magagamit ng naglalabas-masok sa look, partikular na kung masama ang panahon. 
Sa pagkalat ng epidemya ng kolera sa Maynila noong ika-19 na siglo, kinailangan 
ang Mariveles upang maharangan ang pagkalat ng sakit sa pamamagitan ng 
pagtatayo dito ng kuwarentena.  Bílang sentro ng komersiyo, ipinakilála sa buong 
daigdig ng kalakalang galyon ang Maynila. Bunga nito, naging tuon ang siyudad 
ng pananalakay ng mga pirata. Kinakailangan ng tanggulang magbabantay at 
magbibigay babala sa Maynila ukol sa mga banta ng panganib. Ang Corregimiento 
de Mariveles ang pinakaakma sa tungkuling ito.

Ang Mundo ng Calle Colon: Isang Kasaysayang Panlipunan

Wani, Rhodalyn C.
Master sa Arte (Kasaysayan)

LG  995 2011 H4 /W36

Ang Calle Colon sa Cebu ay isa sa mga pinakatanyag na daan ng lungsod. Sa 
kabila ng maraming pagbabagong naganap sa daan sa mga lumipas na panahon, 
patuloy pa rin itong pinahahalagahan maging sa kasalukuyang panahon. Sa pag-
aaral na ito, isinalaysay ang simulain at pag-unlad ng Calle Colon mula sa kaniyang 
pagkatatag hanggang sa taóng 1942 upang maipakita kung bakit nahubog ang 
isang natatanging paggunita at pagpapahalaga sa daan. Ipapakita na higit pa sa 
pagturing sa Calle Colon bílang 'pinakamatandang daan' sa Pilipinas, nananatiling 
buháy at tampok sa kamalayan ng mga Cebuano ang nasabing daan dahil nagsilbi 
itong napakahalagang espasyo sa pagbuo at paglaganap ng kalinangang Cebuano. 
Kung gayon, ang Colon ay nananatiling mahalaga para sa mga Cebuano dahil 
nagsisilbi itong pisikal na palatandaan ng kanilang karanasan at ng kanilang 
pagiging Cebuano.

Bato ng Masara, Apoy ng Mawab (Talambuhay 
ni Godofredo "Ka Paking" Guimbaolibot bílang 

Bahagi ng Kasaysayan ng Kilusang Radikal)

Abreu, Lualhati M.
Master sa Arte (Kasaysayan)

LG 995 2010 H4 /A27

Ang pag-aaral ay hinggil sa talambuhay ni Godofredo “Ka Paking” 
Guimbaolibot bílang bahagi ng kasaysayan ng kilusang radikal. Si Guimbaolibot 
ay isang namumunong kadre ng Partido Komunista ng Pilipinas (PKP) na 
kumilos sa mga probinsiya ng Compostela Valley at Davao Oriental. Sa panahon 
ng kaniyang pagkilos mula sa hulíng hati ng dekada 70 hanggang sa pagsasara 
ng dekada 90, pinamunuan niya ang paglulunsad ng mga kilusang masa laban 
sa mga panginoong may lupa sa Davao Oriental, Integrated Forest Management 
Agreement (IFMA) ng gobyerno sa malalakíng kompanya sa pagtotroso tulad ng 
Paper Industries Corporation of the Philippines (PICOP), at Valderama Logging 
Company sa dalawang nabanggit na probinsiya at pagpasok ng transnasyonal na 
kompanya sa pagmimina sa Mt. Diwata sa Monkayo, Compostela Valley. Sa mga 
pakikibakang ito, itinaguyod niya ang mga interes ng mga magsasaka at maliliit na 
mga minero. 

Tunguhin ng pag-aaral ang sumusunod: 1) mabuo ang talambuhay ni 
Guimbaolibot; 2) maipagpatuloy ang pagsasalaysay sa naratibo ng kasaysayan ng 
kilusang radikal; 3) makita ang mga nagaganap na pagbabagong panlipunan sa 
pagsulong ng kilusang radikal; at 4) maisulat sa popular na anyong pangliteratura 
ang kaniyang búhay para sa mas magaan na pagbabasá ng malawak na masa.



KOLEHIYO NG AGHAM PANLIPUNAN AT PILOSOPIYA KASAYSAYAN 309

Ang Maynila ni Imelda: Isang Kapanahong Kasaysayan 
ng Pagbabagong-anyo ng Metropolitan Manila (1965–1986)

Chua, Michael Charleston B.
Master sa Arte (Kasaysayan)

LG 995 2010 H4 /C48

Ang tesis ay pag-aaral at pag-unawa sa impact ng paghiraya (imagination 
o vision) ni Gng. Marcos sa Maynila, kung paano nito binago ang anyo ng 
Metropolitan Manila, at ang batayan ng kaniyang kapangyarihan, kaisipan, at 
kapasiyahan (pamumuno) para sa pangkabiserang rehiyon ng bansa, hindi lámang 
sa Kalakhang Maynila, kundi pati na rin sa mas malaking Kasaysayan ng Pilipinas. 
Ipinakilála sa pag-aaral na ito ang konsepto ng “Kapanahong Kasaysayan”—
salaysay na may saysay sa mga kapanahon na nakapaloob sa isang mas malawak 
at matagalang kasaysayan bílang kamalayang pangkalinangan. Ang mga salaysay 
sa pag-aaral ay hindi lámang nagmula kay Gng. Marcos, kundi sa kaniyang mga 
nakatrabaho, at sa kaniyang mga pinamunuan. Hindi lámang ito isang talambuhay 
kundi panlipunang kasaysayan. 

Tatlo ang pangunahing tema ng pag-aaral: 1) Kapangyarihan — batay sa 
dalumat ng gahum at dungan, tiningnan ang batis ng kapangyarihan ng Unang 
Ginang; 2) Kaisipan — makikita dito ang mga batayang kaisipang nakaaapekto sa 
kaniyang mga kilos, pasiya, at pagpapalawig ng kaniyang mga hiraya at kaisipan 
para sa Lungsod ng Tao at Metropolitanisasyon; at 3) Kapasiyahan (Pamumuno) 
– dahil sa malakas na dungang politikal ni Gng. Marcos, marami sa kaniyang mga 
proyekto na tila mahirap maisakatuparan ang kaniyang naisulong. 

Kasaysayan ng Imus, 1685–1898

Lunar, Maria Teresita L.
Master sa Arte (Kasaysayan)

LG 995 2010 H4 /L86

Isinalaysay sa tesis na ito ang kasaysayan ng Imus mula sa panahong bahagi 
pa ito ng bayan ng Cavite el Viejo, hanggang sa ihiwalay ito na naging daan sa 
pagbubuo ng bayan ng Imus, at magwawakas naman ang pagsasalaysay sa panahon 
ng Himagsikan nang dantaon labinsiyam. Ang pag-aaral ay binubuo ng apat na 
kabanata. Sa unang kabanata na pinamagatang “Imus sa kasalukuyang Panahon,” 
tinalakay ang sumusunod na paksa: heograpiya at topograpiya, pagkakahati ng 
populasyon, kalagayang pangkabuhayan, at kalagayang panlipunan at edukasyon. 
Sa ikalawang kabanata naman na pinamagatang “Ang Imus Bago Maging Pueblo 
(1685–1794),” tinalakay ang sumusunod na paksa: ang Imus bílang bahagi ng 
Cavite el Viejo, at Hacienda de Imus. Sa ikatlong kabanata na pinamagatang  
“Ang Imus bílang Pueblo (1795–1895),” nilalaman naman ito ang sumusunod na 
paksa: paghiwalay sa Cavite el Viejo, Principales at Inquilinos, ugnayang pueblo 
at hacienda, pandarayuhan ng mga Tsino, at panunulisan sa Bayan ng Imus. At sa 
hulíng kabanata na pinamagatang “Imus sa Panahon ng Himagsikan (1895– 1898),” 
tinalakay ang sumusunod na paksa: mga unang pagtatanggol, ang pagtataguyod 
ng Imus, at ang pagtugon ng bayan sa panawagan ng himagsikan. Ipinakita ng 
pag-aaral ang mahabang kasaysayan na linahukan ng taumbayan kaalinsabay ng 
mga pagbabagong naganap sa bayan ng Imus.

Kasaysayan at Vulnerabilidad: Ang Kabihasnan at Lipunang 
Pilipino sa Harap ng Pananalanta ng Balang, 1569–1949

Orillos, Ma. Florina Y.
Doktorado sa Pilosopiya (Kasaysayan)

LG 996 2010 H4 /O75

Pangunahing layunin ng pananaliksik na ito na pagtuunan ng pansin 
ang isang suliranin na sa maraming pagkakataon ay nakaapekto nang husto 
sa kasaysayang agrikultural ng sangkapuluang Pilipinas—ang peryodikong 
pag-atake at pamiminsala ng mga bálang. Malubha ang perhuwisyo na dulot 
ng pananalanta ng mga naturang insekto, lalo pa at madalas itong humantong 
sa malabis na taggutom bunga ng kasalatan sa suplay ng bigas. Nang lumaon, 
hindi lámang ang palay ang pinipinsala ng mga bálang kung hindi maging ang 
ilan pang mahahalagang pananim kagaya ng mais, tubo, at niyog. Nahahati sa 
anim na bahagi ang pag-aaral. Ang Kabanata I ay nagsisilbing pangkalahatang 
introduksiyon. Matutunghayan sa Kabanata II ang maikling pagtalakay ukol sa 
biolohiya ng insekto. Masusumpungan sa Kabanata III ang pagsasakonteksto ng 
bálang mula sa iba't ibang lipunan at kabihasnan hanggang sa maiugat naman sa 
katutubo o lokal na pagpapahalaga sa mga ito sa kapuluang Pilipinas. Malawak 
at mahabang kapanahunan ang sakop ng Kabanata IV sapagkat halos tatlong 
daang taon ang sakop nito samantalang ang Kabanata V ay tatalakay sa lokal na 
kalagayan sa unang hati ng dantaon 19. Mababása sa kabanata VI ang kongklusyon 
at rekomendasyon. 

Sa kabuuan, malinaw na inihayag ang masalimuot na kalagayan at 
karanasan ng mga mamamayan sa pagharap, pang-angkop, pagtuon, at pagtanaw 
sa hamon ng pesteng bálang. Gamit ang lente ng vulnerabilidad sa pagtatasa 
ng kolektibong karanasan ng mga Filipino sa paglipol ng bálang, mahihinuha 
na sila ay nasa estadong ganito bunsod ng mga salik-kultural na nakaugat sa 
katutubong kabihasnan at kalinangang ikinondisyon ng lipunang ginagalawan 
at lalo pang hinubog/ binigyang-direksiyon/ pinalala ng karanasang kolonyal. 
Ang pagkalantad ng mga Filipino sa isang biological hazard gaya ng bálang na 
peste sa halaman ay iniluwal ng napakasalimuot ngunit magkakawing na salik na 
ito. Malaon nang nakahabi sa lipunan ang suliraning ito at hindi simpleng usapin 
lámang ng pagiging mas lantad sa panganib sapagkat sila ay "nasa maling lugar 
sa maling panahon."

Mga Pag-aalsa sa Provincia de Cagayan: 
Tunggalian at mga Palatandaan ng Paglitaw ng Bagong Lipunan 

at Katauhan, Ika-16 hanggang Ika-18 Dantaon

Aquino, Kathlene C.
Master sa Arte (Kasaysayan)

LG 995 2009 H4 /A68

Tinalakay sa tesis na ito ang mga pagbabagong ibinunga ng mga pag-aalsa sa 
Cagayan at ang mga palatandaan ng nabubuong bagong katauhan at lipunan ng 
mga katutubong Cagayano, sa loob at labas ng pueblo, at sa panahon ng pananakop 
ng mga Espanyol. Ang Lambak ng Cagayan ay matatagpuan sa hilagang bahagi ng 
Luzon. Sinimulang sakupin ito ng mga Espanyol noong 1581 subalit hindi nagtagal 
ay pumutok ang maraming pag-aalsa sa lambak sa pamumuno ng magigiting na 
mga katutubong Cagayano. Mula 1589 hanggang 1785, labinlimang pag-aalsa ang 
naitalang pumutok dito. Gamit ang mga detalye ng mga pag-aalsa mula sa iba't 
ibang salaysay at sa mga kaugnay na pag-aaral, lumalabas na ang mga pag-aalsa 
sa Cagayan ay higit pa sa mga simpleng reaksiyon laban sa pananakop ng mga 
Espanyol. Bagkus, ang mga pag-aalsang Cagayano ay lumikha ng mga pagbabago 
sa loob at labas ng pueblo at nagpalitaw ng nabubuong "bagong" katauhan 
at lipunan ng mga katutubo rito. Bago sapagkat ang nabubuong katauhan at 
nabubuong lipunan ay kakikitaan ng mga pinaghalong elementong hinalaw mula 
sa kinagisnang mundo ng mga katutubo at mundong Espanyol-Kristiyano na iba 
sa katauhan at lipunan ng mga katutubo sa kanilang kinagisnang mundo bago 
dumating ang mga Espanyol at taliwas naman sa katauhan at lipunang ninais 
ipataw ng mga Espanyol.

Isang Pangkasaysayang Pagsisiyasat sa Pagkabuo 
ng Camangaan, Moncada, Tarlac, 1860–1935

Galang, Jely A.
Master sa Arte (Kasaysayan)

LG 995 2009 H4 /G35

Sinuri sa tesis na ito ang pandarayuhang Ilokano sa Gitnang Luzon. 
Pinagtuunan ng tesis ang kasaysayan ng Camangaan na binubuo ng dalawang 
barangay: ang Camangaan East at Camangaan West na pawang nasa bayan 
ng Moncada sa lalawigan ng Tarlac upang mapalitaw ang magkakaiba subalit 
magkakaugnay na salik na naghudyat sa paglikas ng mga Ilokano at pagtatatag 
ng nasabing lugar sa hulíng bahagi ng ikalabing siyam na dantaon. Ginamit sa 
pag-aaral ang pangkasaysayang pagsasakonteksto upang lalong mas mapalalim 
at mapalawak ang pag-unawa sa migrasyong Ilokano. Itinampok sa tesis 
ang kahalagahang taglay ng kalinangang agrikultural ng mga Ilokano upang 
magtagumpay ang kanilang pandarayuhan. Sa pagnanais na malampasan ang 
mga hámon at limitasyong pangkapaligiran sa Ilocos, maraming mga Ilokano 
ang naghanap ng lupang masasaka sa Gitnang Luzon, kabílang na ang naging 
Camangaan. Naging instrumento nila ang kalinangan sa kanilang bagong 
destinasyon, lalo na ang kanilang pagpapahalaga sa puli, ang kinagawiang 
panagumá at pannakisugpón.

Layon ng tesis na a) matalakay ang mahahalagang salik na nagtulak at humila 
sa mga Ilokanong mandayuhan sa Camangaan, b) magamit ang pangkasaysayang 
pagsasakonteksto sa pagbubuo ng kasaysayan ng lugar, c) masuri ang ilang mga taal 
na konseptong pangkalinangang nakatulong sa pananagumpay ng pandarayuhan 
sa lugar, d) mabigyang-halaga ang mga salaysay ng mga anak at inapo ng mga 
pioneer settler sa lugar sa pagpapalitaw sa kasaysayan nito, at e) pahalagahan ang 
papel ng pandarayuhang Ilokano sa pagkakatatag ng lugar at pagkakaroon nito ng 
kalinangang Ilokano hanggang sa kasalukuyan.



314 KOLEHIYO NG AGHAM PANLIPUNAN AT PILOSOPIYA KASAYSAYAN

Bangka at Kolonisasyon: Mula Banua Tungong Pueblo, 1565–1620 
(Pagbabagong Panlipunan sa Punto ng Hugpungan)

Isorena, Efren B.
Doktorado sa Pilosopiya (Kasaysayan)

LG 996 2009 H4 /I86

Ang pag-aaral na ito ay isang pagtatangka sa patuloy na eksplorasyon sa 
mga posibleng lapit sa pag-aaral ng maritimong pangkasaysayan ng Pilipinas; 
gayundin, ng iba pang anggulo ng pagtingin sa kabuuang kasaysayan ng bansa. 
Ang bangka na tinukoy sa pag-aaral ay hindi lámang ang materyal na bangka kundi 
ang kabuuang kompleks ng tradisyon, kultura, at kamalayang bumalot/bumabalot 
dito. Kaya’t ang bangkang barangay ay hindi lámang bangkang sakayan kundi, 
bílang yunit din na sosyo-politikal, simbolo ng kapangyarihan, tahanan, sisidlang 
nag-uugnay sa mundo ng sagrado, hulíng sisidlan sa kamatayan (kabaong), at lahat 
na kinakatawan nitong kamalayang/kapaniwalaang-bayan. 

Tinutukan ng pag-aaral ang mga naganap na tunggalian ng dalawang 
tradisyon at kung paano tumugon ang mga mananakop at sakop sa mga 
sirkumstansiya at mga pagbabagong ibinubunga ng pagtatagpong kolonyal. 
Ang layon ng pag-aaral ay makita ang papel na ginampanan ng bawat isa—
ng mananakop at sakop—sa pagbabagong panlipunan sa maagang panahon 
ng pagtatagpong kolonyal. Sa pamamagitan nito, inaasahan na makita at 
maipaliwanag kung ano ang naging tunguhin o tendensiya ng dinamiks sa 
pagitan ng mananakop at sakop sa punto ng hugpungan.

Ang Kasaysayan ng mga Pambansang Preso sa Pilipinas, 1946–2003

Niefes, Felizardo D.  
Master sa Arte (Kasaysayan)

LG 995 2009 H4 /N54 

Ang pag-aaral na ito ay hinggil sa kasaysayan ng mga pambansang preso sa 
Pilipinas, 1946–2003.  Maikling tinalakay ang kasaysayan ng Old Bilibid Prison at 
Correctional Institution for Women, gayundin ang mga penal colony katulad ng 
sumusunod:  San Ramon Prison and Penal Farm, Iwahig Prison and Penal Farm, 
Davao Prison and Penal Farm, Sablayan Prison and Penal Farm, at Leyte Regional 
Prison. 

Layunin ng pag-aaral ang sumusunod: 1) pag-aralan ang mga patakaran ng 
pamahalaan hinggil sa mga pambansang bilanggo partikular na sa NBP; 2) analisahin 
ang mga batas na may kinalaman para sa mga pambansang bilanggo; 3) malaman 
ang mga programa ng mga naging direktor ng Bureau of Prisons/Corrections sa 
New Bilibid Prisons; 4) malaman ang sistema ng búhay  ng mga bilanggo sa loob ng 
NBP; at 5) masuri ang reporma/programa ng institusyon sa rehabilitasyon ng mga 
bilanggo na makatutulong sa paghahanda sa muli nilang pagbabalik sa lipunan.

Pampulitikang Maragtas Kang Antique, 1888–2008

Paala, Alberto Jr., T. 
Master sa Arte (Kasaysayan)

LG 995 2009 H4 /P33

Ang pag-aaral na ito ay nakasentro sa kasaysayang pampolitika ng Antique 
mula sa pag-alsa sa Igbaong noong 1888 hanggang sa taóng 2008. Sinasaklaw 
nito ang mahahalagang pangyayari sa lalawigan at binibigyan ng diin ang mga 
proyekto ng bawat gobernador. Ang unang kabanata ay ang pagpapaliwanag ng 
paksa at sinundan ito ng heograpiya at maikling kasaysayan ng lalawigan bago 
pa man maganap ang pag-alsa sa Igbaong. Sumunod dito ang pakikipaglaban 
ng mga Antiqueño sa mga Espanyol at sa mga Amerikano. Binigyan ng pansin 
ang mga patakaran ng mga Amerikano sa lalawigan at ang mga naihalal na mga 
gobernador sa panahong ito. Sa panahon ng Hapon ay sinuri ang pagsusumikap 
ng mga gerilya na ipagpatuloy ang pakikipaglaban sa mga Hapones sa kabila ng 
kakulangan ng armas at pagkain. Ang sumunod pang mga kabanata ay nakasentro 
sa mga pangyayari sa lalawigan pagkatapos ng ikalawang Digmaang Pandaigdig 
hanggang sa taóng 2008. Mapapansin na sa panunungkulan ni Evelio na mahaba 
ang pagtalakay ng may-akda. May kinalaman ito sa kahalagahan ng kaniyang 
panunungkulan at gayundin naman sa dami ng dokumentong nakalap tungkol sa 
kaniya at sa kaniyang mga programa na nakasentro sa kabuhi (buhay), dungug 
(dangal), at ginhawa ng lalawigan na masasabing mga sangkap o katangian ng 
pagkatao ni Evelio bílang modelo o huwarang pangkalinangan. Mula sa pag-aaral 
ay malinaw na ang Antique ay may sariling maragtas at kalinangan na mahalagang 
bahagi ng pambansang kasaysayan na nararapat lámang ipagmalaki ng mga 
Antiqueño at ng mga Filipino sa pangkalahatan.

Si Dr. Dioscoro L. Umali (1917–1992) at ang Kaniyang 
Ambag sa Sektor ng Agrikultura sa Pilipinas

Reguindin, Janet
Master sa Arte (Kasaysayan)

LG 995 2009 H4 /R44

Sa tesis na ito mas kinilala si Dioscoro L. Umali. Siyá ay nakilála dahil sa 
pagpapalahi ng Mussaenda philippica o kahoy dalaga noong hulíng taon ng dekada 
'40. Mula rito, umusbong ang kaniyang pangalan bílang isang agrikulturista at 
nakagawa pa ng mga pananaliksik tungkol sa palay, mais, abaka, at iba pang prutas. 
Bukod sa pagiging mananaliksik at guro ng UP Kolehiyo ng Agrikultura, nakilála 
rin siyá bílang administrador sa nasabing kolehiyo. Bílang dekano ng UPKA (1959–
1969), kaniyang inilunsad ang 5–year development program na nagbigay-daan sa 
pagpapatayo ng mga bagong gusali at laboratoryo sa UPKA at ang pagpapadala ng 
mga kaguruan nito sa ibang bansa upang magpatuloy sa gradwadong pag-aaral. 
Dagdag pa rito, kay DL Umali rin iniuugnay ang mga institusyon tulad ng Institute 
of Plant Breeding (IPB), International Rice Research Institute (IRRI), Southeast 
Asian Regional Center for Graduate Study and Research in Agriculture (SEARCA), 
at iba pang institusyon. 

Ang pag-aaral na ito ay pagpapakilála sa isang siyentistang masasabing higit 
lámang na nakilála ng kaniyang mga kapuwa agrikulturista at ng mga mag-aaral 
ng agrikultura. Susuriin ang kaniyang naging pamamahala at mga programa 
nang siyá ay dekano ng UPKA, ang kaniyang mga naging kontribusyon sa mga 
programang pambansa at ang kaniyang naging impak sa mga mananaliksik at 
mga magsasaka. Ang pag-aaral ay pag-uugnay ng kasaysayang búhay sa mas 
malawak na saklaw ng kasaysayang institusyonal at sektoral. Ito ang kasaysayan 
ni DL Umali kaugnay ng kasaysayan ng UPKA at ng agrikultura sa Pilipinas sa 
kabuuan.

Mula Cagayan de Misamis Tungong Cagayan de Oro, 1901–1950

Santillan, Neil Martial R.
Doktorado sa Pilosopiya (Kasaysayan)

LG 996 2009 H4 /S26

Layunin ng pag-aaral na makabuo ng isang kasaysayan ng mga kaganapang 
nagpabago sa Cagayan de Oro mula 1901, ang pagtatapos ng Digmaang Pilipino-
Amerikano sa Misamis, hanggang 1950, ang taóng idineklarang ganap na lungsod 
ang nasabing bayan sa Mindanao. Nakatuon ito sa pagsusuri ng iba't ibang papel 
na ginampanan ng Cagayan de Oro bílang pangunahing sentrong urban bago 
sumiklab ang Digmaang Pasipiko: kabiserang pampolitika, sentrong pangkalakalan, 
at lunduyan ng pagbabagong panlipunan. Kaakibat na layunin ng pag-aaral na 
mailahad ang daang tinahak ng Cagayan de Oro matapos ang Digmaang Pasipiko 
hanggang natamo nito ang pagkalungsod noong 1950.

Tungo sa Pagdadalumat ng "Tagalog" (1571–1907)

Ubaldo, Lars Raymund C.
Doktorado sa Pilosopiya (Kasaysayan)

LG 996 2009 H4 /U23

Nakatuon ang pag-aaral na ito sa pangkasaysayang pagpapakahulugan sa 
“Tagalog” na sumasaklaw mula 1571 hanggang 1907. Sa kabila ng “limitadong” 
pagtingin sa dalumat ng Tagalog sa kasalukuyan, makatuturang balikan at palitawin 
kung paano nagsimula at nagbago-bago ang kahulugan nito. Taga-ilog, katutubo, 
taal, nativo, indigena, indio, kabílang sa liping Malayo, Filipino/Filipinas—ganito 
ang mga kahulugan at/o pagpapakahulugang inilalapat sa dalumat na “Tagalog” 
at “Katagalugan.” Kaugnay ng mga ito ang pagtatakda ng hangganan ng konsepto 
batay sa kung sino ang lumilikha ng kahulugan at kung ano ang perspektibang 
kaniyang pinanggagalingan. 

Pintados: mga  Hukbong Bisaya sa Armadong 
Espanyol sa Kapuluang Pilipinas 1565–1898

Villan, Vicente C.
Doktorado sa Pilosopiya (Kasaysayan) 

LG 996 2009 H4 /V55

Ang pag-aaral ay pagdadalumat, pagsusuri, at pagsasakasaysayan sa mga 
Pintados na magbibigay linaw sa mayamang kalinangang batikan/batukan/
patukan at kamalayang hangaway/hingaway ng mga Bisaya sa kasaysayan. Sa 
pamamagitan nito ay mauunawaan natin ang kalakasan ng kamalayang-bayang 
nagbigay-hugis sa mahahalagang pangyayaring umukit sa naging tadhana 
ng kasaysayan sa kapuluang Pilipinas. Kabílang  sa malakas at nagpapatuloy 
na kamalayang-bayan ng mga Bisayang Filipino ay ang nauukol sa nakitang 
tradisyong “Pintados” ng mga Espanyol sa Kabisayaan noong ika-16 na siglo at 
maunlad na kalinangan sa pakikidigma hanggang ika-19 na siglo. 

Layon ng pag-aaral na: 1) makapag-ambag ng mga babasahín o literaturang 
ukol sa Kabisayaan na sa kasalukuyan ay tila napag-iiwanan na sa mga gawaing 
pananaliksik o akademikong adhikain; 2) bumalangkas ng teorya sa pamamagitan 
ng pagtatampok ng susing terminong pintados gamit ang kros/transdisiplinaryong 
lapit bílang lente sa pagtinging pangkasaysayan; 3) paghahanap ng patotoo sa iba 
pang larangang pangkaalaman hinggil sa pagdadalumat at pagsusuring gagawin 
na layon ay palitawin ang kalinangan at kamalayang Bisaya bílang bahagi ng 
Kapilipinuhan; at 4) pagsasakabuluhan sa kategoryang binanggit bílang realidad 
at praktikang panlipunan sa daloy ng kasaysayan ng Kabisayaan na siyang 
lilinaw sa kanilang tinataglay na pagkakakilanlan o identidad.

Iwahig Penal Colony: Bukás na Kulungan, 1905–1946

Suliguin, Geronimo Jr., C. 
Master sa Arte (Kasaysayan)

LG 995 2007 H4 S85

Ang pag-aaral na ito ay tungkol sa institusyonal na kasaysayan ng Iwahig 
Penal Colony (IPC) mula 1905 hanggang 1946. Sinimulan ang pagtalakay sa mga 
pangyayari sa pagdiriwang ng ika-100 taon ng Iwahig Prison and Penal Farm 
(IPPF), ang kasalukuyang mukha ng IPC. Mula rito, nagbalik-tanaw ang pag-aaral 
sa pagsisimula ng kilusan ng institusyonalisasyon ng bilangguan sa Pilipinas noong 
ika-18 dantaon at paggamit sa mga bilanggo para sa mga pampublikong gawain. 

May tatlong mahahalagang layunin ang pag-aaral: 1) nais nitong 
punan ang kakulangan sa mga pag-aaral kaugnay ng sistemang kulungan sa 
Pilipinas, 2) bilang isang institusyonal na kasaysayan, layon nito na maisulat 
ang kasaysayan ng Iwahig Penal Colony sa buong panahon ng pamahalaang 
Amerikano sa Pilipinas, at 3) ipakita na sa pagdaloy ng kasaysayan ng kolonya, 
isisilang ang sistemang bukás na kulungan sa Pilipinas.

Sa Agos ng Ilog Chico: Talambuhay ni Macli-ing Dulag (1928–1980) 

Javar, Roderick C. 
Master sa Arte (Kasaysayan)

LG 995 2006 H4 J38

Tinalakay sa pag-aaral ang talambuhay ni Macli-ing Dulag. Nagsimula ang 
pag-aaral sa kaniyang kapanganakan noong ika-20 dekada hanggang sa marahas 
na pagpaslang sa kaniya noong 1980. Ngunit, hindi lámang ikinahon ang pag-
aaral sa personal niyang búhay bagkus ay inuugnay ito sa lahat ng mga aspektong 
may kinalaman sa lipunan, katutubong kalinangan, at kasaysayang lokal ng lugar. 
Hinimay ang mga pangyayari bago ang panahong nabanggit sapagkat sintomatiko 
ang mga ito sa mga pagbabago, pag-aangkop, at mahalagang pangyayaring 
humubog sa kalagayan ng panahon at mundong kaniyang ginalawan. Pantay na 
tuon ang inilaan sa pagsusuri ng mga pangyayari pagkaraan ng pamamaslang 
sapagkat doon tinasa ang naging saysay ng kaniyang pakikibaka, gayundin ang 
bunga sa paghahanap ng katarungan sa kaniyang pagkamatay.

Mula sa mga ginamit na batis pangkasaysayan, ang pangkalahatang layunin 
ng pag-aaral ay ang sumusunod: 1) isulat sa pamamagitan ng makaagham na 
metodolohiyang pangkasaysayan ang talambuhay ni Macli-ing Dulag upang 
mailahad sa sambayanang Filipino ang mahalagang salaysay ng kaniyang búhay; 
2) masuri at matalakay ang ginampanang papel ni Macli-ing Dulag sa kasaysayang 
Filipino; at 3) mabigyang-tinig ang makabuluhang salaysay ng kaniyang búhay  
na nananatiling nasa kaligiran ng pansin at pagkilála.

Perhutanan: mga Patakarang Kolonyal hinggil 
sa Kagubatan ng Malaya at Pilipinas, 1900–1940

Bolinao, Ma. Luisa De Leon
Doktorado sa Pilosopiya (Kasaysayan)

LG 996 2005 H4 B65

Ang pag-aaral na ito ay isang komparatibong kasaysayan hinggil sa mga 
naipatupad na mga patakarang kolonyal noong 1900 hanggang 1940 sa Pilipinas at 
Malaya. Nahahati ang buong pag-aaral sa limang bahagi. Ang unang kabanata ang 
naglatag ng heograpiko at historiko-kultural na pagtatakda ng pag-aaral, kapuwa 
sa Pilipinas at Malaya. Ang ikalawang kabanata ay sumasakop sa pagbubuo ng 
institusyon na siyang mamamahala sa mga kagubatan ng kolonya. Sa ikatlong 
kabanata, tinalakay ang pagpapaunlad ng agham ng paggugubat sa pamamagitan 
ng edukasyon. Inilahad dito ang iba pang pamamaraan na ginamit ng mga 
kolonisador upang suportahan ang mga Eskuwelang Panggubat. Ang ikaapat na 
kabanata ay sumasakop sa aspekto ng eksplotasyon ng mga kagubatan at yamang-
gubat ng dalawang kolonya. Tinalakay dito ang produksiyon at kalakal ng mga 
troso at ibang yamang-gubat, kapuwa sa lokal at pandaigdigang merkado. Ang 
ikalimang kabanata ay sumasakop sa programa ng konserbasyon na ipinatupad ng 
mga banyaga sa kanilang mga kolonya. 

Layunin ng pag-aaral ang sumusunod: 1) mailatag ang kasaysayan ng 
institusyong panggubat ng Pilipinas at Malaya, sa panahon ng kolonyalismo; 
2) mabigyan ng masusing pagtatása at pagtatáya ang mga patakarang 
ipinatupad sa panahong kolonyal sa Pilipinas at Malaya; 3) mapag-aralan, 
matalakay, at masuri ang di-gaanong nabibigyang-diing erya ng kasaysayang 
pangkapaligiran, partikular ang kasaysayan ng forestry sa Pilipinas at Malaya, 
sa panahong kolonyal; at 4) magamit ang komparatibong lapit bílang isang 
paraan ng pag-aaral at pagsusuri ng mga kaganapang historiko sa pagitan ng 
dalawang bansa.

Pagpapatuloy ng Kasaysayan ng Iglesia Watawat ng Lahi 
sa Kasaysayan ng Iglesia ng Lipi ni Gat Jose Rizal, Inc., 1990–2003: 

Isang Kontemporaryong Kasaysayan Pang-institusyonal

Maningas, Rolando E.
Master sa Arte (Kasaysayan)

LG 995 2005 H4/M36

Ang tesis-masterado ay nakatuon sa pag-aaral ng kontemporaneong 
kasaysayang pang-institusyonal. Mababása sa nasabing tesis ang pagpapatuloy 
ng kasaysayan ng Matandang Iglesia Watawat ng Lahi (IWL) sa kasaysayan ng 
Iglesia ng Lipi ni Gat Jose Rizal, Inc. (ILGJRI), 1990–2003 sa pamamagitan ng 
ritwal, estruktura, at paniniwala. Nahahati sa pitong kabanata ang pag-aaral na ito: 
1) paglalahad ng layunin at metodolohiya sa pag-aaral ng ILGJRI; 2) paglalahad 
ng maikling kasaysayan ng Iglesia Watawat ng Lahi na pinagmulan ng ILGJRI; 
3) paghahambing ng Bagong IWL sa ILGJRI batay sa kanilang estruktura at 
paniniwala; 4) pagtalakay sa pagkabuo ng bagong sibol na kapatiran; 5) ang 
doktrina ng ILGJRI; 6) paglalahad kung paano ginugunita ang mahahalagang araw 
tulad ng mahal na araw, pasko, pista, at araw ng mga patay; at 7) kongklusyon at 
rekomendasyon sa paraang pagbubuod at pagbibigay ng mga opinyon.

Ang Pagbabalik-tanaw sa mga Macabebe sa Panahon ng Pananakop 
ng mga Amerikano (1898–1908): Isang Historiograpikal na Pagsusuri

Pelorina, Renato N.
Master sa Arte (Kasaysayan)

LG 995 2005 H4 P45

Nais alamin ng tesis ang kasagutan sa tanong kung bakit naglingkod ang mga 
Macabebe bílang mga katutubong kawal, una sa mga Espanyol at ikalawa, sa mga 
Amerikano sa panahon ng pananakop. Sa kabuuan, tiningnan ang kondisyong 
panlipunan sa Pampanga at sa bayan ng Macabebe, partikular na sa aspekto ng 
politika, ekonomiya, kultura, at relihiyon, upang tiyakin kung ano ang mga salik 
na naging daan sa naiibang landas na tinahak ng mga Macabebe sa kasaysayan ng 
Pilipinas. 

Sinuri ang uri ng historiograpiya ng mga Amerikano at pambansang 
Filipinong historyador. Ayon sa kanila, ang paglilingkod ng mga Macabebe sa 
kolonyal na kawal ay isang “pagtataksil” at “pagtatraydor” sa sambayanang 
Filipino. Ngunit ito ay kinontra ng mga anak, inapo, at mga kababayan ng mga 
Macabebe scout sa kasalukuyan. Para sa kanila, ang mga Macabebe ay naglingkod 
sa dayuhang hukbo dahilan sa impluwensiya ng mga elite sa karaniwang 
mamamayan sa larangan ng politika, ekonomiya, kultura, at relihiyon. Ang 
pagsusundalo sa kolonyal na hukbo ay naging alternatibong pamumuhay ng 
karamihan ng mga Macabebe. Sa tingin nila, ang paglilingkod ng kanilang mga 
ninuno sa kolonyal na kawal ay isang normal na tugon sa kondisyong panlipunan 
na kanilang ginagalawan at hindi nila sinang-ayunan ang uri ng historiograpiya 
na matagal nang sumira sa kanilang katauhan.

Paglikha at Paglalarawan sa Pagkakakilanlang Tinguian (1823–1904)

Rovillos, Raymundo D.
Doktorado sa Pilosopiya (Kasaysayan)

LG 996 2005 H4 /R68

Sa pag-aaral nilikha at inilarawan ng diskursong kolonyal ang 
pagkakakilanlang “Tinguian” sa pamamagitan ng mga teksto-etnograpiya, 
potograpiya, litograpiya, ulat-manlalakbay, at ulat-pamahalaan. Mula sa literal na 
pakahulugan sa Tinguian bílang “taga-bundok,” hinulma ng diskursong kolonyal 
ang kategorya sa iba’t ibang pakahulugan ayon sa layunin, interes at subhetibong 
posisyon ng kolonisador. Higit sa lahat, nilikha at inilarawan ang Tinguian bílang 
kasalungat ng “Igorot.” Ginawang pananda (signifier) ang Igorot sa lahat ng táong 
lumaban sa ehemonya ng kolonyalismo. Ikinabit sa pagkakakilanlang Igorot 
ang mga bansag na infiel (di-sumasampalataya sa diyos), salvaje, o barbaro. Sa 
madaling salita, kaaway ng imperyo. 

Ang pagka-Tinguian ay isang kategoryang patuloy na pinagtatalunan at 
pinagkakasunduan ng katutubong mamamayan ng Abra. Ito ay nasa proseso pa 
rin ng “pagiging,” (becoming) maliban sa “pagka” (being).

Balatik: Kalangitan bílang Isang Saligan 
ng Kabihasnang Pilipino, 1582–Kasalukuyan

Ambrosio, Dante L.
Doktorado sa Pilosopiya (Kasaysayan)

LG 996 2003 H4 A43

Pinaksa ng pag-aaral ang ugnayang kabihasnan-kapaligiran: kung paano 
hinubog ng katutubong kabihasnan ang larawan ng isang bahagi ng kapaligiran—
ang kalangitan—at kung paano nag-ambag itong hulí sa paghugis sa katutubong 
kabihasnan. Sinuri ang ugnayang ito sa pananaw at lapit na pangkasaysayan: 
binakas ang pinagmulang sinauna at prehispaniko na mga pananaw, paniniwala, 
kaalaman, at kaugalian ukol sa kalangitan habang ipinapakita ang mga pagbabago 
at pagpapatuloy ng mga ito hanggang sa kasalukuyan. Nakabuo ang mga Filipino 
ng isang kabang-yaman ng mga pananaw, paniniwala, kaalaman, at kaugalian 
kaugnay ng kalangitan at ng mga penomena rito. Inilahad ang mga nabuong 
paniniwala at kaalaman ukol sa sandaigdigan, kalangitan, araw, buwan, at bituin 
habang inihapag ang impluwensiya ng mga ito sa pamumuhay, pag-iisip, at 
pagkilos ng mga sinauna at kasalukuyang Filipino. 

Nagsilbi ang mga penomenang ito na patnubay at liwanag sa búhay ng mga 
Filipino. Ayon sa mga nabuo nilang pananaw, paniniwala, kaalaman, at kaugalian, 
naging isang saligan ng pamumuhay, pag-iisip, at pagkilos ang kalangitan at 
ang mga penomena rito gaya nang makikita sa kanilang ritwal at dasal, sistema 
ng pagpapanahon, paghahanapbuhay gaya ng pagkakaingin, pangingisda, 
pangangaso, at paglalayag, pagtatakda ng direksiyon, at pananagisag.



KOLEHIYO NG AGHAM PANLIPUNAN AT PILOSOPIYA KASAYSAYAN 327

Ang Edukasyon bílang Instrumento ng Asimilasyon: 
Ang Kaso ng Lalawigan ng Kabite (1898–1913)

Calairo, Emmanuel F.
Doktorado sa Pilosopiya (Kasaysayan)

LG 996 2003 H4 C35

Ang pag-aaral na ito ay pagsulyap sa kaganapan sa panahon ng pananakop 
ng mga Amerikano sa Pilipinas. Ang pagsulyap sa panahong iyon ay isang paraan 
upang lubos na maintindihan ang kabuuang sistemang pang-edukasyon na 
ipinatupad ng mga Amerikano sa mga lalawigan at bayan sa ating bansa. Mahalaga 
ito sa pag-aaral ng imperyalismo sapagkat uusisain dito ang bahagi ng edukasyon 
bílang instrumento ng transpormasyong panlipunang kolonyal. 

Ang pangkalahatang layunin ng pag-aaral na ito ay alamin ang mga 
patakarang pang-edukasyon na ipinatupad ng mga Amerikano sa Kabite at ang 
mga naging tugon ng mga Kabitenyo dito mula 1898 hanggang 1913. Layon din 
ng pag-aaral ang sumusunod: 1) masuri ang mga patakarang pang-edukasyon 
ng mga Amerikano batay sa konteksto ng imperyalismo; 2) maipaliwanag 
ang mga patakarang pang-edukasyon ng Amerikano na ipinatupad sa Kabite; 
3) maipaliwanag kung paano tinugunan ng mga guro, mag-aaral, at elit na 
Kabitenyo ang mga hámong pang-edukasyon na ipinatupad ng mga Amerikano; 
4) matukoy ang mga naging suliranin sa pagpapatupad ng patakarang pang-
edukasyon sa Kabite; at 5) gumawa ng mapa na magpapakita ng mga bayan sa 
Kabite na nagkaroon ng mga paaralan mula 1898 hanggang 1913.

Obras Pias de Manila: Kasaysayan ng Isang 
Institusyong Pinansiyal, 1594–1898

Lapar, Dedina A.
Doktorado sa Pilosopiya (Kasaysayan)

LG 996 2003 H4 L37

Paksa ng pananaliksik na ito ang Obras Pias de Manila bílang kasaysayan ng 
isang institusyong pinansiyal. Sa kasaysayang ito, ang Obras Pias ay tumutukoy sa 
1) mga gawaing banal at relihiyoso; 2) mga pundasyon o pondong ipinagkaloob 
para sa kawanggawa; 3) mga cofradia, hermandad, orden tercera, at kumbento ng 
mga ordeng relihiyoso bílang sentrong pang-administratibo ng mga nabanggit na 
pundasyon; ang bagong institusyon na itinatag noong 1854, ang Junta de Obras 
Pias; at 4) ang mga institusyong pangkawanggawa katulad ng Hospital de San Juan 
de Dios. 

Maituturing na isang institusyong pinansiyal ang Obras Pias de Manila 
dahil nagsilbi itong tagapag-ipon ng pondo ng mga maykayang mamamayan ng 
lungsod. Ang pondo ay ibinahagi sa mga indibidwal at grupo na may higit na 
pangangailangan nito kagaya ng mga negosyante, bangko, at iba pang industriya. 
Sa pagsasagawa ng mga pautang, kredito, at pamumuhunan, ang Obras Pias ay 
naging tagapamagitan sa sektor ng ekonomiya na may pondo, at sa kabiláng 
sektor na walang pondo.  Bílang resulta nito, ang sobrang pondo ay napupunta 
sa mga gawaing produktibo at kapaki-pakinabang, lalo na ang pagbuo ng bagong 
mga produkto at serbisyo na siyang batayan ng pagsulong ng ekonomiya.

Ang Simbahang Bol-anon: Pook, Sining at Kasaysayan, 1670–1863

Salgados, Amelia S.
Master sa Arte (Kasaysayan)

LG 995 2003 H4 S25

Tampok sa pag-aaral na ito ang pagtalakay sa kasaysayan ng mga lumang 
simbahan ng Bohol at pook na kinapalooban ng mga ito bílang isang hakbang sa 
pagsilip sa naging karanasan ng Bohol sa panahon ng kolonyalismong Kastila. 
Pokus ng pagsusuri ang mga simbahan ng Dauis, Baclayon, at Loboc. Inaasahang 
sa pamamagitan ng pagtingin sa kasaysayan ng mga simbahan, mabubuksan 
ang isang kabanata sa kasaysayang lokal ng Bohol. Karaniwang tinitingnan ang 
simbahan bílang tanda ng karanasang kolonyal ng mga Filipino at kapangyarihang 
Kastila sa kalinangan nito. 

Layunin ng pag-aaral na ito na ipakita ang simbahan bílang bahagi at 
produkto ng lipunan. Nais ding tingnan ng pag-aaral ang simbahan bílang bahagi 
ng isang sistemang estruktural. Ibig sabihin, higit na mayaman sa kahulugan ang 
simbahan bílang estruktura dahil sa relasyon nito sa mga katabing edipisyong 
lubos na nagpatingkad sa papel nito sa lipunang kinapalooban. Hangad na 
mabigyang linaw ang kaugnayan ng mga estrukurang tulad ng kumbento, 
paaralan, kampanaryo, pamilihan, libingan, at iba pa sa kabuluhan ng simbahan. 
Ilan ito sa mga tinalakay sa pag-aaral na ito upang bigyang linaw ang saysay at 
kabuluhan ng simbahan sa lipunang Bol-anon.

Dung-aw, Pasyon at Panagbiag: Tatlong Hibla ng Pakasaritaan 
Ti Biag sa Kasaysayang Pangkalinangang Ilokano

Ubaldo, Lars Raymund C.
Master sa Arte (Kasaysayan)

LG 995 2003 H4 U23

Ang pananaliksik na ito ay isang pagtatangkang pag-ugnay-ugnayin ang 
dung-aw (panambitan kasabay ng pagsasalaysay sa búhay ng yumao), pasyon 
(salaysay ng búhay ni Kristo), at panagbiag (salaysay ng búhay ng mga hari, reyna, 
at hindi pangkaraniwang tao, na katumbas ng awit at korido ng mga Tagalog). 
Bagama’t maituturing na hiwa-hiwalay at may sariling katangian, pinag-uugnay-
ugnay ang tatlo bílang salaysay sa kanilang pagtutuon sa “biag” (búhay) kaya’t 
ang bawat isa ay maituturing na mahalagang hiblang bumubuo sa tradisyon ng 
pakasaritaan ti biag o pangkasaysayang pananalambuhay ng mga Ilokano. 

Layunin ng tesis na ito na pag-aralan at suriin; una, ang malawak at 
masaklaw na kabuuang tradisyon ng pakasaritaan na katumbas ng kasaysayan 
sa wikang Tagalog/Filipino at ikalawa, ang bahagi nito, ang pakasaritaan ti biag, 
na may tiyak na tuon sa “makabuluhang salaysay ng búhay” ng mga Ilokano.

Bangka: Isang Paglalayag tungo 
sa Pag-unawa ng Kasaysayan at Kalinangan

Lorenzo-Abrera, Ma. Bernadette G. 
Doktorado sa Pilosopiya (Kasaysayan)

LG 996 2002 P45 A27 

Ang kasalukuyang pag-aaral ay isang paglalahad ng mga uri ng katutubong 
sakayan, paglalarawan sa lipunan batay sa mga sakayan at sa paglalayag, at 
pagpapakahulugan sa sakayan batay sa katutubong kamalayan. Nilalayon nitong 
unawain ang bangka mismo, maliban sa pagiging isang sakayan, at ang kabuluhan 
nito ayon sa katutubong kaisipan. Sinisiyasat din ang kamalayan na pumanday at 
nagbigay-hugis at anyo sa sakayan. Makikita sa ginawang pag-aaral ang kaugnayan 
ng kaalaman sa ritwal sa kaalaman sa paggawa, lalo na sa paggawa ng bangka.  
Isinaayos ang kasalukuyang pag-aaral tulad ng paggawa ng bangka, magsisimula 
sa basbas, sa paglatag ng lunas, at sunod-sunod na mga bahagi hanggang sa ilunsad 
ang sakayan. Ang mga bahagi ng bangka ang naging pamagat ng mga kabanata: 
lunas, tapi, giak, ugit at sagwan, katig, at layag, upang ibahagi ang konsepto na isa 
rin itong pagbubuo ng isang bagay batay sa katutubong kaalaman.

Isang Durungawan sa Kasaysayang Lokal ng Nueva Vizcaya: 
Ang Nakaraan ng mga Isinay at Ilongot, 1591–1947

Gatan, Fe Yolanda V.
Master sa Arte (Kasaysayan)

LG 995 2002 A7 E83 

Nakasentro ang pag-aaral na ito sa pagsulat ng etnokasaysayan ng dalawang 
grupong etniko ng Nueva Ecija. Gumamit ang pag-aaral ng batis na nakasulat at mga 
datos na antropolohikal tulad ng etnograpiya ng mga tradisyong oral na mayaman 
sa mga grupong etniko. Nakasandig ito na may tunay na pangangailangan para sa 
wastong pagbuo ng kasaysayan ng lalawigan batay sa sistemang sosyal at kultural 
ng mga katutubo at sa pagsulong at pagbabagong dinanas ng mga mamamayan 
nito.

Layunin ng pag-aaral na mailahad ang karanasang nanggaling mismo sa 
pananaw ng mga katutubo at sentro ng kanilang kasaysayan. Nais din nito na 
gumawa ng alternatibong pagsasalaysay ng kasaysayan ng mga Ilongot at Isinay 
na isinasaalang-alang ang kanilang karanasang kolonyal at ang kanilang naging 
reaksyon.

Inaasahang makatutulong din ito sa grupong etniko na mawala ang 
dikotonomiyang kolonyal lalo na sa  tunggalian ng pagiging ‘sibilisado’ at ‘di-
sibilisado.” Hinahangad din ng pag-aaral na maipakita ang grupong etniko bilang 
bahagi ng lipunan na gumagawa ng sarili nilang kasaysayan at hindi lamang 
nananatiling biktima ng proseso ng kolonyalismo. Nais mabigyang daan ng pag-
aaral na matamo ng mga grupong pinag-aaralan ang damdaming nasyonal at 
mapahalagahan ang sarili nilang kalinangan at kabihasnan at maging taal ito ng 
kamalayang pangkasaysayan. 

Katutubong Pagkawari sa mga Pook Pangalan 
ng Lalawigan ng Batangas at Laguna

Yulo, Edward C.
Master sa Arte (Kasaysayan)

LG 995 2002 H4 Y85

Ang tesis na ito ay isang tangkang pagsusuri sa mga kaalamang nakapaloob sa 
larangan ng mga pook-pangalan. Ang paraan ng pananaliksik ay sa pamamagitan 
ng pagkakalap ng mga kahulugan ng mga pook-pangalan ng dalawang naturang 
lalawigan. Ang sakop ng mga pamayanan ay nasa antas ng mga lalawigan, bayan, 
at barangay. Ang paghahanay ayon sa paksa at panahon ay isang paraan na 
ginamit upang palitawin ang isang salaysay ukol sa mga katutubo ng isang lugar. 
Ang pagsusuri ng mga pook-pangalan ay masasabing isang bagong paraan ng 
pagsusuri ng mga kaalaman ukol sa nakalipas ng bansa. 

Layunin ng pag-aaral ang sumusunod: 1) makapag-ambag sa pananaliksik 
ng kasaysayang pambayan, na kalimitan ay sinisimulan ng pagpapaliwanag ng 
pinagmulan ng mga pook-pangalan; 2) maipakita ang daloy ng pagbabago sa 
kamalayan ng mga naninirahan, at ang epekto nito sa takbo ng kasaysayan, dala 
ng pagpapataw ng kalinangang Kastila, pagpapalimot, pagbabago ng kapaligiran, 
at paglipat ng mga tagadayo sa lupalop ng Batangas-Laguna; 3) mapanatili 
ang patuloy na paggamit ng mga sinaunang pook-pangalan sa pamamagitan 
ng pagpapaliwanag ng mga kahulugan at mga salaysay nito na nagpapakilála 
sa katauhan ng mga Filipino; 4) ito rin ang unang hakbang sa mas malalim at 
malawak na pananaliksik sa larangan ng mga pook-pangalan sa buong Pilipinas; 
at 5) makatuklas ng mga pamamaraan ng pagsusuri at pananalisik sa larangan ng 
mga pook-pangalan at maiangat ng isang antas ang kalidad ng pananaliksik sa 
kasaysayang pambayan.



334 KOLEHIYO NG AGHAM PANLIPUNAN AT PILOSOPIYA KASAYSAYAN

Timawa: Kahulugan, Kasaysayan at Kabuluhan sa Lipunang Pilipino

Gabriel, Nancy Kimuell
Master sa Arte (Kasaysayan)

LG 995 2001 H4 /G32

Ang pananaliksik na ito ay tungkol sa timawa. Sa sinaunang pamayanan, 
ang pagiging timawa ay nangangahulugang pagiging malaya at kung tutuusin, 
ang katimawaan pa nga ang taal na dalumat ng kalayaan sa lipunang Pilipino. 
Ngunit sa kasalukuyan, tinatawag na timawa ang mahihirap at iniuugnay ang 
salita sa pagiging patay-gutom, hampas-lupa, at iba pa. Ang pananaliksik na ito 
ay naglalayong tuklasin kung ano ang nangyari sa kasaysayan na nagpabago sa 
kahulugan ng salitang timawa at naging negatibo sa pangkalahatang gamit sa 20 
dantaon sa pamamagitan ng pag-aaral ng kasaysayan ng timawa o katimawaan. 
Susuriin ng pag-aaral ang mga salik na nagpabago ng balana sa salitang timawa 
at tatangkain nitong magpakita ng kasaysayan ng katimawaan upang mahanap 
ang panahon kung kailan naganap ang pagbabagong ito. Tataluntunin ng pag-
aaral ang pinag-ugatan ng salita sa kalinangang Filipino, ipapakita ang iba’t ibang 
katayuan nila sa buhay sa sinaunang panahon, at ilalahad ang transpormasyon ng 
uring ito mula sa pagiging marangal at kagalang-galang tungo sa pagiging dukha 
at busabos.

Ang Kasaysayang Heograpikal ng Los Banos, 1615–1945

Macapinlac, Marcelino M.
Master sa Arte (Kasaysayan)

LG 995 2003 H4 M34

Ang tesis na ito ay isang pag-aaral ng kasaysayang lokal ng Los Baños. 
Nakatuon ang pag-aaral sa pagpapalitaw at pagpapaliwanag ng mga salik sa 
pagsulong ng naturang bayan. Binigyang-diin sa pag-aaral na ito kung paano 
nakaaapekto ang pisikal na kapaligiran bílang salik sa pagsulong ng kasaysayan ng 
isang bayan at pamumuhay ng mga mamamayan nito. Gayundin, binigyang-pansin 
kung paano pinapakialaman o ginagamit ng tao ang pisikal na kapaligiran para sa 
higit niyang ikauunlad. Sinikap na ipakita kung paano ginamit ang kapaligiran 
para pakinabangan ng tao. Sa pamamagitan nito, inaasahang higit na mauunawaan 
ang ugnayan ng tao at ng pisikal na kapaligiran. 

Layunin ng pag-aaral na: 1) mailarawan at matalakay ang mga pagbabago sa 
paggamit ng mga katangiang heograpikal ng Los Baños sa pagdaan ng panahon; 
2) mailahad at maipaliwanag ang mga mahahalagang pangyayari sa Los Baños 
upang maipakita ang pag-unlad nito mula sa pagiging isang bahagi ng bayan 
ng Bay, Laguna, tungo sa pagiging isang sentro ng iba’t ibang kapangyarihang 
kolonyal hanggang sa pagkakatatag nito bílang isang ganap na hiwalay na bayan; 
3) mabigyang-pagsusuri ang tugon o reaksiyon ng mga mamamayan ng Los Baños 
sa iba’t ibang mga hamon, lalo na ang hámon ng kapaligiran at kolonyalismo; at 
4) mabigyang-halaga ang ginampanang papel at ambag ng mga mamamayan ng 
Los Baños sa mas malawak na lipunang Filipino.

Ili Ti Amianan: Kamalayang Bayan sa Panghimagsikang 
Tradisyon ng Hugpungang Kailokuan-Kaigorotan, 1589–1913

Rodriguez, Mary Jane
Master sa Arte (Kasaysayan)

LG 995 2001 H4 R64

Dadalhin ng pag-aaral na ito ang talastasan ng pagbubuo ng bansa sa 
pagdadalumat ng “ili” (katumbas ng “bayan” sa Amianan) bilang isang kamalayan 
at prosesong pangkasaysayan. Kapuwa likas at likha ang ugnayan o hugpungang 
Kailokuan-Kaigorotan. Sa bisa ng kailugan at mga dalisdis sa kabundukan, 
nagkakaugnay ang dalawa. At sa bisa rin ng tradisyon ng pakikidigma, partikular 
na sa panahong kolonyal, nag-ugnayan sila. 

Nahahati sa tatlong bahagi ang kabuuang larangan ng paksa. Sa unang 
bahagi, itatakda ang lawak ng pagsisiyasat. Sa ikalawa, papasukin ang daigdig 
ng kahulugan at pakahulugan sa “ili” sa pamamagitan ng pagsusuring 
lingguwistiko at antropolohikal/etnograpiko. Sa ikatlong bahagi, lalamnan ang 
kamalayang nakapaloob sa dalumat ng “ili” ng aktuwal o kongkretong pagkilos, 
hal. pannakigubat o pakikibaka ng mga taga-Amianan sa kairalang kolonyal.

Malolos: Museo ng Kasaysayang Bayan

Tantoco, Regulus P.
Doktorado sa Pilosopiya (Kasaysayan) 

LG 996 2001 H4 T36

Matatawag na ambag sa dalawang larangan ng kasaysayan ang disertasyong 
ito—museolohiya sa kasaysayan at kasaysayang kontemporaneo. Tumatalakay 
ang pananaliksik sa kontemporaneong kasaysayan ng isa sa pinakamakasaysayang 
bayan sa Pilipinas—ang Malolos. Tinatangka nitong buksan at tuklasin ang 
ibayong pagpapaunlad ng kamalayang historikal ng mga taga-Malolos. Iniugnay 
ang pagtatalakay sa larangan ng museolohiya. Kaya, museo ang naging susi at 
mistulang isang prismo upang pag-aralan ang kontemporaneong kasaysayan 
ng bayan. Tatlong uri ng museo ang inilapat sa bayan—museong pambayan na 
namamayani hanggang sa kasalukuyan, ang panukalang museong-bayan na 
nabigo, at ang mas praktikal at konseptuwal na museo ng kasaysayang bayan. 
Lahat ng mga ito ay nilayong sinupin ang kabuuang kasaysayan ng Malolos—ang 
mga artifact sa kaso ng mga museong pambayan, ang pinakahistorikal na pook 
kaugnay ng Rebolusyong Filipino sa kaso ng isang panukalang museong-bayan, at 
ang pangkasaysayang kamalayan ng mga taga-Malolos sa pamamagitan ng museo 
ng kasaysayang bayan.

Ang Pulitika ng Imperyalismo at ang 
Rebolusyong Pilipino, 1895–1902

Mactal, Ronaldo B.
Doktorado sa Pilosopiya (Kasaysayan)

LG 996 1999 H4 M33

Tinalakay sa pag-aaral na ito ang nakaapekto o nakaimpluwensiya sa naging 
direksyon at kinahinatnan ng Rebolusyong Pilipino ang pulitika at imperyalismo sa 
huling bahagi ng ika-19 na dantaon hanggang sa unang dekada ng ika-20 dantaon. 
Nais ding patunayan ng pag-aaral na hindi isinasaalang-alang ang interes ng mga 
Pilipino sa naging paninindigan at pakikisangkot ng mga bansang imperyalista sa 
isyu ng Rebolusyong Pilipino. Dahil dito naging palamuti lamang ang Rebolusyong 
Pilipino sa paningin ng mga imperyalista sa mas malaking pangyayaring digmaang 
Espanyol-Amerikano na kapuwa imperyalista.

Mahalaga ang kontribusyon ng pag-aaral sa pagbigay-tuon sa pagsusuri ng 
Rebolusyong Pilipino na isang pandaigdigang kaganapan dahil sa partisipasyon 
at pakikilahok ng iba’t ibang bansa at mamamayan sa mundo.

Ang Pakikidigma Noong Ika-labimpitong Dantaon

Rodriguez, Felice Noelle M.
Doktorado sa Pilosopiya (Kasaysayan) 

LG 996 1999 H4 R63

Nais alamin ng disertasyon ang katutubo noong ikalabing-anim at 
ikalabimpitong dantaon. Gumamit ng tatlong kategorya sa pagsusuri ng mundo 
ng digmaan—ang kultura ng pakikidigma, ang mandirigma, at ang kasangkapan 
ng mandirigma. Naging tulong sa pagsusuri ng bawat kategorya ang mga ulat ng 
ekspedisyon, dokumento, vocabulario, at artifact.

Mula sa paglalarawan ng pakikidigma, naging posible na magkaroon ng 
isang larawan ng katutubo. Napalitaw nito ang katwiran o lohika ng reaksiyon ng 
mga katutubo sa pagdating ng Kastila. Ang pag-aaral ng kultura ng pagdigma ng 
ikalabimpitong dantaon, ang panahon ng pagtatagpo ng kultura ng Kastila at ng 
kultura ng katutubo ay nagbibigay larawan sa atin ng maliwanag na pag-unawa 
sa kilos ng ating ninuno sa kolonisasyon. Nakita dito kung paano ang kilos ng 
katutubo ay sumusunod sa malinaw na patakaran ng pagdigma. Ipinapakita nito 
ang isang mundo na may sariling batas na sinusundan at may sariling kultura.

Ang Pagbabagong-anyo ng Principalia sa Kapanahunang 
Amerikano: Kabikolan, 1900–1946

Totanes, Stephen Henry S.
Doktorado sa Pilosopiya (Kasaysayan)

LG 996 1999 H4 T68

Sinusuri ng pag-aaral na ito ang pagbabagong-anyo ng principalia ng 
Kabikolan—ang mga lalawigan ng Ambos Camarines, Albay at Sorsogon—sa 
kapanahunang Amerikano mula sa mga taóng 1900–1946. Mula sa paglalarawan ni 
Norman Owen ng principalia ng Kabikolan sa pagwakas ng kapanahunang Kastila, 
binagtas ng pag-aaral ang pagbabago ng mga katangian ng nasabing Bikolanong 
principales sa tatlong yugto ng kapanahunang Amerikano: ang pakikibagay 
sa bagong pamamahala noong 1900–1926, ang pakikipagsapalaran patungo sa 
pagsasarili noong 1916–1935 at ang tunggalian ng mga principales sa panahon ng 
Commonwealth noong 1935–1946—hanggang sa makilála na sila bílang “dakila na 
tao” kung ihahambing sa “sadit na tao” sa pag-aaral naman ni Frank Lynch, SJ 
noong dekada ‘50. Napalitaw ng pag-aaral ang mga nagbagong katangian ng mga 
Bikolanong principales sa loob ng panahong ito. 

Ang Potograpiya bilang Batis Pangkasaysayan 
tungo sa Pag-aaral ng Kalinangang Bikol

Conde, Mary Bernadette P.
Master sa Arte (Kasaysayan)

LG 995 1998 H4 C65 

Mayroong dalawang layunin ang pag-aaral: 1) makapag-ambag sa 
metodolohiya ng Histograpiyang Filipino at 2) makapaglahad ng isang 
kasaysayang pang-etno-potograpiya. Pinagtuunan nito ng pansin ang paglalahad 
ng pangkalahatang kasaysayan ng potograpiya sa Kanluran, Pilipinas, at Bikol.  
Pangunahing ginamit nitong batis pangkasaysayan ang mga retrato na nagsasaad 
ng mahalagang usapin: 1) paglalahad ng panimulang kasaysayan ng propesyong 
potograpo at teknik ng potograpiya at 2) ang paghalaw ng mga pangkasaysayan 
at pangkalinangang sangkap sa mga larawan ng dalawang pamilyang Bikolano.  

Pinagkunan ng mga tekstong pangkasaysayan ang mga piniling retrato ng 
dalawang pamilya para makapag-ambag sa pagpapayaman ng pag-unawa sa 
kasaysayang panlipunan at pangkalinangan ng Bikol dahil itinuturing nitong 
nasa kasaysayan ang potograpiya at nasa potograpiya ang kasaysayan ng 
dalawang pamilyang Bikolano.

Mapanuring Paglilimbag: Isang Pagsasalin at Pagsusuri ng Historia 
de la Insurreccion Filipina en Cavite (Kasaysayan ng Paghihimagsik 

ng mga Pilipino sa Cavite) ni Don Telesforo Canseco, 1987

Hernandez, Jose Rhommel B.
Master sa Arte (Kasaysayan)

LG 995 1998 H4 H47

Binigyang-tuon ng pag-aaral ang mahabang tradisyon ng pamamatnugot sa 
Filipino na hindi masyadong nabigyang pansin o maliit lamang ang mga nagawang 
pag-aaral sa buong kasaysayan ng pamamatnugot. Nais nitong simulan ang 
posibilidad ng malawakang pagbasa ng mga Filipino sa sarili nitong wika.

Layunin ng pag-aaral na makagawa ng pagsasalin sa wikang Filipino ng isang 
dokumento sa kasaysayan ng Himagsikang 1896 sa Cavite. Ipinakilala ang mismong 
dokumento sa unang bahagi ng pag-aaral at isinalin ito sa Filipino sa ikalawang 
bahagi.

Sinikap din nitong magbigay ng mga anotasyon sa dokumento para 
makatulong sa pag-unawa ng mga bagay-bagay na maaaring nawawala sa 
kasalukuyan. Inaasahan ng pag-aaral na magbibigay ito ng mga rekomendasyon na 
maaari pang gawin para sa pagbuo ng isang diskurso sa sariling wika sa kasaysayan.

Sakayan sa Pagbubuo ng Banua: Pandan 
mula Ika-12 Siglo hanggang 1948 

Isorena, Efren B.
Master sa Arte (Kasaysayan)

LG 995 /1998 H4 I83

Itinuturing ng pag-aaral na ang banua bilang sentrong pamayanan ay 
singkahulugan ng sakayan (bangka), kaya’t nangangahulugan na ang iisang 
bangka ay maaaring tumukoy sa isang dalumat sa lipunan. Mula sa salalayang ito, 
nilalayon ng pag-aaral na tingnan ang papel ng kultura ng bangka sa pagdadalumat 
at pagbubuo ng lipunang Filipino sa pamamagitan ng pag-aaral sa banua ng 
Pandan na pamayanang kostal sa Catanduanes. Nakabuo ang pag-aaral ng apat na 
pag-uuri ng mga bangkang Pandan mula sa mga katangian nito: 1) Tinablang-de-
Perno; 2) Inuklab; 3) Pondo at Tasok; at 4) Kelia at Legason.

Maituturing ang pag-aaral na isang panimulang pananaliksik sa mga 
uri ng bangkang Filipino na ayon sa tradisyon ng pandaragat sa Pilipinas at 
paghahambing ng mga korelasyon nito sa iba pang bangkang Austronesyano. 
Nakabuo ng piryodisasyon ang pag-aaral mula sa resulta ng natuklasan nitong 
katangian at korelasyon sa iba’t ibang antas ng pag-unlad ng pamayanan gamit 
ang mga bangkang Pandan at sa paglalapat nito sa pangkasaysayang karanasan ng 
banua ng Pandan. Natuklasan ng pag-aaral na ang banua ang isa sa pinakahayag 
na ginagamit na simbolo ng bangka sa pagdalumat ng sariling lipunan.

Kasaysayan ng LVN Pictures (1938–1961): 
Isang Ambag sa Pag-aaral ng Pelikulang Pilipino

Santillan, Neil Martial R.
Master sa Arte (Kasaysayan)

LG 995 /1998 H4 S26

Nakatuon ang pag-aaral na ito sa dalawang layunin: 1) pagbuo ng isang 
kasaysayang pang-institusyon ng LVN Pictures gamit ang pagsusuri ng anyo, 
estruktura, at ng papel at ambag nito sa kasaysayan ng pelikulang Filipino at sa 
lipunang Filipino at 2) masuri ang pangkalahatang dinamiko ng pag-usbong, pag-
unlad, at pagbagsak ng sistemang studio sa bansa gamit ang pagsusuri sa karanasan 
ng LVN bilang pangunahing studio noong 1939 hanggang 1961. 

Nais din ng pag-aaral na makagawa at makabuo ng kompletong listahan ng 
mga pelikula ng LVN mula noong 1939 hanggang 1980 at maipakita ang papel at 
kontribusyon ng mga indibidwal na gumagalaw at bumubuo ng pelikula ng LVN 
sa likod at harap ng kamera. Inaasahang magbibigay ambag ang pag-aaral sa 
mga akademikong pananaliksik tungkol sa pelikulang Filipino at maiwasto ang 
ilang maling impormasyon at pagtingin sa LVN Pictures. Maituturing na isa ito 
sa kauna-unahang pag-aaral na nakatuon sa kompanyang pampelikula sa bansa 
at sa kasaysayang pang-institusyon nito.

Pakikidigmang Ampibyo: Pag-uugat sa Kasaysayan 
ng Pilipinas (800 B. K.–1946)

Tonsay, Omar L.
Master sa Arte (Kasaysayan)

LG 995 1998 H4 T66 

Tinalakay ng pag-aaral na ito ang pag-uugat ng Pakikidigmang Ampibyo 
sa kasaysayan ng Pilipinas at  tukuyin ang pinag-ugatan ng konspetong ito mula 
panahon ng pagsapit ng mga Austronesyano sa Pilipinas at paggamit ng metal 
noon 800BK hanggang taong 1946. Sinikap ng pag-aaral na malaman kung paano 
nagkaroon ng iba’t ibang kulay, anyo, at tawag dito sa kabila ng pananatili ng mga 
saligang elemento at katangian nito bilang isang sistema ng pakikidigma na likas 
na Filipino sabay ng nangyaring pagbabago, pag-unlad, at takbo ng panahon. 

Natukoy ng pag-aaral na mas higit na angkop at epektibo ang pakikidigmang 
ampibyo sa Pilipinas dahil sa bukod tanging anyo ng katangian nito sa kapaligiran 
at karanasan ng mga Filipino bilang mandirigma at mandaragat. Itinuturing itong 
bukod tangi para sa mga Pilipino kompara sa sistema ng pakikidigmang ampibyo 
sa Timog Silangang Asya. 

Inaasahang sa pamamagitan ng pag-aaral na ito ay magkaroon ng mas 
malalim at malawak na pag-unawa at pagtingin sa pakikidigmang ampibyo sa 
Pilipinas, bilang isang batayan ng lehitimong doktrinang pangmilitar. Hangad 
din nitong makapag-ambag sa agham militar at sa sining ng pakikibaka at 
pandaragat ng mga Pilipinong uring mandirigma. Inaasahang makapagdudulot 
ito ng dagdag na kumpiyansa o tiwala sa sarili ng mga Filipinong mandirigma 
bilang mahusay na mandirigma at mandaragat lalo na likas sa mga Filipino ang 
kahalagahan at kahulugan ng digmaang bayan sa panahon ng panganib. 

Ang Pisikal na Pag-unlad ng Maynila mula 1571 Tungo sa 1593 
Batay sa Pagsusuri ng mga Istorikal na Mapa ng Maynila

De Castro, Patrick Anthony
Master sa Arte (Kasaysayan)

LG 995 1997 H4 D43 

Nakatuon ang pag-aaral na ito sa pisikal na pagbabago ng hangganan ng 
Maynila batay sa pagsusuri ng mga historikal na mapa simula ng 1571 hanggang 
1593. Nais nitong ipakita ang pagbabago sa pisikal na ayos, nilalaman, pagbabago 
sa hangganan, at hugis ng pisikal na pag-unlad ng Maynila at gumawa ng guhit ng 
pagbabago nito mula 1571 hanggang 1953.

Nakadagdag ang pagtalakay ng pisikal na pagbabago ng Maynila sa 
di-politikal na pag-aaral ng Maynila. Nadagdagan ng pag-aaral na ito ang 
pananaliksik sa panlipunang kasaysayan ng Maynila, naiwasto ang mga detalye 
sa pagsasaayos at pagbabago sa Maynila na nagbuo sa Intramuros. 

Kabayanan, Kabahayan, Kababaihan: Ang Kasaysayan 
at Demograpiya ng San Jose de Malaquing Tubig, 1765–1903

Gealogo, Francis A.
Doktorado sa Pilosopiya (Kasaysayan) 

LG 996 1995 P45 G43

Isinakonteksto ng pananaliksik sa kasaysayang pampook, kasaysayang 
panlipunan, at kasaysayan ng kababaihan ang pagdadalumat ng pag-aaral ng 
kasaysayang demograpikal ng San Jose de Malaquing Tubig (isang bayang 
agrikultural sa lalawigan ng Batangas). Pangunahing pinagkunan nito ng 
paliwanag ang tatlong antas ng pagsusuri sa kalagayang pampopulasyon— 
kabayanan, kabahayan, at kababaihan na nakapagbibigay linaw sa pinagdaanan 
ng pinag-aaralang populasyon.

Nakita sa pagsusuri na nagmula sa iba’t ibang salik katulad ng kalagayan 
ng kamatayan, kapanganakan at paglipat ng panirahan ang naging pangunahing 
nakapagdulot ng malawakang pagbabago sa San Jose noong ikalabinsiyam na 
dantaon. Nailagay din ng pag-aaral sa konteksto ng pagsusuri ang kalagayang 
pangkapaligiran, kalagayang panlipunan, at kalagayang pangkaisipan. Pinag-
ugnay din nito sa gamit ang pagsusuri ng mga prosesong pangdemograpikal ang 
mga uri, lahi, gulang, kasarian at kalagayang panlipunan para sa lubusang pag-
unawa ng nakaraan ng San Jose.

Panahon ng Rebolusyon mula 1892 hanggang 1902 sa Mindanaw

Tulio, Marilyn D.
Master sa Arte (Kasaysayan)

LG 995 1995 H4 T84

Pinagtuunan ng pansin ng  pag-aaral ang pagkilala sa naiambag ng Mindanao  
bilang pangalawa sa pinakamalaking isla sa kapuluan ng Pilipinas sa rebolusyon 
mula 1892 hanggang 1902 ng Pilipinas. Sinubukan ding sagutin ng pag-aaral 
kung nagkaroon ba ng Rebolusyunaryong grupo and Mindanao noon at naging 
kasangkot ba ang mga deportado at mga Moro dito. Tiningnan din nito kung 
mayroon pang ibang kasangkot at kung ano ang naitulong ng mga ito sa kabuuang 
nangyaring rebolusyon. Ginamit nito ang tinipong dokumento ni John Tayor 
na Philippine Insurgent Records na nagpapakita na hindi lang taga-Luzon ang 
nagbigay ng ambag sa rebolusyong 1892 hanggang 1902.

Ang Pangingibang-Bansa ng mga Taga-Currimao, 
1921–Kasalukuyan: Isang Pasalitang Kasaysayan 

Bailon, Rowena Quinto T. 
Master sa Arte (Kasaysayan)

LG 995 1994 H4 B35

May kadahilanang nakaugat sa pangyayari sa iba’t ibang aspekto ng lipunan 
ang migrasyon bílang penomenong pangkasaysayan. Layunin ng pag-aaral na 
ito na bakasin ang bawat yugto ng pangingibang-bansa ng mga taga-Currimao. 
Pinag-uugnay ng pag-aaral ang pambansang sitwasyon at migrasyon sa bayan ng 
Curimao na nagsimula noong taong 1921. Iniulat din ng pag-aaral ang katangian 
ng mga migrante, epekto ng pangingibang-bansa ng mga taga-Currimao, at ang 
pagtatatag at pagbubuo ng isang pamayanan o komunidad ng mga migrante 
sa bayan na nilipatan. Ayon sa pag-aaral, maihahalintulad ang pag-alis ng mga 
tao sa Currimao sa daluyong dahil sa pabugso-bugso subalit nagpapatuloy at 
magkakadugtong. Sa katunayan, ang pag-alis at pagdating ng mga tao na ito ay 
nakaaapekto sa lipunan, partikular sa komposisyon ng populasyon, kaayusan, at 
lalo na sa uri ng pamumuhay ng tao. Maituturing na ang  pag-alis ng mamamayan 
sa bansa at pagtingin na parang isang karangalan ang mapunta sa ibang bansa ay 
nagmumula sa paghahangad ng mamamayan na makaranas ng mas magandang 
búhay sa labas ng bansa katulad ng inaakalang magandang búhay sa lungsod.

Mahalaga ang ambag ng pag-aaral na ito sa pag-unawa at pagbuo ng isang 
pambansa at pangkalahatang kasaysayang dumadanas ng problemang dulot ng 
migrasyon tulad ng ‘colonial mentality’ na isa sa mga sanhi ng pagkawasak ng 
kultura at  pagkawala ng identidad ng mga Filipino. Maaaring tingnan o makita 
rin ang mga anggulo o aspekto ng pangingibang-bansa ng mga taga-Curimao at 
ihambing ito sa iba pang komunidad ng Pilipinas. 

Ang Sining Protesta at ang Kilusang Masa: 
Isang Istorikong Pagsasalarawan 1983–1988

Doloricon, Leonilo O. 
Master sa Arte (Kasaysayan)

LG 995 1994 P46 D65

Bahagi ng pag-aaral na ito ang pag-alam sa naging bahagi o papel ng sining 
biswal sa kilusang masa. Tinalakay nito ang kontribusyon ng sining biswal sa 
pagtataguyod ng sining protesta noong 1983 matapos ang pagpaslang kay Ninoy 
Aquino (1986) nang maganap ang rebolusyong EDSA, at hanggang sa yugto ng 
paghina ng kilusan sa sining biswal na nagtataguyod ng sining protesta noong 
1988.

Itinampok ng pag-aaral ang mahahalagang kontribusyon ng mga lumikha 
ng sining protestang mural sa kilusang masa para sa pambansang demokratikong 
pakikibaka pati na rin ang pagbaybay sa pag-unlad ng sining protesta sa sining 
biswal sa aspekto  ng “mural making” na nakapag-ambag sa ebolusyon ng sining 
protesta.

Ipinahayag ng pag-aaral na ang sining ay resulta ng pakikibaka ng 
mamamayan at maaaring gamiting mabisang sandata sa pagbabago ng lipunan. 
Mahalaga ang kontribusyon ng pag-aaral dahil nakapagbigay ito ng datos at 
materyales sa pananaliksik tungkol sa sining protesta at kung paano nagkaroon 
ng ugnayan ang mga artista sa sining biswal para ialay ang kanilang talento para 
sa bayan. 

Mula kay Kapitan Kulas, Patungo kay Ka Dodo: Isang Pag-aaral 
sa Pagsulong ng Tradisyon ng Armadong Pakikibaka, 1930–1936

Paz, Victor J.
Master sa Arte (Kasaysayan)

LG 995 1994 H4 P39

Tumatalakay ang pag-aaral sa proseso ng transisyon patungo sa isang 
radikal na armadong pakikibaka mula sa tradisyonal na pakikibaka. Binigyang-
tuon ng pag-aaral ang grupo na hindi nabigyang halaga o may tahimik na marka 
sa mga nakaraang pag-aaral at kadalasang binibigyang paliwanag lamang bilang 
armadong grupo. Sinaliksik nito ang pangkat na Escallado-Asedillo o pangkat 
Asedillo-Encallado na kinabibilangan ni Teodoro Asedillo at Nicola Encallado na 
kapuwa nasabing “nagtulisan” sa pagitan ng Laguna at Tayabas sa loob ng buwan 
ng 1935.

Gumamit ito ng iba’t ibang mga dokumento at paraan para maipakilala 
nang tuwiran sina Asedillo at Encallado. Ilan sa mga ito ang pagsasagawa ng 
panayam sa mga taong may kaugnayan kina Encollado at Asedillo. Nanaliksik 
din sa mga artsibo, mga aklat at publikasyon, pahayagan, museo, at iba pa. Nais 
ng pag-aaral na sa pamamagitan ng mga nakalap na kaalaman ay maipakita ang 
kilusan nina Asedillo at Encallado na isang mahusay na halimbawa ng pagsulong 
ng mga Filipino mula sa tradisyonal na armadong pakikibaka tungo sa isang 
makabagong uri ng armadong pakikibaka.   

Ang Numismatika ng Anting-anting: Panimulang Paghawan ng Isang 
Landas tungo sa Pag-unawa ng Kasaysayan at Kalinangang Pilipino

Lorenzo-Abrera, Ma. Bernadette G. 
Master sa Arte (Kasaysayan)

LG 995 1992 H4 A27

Layunin ng pag-aaral na ipasok ang anting-anting bílang bahagi ng 
numismatika para magamit na batis at gabay panghermeneutika sa pag-aaral 
at pagpapakahulugan sa kasaysayan at iba pang sangay ng agham panlipunan. 
Mahalaga ang pagnanais nitong matipon ang mga nalalaman tungkol sa anting-
anting at maihanay ang mga ito sa isang nauunawan at naipaliliwanag na kaayusan.

Gumamit ito ng paraang antropolohiko at kumbensiyonal na paraang 
pangkasaysayan para maisagawa ang pag-uuri ng mga anting-anting bílang 
batis at gabay pangheureistika. Nagbigay ito ng panibagong interpretasyon ng 
kasaysayan batay sa paniniwalang bayan na nasuri sa anting-anting.

Militanteng Kilusang Manggagawa sa Kamaynilaan, 1972–1982: 
Paghupa, Pag-ahon, Pag-agos

Ambrosio, Dante L.
Master sa Arte (Kasaysayan)

LG 995/1992 H4 A42

Tinatalakay ng pag-aaral ang ilang elemento at ugnayan ng mga kalagayan 
at kapaligirang nakaaapekto sa pag-iral at pag-unlad ng militanteng kilusang 
manggagawa katulad ng batas militar, mga institusyon gaya ng simbahan, mga 
pederasyong manggagawa, at mga kilusang pambansang-demokratiko at kilusang 
anti-diktadura.

Layunin ng pag-aaral na tukuyin kung paano binigyang pagkakataon at 
hugis ng batas militar ang  iba’t ibang anyo ng pag-aalsa, protesta, at pagbuo ng 
mga organisasyon ng mga manggagawa para sa kanilang pakikibaka. Mula rito, 
binalangkas din kung paano umunlad ang militanteng kilusang manggagawa 
hanggang sa yugtong makabuo ito ng isang sentro at maging isang mahalagang 
puwersa para sa pagtulong sa panlipunang pagbabago. 

Mahalaga ang ambag ng pag-aaral na ito sa paglalarawan ng mga naganap 
sa ilang yugto sa kasaysayan, sa pagpapaliwanag ng mga batayan ng paglakas 
at paghina ng kilusang manggagawa, at ang maaaring patunguhan nito sa 
hinaharap.

Ang Liham ni Fray Gaspar de San Agustin: 
Isang Mapanuring Pamamatnugot

Lapar, Dedina A.
Master sa Arte (Kasaysayan)

LG 995 1992 H4 L37 

Tiningnan ng pag-aaral ang kahalagahan ng mapanuring pag-eedit sa Liham 
ni Fray Gaspar de San Agustin noong 1970 para sa layong pagsasamadla ng isang 
importanteng dokumentong pangkasaysayan. Isinakonteksto nito ang liham bilang 
pangunahing batis pangkasaysayan at isinaalang-alang ang pagkatao at panahong 
pinanggalingan ng may-akda na isang kastilang Agustino na may sikolohiyang 
Medyibal mula sa Europa. Nakita na naging batayan ito sa opinyon tungkol sa 
Pilipino sa mahabang panahon. 

Nakita na lantad sa idea ng may-akda sa liham ang mataas na puwesto 
ng isang pari at impluwensiya ng buwan at mga bituin sa ugali ng tao. Naging 
basehan ito para sabihin ng mga prayle na masama ang pagkatao ng mga Filipino 
dahil sa kalagayan ng buwan sa Pilipinas at uri ng mga “humores” sa katawan 
nila. 

Tayabas, 1571–1907

Ramos, Elsie S.
Master sa Arte (Kasaysayan)

LG 995 1992 H4 R34

Hangarin ng pag-aaral na mapagyaman ang kaalaman tungkol sa Tayabas. 
Ginawa ang pag-aaral para sa malalim na pag-analisa ng Tayabas sa pag-unawa 
ng konteksto ng relasyon ng Pilipinas bilang isang kolonya ng Espanya sa 
mahabang panahon at sa pagpasok ng Estados Unidos. Pinagtuunan ng pansin 
ng pag-aaral ang pagkilos ng tao at populasyon, pagkalat ng sakit, pagtatatag 
ng mga impraestruktura, banggaan ng mga estrukturang panlipunan, at papel 
ng topograpiya. Ginamit sa pagbuo ng balangkas ng pag-aaral ang relasyon ng 
heograpiya at topograpiya sa kasaysayan, partikular sa ginampanan nitong papel sa 
pagbabago ng kapaligiran ng mga pangyayaring makasaysayan. Pinagtitibay nito 
ang makabuluhang pag-aaral na magiging isang realidad lamang ang kasaysayang 
lokal kung hihiwalay ito sa tradisyonal na pag-aaral na itinakda ng tradisyonal na 
historyador. 

Kasaysayan ng mga Pamayanan ng Mindanao 
at Arkipelago ng Sulu, 1596–1698

Rodil, Rudy B.
Master sa Arte (Kasaysayan)

LG 995 1992 H4 R64

Tinatalakay ng pag-aaral ang usapin ng paninindigan sa pag-angkin sa 
kabuuang Mindanao sa pagitan ng mga sumasandig sa kasaysayan bílang patunay 
sa kanilang karapatan. Una na rito ang gobyerno ng Republika ng Pilipinas 
na nagsasabi na sakop ito ng teritoryo ng Pilipinas; ikalawa, ang Bangsa Moro 
sa pamumuno ng Moro National Liberation Front (MNLF) na tradisyonal na 
naninirahan sa 15 probinsiya at pitong siyudad ng Mindanao; at ikatlo, ang mga 
lumad sa pamumunò ng Lumad-Mindanaw na dati pang naninirahan sa mga 
lugar na sakop ng 17 probinsiya at 14 na siyudad ng Mindanao na bagama’t hindi 
armado ay buong sigasig na nagbabandila ng kanilang karapatang magsarili sa 
lupain ng kanilang ninuno.

Layunin ng pag-aaral na mabalangkas ang pinagmumulan ng paninindigan 
ng bawat isa at makita ang ugat ng hidwaang ito sa pamamagitan ng pagsusuri sa 
kasaysayan ng iba’t ibang pamayanan sa Mindanao at Arkipelago ng Sulu.

Pagbabago ng Larawan: Reduccion sa Zamboanga sa Ika-19 Dantaon 

Rodriguez, Felice Noelle R. 
Master sa Arte (Kasaysayan)

LG 995 1992 H4 R67

Isinasalaysay sa tesis na ito ang pagtatagpo ng dalawang kulturang 
nagkokolonisa at kinokolonisa sa tangway ng Zamboanga noong panahon ng 
reduccion kung kailan naging kasangkapan sa kolonisasyon ang pagbubuklod-
buklod ng magkakahiwalay na mga paninirahan ng mga katutubo. Sa panahong 
ito, sinubukang palitan ang buong paraan ng pagtanaw sa mundo ng mga Subanun. 
Sa balangkas ng pag-aaral, maituturing na ang pagtanggi o pagtanggap ng 
impluwensiya ng mga misyonero sa pagpapatupad ng reduccion ay nagpapalitaw 
ng kultura at pananaw sa mundo ng mga Subanun.

Tinalakay ng pag-aaral ang pag-alam sa kung ano ang heograpiya ng tangway 
ng Zamboanga at ang kaugnayan nito sa kung sino-sino ang mga kabahagi ng 
salaysay, partikular ang mga katutubo. Kasama dito ang paglalahad sa kung 
ano ang kasaysayan ng reduccion sa Zamboanga bílang isang metodolohiya 
ng pagsasagawa ng kolonisasyon. Inilahad din kung papaano naipapakita ang 
sariling kultura ng mga Subanun at kung ano ang naging bunga ng proseso ng 
reduccion sa Tangway ng Zamboanga. 

Napamumulat din ng pag-aaral ang katotohanan na may sariling mga 
karanasan ang mga katutubo sa Zamboanga na hiwalay sa kasaysayan ng Kastila. 
Maaari ding gamitin ang pag-aaral para mapalalim natin ang ating kaalaman sa 
isa sa mga kultura sa bansa. Mahalaga rin ang kontribusyon ng pag-aaral dahil 
naglalahad ito ng isang kongkretong halimbawa sa kasaysayan ng kolonisasyon 
ng bansa na hanggang ngayon ay dinadanas at hinaharap pa rin ng bansa.  

Ang Pagpupunyagi at Pakikibaka ng mga Maranao Pagkatapos 
ng Ikalawang Digmaang Pandaigdig: 

Paghahanap ng Sariling Pagkakakilanlan, 1944–1986

Tacata, Bonifacio R.
Master sa Arte (Kasaysayan)

LG 995 1991 H4 T33

Tinalakay ng pag-aaral na ito ang paglaban ng mga Maranao para sa 
kanilang kaukulang karapatan bílang mga mamamayang Filipino at ang kanilang 
paniniwala na higit na makatutugon sa kanilang mga minimithi ang paglulunsad 
ng mga programang makatarungan para sa kanila. Isang lokal na pangkasaysayang 
paglalahad ang diing ginamit sa pag-aaral upang makalikom ng mga kasulatan na 
magsasalaysay ng mahahalagang pangyayari at upang makatugon sa suliranin ng 
kakulangan sa mga kasulatan para sa mga Muslim sa Pilipinas. 

Inaasahan na makatulong sa pagpapalawak ng pambansang kasaysayan 
ang pagsisikap na ito. Nais patunayan ng pag-aaral na katulad din ng ibang 
mamamayan ang mga Maranao na sumusunod sa tuntunin ng Saligang Batas 
ng Pilipinas ngunit naisasawalang bahala dahil sa pagpapabaya ng pamahalaan 
kaya’t humahantong sa mga karahasan.

Ang mga "Taong-labas" at ang Subersyon ng Kaayusang 
Amerikano sa Katagalugan, 1902–1907

Gealogo, Francis A.
Master sa Arte (Kasaysayan)

LG 995 1989 H4 G43

Nilalayon ng tesis na ito na pausbungin at palitawin ang mga bagay na dati 
ay hindi gaanong sinusuri bílang bahagi ng isang malasapot (web-like) na salimuot 
na siyang diwa sa pag-unawa ng nakaraang lipunan. Karamihan sa kasaysayang 
pangpook ay diyakronikong pagsusuri (isang lugar tulad ng isang lalawigan, sa 
loob ng ilang panahon) ng isang bahagi ng administrasyong lokal. Subalit ang 
pagsusuring ginamit sa pag-aaral na ito ay sinkroniko—kung saan ang isang 
rehiyon ay sinuri sa isang panahon—kaugnay ng mga temang bumabagtas at nag-
uugnay para magbigay-katangian ng pagtatatag ng mga kolonyal na institusyon.

Maaaring tingnan ang tesis na ito bílang isang kasaysayang lokal sa 
kadahilanang hindi nito tinatangka na saklawin sa pagsusuri ang buong bansa 
kundi ang isang rehiyon lámang—ang Katagalugan. Subalit kakaiba sa ibang 
kasaysayang lokal, hindi ito nakabatay sa itinatalagang mga hangganan ng 
administrasyong pampolitika. Ang pagsusuri sa panahong tinalakay ay sa 
pamamaraang tinitingnan ang panahong ito (1902–1907) bílang isang bagtasang 
pangkasaysayan. Katulad ng ilang makabagong historyador, tinitingnan dito 
na ang panahon ay alinsunod sa iba’t ibang indayog at bilis ng paggalaw. 
Maituturing na isang bagtasang pangkasaysayan ang panahong tinatalakay na 
nagkaroon ng makakapanabay na pag-inog sa panahong nabanggit na nagbunga 
ng isang natatanging kalagayan sa katagalugan.

Malolos sa Dantaon XX

Tantoco, Regulus P.
Master sa Arte (Kasaysayan)

LG 995 1984 H4 T36

Ang pananaliksik na ito ay hinggil sa Malolos sa ikadalawampung dantaon 
at matatawag rin itong isang lokal na pagsasakasaysayan. Sa loob ng dantaong ito, 
natalakay ang sumusunod na mga panahon na pinagdaanan ng Malolos bílang isang 
bayan: ang pagtatapos ng rebolusyon at pagsisimula ng Panahon ng Amerikano, 
Malasariling Pamahalaan o ang kilalá nating Komonwelt, ang Panahon ng Hapon 
at Panahon ng Republika, at ang Bagong Lipunan/Batas Militar na natapos noong 
1981 at sinundan naman ng Bagong Republika. 

Sa kabuuan ng pag-aaral, nanatili pa rin ang Malolos bílang isang bayan 
na kilaláng pinagdausan ng Kongreso ng Malolos at ang pagiging Kabisera ng 
Republika Pilipino ni Heneral Emilio Aguinaldo. Hindi man magsilbing titis ang 
pananaliksik na ito para bigyang-pansin at patunayang dapat na linangin ang iba 
pang mga panahon sa kasaysayan ng bayan, maaari namang nakapag-ambag ito 
hindi lámang sa lokal na kasaysayan kundi sa kasaysayan ng bansa sa kabuuan—
ang Malolos bílang tagapagliwanag at tagapaglarawan ng pambansang 
kasaysayan.

Ang Palawan sa Panahon ng Kolonyalismong Espanyol
at Republikang Pilipino, 1621–1901 

Ocampo, Nilo S.
Master sa Arte (Kasaysayan)

LG 995 1982 H4 O32

Layunin ng pag-aaral na ito na magbigay ng isang panimulang paglalahad 
ng kasaysayan sa probinsiya ng Palawan sa panahon ng Kolonyalistang Espanyol 
at Republikang Pilipino. Ang probinsiya ng Palawan ay pronterang itinuring ng 
kolonyalistang Espanyol sa kanilang pananakop subalit tahanang inugatan ng 
mga Batak, Tagbanua, Palawan, Kuyonon, at teritoryong tanggulan ng mga Moro. 
Pahapyaw na sinuri ang estruktura sa mga pangkat Batak, Tagbanua, Palawan 
yamang may kani-kaniya na silang pag-aaral na higit na malawak at nakatuon sa 
pagbabagong pangkultura ng mga grupong ito.

Samantala, sa paggamit ng wikang Filipino sa pag-iisip at pagsusulat, hangad 
ng mananaliksik na mapaunlad ang wikang pambansa. Masidhi ang mithiin na 
makita ito bílang wika ng pagsusulat hindi lámang ng historyograpiyang Filipino 
kundi ng buong iskolarsyip na Filipino.

Ang Alitan nina Quezon at Osmena Noong 
Dekada 1930: Bagong Pananaw 

Miranda, Evelyn A.
Master sa Arte (Kasaysayan)

LG 995 1981 H4 M57

Ang pag-aaral na ito ay tungkol sa alitan nina Quezon at Osmeña noong 
dekada 1930. Mahalagang pag-aralan ang nabanggit na alitan ng dalawang lider 
na politiko dahil dito makikita ang tipikal na uri ng pamumulitika na umiral sa 
ating bansa noong panahon ng pamamahala ng mga Amerikano at nagpatuloy pa 
pagkatapos tayong bigyan  ng kalayaan noong 1946.

Dahil sa malaki ang relasyong “pandanggo” o moro-moro nina Quezon at 
Osmeña sa imperyalismo at himagsikan, tinalakay din sa pag-aaral ang naging 
puna o reaksiyon ng mga mamamayan, lalo na ang mga naaaping sektor ng 
lipunan, sa mga batas Hare-Hawes-Cutting at Tydings-McDuffie, gayundin 
naman sa administrasyon ng mga Filipino at Amerikano.  Binanggit din sa tesis 
kung dapat bang manatili o hindi sina Quezon at Osmeña sa kanilang kinalalagyan 
bílang bayani ng lahing Filipino, pagkatapos na ipaliwanag ang reaksiyonaryong 
papel na kanilang ginampanan sa entabladong kolonyal.

Ang Burges-Komprador sa Pilipinas, 1898–1941 

Pastores, Elizabeth A.
Master sa Arte (Kasaysayan)

LG 995 1981 H4 P38

Ang pag-aaral na ito ay panimulang hakbang lámang tungo sa mas malalim  
at malawakang pagsusuri para matuklasan kung paano, kailan, at bakit nabuo ang 
uring burges-komprador, sino ang mga bumuo nito, gaano kalakas ang puwersa ng 
uring ito sa lipunang Filipino sa panahong kolonyal, at kung ano ang naging papel 
nito sa relasyong pamproduksiyon.

Sa estruktura ng lipunang kolonyal, ang burges-komprador, bukod sa mga 
mananakop na Amerikano, ang naghaharing-uri. Ang impluwensiya ng uring ito 
ay hindi lámang malakas sa ekonomiya, kundi malakas din ang puwersa nito sa 
politika, tuwiran man o di-tuwiran ang pakikisangkot o pakikilahok dito. Marami 
sa mga dáting burges-komprador ay kilalá pa rin hanggang sa kasalukuyan 
sa daigdig ng mga elite, ngunit maaaring hindi na sila matatawag na burges-
komprador. Gayumpaman, marami sa kanila ang nanatiling nagmamando sa 
lipunan.



Konek Ka Dyan: Isang Deskriptibong Pag-aaral 
sa mga Coordinating at Subordinating Conjunction sa Filipino

Perez, April J.
Master sa Sining (Linggwistiks)

LG 995 2013 L5 P37

Nakatuon ang pag-aaral na ito sa mga conjunction gramar ng Wikang 
Filipino—ang mga uri, gamit, kahulugan, at saysay sa pag-uugnay ng mga 
salita, parirala, o pangungusap. Mayroong limang bahagi ang papel. Ang una 
ay nakatuon sa isang deskriptibong pag-aaral ng mga conjunction sa Filipino. 
Tinalakay sa ikalawang bahagi ng papel ang mga coordinating na conjunction sa 
Filipino na kadalasang maiuuri batay sa isinasaad na mga kahulugan. Ipinaliwanag 
naman sa ikatlong bahagi ang mga subordinating na conjunction, na iniuuri bílang 
contrastive, alternation, simultaneity, limiting, causal, conditional, consequential, 
sequential, result, temporal at exception. Inilahad naman sa ikaapat na bahagi 
ang coordination reduction sa Filipino. Sa ikalimang bahagi, sinuri naman ng 
pananaliksik ang ugnayan ng mga aspect ng verb sa mga subordinating na 
conjunction na ginagamit sa pag-uugnay ng isang main clause sa isang subordinate 
clause. 

Bahagi rin ng papel ang pag-aanalisa sa mga limitasyon sa paggamit ng 
dalawang pangkat ng mga conjunction sa Filipino na makatutulong sa mga mag-
aaral, guro, at dalubwikang nagnanais na magkaroon ng karagdagang kaalaman 
sa gramar at patuloy na pagpapaunlad ng Wikang Filipino. 

Interpretasyon ng NP sa Ilokano sa Integratibong Pananaw

Calinawagan, Elizabeth A.
Doktorado sa Pilosopiya (Linggwistiks)

LG 996 2008 L5 /C35

Ang disertasyong ito ay isang panibagong pagtingin at pagsusuri sa 
estrukturang NP (Noun Phrase) sa Ilokano. Matapos i-rebyu at historikal na 
talakayin ang mga literatura kaugnay ng iba't ibang lingguwistikang pananaw 
na ginamit sa mga unang pagsusuri sa Ilokano, muling binalikan ang isang 
estruktura sa iba't ibang lapit. Ang pangunahing kontribusyon ng papel na ito ay 
ang pagtalakay sa NP sa ergatibong analisis. Dito, dinagdagan ng pagsusuri ang 
iba't ibang gamit ng NP gaya ng semantik at pragmatikong gamit nito sa loob ng 
pangungusap at diskurso. Sa bahaging sintesis ng papel, sinubukang lapatan ng 
integritibong pananaw mula sa mga nabanggit na teorya ang estrukturang NP sa 
Ilokano. 

Komputasyon ng mga Simpleng Verbal Klos sa 
Cebuano Batay sa Minimalist Program

Rubrico, Jessie Grace U.
Doktorado sa Pilosopiya (Linggwistiks) 

LG 996 2006 L5 R83

Sinuri ng disertasyon ang pagiging angkop ng Minimalist Program (MP) 
sa pag-akawnt ng derivesyon ng mga simpleng verbal klos sa wikang Cebuano. 
Ipinakita ang kakayahan ng MP sa paglalarawan sa proseso sa pagbubuo ng 
mga verbal klos gamit ang leksikon (na nahahanay sa isang numerasyon) at ang 
komputasyon. 

Tinalakay sa Tsapter 1 ang bakgrawnd at ang tyuretikal freymwork ng 
saliksik. Inilarawan naman sa Tsapter 2 ang mga verbal klos sa Cebuano sa 
pamamagitan ng fokus, keys, aspek, modo, at word order. Ipinaliwanag ang 
proseso ng komputasyon ng mga transitiv klos sa Tsapter 3 at 4. Naipakita na 
naaayon sa mga prinsipol ng Universal Grammar (UG) ang proseso sa pagbuo 
ng mga simpleng verbal klos sa wikang Cebuano. At ipinahayag sa Tsapter 5 ang 
mga parameter na itinakda ng wikang Cebuano sa mga prinsipol ng UG.

Pagkukumpara ng mga Wikang Tagalog at Hapon

Balmeo, Antonio L.
Master sa Arte (Linggwistiks)

LG 995 2005 L5 /B35

Ang pangunahing layunin ng pag-aaral na ito ay maipakita ang pagkakatulad 
at pagkakaiba ng mga wikang Tagalog at Hapon ayon sa kanilang fonolojikal, 
morfolojikal, at sintaktik na katangian. Isinagawa ang pag-aaral na ito sa pag-asang 
mapadali ang pagtuturo at makatulong sa pag-aaral ng Tagalog at Hapon batay 
sa mga prinsipyo ng makabagong linggwistiks. Layunin ng pag-aaral na ito na 
makapagbigay ng isang kritikal na sekondari analisis at makapagbigay ng isang 
deskripsiyon at istraktyural na komparison ng beysik gramatikal istraktyur ng 
Tagalog at Hapon. 

Tinalakay sa unang tsapter ang maikling impormasyon tungkol sa nilalaman 
ng pag-aaral na ito. Sa ikalawang tsapter ay tinalakay ang pagkokompara ng 
fonoloji ng dalawang wika. Tinalakay naman sa ikatlong tsapter ang morfoloji 
ng dalawang wikang ito. Binigyang pansin ang mga afiks (infleksyonal at 
derayveysyonal) ng dalawang wikang ito. Sa ikaapat na tsapter ay tinalakay ang 
beysik sentens istraktyur ng dalawang wika. Binigyang pansin din ang word order 
at negeysyon ng dalawang wikang ito. Ang panghulíng tsapter ay nagbibigay 
ng kongklusyon, buod, at aplikasyon ng mga nakalap sa pagkokompara ng 
dalawang wika.  

Mga Semantik Koreleyt ng Pagkatransitibo sa Kwentong Sebwano

Adeva, Frieda Marie B.
Master sa Arte (Linggwistiks) 

LG 995 2003 L5 A34

Ang pag-aaral na ito ay gumamit ng fangksyonal na dulog sa Sebwano kung 
saan ang wika ay tinitingnan na multiproporsisyonal kung kaya’t ito ay nakabatay 
sa mga teksto kalakip na nito ang mga komunikatibo, kognitibo, at sosyo-kultural 
na gamit nito. Pangunahing layunin ng pag-aaral ang magbigay ng deskripsiyon 
ng mga semantik koreleyt sa Sebwano at kung papaano ito masasalamin sa 
morfosintaks at semantiks ng wikang ito. Kaugnay na rin dito ang pagtukoy kung 
ano ang mga transitibo at di-transitibong konstraksiyon. Ito ay upang magbigay 
ng panimulang batay sa pagtukoy ng sistema ng pagmamarka ng mga fokus na 
panlapi sa wikang ito. Batay sa resulta ng pag-aaral, may dalawang Aktor Fokus na 
panlapi ang wikang Sebwano: ang mi-/ni- ~ m-replysiv at may tatlo namang Gowl 
Fokus na panlapi: i-, -un, -an. Ang Pangmadaliang Gowl Fokus na konstraksiyon 
ang pinakatransitibong konstraksiyon sa Sebwano.

Layunin ng pag-aaral na: 1) matukoy kung ano ang mga transitibo at 
di-transitibong konstraksiyon sa wikang ito, pati na rin ang iba’t ibang lebel 
ng pagkatransitibo ng bawat pangungusap sa wikang ito, at 2) magbigay ng 
malawakang deskripsiyon ng mga semantik koreleyt ng transitiviti sa wikang 
Sebwano.

Ang Pagkatransitibo at Ikinaergatibo ng mga Wikang Pilipino:
 Isang Pagsusuri sa Sistemang Bose

Nolasco, Ricardo Ma. D.
Doktorado sa Pilosopiya (Linggwistiks)  

LG 996 2003 L5 /N65

Sinisiyasat sa akdang ito ang diumano’y pangunahing katangiang taglay ng 
mga WP na ipinag-iiba ng grupong ito sa iba pang wika ng daigdig. Lalong kilala sa 
tawag na pokus, ang katangiang ito ay tinatawag dito na boseng Filipino. Iginigiit 
ng akdang ito na ang pangunahing morposintaktikong tungkulin ng panlaping 
bose ay ang magtakda at maghudyat kung ang isang konstruksiyon ay transitibo 
o intransitibo. Inililinaw din dito ang konsepto ng pagkatransitibong semantiko 
at gramatikal, at ang kabuluhan ng mga konseptong ito sa morposintaktikong 
pagkokoda (hal. alternasyon ng mga panlaping pampandiwa, pagmamarka ng 
kaso) at sa gramatikal na relasyon sa mga WP. Kaugnay nito, bumuo ang awtor ng 
apat na panukala.

Isang Rekonstraksyong Internal ng Tagalog 
Batay sa mga Piling Dayalek

Peneyra, Irma U.
Doktorado sa Pilosopiya (Linggwistiks)

LG 996 2003 L5 /P46

Nakatuon ang pag-aaral sa pagrekonstrak ng pagdebelop ng mga aspektwal-
form ng mga gramatikal-morfin at sa mga piling leksikal-morfim na may mga 
alternant sa mga dayalek. Sa ginawang historikal na pagsusuri sa pag-aaral 
naisagawa ang sumusunod: una ang pagtunton mula sa Pre-Tagalog, ang wikang 
ipinapalagay na mas naunang estado ng Tagalog ngayon, na naging lingguwistik 
na kasaysayan ng kaniyang mga dayalek; at pangalawa ang pagsasabgrup ng mga 
dayalek ng Tagalog na ipinapakita ang kanilang historikal na relasyon sa isa’t isa. 
Inaasahang makita sa pag-aaral na ito ang historical-continuity ng Tagalog noon at 
Tagalog ngayon. 

Layunin ng pag-aaral ang sumusunod: 1) marekonstrak ang bahagi ng mas 
naunang estado ng lingguwistik na kasaysayan ng Tagalog; 2) maipakita kung 
alin sa mga dayalek ng Tagalog ang may mas malapit na relasyon sa isa’t isa 
kaugnay ng paggugrupo-grupo ng mga ito; at 3) mapagtibay ang ipinapalagay na 
mga distingk-dayalek ng Tagalog kaugnay ng pagbibigay ng isang pangkalahatan 
nilang distribyusyon. 

Mga Verb-inisyal na Sentens ng Viracnon: 
Isang Pagsusuri Batay sa Gobernment-baynding Tyuri

Tabada, Lucillyne C.
Master sa Arte (Linggwistiks)

LG 995 2003 L5 /T33

Ang tesis na ito ay isang pag-aaral ng sintaks ng Viracnon batay sa 
Gobernment-Baynding Tyuri. Sinasalita ang barayti ng pananalita na Viracnon sa 
bayan ng Virac na matatagpuan sa timog na bahagi ng probinsiya ng Catanduanes. 
Ayon sa sensus ng National Statistics Office (as of 1 May 2000), may 57,067 katao 
ang populasyon ng Virac, Catanduanes. Limitado ang mga pinag-aralang sentens 
sa mga verb-inisyal na uri ng sentens. Sa mga sab-tyuri ng GB, higit na binigyang 
pansin ang X (binabása bílang X-bar) Tyuri, Teyta Tyuri, Mub-Alfa, at Keys Tyuri. 
Ipinakilála rin ang mga konsepto ng Determiner Preys (DP) at Verb-internal Sabjek 
Haypotesis at inaplay ang mga ito sa mga sitweysyonal sentens ng Viracnon. 
Layunin ng pag-aaral na ito na suriin ang mga verb-inisyal na sentens sa Viracnon, 
na sinasalita sa bayan ng Virac, sa probinsiya ng Catanduanes, sa pamamagitan ng 
ilang mga sab-tyuring napapaloob sa GB.   

Ang Teta-tyuri sa Isamal

Jubilado, Rodney C.
Master sa Arte (Linggwistiks)

LG 995 2002 L5 J83

Ang pag-aaral na ito ay hinggil sa Teta-tyuri sa Isamal. Ang Isamal ay ang 
wika na sinasalita sa Lungsod ng Samal, Davao sa Mindanao. Kabílang sa pag-aaral 
ang pagtalakay sa mga panimulang kaalaman at taypolojikal na mga katangian ng 
wika ng Isamal. Inilalahad din sa pag-aaral ang kategoryal-seleksiyon at semantik-
seleksiyon ng mga verb ng Isamal, pagtukoy ng argyument-istraktyur ng mga 
verb ng Isamal; at ang pagrepresent ng tematik-istraktyur ng verb ng Isamal sa 
pangungusap alinsunod sa Tyuri ng prinsipol at parameter. Layon ng pag-aaral na 
mabigyan ng deskripsiyon at analisis ang mga verb ng Isamal batay sa prinsipol at 
parameter na tyuri.

Nakapokus ang unang kabanata sa paglalahad ng introduksiyon ng pag-
aaral, sa partikular ang pagpapahayag ng paksa ng pag-aaral; ang metodolohiya, 
ang sakop at limitasyon; ang tyuretikal-bakgrawn; ang paglalahad ng kahalagahan 
ng pag-aaral; at ang rebyu ng literatura. Ang ikalawang kabanata ay naglalahad 
ng mga taypolojikal na katangian ng wikang Isamal. Ang ikatlong kabanata 
naman ay tungkol sa Teta-Tyuri ng Isamal. Ang buod at kongklusyon ng pag-
aaral ay nakasaad sa ikaapat na kabanata.

Gramatikal na Sketch ng Wikang Kinaray-a

Manueli, Maria Khristina S.
Master sa Arte (Linggwistiks)

LG 995 /2001 L5 M35

Naglalayong ang pag-aaral na ito na magbigay ng isang gramatikal na 
deskripsiyon ng wikang Kinaray-a–Pandan na gumagamit ng eklektik na aproach. 
Pangunahing dahilan sa pagpili sa Kinaray-a ay ang kawalan o kakulangan 
ng pananaliksik sa wikang ito. Ginawa ito upang magdagdag ng panibagong 
impormasyon tungkol sa isa sa mga wika sa Pilipinas na hindi pa gaanong napag-
aralan. Layunin din ng pag-aaral na makapagbigay ng sapat na pagpapaliwanag 
at deskripsiyon sa aspektong gramatikal ng Kinaray-a upang magsilbing gabay sa  
susunod pang pag-aaral ukol dito.

Pokus ng pag-aaral ang pagbibigay ng isang preliminaryong gramatikal na 
deskripsiyon ng Kinaray-a–Pandan gamit ang teorya ng estrukturalismo para 
sa fonoloji at transformeysyonal gramar para sa morfoloji. Ginamit naman ang 
teorya ng Gobernment at Baynding para sa analisis ng sintaks.

Ang Wikang Rinconada sa Bikol

Hernandez, Jesus Federico C.
Master sa Arte (Linggwistiks)

LG 995 1998 L5 H47

Tinatalakay ng pag-aaral ang isang barayti ng pananalita sa Kabikolan na 
Rinconada. Layunin nito na magbigay ng mga fityur ng wika na magbubuklod sa 
eryang sinasakupan ng Riconada bilang isang bukod tanging barayti ng pananalita. 
Nagsilbi itong preliminaryong pag-aaral sa pagbuo ng teorya na isang wikang 
hiwalay sa barayti ng pananalita sa Bikol ang Rinconada.  Camarines Sur at Albay 
ang sinarbery ng pag-aaral at nagbigay din ng maikling kasaysayan sa Kabikolan. 
Ginamit nito ang kasangkapan ng disiplina at dayalektoloji. Kinumpara at naging 
batayan din nito ang tunog, leksikon, at ilang mga paradaym ng ilang kategoryang 
leksikal.

Gramatikal na Iskets ng Wikang Casiguran Dumagat

Savella, Ma. Theresa C.
Master sa Arte (Linggwistiks)

LG 995 1997 L5 S38

Patungkol ang pag-aaral na ito sa paglalarawan ng beysik na estruktura 
ng wikang Casiguran Dumagat (DMG) na sinasalita ng maliit na grupo ng mga 
Negrito— Agta o DMG na nakatira sa bayan ng Casiguran, Aurora. Tinalakay 
ng pag-aaral ang simpleng pangungusap, fonim, fonotaktiks, at mga karaniwang 
morfofonimik na pagbabago ng wikang DMG. Tinalakay din ang mga klase ng 
morfim at pitong kategorya ng mga wikang ito, kung saan ipinakita ang mga 
morfolojikal, sintaktik at/o semantik na basehan ng pagtatakda ng mga kategorya. 
Inaasahang makatutulong ito sa pagdevelop ng tunay na moderno at unibersal 
na gramar ng wika sa Filipino at maging basehan o kapaki-pakinabang ang 
pananaliksik sa mga susunod pa na pag-aaral pati na rin ng iba pang wika sa 
Pilipinas.

Ang Pagpapalit-wika sa Sitwasyong Komunikasyong 
Pampubliko ng mga Estudyante sa Ilang Piling Kolehiyo 

sa Metro Manila at Ilang Kaugnay na Baryabol

Caparas, Maria Veronica G.
Master sa Arte (Linggwistiks)

LG 995 1989 M3 /C36

Inalam sa pag-aaral na ito ang relasyong wika-pagsasalita batay sa konseptong 
le langue, le parole. Ginamit ang pagpapalit-wika bílang dependiyenteng baryabol 
sa sitwasyong komunikasyong pampubliko. Anim na independiyenteng baryabol 
ang isinaalang-alang sa pagtukoy ng ugnayang wika-pagsasalita: pagkabalisa sa 
komunikasyong pampubliko, kakayahang pangkaisipan, kalikasan ng paksa, 
wikang katatasan, kasarian, at sosyo-ekonomikong estado.

Nilayon ng pag-aaral na ito na higit na maunawaan ang kaasalang pangwika 
ng isang tagapagsalita sa komunikasyong pampubliko, nang may posibleng 
kawing sa kasalukuyang kalakarang pangwika sa Pilipinas.  Sinubukan din 
ng mananaliksik na makapagsagawa ng pag-aaral sa iba’t ibang kolehiyo ng 
kalakhang Maynila para makakuha ng representatibong sampling. Ngunit hindi 
naging paborable ang naging tugon ng mga pinuno ng ilang paaralan. Kung 
kaya’t napagpasiyahan na lámang ng mananaliksik na pagtuunan ang tatlong 
unibersidad: ang Pamantasan ng Lungsod ng Maynila, Lyceum ng Pilipinas, at 
Unibersidad ng Pilipinas, Diliman. Sa pag-aaral na ito, sinuri ang anyo ng wikang 
gamit ng isang kalahok sa sitwasyong komunikasyong pampubliko sa klasrum. 
Isinaalang-alang ang personalidad na kaugnay ng sitwasyong pangklase, at ang 
Ingles bílang wikang gamit sa mga pormal na sitwasyon.  Isinaalang-alang din 
ang pagiging bilingguwal ng kalahok sa nasabing sitwasyon.

Ang mga Gramatikang Tagalog/Pilipino 
na Sinulat ng mga Pilipino (1893–1977)

Gonzales, Lydia F.
Doktorado sa Pilosopiya (Linggwistiks)

LG 996 1989 L5 /G66

Layunin ng disertasyon na suriin ang mga gramatikang isinulat ng mga 
Filipino tungkol sa wikang Tagalog/Pilipino simula 1893 hanggang 1977. Nahahati 
sa anim na kabanata ang pag-aaral. Sa unang kabanata, nilinaw ang mga layunin 
at pamamaraang ginamit sa disertasyon. Sa ikalawang kabanata, sinuri ang mga 
pag-aaral nina Jose Rizal, Pedro Serrano Laktaw, at Rosendo Ignacio na pawang 
nasusulat sa wikang Kastila. Sa ikatlong kabanata, sinuri ang mga pag-aaral nina 
Mamerto Pangilinan at Ignacio Evangelista na kapuwa nasa wikang Tagalog. 
Samantala, sa ikaapat na kabanata, sinuri ang mga pag-aaral nina Lope K. Santos, 
Cecilio Lopez, at Jose Sevilla na nasa wikang Tagalog at Ingles. Sinuri naman sa 
ikalimang kabanata ang mga pag-aaral nina Teresita Ramos, Teodoro Liamzon, 
at Alfonso Santiago na nasa wikang Ingles at Tagalog/Pilipino. At sa huling 
kabanata, nilagom ang lahat ng pag-aaral ng mga Filipino sa wikang Tagalog/
Pilipino kaugnay ng kahalagahang panglingguwistika sa kasaysayan ng Pilipinas.

Naipakita sa pag-aaral ang sumusunod: 1) iba’t ibang gramatikang kanilang 
isinulat; 2) kaibahan at pagkakatulad ng kanilang mga pag-aaral sa isa’t isa gayundin 
ang naging impluwensiya sa kanila ng mula sa ibang bansa; 3) kahalagahan 
ng kanilang pag-aaral sa larangan ng gramatika at lingguwistiks; 4) papel na 
ginampanan nila sa kasaysayang panlingguwistika ng Pilipinas, at 5) naging ambag 
nila sa pagdedevelop at pagpapalaganap ng Tagalog na isa sa mga wikang sinasalita 
sa maraming lugar sa bansa. 

Nilandas din sa pagsusuring ito ang naging pagbabago sa pagtalakay ng 
wika simula noong unang panahon, tungo sa impluwensiya ng gramatikang 
Kastila, pagtatangkang pagsuri batay sa estruktura ng wika at paglikha ng sariling 
terminolohiya tungo sa kontemporaneong gramatikang naimpluwensiyahan ng 
lingguwistika.  

Ang Diksyunaryo at Gramatika ni Pedro Serrano Laktaw: 
Isang Pagsusuring Panglingguwistika

Hernandez, Viveca V.
Master sa Arte (Linggwistiks)

LG 995 1988 L5 H47

Ang tesis na ito ay isang pag-aaral ng mga pangunahing obra-lingguwistika 
ni Pedro Serrano Laktaw. Kilalá si Serrano bílang isa sa mga naunang Filipinong 
naglimbag ng sistematiko at komprehensibong diksiyonaryo at gramatika ng 
wikang Tagalog. Tinutukoy dito ang tatlong akdang pinamagatang: 1) Diccionario 
Hispano-Tagalog, Primera parte (1889); 2) Diccionario Tagalog-Hispano, Segunda 
parte (1914); at 3) Estudios Gramaticales Sobre La Lengua Tagalog (1929). 

Maliban sa ilang manaka-nakang pagbanggit sa pangalan ni Serrano 
Laktaw at sa kaniyang mga akda sa konteksto ng kasaysayan ng pag-aaral ng 
mga wika ng Pilipinas, wala pang nagawang pagsusuri tungkol sa awtor at sa 
kaniyang mga akda hanggang sa kasalukuyan. Nilalayon ng tesis na ito na suriin 
ang kahalagahang panlingguwistiko ng mga nasabing akda. Sa pamamagitan 
nito, mailalagay sa tama at nararapat na katayuan ang mga ito at ang awtor sa 
konteksto ng ligguwistikang Filipino.

Diskripsyon ng Klos na Verbal ng Wikang Itawit

Jalotjot, Editha M.
Master sa Arte (Linggwistiks)

LG 995 1988 L5 J34

Ang pag-aaral na ito ay batay sa Itawit na sinasalita ng mga nakatira sa Larion 
Alto.  Ang Larion Alto ay isang baryo sa Tuguegarao na may humigit-kumulang 
sa 500 táong naninirahan, ayon sa census noong 1975. Isa ang Itawit sa mga minor 
na wika sa Pilipinas. Kinategorya itong minor sa dalawang kadahilanan: una, wala 
pang 700,000 ang nagsasalita ng wika at ikalawa, kakaunti pa ang literaturang 
nakasulat sa nabanggit na wika. Pangunahing layunin ng pag-aaral na ito ay 
mailarawan ang estruktura ng simpol-klos na verbal, gayundin alamin ang mga 
bahagi nito at ang tungkuling ginagampanan ng bawat isa. 

Ang pag-aaral ay isang maliit na ambag tungo sa pagkilála ng wikang 
Itawit  upang mabigyan ito ng karampatang pansin ng mga kinauukulan. 
Inaasahan din na ang ganitong pag-uukol ng atensiyon sa wikang ito ay tutungo 
sa pagpapahalaga sa mga táong Itawit, nang sa gayon maramdaman nila na 
kabílang sila sa pamayanang Filipino at hindi mga dayuhan sa sarili nilang bansa.

Ang Kilusan para sa Wikang Pambansa 
ng Pilipinas at si Dr. Cecilio Lopez

Cruz, Pamela D.
Master sa Arte (Linggwistiks)

LG 995 1975 P515 C78

Pinag-aralan sa tesis ang Kilusan para sa Wikang Pambansa ng Pilipinas mula 
1900 hanggang 1940 na nilahukan ng mga kapuwa Amerikano at Pilipino. Sinuri 
din ang naging papel at kontribusyon ni Dr. Cecilio Lopez sa nabanggit na kilusan 
sa kaniyang pamimilì, pagbubuo, at pagpapalaganap ng wikang pambansa. 

Nahahati sa anim na kabanata ang pag-aaral. Sa unang kabanata, tinalakay 
ang layunin sa pagsulat ng tesis. Inilahad naman sa ikalawang kabanata ang kilusan 
para sa wikang pambansa ng Pilipinas mula 1900 hanggang 1940. Sa ikatlong 
kabanata, tinalakay ang akademikong búhay ni Dr. Lopez. Sinuri sa ikaapat na 
kabanata ang mga sinulat ni Dr. Lopez na may kaugnayan sa wikang pambansa. 
Binigyang diin sa ikalimang kabanata ang mga idea ni Dr. Lopez kaugnay sa 
problema sa wikang panturo at wikang pambansa. Sa hulíng kabanata, tinalakay 
ang wikang Filipino na itinakda ng Konstitusyon bílang bagong wikang pambansa.

Pilosopiya ng Tambay: Nietzsche, Krishnamurti, Kitsch

Eliserio, U Z.
Master sa Arte (Pilosopiya)

LG 995 2005 P5 E45

Ang pag-aaral ay tungkol sa pilosopiya ng isang tambay. Ang salitang 
“tambay” bílang pananda lámang ay simbolo sa inilarawang ideal na tao, ideal 
na pamumuhay, táong wala nang ideal na hinahabol, paraan ng pamumuhay na 
kritisismo sa kahungkagan ng paghahanap ng landas tungo sa kung anong ideal na 
paraan ng pamumuhay. Ipinakita rito na ang “tambay” ay kritisismo sa kulturang 
burgis, sa kultura ng ambisyon, at walang hanggang kompetisyon. Ito rin ay 
pagtuligsa sa moralidad ng alipin, sa ilusyon ng Diyos, kasaysayan, nasyonalismo 
na projection lámang ng isang mahinang nilalang na naghahanap ng kalinga sa 
mga kathang isip lamang. 

Ang mga tauhan ay sina Nietzsche at Krishnamurti na sentral sa kanilang 
pamimilosopo ang pagtiwalag sa dogmatismo. Sila ang indikasyon ng mga landas 
na maaaring tahakin kapag inabandona na ang paghahanap sa di-nagbabago 
at walang hanggang katotohanan. Metapilosopiko ang naganap na diyalogo 
sa mga sulatin ni Nietzsche at mga panayam ni Krishnamurti. Inihambing nito 
ang kanluran at silangang kontrapilosopiya. Parehong inusig ang mga palagay 
ng tradisyon ng pilosopiya na kumikiling sa pagpipilit ng estabilidad kung 
saan mayroon lámang daloy. Inilahad din dito ang personal na aspekto ng 
unibersalismo at dinistrungka ang pamumuhay sa pamamagitan ng pagtingin 
sa mundo bílang dalawahan na positibo at negatibo. Binaklas ang paghahanap sa 
sagot ng bugtong hinggil sa kung ano talaga ang tao.

Ang Tao at ang Kapaligiran: Ang Pagbabaybay ng mga Argumento 
ng Isang Antroposentrikong Etikang Pangkapaligiran

Santos, Michael Anthony C.
Master sa Arte (Pilosopiya)

LG 995 2002 P5 S26

Ang pag-aaral na ito ay hinggil sa kalagayan ng ating kapaligiran sa 
kasalukuyang panahon. Karaniwang pagturing sa mga problemang kumakaharap 
sa atin at sa ating kapaligiran ang mga usapin sa pananaliksik na ito. Tulad ng 
polusyong naidudulot ng mga pamamaraan ng produksiyon at teknolohiya ng 
tao, mga pananaliksik sa pagsalba ng kalagayan ng mga endangered species at ng 
mga bahagi ng kapaligiran tulad ng mga rainforest at mga karagatan. Bahagi rin ng 
pananaliksik na ito ang pagtalakay sa etikang pangkapaligiran. Inilahad sa unang 
bahagi ng pananaliksik ang mga problemang pangkapaligiran, at kung ano marahil 
ang mga perspektibang maiuugat sa pagtanaw sa mga problema. Sa ikalawang 
bahagi inilahad ang mga dahilan sa pagpapaliwanag na isasakatuparan upang 
bigyang-linaw ang pagtanging inilalaan sa antroposentrismo. 

Layunin ng pananaliksik na ilahad at bigyan ng masusing pagsusuri ang 
mga argumento para sa antroposentrikong uri ng pagpapahalaga sa kapaligiran. 
Ang pagsusuring isasagawa ay isa lámang paglilinaw ng mga teoretikal na 
deskripsiyong anyo ng mga argumento na laban at ayon sa isang antroposentrikong 
pananaw. Binigyan ng tuwirang pansin ang mga argumento ng ibang uri ng 
etikal na pagpapalagay na taliwas sa tradisyon ng antroposentrikong pananaw.

“Pagpapakatao”

Orgo, Oswald P.
Master sa Arte (Pilosopiya)

LG 995 1999 P5 O75

Sinuri ng pag-aaral ang pananaw ng tatlong pilosopo ayon sa tanong 
na “Ano ang tao?” at naging bahagi ito ng kabuuan ng pag-aaral na bumuo sa 
larawan bílang tao. Naglalaman ito ng mga pilosopikong sanaysay bunga ng 
sariling pagninilay-nilay at pag-unawa sa mga paliwanag ng tatlong pilosopo; 
dalawa ay halaw sa kristiyanong pilosopo (San Agustin at Santo Tomas Aquino), 
at ang isa ay bahagi ng kontemporaneong pilosopiya ng herminutiko (Hans-Georg 
Gadamer). Sabay na hinahanap dito ang pag-unawa sa kabuuan ng pagkatao ayon 
sa bahagi na ilalarawan ng mga pilosopo at bahagi ayon sa kabuuan. Ilalarawan 
ng sanaysay na ito ang kabuuan ngunit mariing tatalakayin ang katangian ukol sa 
tao bílang “namimilosopiyang tao.” Ang mga kontribusyon ng awtor sa tangkang 
ito ay 1) pagpapalitaw sa usaping tao ayon sa mga nasabing pilosopo ay isang 
bagay na pananariwa sa kamalayan ng mga nagbasá o nakarinig lamang; 2) ang 
maiugnay ang maka-Kristiyanong pananaw sa anyo ng pilosopiya ni Agustin at 
Tomas sa kontemporaneong pilosopiya ng ermenyutikong si Gadamer ay isang 
malaking hakbang sa pagpapakahulugan at pag-aangkop ng pangkasalukuyang 
pinagtutuunan ng mga pilosopong palaisip upang maiakma sa kinalalagyan ng 
tao sa dito-at-ngayon; 3) ang paggamit ng pilosopikong pananaw na may lalim na 
pinagnilayan ng tatlong pilosopo sa paraang tumuturo sa usaping pagpapakatao; 
4) ang tangkang pagsusulat sa paraang hindi karaniwan sa mga manunulat ngunit 
ang datíng ay tunay na sariling-atin ay magbibigay lakas ng loob sa iba pang 
magtangka sa panunulat at mga nasa akademiko na sariwaing muli at bigyang 
búhay  ang kaloobang Filipino na ilahad ito sa pilosopikong pananaw; 5) ang lalim 
ng sanaysay na ito ay makapagdudulot ng katatagan ng pagpapakahulugan at pag-
aangkop sa bawat oras na pagtatangka sa pagpapakatao upang gamay natin ang 
sariling kalooban—ang ating pagkataong makatao. 

Pananampalataya at Katotohanang Relihiyoso 
sa Pilosopiya ni Karl Jaspers

Evangelista, Francis Julius N.
Master sa Arte (Pilosopiya)

LG 995 1997 P5 E93

Umiikot ang pag-aaral na ito sa mga pilosopiya ni Karl Jaspers sa 
pananampalataya at katotohanang relihiyoso katulad ng paniniwala nito na 
malaya ang pag-iral ng tao kaya walang hanggan ang posibilidad nito kaya’t ang 
layunin ng pamimilosopiya ay magbigay ng linaw sa kung papaano matatamo ang 
awtentikong pag-iral ng tao. Kasama dito ang pag-unawa ng tao sa kaakibat ng 
kaniyang pag-iral na kaniyang kalayaan, paghihirap, pagkabalisa, at kamatayan. 

Ayon din sa pag-aaral, hindi isang saradong disiplina ang pilosopiya para 
kay Jaspers at masasabing isa sa dahilan ng pamimilosopiya niya ang pagkatanto 
niya sa suliranin ng mga tao bilang indibidwal na unti-unting nilalamon ng mga 
puwersa ng konsepto ng taong obhetibo at siyentipiko. Pinunto din ng pag-aaral 
na maituturing na isang pagtaguyod sa makabuluhang komunikasyon ng tao ang 
pilosopiya ni Jaspers. Binigyang kahulugan din ng pag-aaral ang pilosopo bilang 
hindi dapat mapag-angkin ng monopolohiya ng katotohanan at dapat maging 
bukas para ang pagbabahagi ng pilosopikal na pag-iisip ay maging ganap na 
makabuluhan at makatotohanan. 

Ang mga Táong Wise: mga Kabihasnang Pangkaisipan 
at mga Katangia't Larawan ng Táong Wise 

sa Hanay ng Professors Emeriti

Maranan, Noahlyn C.
Master sa Arte (Sikolohiya)

LG 995 2012 P7 M37

Sa pag-aaral ay isinagawa ang induktibo at pangunang pag-aaral hinggil sa 
wisdom na layong alamin ang mga palatandaan nito sa hanay ng mga professor 
emirit. Labing-isang professor emirit mula sa Unibersidad ng Pilipinas ang 
kinapanayam gamit ang semi-structured interview. Sa unang bahagi, tinalakay 
ang mga kabihasnang pangkaisipan gaya ng pagsasalugar, paghugot, pag-aninaw, 
pagtumbok, at pagkakawing. Lunsaran ang mga ito ng namamalayang pagkatuto 
at pagtuklas para sa wise na pag-iisip, paggagampan, at pakiramdam. Sa ikalawang 
bahagi, ang mga obserbasyon ng atittude, perspektiba sa paggampan at paggawa, 
at tuon paggampan at mga pinapahalagahan. Mainam gamitin ang unang bahagi 
ng resulta sa paglilinang ng wise na kakanyahan.   

Iminumungkahi para sa susunod na mga pananaliksik ang higit pang 
pagpapalalim ng nalalaman hinggil sa mga kabihasnang pangkaisipan, sa mga 
katangian at kakanyahan ng mga táong wise, at sa mahalagang ugnayan ng mga 
ito sa isa’t isa.

Pagpapanatili ng Pagkakakilanlang Kultural: Pag-aaral Tungkol 
sa mga Boracay Ati sa Kanilang Tahanang Islang-bakasyunan

Morillo, Hannah Misha M.
Master sa Arte (Sikolohiya)

LG 995 2012 P7 M67

Sa pananaliksik na ito mula sa perspektibang sikolohiyang kultural at 
katutubong sikolohiya, binigyang kasagutan at mungkahi ayon sa sariling 
depinisyon ng grupo kung sino ang mga Ati ng Boracay, ano ang kanilang 
kasalukuyang kalagayan, at kung paano nila maitataguyod ang kanilang sarili 
bílang isang katutubong grupo. Isinagawa ang pangangalap ng datos sa lapit 
na pakikipagkuwentuhan at pagtatanong-tanong, at ang mga katutubong 
pamamaraan na pakikipanuluyan, pakikipanayam, at ginabayang talakayan. 

Ang pangunahing layunin ng pananaliksik ay maintindihan kung paano 
itinataguyod ng Boracay Ati ang kanilang pagkakakilanlang kultural (o pagka-
Ati) sa kanilang tahanang naging islang-bakasyunan, sa pamamagitan ng 
paglalahad ng kanilang mga pananaw, gawi, at damdamin ng mga katutubo 
ayon sa kanilang sariling pagkakaintindi at katawagan.

Ang Búhay at Mundo ng Tagasalong Pilipino: sa Perspektiba 
ng Anak na Nangangalaga ng Matandang Magulang

De Asis, Monica T.
Master sa Arte (Sikolohiya)

LG 995 2008 P7 D43

Ang tesis ay tungkol sa proseso ng pag-aalaga ng anak bílang tagasalo ng 
matandang magulang. Ang tagasalo ang itinuturing na pangunahing tumutugon 
sa pang-araw-araw na pangangailangan ng magulang na inaalagaan. Binigyang 
halaga ng pag-aaral ang pinag-uugatan, motibasyon, pagkilos, pangkabuuang 
kalagayan, at lawak ng suportang natatanggap ng tagasalo sa pagsasagawa ng 
tungkulin. Kasabay nito, ang pagsiyasat sa epektong naidulot ng katangian ng 
tagasalo na may kaugnayan sa kasarian (babae o laláki), sosyo-ekonomikong 
kalagayan (namamasukan o di-namamasukan) at kalagayan sa búhay (may asawa 
o walang asawa) sa larangan ng pag-aalaga ng magulang. Binigyang paglalarawan 
ng pag-aaral ang kabuuang karanasan ng tagasalo sa gawaing pag-aalaga ng 
magulang batay sa konteksto ng pamilyang Filipino. 

Napag-alaman sa pag-aaral na ang pagiging tagasalo ay nagmula sa mga 
pinapahalagahang pag-uugali ng lipunan na itinuro ng magulang at pagiging 
likas na matulungin ng anak. Mula sa pinag-ugatan, nabuo ng tagasalo ang 
motibasyon nito na gampanan ang gawaing pag-aalaga. Ang mga gawain na 
tinutugunan ng tagasalo ay depende sa kalagayang pangkalusugan ng magulang. 
Nakaaapekto rin sa kanilang pagkilos ang pag-uugali ng magulang at sarili 
nitong personalidad. Naglatag ang pag-aaral ng ilang mga rekomendasyon na 
maaaring makatulong sa tagasalo sa paggampan nito sa tungkulin. Kabahagi 
nito, ang pagmungkahing pagsagawa muli ng pag-aaral tungkol sa pag-aalaga ng 
matandang miyembro ng pamilya na bibigyang pagsasaalang-alang ang mga salik 
tulad ng edad at sosyo-ekonomikong kalagayan alinsunod sa kinabibilangang 
antas sa lipunan ng tagasalo.

Mula Pagtutuwid Tungo sa Mapagkalingang Matuwid: 
Isang Panimulang Pag-aaral sa Pagkalinga ng mga 
Kabataan sa Correctional Institution for Women

Ortega, Edlyn C.
Master sa Arte (Sikolohiya)

LG 995 2008 P7 O78

Inilatag sa pag-aaral ang mga pagkalingang naranasan ng mga kabataan 
sa Correctional Institution for Women (CIW). Kuwalitatibo ang pamamaraan ng 
pananaliksik. Lima ang pangunahing kalahok na mga kabataang nagkaroon ng 
suliranin sa batas noong sila ay menor de edad na nasa CIW sa panahon ng pag-
aaral. Mula sa mga binahagi ng mga kalahok, nalaman na naranasan nila ang mga 
pagkalinga sa iba’t ibang panahon ng kanilang búhay: bago ang pagkakaroon 
ng suliranin sa batas; pagkakaroon ng suliranin sa batas; pananatili sa city jail; 
pananatili sa juvenile center; at pananatili sa CIW. 

Sa pag-aaral lumabas na nagsikap ang mga kalahok, ang kanilang pamilya, 
mga nanay-nanayan, mga kaibigan, ilang mga kasapi, kawani at tagapamahala 
ng BJMP, PNP, CIW, at sangay ng katarungan na maranasan ng mga kalahok ang 
pagkalinga. Subalit ang mga pagkalingang naranasan nila sa kanilang ugnayan 
sa kanilang mga nanay-nanayan sa CIW ang nagdulot ng pag-unlad o higit na 
pag-unlad sa kanila.

Mga Imahe ng Katawan ng Pilipina Edad 20–30

Ong, Michelle G.
Master sa Arte (Sikolohiya)

LG 995 2004 P7 /O54

Ang pananaliksik na ito ay isang panimulang pag-aaral ukol sa pag-imahe ng 
mga Pilipinang edad 20–30 sa kanilang mga nagbabagong katawan. Layon ng pag-
aaral na malaman kung ano ang pagtingin ng mga babae sa kanilang nagbabagong 
katawan, tingnan ang mga salik na nakaaapekto sa pagtingin ng mga babae dito, at 
suriin ang maaaring implikasyon ng ganitong mga pakahulugan at pagpapahalaga 
sa pagtingin ng babae sa kaniyang sarili, sa mga relasyon, at sa pagtatalik. 

Pinanindigan ng pag-aaral ang maka-Filipino at feminista na mga balangkas 
ng pamamaraan ng pangangalap at pag-aanalisa ng datos, kayâ ang napiling 
mga pangunahing metodo ng pangangalap ng datos ay pakikipagkuwentuhan 
at workshop. Ang datos na nakuha rito ay sumailalim sa pag-aanalisa ng 
diskurso, na ginabayan ng mga teorya ukol sa pag-imahe ng katawan na 
may pagpapahalaga sa mga dominanteng estruktura (gaya ng patriyarkiya, 
kolonyalismo, at kapitalismo) sa lipunan. Inaasahan na ang pag-aaral na ito ay 
maging kontribusyon tungo sa pagpapayaman kapuwa ng feminista na sikolohiya 
at ng Sikolohiyang Filipino, at makatulong rin sa paglinang sa workshop bílang 
isang pamamaraan ng pangangalap ng datos. 

Ang Maging Pinoy sa Pilipinas: Ang Kahulugan at Kabuluhan 
ng Pagka-Pilipino at Pagiging Pilipino sa Ilang 

Mag-aaral sa Unibersidad ng Pilipinas

Yacat, Jay A.
Master sa Arte (Sikolohiya)

LG 995 2002 P7 Y33

Siniyasat sa pag-aaral na ito ang kahulugan at kabuluhan ng pagka-Filipino 
at pagiging Filipino para sa mga kabataang lumaki sa Pilipinas. Kuwalitatibo ang 
naging lapit sa partikular na pananaliksik. Tatlumpu’t anim (36) na laláki at babaeng 
mag-aaral sa Unibersidad ng Pilipinas ang naging kalahok sa pag-aaral. Batay sa 
mga tugon ng kalahok, may tatlong kategorya ang ginagamit na batayan upang 
ituring ang isang tao bílang Filipino o hindi: ang pinagmulan (sosyo-politikal); 
kinalakhan (kultural); at kamalayan (sikolohiko). Subalit, nagkakaiba naman ang 
mga kalahok sa pagtimbang ng kahalagahan ng bawat batayan sa pagiging Filipino. 

Lumitaw sa pag-aaral na ang pagka-Filipino ay itinuturing na isang etikal na 
pamantayan ng kilos o galaw. Para sa mga kalahok may dalawang anyo ito: ang 
Filipino sa pangalan (mababaw) at Filipino sa puso (malalim). Napag-alaman din 
na para sa mga kalahok ang pagkakaiba-iba ay hadlang sa pambansang identidad. 
Mahihinuha mula sa mga resulta na madaling makita ang kaibahan ng Filipino sa 
banyaga subalit mahirap makita ang pagkakatulad sa mga kapuwa Filipino. Ang 
implikasyon ng mga resultang ito ay tinalakay sa harap ng mga kasalukuyang 
balangkas at mga naunang akda ukol sa paksa.

Ang mga Pagpapahalagang Hatid ng Patalastas 
ng Pagkain sa Telebisyon

Pua, Rogelia Eben Pe
Master sa Arte (Sikolohiya)

LG 995 1981 P7 P83

Pangunahing layunin ng pag-aaral na ito ang suriin ang mga pagpapahalagang 
hatid ng mga patalastas ng pagkain sa telebisyon. Layunin ding suriin ang iba’t 
ibang papel na ginagampanan ng mga tauhan sa patalastas, ang iba’t ibang teknik 
ng pang-akit, at ang wikang ginamit sa patalastas.

Bílang pagtalakay sa resulta ng pag-aaral, sinuri ang implikasyon ng 
mga pagpapahalagang hatid ng mga patalastas ng pagkain sa telebisyon. Isang 
implikasyon ay ang kolonyalismo. Tinalakay din sa pag-aaral na ito ang pamamaraan 
ng panloloko ng mga patalastas para mahikayat ang mga manonood na bilhin ang 
produktong ipinapatalastas. Binigyan-diin ng pansin ang paksa ng pangangalaga 
para sa kapakanan ng mamimíling Filipino.

Kapag Wala ang Ina: Pagharap sa Pagiging Ama, 
Pakikipagkuwentuhan sa mga Ama ng Magallanes, Cavite

Mojica, Myra B.
Master sa Arte (Sikolohiya)

LG 995 1998 P7 M65 

Naglalaman ang pag-aaral na ito ng pagsusuri ng kuwentong-buhay ng 
limang pamilya sa Magallanes, Cavite na may amang naiwan bilang magulang sa 
mga anak niya dahil sa pagtatrabaho ng asawa sa ibang bansa. Sinuri ng pag-aaral 
sa anim na aspekto ang papel ng ama bilang magulang na naiiwan: 1) gawain at 
responsabilidad, 2) papel nito habang nasa ibang bansa ang asawa, 3) persepsyon 
nito sa papel ng lalaki at babae sa pamilya, 4) relasyon ng mag-asawa, 5) relasyon 
ng ama at ng mga anak, at 6) suportang tinatanggap ng ama mula sa kamag-anak 
at iba pang taong tumutulong sa pagganap niya ng kaniyang papel bilang ama.

Napag-alaman ng pag-aaral na ilan sa pinakamahirap sa maraming gawain 
at responsabilidad na naiiwan sa ama ang pag-aalaga sa may sakit na anak at 
paggawa ng gawaing bahay dahil dati itong ginagampanan ng asawang babae. 
Nakita sa pag-aaral na pansamantalang pag-ako lamang ang turing ng mga ama 
sa mga gawaing ito o nadagdag na papel bilang ama  dahil muling ginagawa ito ng 
asawang babae sa tuwing magbabakasyon siya bilang migranteng manggagawa. 

Nakita sa pag-aaral ang iba pang epektong sosyo-sikolohikal na dapat 
isaalang-alang ng mga nagbabalak na magtrabaho sa ibang bansa o ng migranteng  
gustong bumalik sa Pilipinas. Nagbibigay ambag ang pag-aaral sa mga literatura 
tungkol sa kasarian at nagbabagong papel ng babae at lalaki.  

Isang Pilosopikal na Pagsusuri ng Hiya

Bobis, Alwin B.
Master sa Arte (Sikolohiya)

LG 995 1997 P5 B63 

Pinag-aralan ng pananaliksik ang konsepto ng “hiya” at kung ano ang 
nagiging manipestasyon nito sa mga tao sa iba’t ibang konteksto. Ilan sa mga tanong 
na binuksan ng pag-aaral ay ano ang depinisyon ng hiya, kailan nahihiya, paano 
nalalaman kung nahihiya ang isang tao, at may likas bang mahiyain. Tinalakay 
nito ang kasaysayan ng pag-aaral ng hiya at sinuri ang mga depinisyong naitala 
tungkol dito para mapakita kung paano tinitingnan ang konseptong hiya ng ibang 
mga mananaliksik. Sinubukan din nitong bigyang linaw ang etikal na pagsusuri ng 
hiya para maikompara sa sosyal na pagtingin dito.

Sekswalidad, Pagkababae at Pagkatao: Isang Panimulang 
Pagsisiyasat sa Konstruksyon ng Pagkababae sa Kulturang Pilipino

Claudio, Sylvia E.
Doktorado sa Pilosopiya (Sikolohiya)

LG 996 1996 W56 /C53

Sinisiyasat ng pag-aaral ang ilang konsepto na may relasyon sa pagkatao at 
pagkababae ng kulturang Filipino na ginagabayan ng pilosopiya at metodolohiya 
ng post-estrukturalismo sa perspektiba ng sikolohiyang Filipino at feminismo. 
Maituturing na araling kultural at post-kolonyal ang pag-aaral na ito na nagsisiyasat 
ng tatlong klase ng teksto: 1) pahayagan tungkol sa panggagahasa, 2) mga liham 
ng pag-ibig ng isang aklat, at 3) isang kabanata tungkol sa seksuwalidad ng isang 
manwal ukol sa kalusugan. Tiningnan ng pananaliksik ang mga kontradiksiyon sa 
mga tekstong napili para makapagmungkahi ng rekomendasyon sa paglikha ng 
makabagong diskurso. 

Pinagtibay sa pag-aaral na sentral na usapin sa seksuwalidad ang pag-uuri 
dito kung lihis at di-lihis. Ipinakita din na ang laro ng patriarka o ang higit na 
kapangyarihan ng lalaki sa pagtakda ng kahulugan sa  pagkababae sa kulturang 
Filipino. Lumalabas na lalaki lamang ang may kakayahang abutin ang ganap 
na pagkatao at kalalakihan lamang ang may karapatang umibig at kakayahang 
magtamasa ng seksuwalidad pati na maging lihis. Habang ibinibigay sa babae 
ang papel na maging pakay ng pag-ibig at maging biktima ng karahasan.  

Identidad at Etnisidad: Karanasan at Pananaw 
ng mga Estudyanteng Filipino Amerikano sa California

Marcelino, Elizabeth P.
Doktorado sa Pilosopiya (Sikolohiya)

LG 996 1996 P7 M37

Naglalayon ang pag-aaral na malaman ang pangkalahatang kalagayan ng 
mga limampung (50) kabataang estudyante sa San Francisco, California na mga 
anak (ikalawang henerasyon) ng pangatlong grupo (third wave) na mga Filipino 
na nagpunta sa EU bilang mga propesyonal o para-propesyonal noong 1965–1981. 
Layunin ng pag-aaral na makita ang impluwensiya ng kultura ng Filipinas at 
Amerika sa kanilang paglaki doon at makita ang proseso ng paghahanap, pagbuo, 
at pag-unlad ng kultural na identidad at/o etnisidad.

Lumabas sa resulta ng pag-aaral na tinatanggap at sumasangayon na lamang 
ang mga kalahok sa simula sa dominanteng kulturang Amerikano. Inihihiwalay 
nila ang kanilang sarili sa pakikipag-ugnayan sa mga Filipino dahil sa lakas ng 
kanilang kagustuhang maging katanggap-tanggap at maging katulad ng itsura, 
pananamit, pananalita, at iba pang mga Amerikano hanggang sa hindi nagtagal 
ay napalitan ito ng pagdadalamhati at kalungkutan sa naranasang pang-aapi. 

Nagbigay ng kontribusyon ang pag-aaral sa paglilinang ng isang bagong 
pananaw sa konsepto ng identidad mula sa mga kabataang binubuo pa lamang 
ang identidad at etnisidad mula sa tunggalian ng dalawang kultura.  

Ang Sikolohiya ng Kontemplatibong Panalanging Pilipino

Reyes, Susana R. 
Master sa Arte (Sikolohiya)

LG 995 1993 P7 R486

Binigyang-tuon ng pag-aaral ang kontemplatibong panalangin. Nakuha nito 
ang dalawang pangkat ng datos mula sa paglalarawan sa detalyadong karanasan 
ng mga kalahok sa panalangin at ang kuwalitibong paghahambing para malaman 
kung may kapansin-pansing mga pagkakaiba. Maituturing na mahalaga ito dahil 
isa ito sa kauna-unahang pag-aaral na may kontribusyon sa agham panlipunan, 
pag-aaral ng relihiyon, at pag-unawa sa espirituwalidad.

Dalawampu’t walong kontemplatibo, layko, at relihiyoso ang kusang loob na 
lumahok sa pag-aaral para bigyan ng siyentipiko at sistematikong intepretasyon 
ng subhetibong lapit sa kontemplatibong panalangin sa konteksto ng Filipino. 
Hindi maituturing na panlahat ang mga datos sa pananaliksik dahil limitado 
lámang ito sa panalangin ng mga Kristiyanong Filipino at limitado ang sampling 
nito sa kontemplatibong karanasan sa mga relihiyosang babae, kontemplatibo, 
at layko na kasalukuyang gumaganap nito. Hindi nito inaasahang mailalarawan 
ang lahat at kabuuang karanasang panloob ng mananalangin.

Pinagsumikapan ng pag-aaral na balangkasin ang sikolohiya ng 
kontemplatibong panalangin batay sa sikolohiya, teolohiya, at kulturang Filipino. 
Ipinakita nito ang paglalagom mula sa mga katutubong konsepto at sa agham 
ng sikolohiyang Filipino. Mahalaga rin ang ambag nito para maituwid ang ilang 
mga maling sapantaha sa panalanging Filipino at para maunawaan at maisulat 
ang kahulugan, gamit, estruktura, tradisyon, at sikolohiya ng kontemplatibong 
panalangin at makita ito bílang bahagi ng kinagisnang sikolohiya ng mga Filipino.
 



382 KOLEHIYO NG AGHAM PANLIPUNAN AT PILOSOPIYA SIKOLOHIYA

Isang Panimulang Pag-aaral sa Konsepto ng mga Bata sa Panahilan 
ng Sakit at Kalusugan: Relasyon sa Edad at Uri ng Komunidad

Batangan, Maria Theresa Datu Ujano
Master sa Arte (Sikolohiya)

LG 995 1992 P7 B38

Binigyang pansin sa pag-aaral ang dalawang grupo ng edad (7 at 11) at 
dalawang uri ng rural na komunidad (tenant at enterprise) para sa layuning 
maunawaan ang mga konsepto ng mga bata sa sakit at kalusugan ng tao, ang 
panahilan ng mga ito, at ang relasyon ng mga ito sa grupo ng edad at sa uri ng 
komunidad na kinabibilángan ng mga bata. 

Inaasahang mabibigyan nito ng pansin ang pangangailangan ng pagbibigay 
diin at halaga ng mga bata sa usapin ng kalusugan bílang aktibong kabahagi ng 
pagpapahusay nito at hindi lámang bílang tagatanggap ng mga impormasyon 
at serbisyong pangkalusugan. Naipakita mula sa resulta ng pag-aaral na may 
kuwalitatibong pagkakaiba sa mga konsepto sa sakit at kalusugan ng mga bata 
mula sa dalawang uri ng komunidad at grupo ng edad. Mahihinuha sa pag-
aaral na namamayani pa rin ang tradisyonal na konsepto ng “init at lamig” sa 
dalawang komunidad sa usapin ng pananahilan ng sakit, pero nahahaluan naman 
ito ng konseptong biomedical sa enterprise community. Naipakita ang pagkiling 
sa pananaw ng “init at lamig” sa dalawang grupo ng edad, pero kinapalooban 
naman ng konspeto ng mikrobyo ang nakatatandang grupo.

Pagdadalamhati Dulot ng Pagkawala/Pagkawalay ng mga Batang 
Biktima ng Karahasang Politikal: Isang Pagsusuri sa Proseso 

ng Pagdadalamhati at sa mga Panlipunang 
Salik na Nakaaapekto Dito

Esguerra, Ma. Elisa F.
Master sa Arte (Sikolohiya)

LG 995 1992 P7 E85

Layunin ng pag-aaral na makita ang dinadanas at kabuuang proseso ng 
pagdadalamhati ng batang Filipinong nawalan ng magulang dahil sa giyera na 
dulot ng armadong tunggalian sa pagitan ng makakaliwang rebelde at mga sundalo 
ng pamahalaan. Tiningnan nito ang mga panlipunang salik na nakaaapekto sa 
pinagdadaanan ng mga bata para masuri ang mga pisikal at emosyonal na reaksiyon 
ng mga bata sa pagdadalamhati at kung may panlipunang suporta sa proseso nito.

Lumahok sa pag-aaral ang tatlumpu’t limang (35) bata mula sa walong 
(8) pamilya. Naging bahagi sila sa loob ng apat hanggang siyam na buwan sa 
programa ng isang organisasyon na nangangalaga sa mga batang biktima ng 
ganitong klase ng karanasan.

Nakita sa datos na masalimuot ang dinadanas na proseso ng pagdadalamhati 
ng mga bata sa iba’t ibang pisikal, sosyo-emosyonal, at pangkaisipan. Takot, 
galit, matinding pag-iyak at pagkasira ng mga nakasanayang gawain sa buhay 
ang ilan sa pinakamatingkad na reaksiyon ng mga ito. Dito lumalabas sa pag-
aaral na mahalagang ang katayuan sa buhay at personal na kakayahan ng 
bata na tanggapin ang pagkawalay sa magulang, kaya naman kinakailangang 
magkaroon ito ng alalay mula sa kaniyang pamilya, komunidad at lipunan para 
manumbalik ang kakayahan ng mga bata at magkaroon ng pangarap at kapasidad 
na maiskatuparan ito. 

Ipinakita din sa pagtalakay ng pag-aaral na hangga’t mayroong giyera, 
kahirapan, at kawalang-katarungan sadyang magpapatuloy ang ganitong klase 
ng mga sitwasyon sa antas ng pamilya at komunidad.  

Ang Kamalayang Pangkapaligiran ng mga Mangingisda 
at Siyentista-Teknisyan sa Lawa ng Laguna

Santo Domingo, Mariano
Master sa Arte (Sikolohiys) 

LG 995 1991 P7 S76

Layunin ng pag-aaral na paghambingin ang kamalayang pangkapaligiran 
ng mga mangingisda at siyentista-teknisyan sa lawa ng Laguna na nasa Isla ng 
Luzon na pinakamalaking lawa sa Timog Silangang Asya. Kalahok sa pag-aaral 
ang dalawampu’t anim (26) na mangingisda mula sa Brgy. Balibago, Isla ng 
Talim, Cardona, Rizal at labing-isang (11) siyentista-teknisyan mula sa Laguna 
Lake Development Authority (LLDA) at Southeast Asian Fisheries Development 
Corp (SEAFDEC). Mula sa malawak na konsepto ng kamalayan at kamalayang 
pangkapaligiran, piniling pagtuunan ng pansin ng pag-aaral ang apat na elemento: 
kaalaman, pakahulugan, saloobin, at kilos. Dahil sa malawak ang konsepto ng 
kamalayan at kamalayang pangkapaligiran, piniling pag-aralan ang apat lámang 
na elemento upang mabatid ang mga kaalaman ng mangingisda at siyentista-
teknisyan sa Lawa ng Laguna at maunawaan ang mga pakahulugang inuugnay ng 
mga ito sa Lawa. Nais din nitong maunawaan ang saloobin ng mga ito tungkol sa 
kondisyon at hinaharap ng lawa at suriin ang mga kilos nito kaugnay ng saloobing 
ito.

Bukod sa napapanahon ang pag-aaral tungkol sa kalikasan, mayroon din 
itong halaga sa pagbibigay ng payak na ambag sa literatura ng relasyon ng tao 
sa kapaligiran partikular ang aspektong pangkamalayan ng Lawa sa Laguna. 
Magagamit ang pananaliksik sa pagpapaunlad ng holistikong programang pang-
edukasyon sa kapaligiran.

Ang Pagsukat ng Pagkarelihiyoso ng Pilipinong Kristiyano: 
Isang Panimulang Pag-aaral sa Kamuning, Lungsod ng Quezon

Cantiller, Josefina Andrea R.
Master sa Arte (Sikolohiya)

LG 995 1990 P7 C35

Ang pag-aaral na ito ay isang mapagsapalarang hakbang para makahanap ng 
sagot sa ilang mga katanungan ukol sa paano dapat pag-aralan ang kasingsalimuot 
na bagay tulad ng pagkarelihiyoso ng isang tao; dapat bang ipaubaya na lámang sa 
kamay ng mga dalubhasang relihiyoso ang pag-arok sa mga malalim na kahulugan 
ng relihiyon sa búhay ng tao? At may karapatan ba ang mga social scientist na 
gumamit ng kanilang mga siyentipikong pamamaraan para matuklasan ang 
implikasyon ng isang abstrak na bagay sa mga kongkretong karanasan sa mundo?

Inilahad sa pag-aaral na ito ang dalawang pananaw sa siyentipikong pag-
aaral ng relihiyon na maaaring pagpilian. Una, ang sikolohikong pananaw na 
nagsusuri ng relihiyon mula sa loob ng karanasan ng tao para maintindihan 
ang kahulugan nito sa kanila. At ang ikalawa, ang sosyolohikong pananaw na 
tumitingin sa papel ng relihiyon sa búhay ng grupo at sumisiyasat sa pag-uugnay 
ng panlipunan, pangkabuhayan; at mga politikal na salik sa relihiyosong values.

Pag-unawa sa Pagpapahalaga at Ugali ng mga Junior na Madre: 
Panimulang Pag-aaral

Collado, Lydia M.
Master sa Arte (Sikolohiya)

LG 995 1990 P7 C65

Inilahad sa pag-aaral na ito ang mga pagpapahalaga at pag-uugali ng mga 
junior na madre. Layunin ng pag-aaral na suriin ang mga pagpapahalaga at 
ugali ng mga junior na madre tungo sa pag-unawa ng kanilang pagkatao. Sinuri 
sa pag-aaral ang impluwensiya sa pagpapahalaga at pag-uugali sa paghubog ng 
pagmamadre—yugto ng pagmamadre: postulancy, nobisyado, at juniorate at mga 
turo ng pantas tulad ng pagkamasunurin, pagkadukha, at dalisay na pagmamahal. 
Binigyang pansin din ang impluwensiya ng pamilya at kinalakihang kapaligiran 
bílang karagdagang impormasyon sa pag-unawa ng pagpapahalaga at ugali ng 
mga kalahok. Tatlumpung (30) junior na madre ang kalahok sa pananaliksik. 
Sa pamamagitan ng mga natuklasan ng ginawang pananaliksik kaugnay ng 
pagpapahalaga at ugali ng mga kalahok na madre, magagamit ang pag-aaral sa 
paggawa ng programa ng paghubog hindi lámang para sa mga junior kundi sa iba 
pang antas ng paghubog.

Ang Pagtugon ng Cortland House sa mga Suliraning 
Sikolohikal ng mga Pilipino sa San Francisco, California

Navarro, Ma. Teresa Lourdes Bernadette S.
Master sa Arte (Sikolohiya)

LG 995 1990 P7 N38

Tinalakay sa pananaliksik na ito ang mga suliraning sikolohiko ng mga 
Filipinong naging residente ng Cortland House buhat noong 1984 hanggang Enero 
1990 at kung paano ito tinugunan sa Cortland House, at paano nakatutulong ang 
mga councilor sa kanila. Ang Cortland House ay isang residensiyal na programa 
para sa mga táong nasa krisis ang búhay. Ang mga Filipinong hindi pinalad na 
mamuhay sa Amerika na naospital at hindi makauwi sa kanilang bahay sa anumang 
dahilan ay napupunta sa Cortland House.

Layunin ng pananaliksik na malaman kung paano natutugunan ng Cortland 
House ang mga suliraning sikolohiko ng mga Filipino sa San Francisco. Mga 
suliraning gumagambala sa isang normal na pamumuhay ng tao. Nakagagambala 
ito dahil hindi nagagampanan ng isang tao ang kaniyang mga responsabilidad sa 
sarili, pamilya, at madla.

Lateralisasyon: Kanan at Kaliwang Paningin

Tuazon, Danilo BV.
Master sa Arte (Sikolohiya)

LG 996 1990 P7 T83

Layunin ng pag-aaral na ito na malaman ang ebidensiya ng lateralisadong 
utak sa sistema ng paningin. Mahalagang malaman ang kagalingan ng dalawang 
matang tumingin sa isa lamang at kung dalawang mata ang nakabukas, ano 
ang higit na ginagamit? Ang katangi-tanging pamamaraan ng pag-aaral ng 
lateralisasyon sa pananaliksik na ito ay ang presentasyon ng dalawang magkasabay 
na estimulo. Isa sa kaliwa at isa naman sa kanang panig. Para maunawaan ang 
konsepto ng lateralisasyon na may kinalaman sa paningin, walong eksperimento 
ang isinagawa. Una, ang paghahambing ng binokular at monokular (kanan at 
kaliwa) na kondisyon. Pangalawa, ang paglagay ng goggles at ang pagtakip ng 
retina sa tatlong posisyon: tabi, taas, at baba. Pangatlo, ang presentasyon ng isang 
lateral na estimulo. Pang-apat, ang presentasyon ng dalawang lateral (kaliwa at 
kanan) na estimulo. Panglima, paglagay ng partisyon. Pang-anim, pagbabago 
ng lokasyon ng minamasid na estimulo. Pampito, pagbabago ng limited hold ng 
estimulo. Pangwalo, pag-uulit ng mga eksperimentong may kinalaman sa limited 
hold.

Inaasahan na ang makapag-ambag sa literatura ang pag-aaral kaugnay ng 
pag-unawa sa mga konseptong may kinalaman sa kaliwa at kanang paningin 
at sa lateralisasyon ng utak. Inaasahan din na sa pamamagitan ng pananaliksik 
makatutulong ito sa pagpapalaganap ng wikang Filipino bilang intelektuwal na 
wika sa larangan ng sining at agham. 

Isang Paglalarawan at Pagsusuri ng Panata ng Sayaw-Awit para 
kina San Pedro, San Pablo, at Virgen de la Rosa sa Lumang Makati

Gamboa-Alcantara, Ruby V. 
Master sa Arte (Sikolohiya)

LG 995 1987 P515 A43

Ang pag-aaral na ito ay unang pagtatangkang gawan ng dokumentasyon 
ang panata o ritwal ng sayaw-awit para kina San Pedro, San Pablo, at Virgen de la 
Rosa sa Lumang Makati sa pagdiriwang ng pistang-bayan kung buwan ng Hunyo. 
Inilahad din sa pag-aaral na ito ang ilang talâ sa kasaysayan ng Makati at ang 
kasalukuyang larawang pisikal nito, gayundin ang iba’t ibang seremonya, ritwal, 
at selebrasyon na bumubuo sa taunang siklo ng gawain ng komunidad. Tinalakay 
din sa pag-aaral ang kabuuang estruktura na nilalaman ng ritwal at mga bahagi 
nito tulad ng mismong sayaw-awit, novena, misa, prusisyon, sayaw-awit sa plaza, 
at sayaw-awit sa bahay-bahay. Inilarawan din dito ang indak ng sayaw at ang 
himig ng musika, kasama rin ang uri ng manonood. Sinuri din sa pag-aaral ang 
kabuluhan ng panata o ritwal ng sayaw-awit.

Layunin ng pag-aaral na makatulong at makibahagi sa paglalatag ng mga 
batayan sa pagbuo ng makabuluhang teorya o depinisyon ng dula na maaaring 
pagmulan ng isang pangkalahatang konsepto ng makabuluhang kultura na 
maituturing na pambansa at Filipino. Nais ding tiyakin sa pag-aaral na ito na 
hindi lahat ng katutubong dula ay makabuluhan at Filipino. Sa kabuuan, tinanaw 
ang ritwal bílang pinakamabisang pangkultura at panlipunang instrumento sa 
pagpapalitaw ng kamalayan at paglulunsad ng makabuluhang pagbabago.

Ang Kaugnayan ng Kasarian at Gawain ng mga Magulang 
sa Pagpili ng Propesyon

Valdez, Maria Jocelyn F.
Master sa Arte (Sikolohiya)

LG 995 1986 P7 V35

Ang tesis na ito ay isang pag-aaral tungkol sa mga salitang kaugnay sa 
pagpili ng propesyon sa búhay. Pangunahing layunin nito ang siyasatin at 
alamin ang kaugnayan ng ilang mga salita tulad ng a) kasarian, b) dami ng 
magkakapatid, c) posisyong ordinal sa magkakapatid, d) antas ng pinag-aralang 
inabot ng magulang, e) hanapbúhay at sahod ng mga magulang ng mga kalahok; 
sa pagpapasiya ng kanilang propesyon sa búhay. Nilalayon din na makalikom 
ng karagdagang impormasyon na makapagbibigay ng karagdagang kaalaman 
nang sa gayon ang kasalukuyang pag-aaral ay maging makabuluhan sa bawat 
kinauukulan.

Sa paglikom ng mga datos, isinagawa ang isang sarbey sa pamamagitan 
ng pagpapasagot ng talatanungan at pakikipanayam sa mga mag-aaral na nasa 
ikaapat na taon ng mataas na paaralan mula sa pribado at publikong paaralan  na 
matatagpuan sa Kamaynilaan.

Pang-angkop sa Kagipitan at Ligalig: Isang Panimulang Pag-aaral 
sa Kaso ng mga Anak ng Bilanggong Politikal

Marcelino, Elizabeth P.
Master sa Arte (Sikolohiya)

LG 995 1985 P7 M37

Bunga ng batas militar noong 1972, libo-libong pamilya ang nagkawatak-
watak dahil sa pagkakabilanggo ng isa o parehong magulang dahil sa kanilang 
pampolitikang paniniwala. Para sa mga anak ng bilanggong politikal, isa itong 
mapait na hindi malilimutang karanasan na nakaapekto sa kanilang pisikal at 
emosyonal na kagalingan.

Layunin ng pag-aaral na tukuyin ang iba’t ibang suliranin at mga sitwasyong 
gumigipit at lumiligalig sa mga bata bunga at/o kaugnay ng pagkabilanggo 
ng kanilang magulang gayundin upang maunawaan ang iba’t ibang kilos at 
pamamaraang kanilang  ginamit para makaangkop at mapangibabawan ang mga 
problema at sitwasyon. Tiningnan din ang kontekstong panlipunan ng proseso 
ng pag-angkop sa kagipitan at ligalig.

Pagpapahalagang Hatid ng mga Popular 
na "Sariti Idi Ugma" mula Ilokos Norte 

De Peralta, Patricia A.
Master sa Arte (Sikolohiya)

LG 995 1984 P7 D46

Bílang pagtugon sa mga pangangailangang kaugnay ng pagbuo at 
pagpapaunlad ng sikolohiyang Filipino, ang pananaliksik na ito ay lumihis 
sa nakagawiang pagsusuri ng kondisyon sa loob ng laboratoryo, lumabas sa 
larangan para makakalap ng mga materyales at datos sa pusod ng kongkretong 
kapaligiran at karanasan ng Ilokano. Ang pag-aaral ay tumuon ng pansin sa isang 
etnolingguwistikong grupong hindi pa gaanong napag-aaralan at sumubok ng 
maituturing na bagong pamamaraan–sistematikong pagsusuri ng kuwentong 
bayan para mabatid at maunawaan ang sikolohiyang Ilokano nang sa gayon ay 
makatulong ito sa pagpapalawak ng batayan sa pag-unawa sa sikolohiyang 
Filipino.

Dahil sa sinasabing nakatali ang sikolohiya sa laboratoryo at 
kuwantipikasyon, iminungkahi nina Enriquez at Bennagen (1973) ang higit na 
mapanuring pag-aaral na sumusubok sa iba’t ibang pamamaraan sa metodong 
panlarangan na hindi magsasakripisyo ng mga pangangailangang pang-agham. 
Kung gayon, ang pag-aaral na ito ay isinagawa sa ilang mga lugar sa Ilokos Norte 
na napili ayon sa heograpiya. Ang pinagkalapan ng datos at nakapanayam ay 
mga katutubong Ilokano na namamalagi sa mga lugar na nabanggit.

Ang Paggamit ng "Panukat ng Ugali at Pagkatao" 
sa Pagsasalarawan ng Kulturang Pilipino

Guanzon, Ma. Angeles C.
Master sa Arte (Sikolohiya)

LG 995 1983 P7 G83

Nilalayong pagdugtong-dugtungin ng pag-aaral na ito ang mga kaalaman 
tungkol sa pagkataong Filipino, at suriin muli ang mga konspetong kaugnay nito. 
Layunin din ng pag-aaral na maisalarawan ang pagkatao at kulturang Filipino sa 
pamamagitan ng pagsusuri ng mga kinasapitan sa pagbuo at paggamit ng Panukat 
na Ugali at Pagkatao (PUP), isa itong sikolohikong panukat na binuo ayon sa mga 
kultural na konsiderasyon.

Nagbalik-aral din ang tesis na ito sa mga naisulat at nailathala tungkol sa 
kalagayan ng pagsukat na sikolohiko sa Pilipinas, sa pananaliksik, sa kultura, at 
sa pagkataong Filipino, gayundin sa pag-aaral at pagbubuo ng mga panukat sa 
larangang ito.

Ang Pilosopikal na Batayan ng Sikolohiyang Pilipino

San Buenaventura, Mario R.
Master sa Arte (Sikolohiya)

LG 995 1983 P7 S26

Pilosopikal na tinalakay sa pag-aaral ang Sikolohiyang Pilipino bílang 
layunin at pag-unlad. Nilinaw sa pananaliksik ang kahulugan ng Sikolohiyang 
Pilipino sa teorya, sa gamit at sa perspektiba. Ang pag-aaral ay hindi lámang isang 
pagbibigay deskripsiyon sa mga konsepto ng kilusan, kundi isang konsistent 
na pagpapaliwanag ukol sa katugmaan ng mga konsepto bílang kabuuang 
sistema na nagbibigay din ng mga alternatibong tahasin  ng pagpapaliwanag at 
pagsasaprinsipyo sa pagkawika at pagkakultura ng Filipino.

Lumalabas sa pananaliksik na hindi lámang pagmamahal at realisasyon ng 
pagkatao at diwang Filipino ang layunin ng sikolohiyang Pilipino, kundi mula sa 
kaniyang pagkawika at pagkakultura ay ang pagsisiwalat ng kamalayan tungo 
sa kalutasan ng mga suliranin sa lipunan. Isa itong realisasyon sa magkadikit na 
ugnayan ng tao at lipunan, pamahalaan at pinamumunuan, paaralan at tahanan, 
bunga ng kalayaan. Hindi lámang isang sikolohikong perspektiba at direksiyong 
akademiko ang sikolohiyang Pilipino, isa itong pilosopikal na pagsasakatuparan 
sa nasabing mahigpit na relasyon, para sa ganap na kaisahan at pangkabuhayang 
pag-igpaw ng kondisyong Filipino.

Ang Pagkatuto ng mga Bilinggwal Batay sa Pamamaraan 
ng Presentasyon, Wika ng Presentasyon at Pagsusulat

Salazar, Lilia P.
Master sa Arte (Sikolohiya)

LG 995 1982 P7 S26

Malawak ang kahulugan ng salitang “pagkatuto.” Maaaring matuto ang 
indibidwal hindi lámang sa loob ng klase kundi pati na rin sa labas ng paaralan. 
Layon ng pag-aaral na alamin ang epekto ng wika sa dalawang bahaging 
nabanggit—ang pagbibigay ng impormasyon at ang pagsusulit. Sa pagbibigay 
ng impormasyon, dalawang paraan ang maaaring gamitin; ang pagbabasá at ang 
pagpapadinig sa mga kalahok. Susuriin din ang posibleng epekto ng pamamaraan 
ng presentasyon sa pag-unawa ng mga kalahok sa impormasyong ibibigay sa 
kanila.

Sa kabuuan, nilalayon ng pag-aaral na suriin ang epekto ng tatlong saligan 
ng pagkatuto: ang wikang ginamit sa pagbibigay ng impormasyon o wika ng 
presentasyon, ang wika ng pagsusulit, at ang pamamaraan ng pagbibigay ng 
impormasyon o presentasyon. Inaasahan na ang pag-aaral na ito ay makatulong 
sa ebalwasyon ng kahusayan ng proseso ng komunikasyon. Ipinapalagay ring 
makatutulong ang resulta ng pag-aaral sa paggawa at implementasyon ng 
mga patakarang pang-edukasyon, lalong-lalo na ang mga nauugnay sa wika o 
midyum ng pagtuturo.

Ang Mithiin sa Búhay  ng mga Magniniyog sa Tayabas, Quezon 

Regalado, Josefino A.
Master sa Arte (Sikolohiya)

LG 995 1981 P7 R44

Pinagtuunan ng pansin sa pag-aaral na ito ang isang mahalagang elemento 
sa búhay at pagkatao ng mga magniniyog sa Tayabas, Quezon—ang kanilang 
mithiin sa búhay. Sinuri at tinalakay din ang mga konseptong may kinalaman 
dito, tulad ng pagkakontento at pagkabigo, pagpaplano at pagpapasiya, sampu ng 
mga dinamismo ng inter-aksiyon at relasyon sa isa’t isa ng mga ito. Inilahad din 
sa teksto ng pag-aaral ang iba’t ibang akdang may kaugnayan sa paksa kung saan 
minabuting bigyan ng kaukulang pagpapahalaga ang mga pag-aaral na naisagawa 
na ukol sa aktuwal na aspirasyon o mithiin  ng mga Filipino.

Pinag-aralan din ang mga hadlang at konsepto ng kabiguan sa katuparan ng 
mga mithiin, sampu ng mga reaksiyon at hakbangin sa mga ito. Nagbigay naman 
ng mga rekomendasyon para sa pagniniyog at pangkalahatang larangan ng 
pagsasaka. Bukod sa rekomendasyon, nagbigay rin ng panukala ukol sa patuloy 
at mas malawak na pag-aaral kaugnay sa mithiin sa búhay at mga paksang 
nauugnay dito sa mas malawakang sakop hindi lámang sa mga magniniyog sa 
Tayabas, Quezon kundi sa buong bansa, o kayâ ay sa iba pang magsasaka kung 
hindi sa iba’t ibang sektor ng lipunang Filipino.

Ang Epekto ng Kasarian, Wika at Anyo ng Paglalahad ng Babasahín 
sa Pagkakatuto at Paggunita ng mga Batang Mag-aaral 

Tuazon, Danilo B.
Master sa Arte (Sikolohiya)

LG 995 1981 P7 T83

Sa pananaliksik na ito, pinag-aralan ang epekto ng kasarian, wika, at anyo ng 
paglalahad ng babasahín sa pagkatuto at paggunita ng mga batang mag-aaral. Ang 
bawat variable ay nasa dalawang anyo tulad ng laláki at babae para sa kasarian; 
Pilipino (batay sa Tagalog at konting Ingles) at Ingles  para sa wika, at komiks at 
teksto para sa anyo ng paglalahad ng babasahín.

Ang pag-aaral ay nagbibigay ng mungkahi sa paggamit ng wikang Filipino 
bílang wikang panturo at wikang pambansa sa mababang paaralan. Dapat ding 
bigyang pansin ang kahalagahan ng komiks bílang kagamitan sa pagtuturo sa 
loob ng silid aralan tulad ng pagpapahalaga sa anyong teksto.

Ang Konsepto ng Panahon ng mga Taga-Tiaong

Henson, Erlinda N.
Master sa Arte (Sikolohiya)

LG 995 1976 P1 H45

Ang pag-aaral na ito ay nagtangkang bigyang linaw ang konsepto ng panahon 
ng mga taga-Tiaong. Bagama’t ang pokus ng pagsusuri ay ang mga taga-Tiaong, 
minabuti ring sipiin at ilahad ang mga akdang may kaugnayan sa paksa na angkop 
sa iba’t ibang lugar at hango sa iba’t ibang disiplina ng pag-aaral. Sa paraang 
ito, inaasahang higit na lilinaw ang mga idea ukol sa lawak at nilalaman ng mga 
pagsusuring nagawa na tungkol sa paksa.

Pinag-aralan kung paano nabubuo ang konsepto ng panahon sa isipan 
ng mga taga-Tiaong. Sa pag-aaral ay bumuo ng isang modelo para mailarawan 
ang napag-alamang mahigpit na pagkakaugnay ng pagbabago, pangyayari, 
sentido, saloobin ng mga tao, at konsepto ng panahon sa isipan ng mga tagaroon. 
Makikita sa binuong modelo na ang panahon ay isang abstraktong konseptong 
nabubuo lámang sa isipan ng mga tao dahil sa mga pangyayaring nagaganap sa 
sansinukob na katumbas naman ng iba’t ibang uri ng pagbabago.

Ang Ikabubuti ng Kainginero: 
Isang Pagsusuring Sosyo-Sikolohikal ng Pangangaingin sa Pilipinas

Velasco, Abraham B.
Master sa Arte (Sikolohiya)

LG 995 1976 P7 V45

Ang pag-aaral na ito ay isang aplikasyon ng kaalaman sa kultura, sosyolohiya, 
at sikolohiya, at higit sa lahat sa sikolohiyang panlipunan para masuri ang isang 
suliraning napapanahon at mahalaga para sa kaunlaran ng bansa sa pamamagitan 
ng pagsasaka at industriya—ang pangangaingin. Malawak ang pananaliksik na 
ginawa sa pag-aaral na ito upang makuha ang mga nakalathala o nakasulat na mga 
ulat, balita, papel, talumpati, libro, tesis, dyornal, at artikulo sa mga magasin at 
polyeto kaugnay sa pangangaingin sa Pilipinas at mga gawi at kilos ng Filipinong 
Kainginero.

Layunin din ng pag-aaral na magkaroon ng maayos na integrasyon ang lahat 
ng mga pananaliksik at iba pang panitikan tungkol sa pangangaingin sa Pilipinas 
at sinuri ang mga ito sa pananaw na sosyo-sikolohiko. Iminungkahi sa pag-
aaral na magtatag ng isang sentro ng pambansang pananaliksik sa kaingin ang 
pamahalaan na magsisilbing tanggapang tagapag-ugnay ng mga pananaliksik 
ukol sa kainginero at pangangaingin sa Pilipinas, kung saan itinuturing ang 
kainginero bílang pangunahing kaaway ng kagubatan.

Ang Pag-uulit sa Iisang Wika at Pagsasalin sa Ikalawang Wika: 
Isang Eksperimento sa Malayang Paggunita

Alfonso, Amelia B.
Master sa Arte (Sikolohiya)

LG 995 1974 P7 A54 

Sinuri sa pag-aaral na ito ang epekto ng tatlong independiyenteng saligan 
kaugnay ng malayang paggunita sa mga listahang binubuo ng mga salitang inuulit. 
Una, sinubok ang agwat sa pagitan ng mga salitang inuulit sa listahan na may 
makabuluhang epekto sa malayang paggunita. Ikalawa, pinaghambing ang epekto 
ng dalawang uri ng pag-uulit sa paggunita. Ikatlo, inalam kung ang unang wikang 
natutuhan ng kalahok ay may kaugnayan sa paggunita ng mga salitang Pilipino at 
Ingles.

Sa kabuuan, nalaman na ang paggunita sa mga salitang inuulit sa iisang 
wika ay hindi naiiba sa paggunita sa mga inuulit na salitang isinalin sa ibang wika. 
Natuklasan rin na ang agwat at paraan ng pag-uulit ay may kinalaman sa isa’t isa. 
Samantala, napatunayan namang positibo ang relasyon ng agwat at paggunita sa 
mga intralingguwal na pag-uulit. Sa kabuuan, ang unang wikang natutuhan ay 
hindi nagkamit ng makabuluhang epekto sa paggunita. Gayumpaman, higit na 
naging mabisa ang paggunita sa wikang Pilipino, maging Ingles o Pilipino man 
ang kanilang unang wikang natutuhan.

(Re)Konstruksyon ng Diskurso ng Midya: Ang Kaso nina 
Flor Contemplacion, Delia Maga, at Sarah Balabagan

Asis, Jonnabelle V.
Master sa Arte (Sosyolohiya)

LG 995 2008 S7 A85

Ang pag-aaral ay tumutuon sa kaso ng tatlong babaeng migranteng 
manggagawa na nagbigay-mukha sa feminisadong mukha ng diaspora noong 
kalagitnaan ng dekada nobenta, at naghatid sa popular na kamalayan ng 
mga kalagayan, karanasan, at kasawian ng mga OCW—sina Delia Maga, Flor 
Contemplacion, at Sarah Balabagan. Tinatawid ng pananaliksik ang dalawang 
set ng teksto—ang mga balita at editoryal/kolum sa tatlong pinakaprominenteng 
broadsheet sa bansa (Manila Bulletin, Philippine Star, at Philippine Daily Inquirer) 
at ang tatlong pelikulang biograpiko o biopic na pumapaksa sa búhay  ng mga 
nabanggit na OCW. 

Gamit ang Critical Discourse Analysis (CDA), nilalayon ng pananaliksik 
na siyasatin ang representasyon nina Maga, Contemplacion, at Balabagan at ng 
migranteng paggawa sa mga tekstong nabanggit, at bukod rito, maimapa ang mga 
diskursong minomobilisa ng midya sa konstruksiyon ng mga representasyong 
ito.

Ang Iba’t Ibang Uri ng Pagkabakla at ang Kaugnayan 
nito sa Heteronormatibong Pananaw sa Pagkalaláki

Guinomma, Ramel L.
Master sa Arte (Sosyolohiya)

LG 995 2006 S7 G85

Ang pag-aaral na ito ay tungkol sa iba’t ibang uri ng pagkabakla at ang 
kaugnayan nito sa heteronormatibong pananaw sa pagkalaláki. Gamit ang mga 
sosyolohikong konsepto ng istatus at role, sinuri ang kuwentong búhay ng 12 
kalahok upang maipakita na maraming uri ng pagkabakla at isa sa mga ito ang 
humahamon sa heteronormatibong pananaw sa pagkalaláki. 

Nilayon ng pag-aaral na ilarawan ang pagkabakla at pagkalaláki bílang 
mga multidimensiyonal na konsepto na may kaugnayan sa mga konsepto ng sex, 
gender, at sexual orientation. Nilayon rin na ipakita ang pagkabakla at pagkalaláki 
bílang mga social construct (hal. sosyolohikong konsepto) sa pamamagitan ng 
pagtalakay dito gamit ang mga konsepto ng norms, sanctions, istatus, at role. 
Kaugnay nito, inilarawan ang ugnayan ng pagkabakla at pagkalaláki bílang 
social construct na aktibong binubuo at binabago ng mga bakla at tunay na laláki.

Si Erap at ang Samahan ng Maralitang Tagalunsod: Paglalarawan 
sa Pakikipag-ugnayan ng Dalawang Samahan ng Maralitang 
Tagalunsod (SRCC-NTA at SANAPA) kay Pangulong Estrada

Magno, Christopher N.
Master sa Arte (Sosyolohiya)

LG 995 2004 S7 M34

Penomenolohikong inilarawan sa tesis na ito ang pakikipag-ugnayan ng 
dalawang samahan ng maralitang tagalunsod (SRCC-NTA at SANAPA) kay 
Pangulong Estrada. Lumitaw sa pag-aaral na nagkaroon ng politikal at kultural 
na ugnayan ang dalawang samahan ng maralitang tagalunsod kay Erap. Ang 
pananaliksik ay nagbigay ng kongkretong larawan sa dalawang samahan ng 
maralitang tagalunsod na sumuporta kay Erap, at nag-ambag sa mga pananaw na 
katulad ng populismo, patronismo at kalinangang bayan. 

Naging tuon ng pag-aaral ang paraan ng pakikipag-ugnayan ng dalawang 
samahan kay Erap, na nagbigay daan upang malaman ang anyo ng ugnayang 
namagitan kay Erap at sa dalawang samahan. Ang kanilang paraan at katangian 
ng pakikipag-ugnayan kay Erap ang siyang ginamit na batayan sa paghubog ng 
kanilang kolektibong identidad na siyang larawan ng masang sumuporta kay 
Erap.

Isla, Lawa at Kabayanan: mga Kwento 
ng Sampung Kabataan sa Isla ng Talim

Batan, Clarence M.
Master sa Arte (Sosyolohiya)

LG 995 /1999 S7 B38

Hango sa sampung kuwento ng kabataan sa Isla ng Talim na pamayanan ng 
mga mangingisda sa gitna ng Lawa ng Laguna ang pananaliksik. Naglalarawan 
ito sa apat na piling tema sa kanilang buhay batay sa apat na taon (1994–1998) na 
pakikipamuhay ng mananaliksik sa pamayanang ito. Gumamit ang pananaliksik 
ng iba’t ibang metodo katulad ng pakikilahok, pakikipamuhay, ginabayang-
talakayan, at paggamit ng mga dokumento mula sa gobyerno at pribadong 
ahensiya.  Pinatungkulan niya sa pag-aaral ang tumatatak na pagpapakahulugan 
sa tatlong lugar na ginagalawan ng mga kabataan sa Talim: isla, lawa, at kabayanan 
na nagtatampok ng komyunal at personal na larawan ng iba’t ibang pananaw ng 
kabataan sa kanayunan.

Ang Pampulitikang Ekonomiya ng Magbubukid: 
Popular na Partisipasyon, Kooperatibismo at Panimulang Alternatibo

Holmes, Ronald Everette David
Master sa Arte (Sosyolohiya)    

LG 995 1993 P6 H64 

Pinagtuunan ng pag-aaral ang pagbubuo/pagmumungkahi ng isang 
alternatibong sistemang pulitika-ekonomiya para sa mga magsasaka batay sa 
karanasan ng San Antonio Farmers Cooperative sa Manapla, Negros Occidental. 
Nakabatay ang iminumungkahing sistema sa tatlong pangunahing proseso: 
pagpapalaganap ng partisipasyon, pagtataguyod ng kooperatiba, at pagdidirekta 
ng pondo sa mga kolektibang sakahan.

Tinalakay ng pag-aaral ang kasaysayan at kalagayan ng pagsasaka, 
mula sa antas pambansa hanggang sa lokal na antas ng mga nakasalamuhang 
magsasaka ng may-akda sa Manapla, Negros Occidental. Inugnay din ng pag-
aaral ang pagsusuri sa pagsasaka sa penetrasyon ng kapitalismo sa kanayunan, 
sa kasaysayan at kalagayan ng reporma sa lupa, sa bansa, at sa iba’t ibang mga 
alternatibong inisyatibang nailunsad para punan ang mga pagkukulang at 
suliranin sa pagsasaka.

Sa pagsusuri ng kalagayan ng Manapla, tiningnan ng pag-aaral ang mga salik 
ng ekonomiya at politikal na kalagayan, mga pagtugon ng lokal na pamahalaan 
sa mga suliranin, antas ng partisipasyon at inisyatiba ng mga “disprebilehiyong” 
grupo, epekto ng mga inisyatibang pinairal, at mga nakatulong o nakasagabal 
na salik sa pag-unlad ng lugar. Ito ang mga basehang ginamit ng pag-aaral para 
ihain ang alternatibong sistemang iminumungkahi nito.

Kahirapan at Ideyolohiya sa Panitikang Popular: 
Isang Pagsusuri sa Panlipunang Implikasyon ng mga Larawan 

at Pilosopiya ng Kahirapan sa Maiikling Kuwento ng Liwayway 

Samson, Laura L.
Master sa Arte (Sosyolohiya)

LG 995 1981 S7 S26

Ang pag-aaral na ito ay isang pagtatangkang unawain ang bahagi ng 
panitikang popular sa pagpapatanggap ng kondisyon at estruktura ng kahirapan 
at hindi pagkakapantay-pantay sa lipunan. Layunin ng pananaliksik na ilahad 
at suriin ang mga larawan at pilosopiya ng kahirapan na matatagpuan sa 
panitikang popular. Tutukuyin at tatalakayin ang mga elemento ng kamalayang 
nagpapaliwanag at nagbibigay-katwiran sa umiiral na panlipunang kaayusan.

Sa pamamagitan ng paglalahad at pagsusuri ng kamalayang nakapaloob sa 
paglalarawan ng kahirapan sa panitikang popular, inaasahan na ang pananaliksik 
ay makatutulong sa pagtunton at pagguhit sa disenyo ng laganap na kamalayan 
sa lipunang Filipino; paglilinaw sa bahagi ng kamalayan sa pagpapatatag ng 
panlipunang kaayusan; pagtanto sa katangiang ideolohiko ng panitikang popular 
at ng iba pang bangko o pabrika ng kamalayan sa lipunan; at pagsusuri sa proseso 
at pamamaraan ng paghubog at manipulasyon ng kaisipan sa lipunan.



Kolehiyo ng Gawaing Panlipunan  
at Pagpapaunlad ng Pamayanan

Isang Pagsilip sa Pagtingin at Pangarap 
ng mga Kabataang Nasasangkot sa Krimen

Bernardino, Freddie H.
Master sa Gawaing Panlipunan

LG 995 2012 S6 B47

Hangad ng pananaliksik na ito ang maunawaan ang mundong ginagalawan 
ng mga kabataang nasasangkot sa krimen. Gamit ang Social Constructionist 
Research Process with Children in Conflict with the Law (SCRP-CICL), ang mga 
kabataan ay binigyan ng pagkakataong ibahagi ang kanilang mga saloobin at 
pangarap, at maging aktibong kalahok sa mga pagpaplano at pagsasakatuparan ng 
kanilang diversion o intervention program na naaayon sa R.A. 9344. 

Layunin ng pag-aaral na tuklasin kung paano nabubuo ang pagtingin sa 
sitwasyon, sarili, at pangarap ng ilang piling kabataang nasasangkot sa krimen sa 
bayan ng Taytay, Rizal upang makatuwang sila sa panimulang pagbuo ng mga 
hakbangin sa pagbabago ng kanilang sitwasyon. Sa partikular, nais sagutin ng 
pag-aaral ang sumusunod: 1) ano ang pagtingin sa sitwasyon at sa sarili ng mga 
kabataan sa pagkakasangkot nila sa krimen; at 2) ano ang kanilang pangarap at 
pagtingin sa pagbabago, partikular sa sarili at sa kanilang sitwasyon?

Pintang Bata: Pag-oorganisa at Pakikilahok: 
mga Batang Pintor sa Baliwag, Bulakan

Awitan, Wilfredo P.
Master sa Gawaing Panlipunan

LG 995 2009 C59 A95

Ang pag-aaral ay tumatalakay sa pag-oorganisa at pakikilahok. Dahil ang 
gawaing sama-sama ng mga batang pintor ay maiuugnay sa kanilang mga talento 
at kakayahan, ito ay ang estilo ng paglikha ng mga makukulay at makahulugang 
obra. Mga obra na sumasalamin sa kanilang mga saloobin at nagpapakita ng 
aktuwal na kalagayan ng pamayanan. Sa pag-aaral ay ipinakita ng grupo na ang 
kanilang mga estilo at talento ay naging daan upang sila ay mabuo at makilála. 
Ipinamalas din ng grupo ang kanilang kakayahan (capacity) at identidad (identity) 
sa pamamagitan ng pakikilahok sa iba’t ibang mga eksibit. 

Naitalâ rin sa pag-aaral ang mga kuwento ng kanilang karanasan at 
pinagdaanan habang binubuo ang kanilang samahan. Kayâ nakuha ng grupo ang 
suporta ng kanilang mga pamilya, komunidad, at lipunan. Ang dokumentong ito 
ay isang matibay na pagkilála sa makukulay at payak na pananagumpay ng mga 
batang pintor sa Baliwag, Bulakan.

Tungo sa Pagsasakapangyarihan: 
Tinig ng mga Kababaihang Inabandona ng Migranteng Asawa

Sison, Julita L.
Master sa Gawaing Panlipunan

LG 995 2003 S6 /S57

Inilatag ng pag-aaral ang pagkakataong masuri ang kalagayan ng sampung 
babaeng inabandona ng migrateng asawa. Binuksan ang kanilang mga saloobin 
at binaybay ang pinagdaanan nila tungo sa pag-angkop at pagsasakapangyarihan 
sa sarili. Binaybay din ang kanilang sosyo-sikolohiko na pagbubuo na ang 
patutunguhan ay pagkakaroon ng sariling pamilya, kung saan ang sariling 
kaganapan ay nakakabit sa pagiging mabuting asawa at ulirang ina. Layunin ng 
pag-aaral ang sumusunod: 1) alamin ang mga salik na humubog sa saloobin ng 
isang abandonada hinggil sa kaniyang pagkababae, posisyon sa pamilya, at hinggil 
sa pag-ibig; 2) hugutin ang mga pagbabago ng kanilang saloobin sa proseso ng 
kanilang mga karanasan sa usapin ng pagkababae, posisyon sa pamilya, at hinggil sa 
pag-ibig; 3) tukuyin ang mga epekto ng abandonment sa mga aspektong nabanggit 
at pamamaraan ng pag-angkop at pagsasakapangyarihan ng mga inabandona ng 
migranteng asawa; 4) tukuyin ang mga salik na nagbigay-daan at naging hadlang 
sa pagsasakapangyarihan; at 5) makabuo ng mga kongklusyong maaaring maka-
ambag sa klinikal praktis ng gawaing panlipunan.  

Natuklasan sa pag-aaral na ang mga kalahok sa pananaliksik ay dumaan sa 
tatlong yugto ng pag-angkop at pagsasakapangyarihan. Ang una ay tinawag na 
yugto ng kagyat na krisis at panimulang pag-angkop. Sa yugtong ito nakita ang 
matinding sikolohikong ligalig na idinulot ng pagkaabandona at ang pagpapasiya 
nilang angkupan ang kalagayan. Mula dito ay humakbang tungo sa ikalawang 
hagdan, ang yugto ng pagtanggap at panimulang plano sa búhay. Sa ikatlo, ang 
yugto ng katatagan sa pagsulong ng búkas.



404 KOLEHIYO NG GAWAING PANLIPUNAN AT PAGPAPAUNLAD NG PAMAYANAN

Mangyan Patag: sa Harap ng Panlipunang Interbensiyon
 ng mga Non-Government Organization (NGO)

Padilla, Sabino Garcia
Doktorado sa Pilosopiya (Gawaing Panlipunan)

LG 996 1991 A6 P34

Nakasentro ang pananaliksik sa pagsasalarawan ng epekto ng panlipunang 
interbensiyon ng Non-Government Organization (NGO) sa lipunan ng Mangyan 
Patag. Pinagtuunan ng pansin ng pananaliksik na ito ang NGO bílang inhenyerong 
panlipunan mula sa hindi matatawaran nitong impluwensiya sa mga pagbabago 
sa mga komunidad na kinikilusan nito. Binigyang-pansin nito kung papaano 
isinasakatuparan ang interbensiyon ng mga NGO at kung papaano ito tinanggap 
ng mga Mangyan sa kanilang lipunan. 

Sinuri nito ang mga proyekto sa mga katutubo sa Mindoro na isinagawa 
ng NGO na Alternative Community Development (ACDP) partikular sa Tinis-
an, isang sityo ng mga Mangyan Patag sa katimugan ng Oriental Mindoro. 
May tatlong partikular na layunin ang pag-aaral na ito: una,  makabahagi sa 
kasalukuyang talakayan ng mga development worker hingil sa mga teorya at 
lapit pangkaunlaran partikular sa mga katutubo; ikalawa, makibahagi sa pag-
aaral etnograpiya ng Mangyan; at ikatlo, makabahagi ng “participatory research” 
o lahukang pananaliksik bílang isang metodo sa konteksto ng agham panlipunan 
sa Pilipinas.

Hinabing Búhay: Kwento ng Magkakapatid na Cabrera: 
Paglalahad mula sa Peministang Pananaw

Novio, Eunice Barbara C.
Master sa Arte (Kababaihan at Pag-unlad)

LG 995 2011 W56 N68

Ang relasyon ng magkakapatid na babae ay isa sa mga relasyong 
pangkababaihan na hindi nabigyan ng sapat na pagtingin. Bagama’t ang sisterhood 
o ang kapatiran ang sumisimbolo sa kilusang pangkababaihan sa iba't ibang 
panig ng mundo, isang misteryo pa rin sa marami kung anong mayroon ang 
magkakapatid na babae na nagbubuklod sa kabila ng kahirapan, mga pagsubok, 
at suliranin sa búhay.

Ang pag-aaral na ito ay hinggil sa kuwentong búhay ng pitong 
magkakapatid na babae: Lorena, Abcede, Penelope, Minerva, Nelfa, Nemesia, at 
Lualhati Cabrera-Zamora. Ang mga babaeng ito ay namuhay bago nagkaroon ng 
Ikalawang Digmaang Pandaigdig (1920), panahon ng ikalawang digmaan (1942–
45) hanggang sa kasalukuyang siglo (2000). Sila ay pawang mga taga-Sablayan, 
Occidental, Mindoro. Ang kanilang relasyon ay nabuo sa tahanan, pinalakas at 
pinahina ng patriyarkal na pamanatayan sa lipunan, simbahan, at paaralan at 
lalong tumibay sa paglipas ng panahon. At sa pag-inog ng kanilang relasyon, 
mahihinuha na ito ay may hibo ng feminismong kamalayan.

Pagbalikwas: Kwentong Búhay ng Anim 
na Kababaihang Lider Anakpawis

Clemente, Lisa Marie J.
Master sa Arte (Kababaihan at Pag-unlad)

LG 995 2010 W56 C54

Ang pag-aaral na ito ay dokumentasyon ng kuwentong búhay ng anim 
na kababaihang lider anakpawis mula sa sektor ng magsasaka, manggagawa, 
at maralitang taga-lungsod na bahagi ng iba’t ibang sektoral na organisasyong 
nakapaloob sa pambansang demokratikong kilusan (PDK) at kilusang kababaihang 
itinataguyod nito. Ang mga batayang sektor na nabanggit ang siyang nakararami 
sa kababaihang Filipino at siyang bumubuo ng gulugod ng kilusang kababaihang 
nakapaloob sa pambansang demokratikong kilusan. Layon ng pag-aaral na masuri 
ang mga salik sa pag-unlad ng mga babaeng anakpawis tungo sa pagiging lider 
ng mga organisasyong nagtataguyod ng pambansa demokratikong kilusan at ng 
kilusang kababaihan. 

Inihapag din sa pag-aaral na ito ang ilang rekomendasyon para sa patuloy 
na pagpapalalim ng kaalaman sa pagpapaunlad ng mga kababaihang lider 
anakpawis: ang pagsusulat ng kuwento ng iba pang kababaihan mula naman sa 
ibang rehiyon at sektor; ang pag-aaral na nakatuon sa kung paano hinaharap ng 
mga organisasyong masa sa praktika, patakaran, at kongkretong programa ang 
mga problemang pangkababaihan; at ang pag-aaral sa mag-asawang parehong 
lider ng mga organisasyong kinapapalooban nila—paano sila nagtutulungan 
at ano ang naging papel ng kanilang mga organisasyon para mapahusay ang 
kasanayan nila sa pamumuno at sa kanilang relasyon bílang mag-asawa. 

Ang Palengke ng Calapan bílang Larangan 
ng Pakikibaka ng Kababaihang Ambulante

Montejo, Maria Adelma M.
Master sa Arte (Kababaihan at Pag-unlad)

LG 995 2009 W56 M66

Tinutukan ng pag-aaral ang problema kung paano ang pamilihang lungsod 
ng Calapan ay naging larangan ng tunggalian ng kababaihang manininda na 
ambulante at ang lokal na pamahalaang lungsod sa pagsulong ng kanilang 
karapatan na makapagtrabaho o makapagtinda at angkinin ang espasyo upang sila 
ay makapagtinda. Tiningnan din kung paano ang dibisyon ng paggawa at relasyon 
ayon sa kasarian sa palengke man o sa tahanan ay nakaapekto sa kanilang pang-
araw-araw na pamumuhay at pakikipagtunggali. 

Ang pangunahing layunin ng pag-aaral ay mailarawan ang pakikibaka ng 
kababaihang manininda na ambulante sa kanilang karapatan na magtrabaho/
magtinda sa pamilihang lungsod ng Calapan. Inilarawan sa pag-aaral ang 
kalagayan ng kababaihang ambulanteng manininda ng pamilihang lungsod ng 
Calapan. Inilahad din sa pag-aaral ang iba’t ibang karanasan ng kababaihang 
ambulante batay sa yugto ng búhay  at henerasyon. 

Babae, Matanda na, Mahirap pa: 
(Mga Boses at Karanasan ng Nakatatandang Kababaihan)

Diaz, Maria Eliza O.
Master sa Arte (Kababaihan at Pag-unlad)

LG 995 2006 W56 /D53

Ang pananaliksik na ito ay naglalayong bigyang boses ang mga nakatatandang 
kababaihan ukol sa nararanasang pagkakahon o stereotyping at diskriminasyon 
dahil sa kanilang edad at kasarian. Lumalabas na ang mga negatibong pagkakahon 
at diskriminasyon ay hindi lámang nararanasan sa kanilang pamilya at komunidad, 
kundi  sa mismong sarili na lokasyon ng maraming mito at pagkakahon bunga na rin 
ng paghubog sa babae ng isang lipunang patriyarkal at konserbatibong Simbahang 
Katoliko sa iba't ibang aspekto ng kaniyang búhay: pisikal na kaanyuan, pag-
uugali, kalusugan, relasyon at seksuwalidad, pang-ekonomiyang kalagayan, papel 
sa tahanan, at komunidad. At dahil sa peminisasyon ng populasyon at kahirapan, 
higit na matindi ang nararanasang sexism at ageism ng mga grassroot o mahihirap 
na kababaihan. Tunay na malaking balakid ang mga nararanasang ito sa paggamit 
ng angking kaalaman, kasanayan (o skills), at karanasang nasa nakatatandang 
kababaihan. Bukod dito, hindi nila lubusang natatamasa ang anumang benepisyo 
at pribilehiyo dulot ng mga batas at mandato tulad na lámang ng mga probisyon 
na nakasaad sa RA 9257 na dapat ay nagbibigay benepisyo at proteksiyon sa 
nakatatanda. Alam ng mga nakatatandang kababaihan ang kanilang kalakasan at 
kahinaan, at araw-araw ay kailangan nila itong harapin at bunuin. Lumalabas din 
na ninanais man ng nakatatandang kababaihan na makilahok sa pag-unlad, kulang 
sa epektibong mekanismo upang ang mahihirap na tulad nila ay maging bahagi 
nito. Ang kailangan ay mga mekanismong isasaalang-alang ang marami nang 
dala-dalang desbentaha ng isang mahirap at nakatatandang babae. Lumalabas 
sa pananaliksik na pinakaayaw ng mga nakatatandang kababaihan na maging 
pabigat sa kanilang pamilya at sa lipunan, lalo pa nga't simula't sapul ay pareho 
naman talaga nilang ginagampanan ang produktibo at reproduktibong papel. 
Kayâ't ngayon sa pagtanda, ninanais at may kahandaan silang bigyan ng nararapat 
nilang lugar sa lipunan, malaya sa mga mito, pagkakahon, diskriminasyon, at 
pang-aabuso.

Ang Kuwentong Búhay Bílang Teksto 
ng Pagsasakapangyarihan ng mga Manggagawa sa Bahay

Ofreneo, Rosalinda P.
Doktorado sa Pilosopiya (Kababaihan at Pag-unlad)

LG 996/1994 P45 O37

Malalim ang naging pagsusuri ng pag-aaral sa búhay at pananaw ng mga 
babaeng manggagawang bahay sa industriya ng damit sa probinsiya ng Bulacan. 
Sa paraang mapanlahok at feminista, gumamit ito ng mga kuwentong búhay 
mula sa partisipasyon ng 10 babaeng manggagawang bahay. Nakapaloob sa mga 
kuwento na ito ang ugnayan ng balangkas at relasyon ng uri at kasarian sa búhay 
ng manggagawa sa bahay.  Ipinakita nito ang mga babaeng manggagawang bahay 
bílang bahagi ng lipunan sa kanilang pagganap bílang tao, babae, manggagawa 
at Filipino. Sinuri ng pag-aaral ang kuwentong búhay gamit ang mapanlahok 
na metodolohiya. Gumamit din ito ng pag-uugnay ng diskurso ng panitikan, 
feminismo, agham panlipunan at perspektibang post-kolonyal.

Babae… Harapin ang Hamon ng Panahon: 
Isang Pagtatasa ng Programang Pagmumulat at ang Epekto 

nito sa Maralitang Kababaihan sa Kamaynilaan

Magno, Anna Liza R.
Master sa Arte (Kababaihan at Pag-unlad),

LG 995 1993 P45 M35

Pinahalagahan at binigyang pansin ng pag-aaral ang usaping pangkasarian, 
partikular sa isyu ng maralitang kababaihan sa  pamamagitan ng pagtatása at 
pagsusuri sa programa ng Women’s Consciousness Raising Through Education 
and Action Towards Empowerment (WOMEN CREATE). Layunin nitong tasáhin 
at suriin ang nilalaman at pamamaraan ng pagsasanay sa programang pagmumulat 
ng WOMEN CREATE at matukoy ang mahahalagang pagbabago sa direksiyon at 
tunguhin ng programa.

Mahalagang kontribusyon ang pag-aaral dahil nagmula ang ginawang 
pagtatása sa programang pagmumulat mula sa pagsusuri ng mga dokumento at 
sa pananaw at karanasan mismo ng mga napiling kalahok. Isa itong halimbawa 
ng pag-aaral na nagpapakita na mahalagang masuri rin at hindi maihihiwalay 
ang kalagayan ng isang sektor batay sa kasarian sa kanilang uri sa konteksto ng 
ekonomiya, politika at kultura.

Dagyaw: Pagsusuri at Paglilinang ng mga Samahang Magsasaka 
ng Masipag, Visayas: Dokumentasyon, Talakayan, Rekomendasyon

Felicia, Rimando E.
Master sa Pagpapaunlad ng Pamayanan

LG 995 2011 C58 F45

Ang pananaliksik na ito ay naglalayong magharap ng epektibong pamamaraan 
ng pagsusuring pang-organisasyon mula sa dokumentasyon ng karanasan ng 
MASIPAG sa sama-samang pagsusuri sa kalagayan ng mga organisasyon.

Hangad ng pananaliksik na matukoy ang mga kahinaan at kalakasan 
ng mga organisasyon ng MASIPAG upang mahanap ang pinakamainam na 
katangiang dapat taglayin ng mga organisasyon nito. Layon din nitong makita 
ang matatagumpay na karanasan at pamamaraan sa pagsusuri at pagpapaunlad 
ng organisasyon na maaaring paghalawan ng inspirasyon at aral para sa ibang 
balangay ng MASIPAG at maging sa iba pang mga organisasyon sa kanayunan. 
Hangad din ng pag-aaral na makapag-ambag sa pangkalahatang pagsusuri ng 
MASIPAG sa pamamagitan ng pag-alam sa konteksto, proseso, pamamaraan, 
at mga balakid sa pagpapalakas ng mga organisasyon ng MASIPAG sa antas 
na lokal hanggang pambansa. Layon din ng pananaliksik na makapagbigay ng 
mga rekomendasyon sa programa ng pagpapatatag at pagpapalakas ng mga 
organisasyon ng MASIPAG.

Isang Lahukang Pananaliksik sa Pagtuklas ng mga Proseso 
at Balangkas ng Pagsusuri ng Kapasidad at Bulnerabilidad 

ng mga Kababaihan sa Panahon ng Kalamidad

Jimenez, Ma. Corazon I. 
Master sa Pagpapaunlad ng Pamayanan

LG 995/1996 C58 J54

Mapanlahok at makababaihan ang pananalisik na ito, maituturing na pilot-
study sa pagsusumikap na tumuklas ng mga balangkas at proseso sa pagsusuri 
ng mga kapasidad at bulnerabilidad ng kababaihan sa komuninad na sinalanta ng 
kalamidad partikular sa Mabalacat at Bacolor, Pampanga na siyang pinakaapektado 
ng Mt. Pinatubo. Inaasahang makatutulong ito bilang gabay sa pagbalangkas ng 
mga proseso sa pamamahala ng mga angkop na tugon sa kalamidad na lalahukan 
ng kababaihan at ng kanilang komunidad.

Nakita ng pag-aaral na susi pa rin sa pagbuo ng mga angkop na programang 
tutugon sa interes ng kababaihan ang pag-uugat ng kanilang bulnerabilidad at 
maka-kasariang salik ng disbentahe sa kanilang kalagayan bago pa man ang 
sakuna o kalamidad. Natukoy ng pag-aaral na kahirapan ang tunay na ugat 
ng “kalamidad” katulad ng di-pantay na hatian ng mga rekurso at benepisyo 
sa produksyon, o ang suberdinasyon ng kababaihan kaya’t patuloy lamang na 
nagiging bulnerable ang kababaihan lalo na sa mahihirap na sektor. Tinalakay 
nito na ang ganap na pagtanggal ng ugat sa bulnerabilidad at disbentahe ng 
kababaihan ang kinakailangang tugunan at maisasagawa lamang ito sa patuloy 
na pagpapalakas ng organisasyon at kilusan ng kababaihan. 



KOLEHIYO NG GAWAING PANLIPUNAN AT PAGPAPAUNLAD NG PAMAYANAN 413

Kooperatiba: Behikulo ng Pagpapalakas ng Kakayahan: 
Pagsandig sa Sariling Lakas at Kapangyarihan ng mga Tao: 

(Malalimang Pag-aaral ng Tatlong Buhay na Karanasan)

Villarama, Wilfrido B.
Master sa Pagpapaunlad ng Pamayanan

LG 995 1991 C58 V55

Nais ng papel na pag-aralan ang kooperatiba bilang tampok na usapin sa 
mga komunidad na pinapalaganap at pinagkakaabalahan ng pamahalaan bilang 
tanging solusyon sa kahirapan ng bayan. Ayon sa pag-aaral, hindi sapat na 
maniwala sa magagandang propaganda tungkol sa konsepto ng kooperatibo ng 
mga politiko at iba’t ibang organisasyon. Maituturing na nabibigo ang karamihan 
sa mga naitatayong kooperatiba. Marami ring kooperatiba ang instrumento ng 
korporasyon na pangunahing naglilingkod sa iilan lamang at mga nakaangat sa 
buhay.

Layunin ng pag-aaral na masuri kung ano ang masasabing tunay na 
matagumpay na kooperatiba at mga dahilan at batayan kung paano ito nakamit.  
Tinukoy din ng pag-aaral ang mga salik kung bakit hindi nagtatagumpay ang 
mga kooperatiba. Ilan sa mga ito ang kahinaan at kamalian sa oryentasyon at mga 
prinsipyong gumagabay sa kanila at sa patunguhan at pamaraan ng paggampan 
ng mga gawain ng mga miyembro. Tunguhin ng pag-aaral na makapagbalangkas 
ng mga pangkalahatang oryentasyon at mga paraan ng pagbubuo at pagpapalakas 
ng mga kooperatiba, kasabay nito ang pagtukoy ng mga praktikal na pamamaraan 
para masinop, simple, matagumpay at nauunawan ang operasyon ng kooperatiba.

Ayon sa paglalahad nito, walang kooperatibang magiging tunay na 
instrumento ng kooperasyon at kapangyarihan ng maralitang mamamayan kung 
wala itong mga prinsipyo, oryentasyon, at mga kaparaanang tunay na maka-
maralita at tunay na may layunin ng kaunlarang mula sa tao at para sa tao. 

Sama-samang Pagsasanay para sa mga Tagasanay ng Maralita 
ng Lungsod: Tungo sa Pagsasabuhay ng Edukasyong Popular

Estacio, Leonardo R.
Master sa Pagpapaunlad ng Pamayanan

LG 995 1990 C59 E88

Ang pag-aaral na ito ay isang praktis-tesis na naglalayong matulungan ang 
sektor sa pagpapanday at paghahasa nito ng kaalaman, kasanayan, at aktitud ng 
kaniyang mga tagasanay. Isa itong pagtugon sa hamon ng mga batayang sektor 
na makatulong ang mga suportang institusyon at akademya sa pagpapaunlad ng 
kakayahan ng kanilang mga organisasyon sa lahat ng larangan ng gawaing masa. 
Binigyang-pansin nito ang gawaing edukasyon sa hanay ng mga maralita ng 
lungsod. 

Itinuturing na ang tesis na ito ay dokumentasyon ng buong prosesong 
dinaanan ng isang halimbawa ng edukasyong popular na ang tunguhin ay 
edukasyon mula sa tao, para sa tao. Isa itong pagsisikap na makaambag sa 
pagpapalaganap ng edukasyong popular sa mga komunidad ng maralita ng 
lungsod. Sa pagsasanay ng 26 na tagasanay mula sa sektor at sa paggabay sa kanila 
sa pamamahala ng gawaing edukasyon sa komunidad, pinairal nito ang sama-
samang pamamaraan. Itinala ang buong prosesong pinagdaanan, dinokumento 
at hinalawan ng mga aral. Ang naging produkto nito ay burador ng isang gabay 
para sa mga komite sa sektor ng edukasyon.



Kolehiyo ng Musika

Ang Musika ng mga Kuyunon sa Pulo ng Cuyo

Prudente, Felicidad A.
Master sa Musika

LG 995 1977 M8 P78

Nakasentro ang pag-aaral na ito sa musika ng pulo ng Cuyo. Ang mga Kuyunon 
ay isang etnolingguwistikong grupo sa Palawan na hindi lámang matatagpuan sa 
pulo ng Cuyo. May mga Kuyunon na naninirahan sa mga karatig pulo, pati na rin 
sa bahaging Hilaga hanggang Timog ng Paragua (mainland Palawan). Kung kaya’t 
maaaring ang musikang Kuyunon ay matagpuan sa iba pang lugar sa Palawan. 

Layunin ng tesis na ilarawan at suriin ang musika ng mga Kuyunon. 
Pinagtuunan ng pansin ng pag-aaral ang mahigpit na pagkakaugnay ng kanilang 
sistema ng musika sa kanilang pangkalahatang kultura at iba pang aspekto ng 
pang-araw-araw na búhay. Sinikap na ipakita ng pag-aaral ang dinamikong inter-
aksiyon ng musika at ng lipunan, at kung paanong ang musika ay hinuhubog ng 
lipunan at kung paanong ang musika ay nagiging isa ring puwersa sa lipunan.



Paaralan ng Aralin sa Aklatan 
at Impormasyon

Diksyunaryo ng Paggawa sa Pilipinas

Mendigo, Natividad A. 
Master sa Agham ng Aklatan at Impormasyon

LG 995 2003 L4 M45

Nakita sa pag-aaral na ito ang kakulangan sa mga nakasulat sa wikang Filipino 
na sanggunian kaya’t isinagawa ang Diksyunaryo ng Paggawa sa Pilipinas upang 
mapunan o madagdagan ang mga sanggunian sa silid-aklatan. Binubuo ito ng 349 
na katawagan at gumamit ito ng pamamaraang dokumentasyon para sa pagkalap 
ng mga datos at pagsusuri ng iba’t ibang journal, manwal, at teksbuk sa paggawa.

Masusing pagsusuri ang ginawa ng pananaliksik at isinama ang mga 
terminolohiyang madalas gamitin sa mga inilalathalang journal tungkol sa 
paggawa, sa mga silabus ng mga guro, mga madalas gamitin sa mga lektyur, at 
galing naman ang mga kahulugan ng bawat termino sa iba’t ibang diksiyonaryo 
sa paggawa.



Tatlong Kolehiyo (Tri-College)



420 TATLONG KOLEHIYO (TRI-COLLEGE) ARALING ASYANO

Ang Sábong sa Katagalugan

Yraola, Marialita T.
Master sa Arte (Araling Asyano)

LG 995 1978 A8 Y73

Tinalakay sa pag-aaral na ito ang paksang Sábong sa pamamagitan ng mga 
kabanata. Ipinapaliwanag sa unang kabanata ang dahilan at layunin sa pag-uukol 
ng pag-aaral sa bahaging ito ng kabihasnang Pilipino. Sa ikalawa naman sinuri ang 
mga natagpuang nalimbag na ulat tungkol sa sábong at ang pag-alam sa maaaring 
pinagmulan nito. Inilarawan naman sa ikatlong kabanata ang karaniwang kaayusan 
at pamamalakad ng sabungán, samantalang hinati naman sa limang bahagi 
ang ikaapat na kabanata: 1) iba’t ibang uri ng sasabungín; 2) ang pag-aalaga ng 
sasabungín; 3) mga palatandaan o paniniwala tungkol sa pagsasábong; 4) sa looob 
ng sabungán; at 5) ang mga pamamaraang pangilalin. Samantala, inilahad naman 
sa ikalimang kabanata ang pagkilála sa mga nagsasábong at di-magsasábong ngunit 
nasa loob ng sabungán. Nagtuon naman ng pansin ang ikaanim na kabanata sa mga 
bagay-bagay at pangyayaring naidudulot ng sábong sa bayang katatagpuan nito.

Naniniwala ang mananaliksik na dapat pag-aralan ang pagsasábong bílang 
bahagi ng kabihasnang Pilipino dahil  makatutulong ito sa lubusang pag-unawa 
lalo na ng mga mag-aaral ng kulturang Filipino. Sinikap din na mabigyang-linaw 
sa pag-aaral na ito ang mga bagay na naidudulot ng sábong sa kabuhayang 
panlipunan, hindi lámang ng mga táong may tuwirang kaugnayan dito kundi 
pati na rin ng ibang mga táong nasa paligid ng pinagdadausan ng sabong. 

Baybayin: Makabayang Hibik sa Tinig ng Sinaunang Titik 1882–2012

Lapiz, Eduardo M.
Doktorado sa Pilosopiya (Philippine Studies)

LG 996 2013 P46 /L36

Inilalahad ng pag-aaral na ito bílang pahiwatig sa isang natatanging pagkilala 
sa pagiging makabayan ang kasaysayan, kakanyahan, kabuluhan, at kahalagahan 
ng inskripsiyong baybayin bílang isa ring sagisag na nagtataglay ng natatanging 
kakanyahan at kasarinlang Tagalog. Ginawa ang masusing pag-aaral na ito para 
bigyan ng linaw ang mga naging pagbabago sa kamalayang Filipino mula sa tuloy-
tuloy na pagpapahalaga sa baybayin bílang pangkalinangang sagisag at saligan ng 
pambansang pagbubuo. 

Nilalayon ng pag-aaral na maging isang mahalagang tekstong 
pangkasaysayan ang inskripsiyong baybayin at maging dagdag na babasahín ito sa 
diskursong pangkamalayan sa sinaunang sistema ng pagsulat. Layunin din nitong 
maging kasangkapan ang baybayin sa pagpapahayag ng saloobing makabayan 
ng mga Filipino. Nais din ng pag-aaral na maging daan at maging tuntungan ang 
pananaliksik na ito sa pagbuo ng pambansang identidad.

Pook at Pagsasakapangyarihan: 
Ang Kababaihan ng Tundo, 1946–2008

Kimuell-Gabriel, Nancy
Doktorado sa Pilosopiya (Philippine Studies)

LG 996 2012 P46 /K56

Ang pag-aaral na ito ay tungkol sa kababaihan ng Tundo mula 1946 hanggang 
2008. Nais nitong ibigay ang tinig at ilala nang buháy ang mga kaisipan at kalooban 
ng kababaihang maralita sa Tundo. Tumatalakay ito sa karanasan, kalagayan, 
suliranin, pananaw, at damdamin ng kababaihan. Isinalaysay rito ang kanilang 
pagpupunyagi para sa pagsasakapangyarihan at ganapin ang kanilang tungkulin 
sa sarili at sa bayan. Ipinapakita rito na lumalahok sila sa pag-ugat ng kasaysayan at 
bahagi ng pangkalahatang pagpupunyagi ng sambayanang Filipino para makamit 
ang ginhawang pangkabuhayan, katarungang panlipunan, pantay na karapatan, at 
ganap na paglaya ng kababaihan sa lahat ng anyo ng pagsasamantala at pang-aapi. 

Layunin ng pag-aaral na ilarawan ang pook na kinalalagyan ng kababaihan 
at tukuyin ang mga salik na nagtulak sa kanilang mga reaksiyon at pagkilos ayon 
sa kontekstong kinapapalooban nila. Nais din nitong isalaysay ang problema ng 
kabuhayan at paninirahan, at ang mga kasalukuyang espesipikong problema ng 
kababaihan at ipakita kung paano nila ito pinangingibabawan.

Paglilimi: Isang Pagsasabúhay ng Kapayapaan 
na Bunga ng Edukasyong Pangkapayapaan

Chua, Wilson S.
Doktorado sa Pilosopiya (Philippine Studies)

LG 996 2011 P46 /C58

Inilahad sa pag-aaral ang pagdalumat at kahalagahan ng edukasyong 
pangkapayapaan at paglilimi (reflection) ng mga mag-aaral upang matamo 
ang kapayapaan. Hindi madali ang magturo ng edukasyong pangkapayapaan 
kung walang estratehiya upang maihatid ang mga konseptong nais malaman 
ng mga mag-aaral. Ito ang dahilan kung kaya’t naisipang maghanap ng isang 
pamamaraan na magdudulot sa mga mag-aaral hindi lámang ng kaalaman bagkus 
ng kasanayan na mapatalas ang isip at damdamin. Ang pamamaraan ay tinatawag 
na pinaglimiang kapayapaan, na tumutukoy sa paggamit ng paglilimi sa pagtuklas 
ng dinamiko ng katalusan (insight) hango sa karanasan at kamalayan sa ugnayan 
ng sarili at kapuwa. 

Sa pag-aaral, makikita ang mga makabuluhang katalusan na natuklasan 
mula sa anim na konseptong isinusulong ng edukasyong pangkapayapaan at 
kung paano ito naging batayan ng mga mag-aaral tungo sa kanilang panlipunan 
at politikal na pananagutan sa sarili at kapuwa.

Mga Konsepto at Diskurso ng Pagkataong Sexual: 
Tungo sa Konstruksyon ng Pagkababae at Pagkalaláki 

sa mga Texto ng Katesismong Katoliko at Diksyonaryong Filipino

Orate, Allan C.
Doktorado sa Pilosopiya (Philippine Studies)

LG 996 2011 P46 /O73

Ang disertasyong ito ay isang partikular na tema sa larangan ng akademikong 
aralin sa Pilipinas. Taglay ng pananaliksik ang pagteteorya tungkol sa pagkataong 
Filipino at mga salik nito. Iniaalok ng disertasyon ang isang pag-aaral na nasusulat 
sa Filipino at tumutumbok sa paksain ng pagkababae at pagkalaláki base sa 
ugnayan ng mga kultural na konsepto sa mga teksto ng diksiyonaryong Filipino 
at ng mga moral at teolohikong diskurso sa mga teksto ng katesismong Katoliko. 
Nakatutok ang disertasyong ito sa paksain ng pagkababae at pagkalaláki ng mga 
Katolikong Filipino. Ang primaryang sanggunian nito ay ang mga piling teksto ng 
katesismong Katoliko at diksiyonaryong Filipino na naglalaman ng mga susuriing 
salita hinggil sa pagkatao at seksuwalidad. Nilalayon ng disertasyon na siyasatin 
ang mga salita sa wikang Filipino hinggil sa pagkatao at seksuwalidad. Ang 
pagsusuri ng katuturan ng mga salitang ito ay nagsisilbing isang pitak tungo sa 
pagbalangkas ng ating kognitibong kasaysayang pambansa.

Pagdalumat sa Dugo bílang Metapora at Artikulasyon 
ng Pagkatao at Lipunang Pilipino sa Panitikan

Roxas, Maria Lucille G.
Doktorado sa Pilosopiya (Philippine Studies)

LG 996 2007 P46 /R69

Tinalakay sa pag-aaral na ito ang dugo bílang metapora at artikulasyon ng 
pagkatao at lipunang Filipino sa panitikan. Ang pakinabang at kahalagahan ng 
dugo para sa mga Filipino ay higit pa sa pagdaloy sa mga ugat ng katawan. Sangkap 
ang dugo sa mahahalaga nilang gawain katulad ng pagsamba, pakikipagkapuwa-
tao, at paggamot ng karamdaman. Ang sanduguan ang nagsilbi nilang gabay at 
batas sa pagbubuo ng mga relasyon, mapapampamilya o pangkaibigan, pag-aayos 
ng mga alitan, at pagtitibay ng mga kasunduan. 

Maraming salitang dugo ang ginagamit sa wikang Filipino. Bawat salitang 
dugo na nilapia’t tinambalan, talinghagang bukambibig, parirala, at kawikaang 
hinggil sa dugo na ginagamit sa pang-araw-araw na ugnayan ng Filipino ay 
may mga kahulugan at kahalagahan, magmula sa gamit pansarili patungong 
sambayanan. Ang bahaging ginagampanan ng dugo sa búhay at lipunang Filipino 
ang ipinakita sa pag-aaral, partikular ang makahulugang gamit ng salitang dugo 
sa panitikan. Isa itong panimulang hakbang sa pagkilála sa pagkatao at lipunang 
Filipino sapagkat bawat salita ay may ipinapahayag na kahulugan na mababása 
ang pananaw ng Filipino sa sarili, kapuwa, at bansa. Layon ng pag-aaral na: 
1) mailarawan ang realidad ng salitang dugo na nakaugat sa katutubong
paniniwala hinggil dito at sa ginampanang papel nito sa kasaysayan, 2) makabuo 
ng isang pagturing sa pagka-Filipino batay sa talinghaga ng dugo na hindi lamang 
umaangkop sa kanluraning konsepto ng sarili, at 3) makadagdag-panibago sa 
positibong diskurso ng pagkatao at lipunang Filipino.

Babae, Obrera, Unyonista ang Kababaihan 
sa Kilusang Paggawa sa Maynila: 1901–1941

Taguiwalo, Judy M.
Doktorado sa Pilosopiya (Philippine Studies)

LG 996 2007 P45 /T34

Tampok ang pakikibaka para sa karapatang bumoto ng kababaihan sa 
literatura ng kasaysayan ng kababaihang Filipino sa panahon ng kolonyal na 
paghahari ng Estados Unidos sa Pilipinas. Samantala, ang literatura sa kilusang 
paggawa sa naturang panahon ay nakasentro sa mga pangkalahatang pakikibaka 
para sa mga pang-ekonomiya at pampolitikang karapatan ng mga manggagawa 
at sa naging papel ng mga lider kalalakíhan. Sa mga pakikibakang ito ng kilusang 
kababaihan at ng kilusang paggawa, walang gaanong pagtalakay sa naging 
partisipasyon ng kababaihang manggagawa. Ang pangunahing problemang 
tututukan ng pananaliksik ay ang naging papel ng kababaihang manggagawa sa 
kilusang paggawa sa panahon ng kolonyal na paghahari ng Estados Unidos sa 
Pilipinas. Ang pangunahing pamamaraan ng pag-aaral na ito ay ang pamamaraang 
historikal na gumagamit ng mga primarya at sekundaryong batis.  Bílang isang 
disertasyon sa Araling Pilipino, gumamit din ng pamamaraan mula sa araling 
pang-kababaihan at araling paggawa na kinapalooban ng paninindigan para sa 
kababaihang anak-pawis at sa uring manggagawa.

Etika at Kultura: Pagsusuri sa Kalakaran at Kultura 
ng Isang Burukratikong Organisasyon

Motin, Borromeo B.
Doktorado sa Pilosopiya (Philippine Studies)

LG 996 2006 P46 M68

Tinalakay sa pag-aaral ang dalawang magkaugnay na konsepto ng etika at 
kultura sa isang burukratikong organisasyon. Sa kabuuan, ang etika ay pamamaraan 
ng pamamahala batay sa tanggap na tama at mali, mabuti at hindi na konsepto ng 
mga kasapi ng organisasyon. Ito ay makikita sa pormal at di-pormal na pamamaraan 
ng pakikipag-ugnayan ng mga kawani sa isa’t isa. Kakabit sa pamantayan ng etika 
ang konsepto ng kalakaran bílang isang sistema ng pamamahala sa operasyon ng 
tanggapan na bunga ng kultura ng organisasyon. Ang kalakaran ay di-pormal na 
sistema ng pamamahala na makikita sa pang-araw-araw na kilos/galaw, pahalaga, 
paniniwala at aksiyong hindi sinasadya ng mga kasapi nito. 

Layon ng pag-aaral na makaambag sa pagbubukas ng panibagong 
pamamaraan ng pagsusuri sa organisasyon sa pagpapalalim at pagpapalawak 
ng pag-unawa sa di-pormal na kultura ng mga ordinaryong kawani. Hangad ng 
pag-aaral na maisulong ang pagbubukas ng panibagong larangan ng pag-aaral 
sa sektor na di-pinagtutuunan ng pansin ng mga mananaliksik at namumuno 
sa pampubliko at pribadong organisasyon. Mahalaga ang tinig ng karaniwang 
kawani sa tagumpay ng malayang pamamahala.

Ang Syudad ng Mall: Ang Espasyo at Biswal na Pag-iral ng Bakod, 
Bukod at Buklod mula Tabuan hanggang SM City North Edsa

Nuncio, Elizabeth Morales
Doktorado sa Pilosopiya (Philippine Studies)

LG 996 2006 P46 /N86

Pangunahing layunin ng pag-aaral na suriin at kilalánin ang mall partikular 
ang SM City North Edsa, gamit ang dalumat ng bukod, bakod, at buklod, bílang 
isang espasyo ng inter-aksiyon at biswal na reproduksiyon ng kultura. Sa pag-aaral, 
tinutukoy ang ebolusyon at transgresyon ng pagbabago sa espasyong binuo at 
binubuo bílang sistema at sityo ng pakikipagkalakalan, mula sa sinaunang Parian, 
Escolta, Binondo; pagsulpot ng tiangge, ukay-ukay, hanggang sa kasalukuyang 
integratibo o modernong kaayusan ng mall. Bahagi ng layunin ang pagsusuri sa 
espasyo ng rekonstruksiyon ng SM mall bílang isang siyudad sa loob ng isa ring 
siyudad at bílang sentro ng paglikha ng identidad, pamumuhay, at kultura ng mga 
tao. 

Ang estruktura ng mall ay makikitang bahagi ng lipunang kinatitirikan, 
kinatatagpuan, at kinabibilángan nito, ang kakayahan nitong lumikha ng 
sariling komunidad at estruktura ng pamumuhay na lihis sa nakapaligid dito 
ay nananatiling dinamiko. Tatlo ang naging pangunahing ambag ng pag-aaral. 
Una, idinugtong nito ang kalinangan ng kalakalan, palitan, at pamilihan bílang 
pangkasaysayang konteksto ng kulturang popular ng mall/malling sa ngayon. 
Ikalawa, ipinaliwanag nito ang pagiging kontemporaneo ng pag-iral ng mall sa 
pamamagitan ng paglalangkap at pagbása sa pagiging siyudad nito (SM City) 
sa siyudad ng urbanisasyon. Ikatlo, mas lalo nitong nilinaw ang pagbubuo ng 
katauhan sa loob ng mall. Tinalakay sa pag-aaral kung paano nagbabago ang 
gender, uri, at etnisidad ng mga maller/shopper/konsumer sa loob ng siyudad 
ng mall.

Ang Sanghiyang sa Mundo ng Internet: Tungo sa Pagteteorya 
sa Diskurso at Penomenon ng Internet sa Kontextong Filipino

Nuncio, Rhoderick V.
Doktorado sa Pilosopiya (Philippine Studies)

LG 996 2006 P46 N865

Ang pananaliksik na ito ay isang pagtatangkang teoretikal at praktikal. 
Layon nitong sipatin ang penomenon at diskurso ng internet sa pamamagitan 
ng rekonseptuwalisasyon ng sanghiyang upang usisain at unawain ang mundo 
ng internet at ang panlipunang inter-aksiyong nagaganap dito. Ang “pananaw-
Filipino” ang isang mahalagang salik dahil sinikap na pairalin ang pagtalakay sa 
mahahalagang konsepto batay sa pagtingin ng Filipino o kontekstong Filipino. 

Ang penomenon at diskurso ang dalawang sangay na pinag-ugnay sa 
pag-aaral sa internet gamit ang agham panlipunan at humanidades. Ang una 
ay hinggil sa empirisismo ng realidad ng internet na nakapaloob sa politikal na 
ekonomiya nito bílang industriya at kulturang popular, ugnayang panlipunan, at 
napapamagitanang komunikasyong dulot ng kompyuter/internet. Ang ikalawa 
ay nakakiling sa internal at virtual na mundo ng internet bílang “kultural na 
representasyon” at bílang sityo ng ugnayan at ideolohiyang nagpapanatili sa 
unang tahaking nabanggit. Ang dalawang sangay ay nakapasok sa sanghiyang 
o pagsanghiyang sa mundo ng internet. Sa mundong ito, mga kabataan at ilan 
pa ang bumubúhay sa realidad na ito, samantalang kinokonstrak din naman sila 
nito. Dinalumat ang relasyon ng kompyuter at tao gamit ang konsepto ng hiyang. 
Tiningnan rin ang usapin ng pagbubuo ng kaakuhan at panlipunang inter-
aksiyon sa pamamagitan ng kasanghiyang (ka-i-sanghiyang). Sa hulí ay sinilip 
ang penomenon ng adiksiyon sa online game gamit ang lente ng sanghiyang 
(sayaw sa apoy) sa modernong panahon.

Tagapamagitan: Ilaw sa Landas ng Pagiging Makadiyos, Makatao, 
at Makabayan ng Pilipino (Ayon sa Pananampalataya ng 

Kapatirang ang Litaw na Katalinuhan [K.A.L.K.])

Santos, Narry F.
Doktorado sa Pilosopiya (Philippine Studies)

LG 996 2006 P46 S26

Pinag-ugnay sa disertasyong ito ang mga konsepto ng tagapamagitan, 
pagkatao, pakikipagkapuwa, pananampalataya, at ang layunin ng Kapatirang 
Ang Litaw na Katalinuhan (K.A.L.K) tungkol sa Diyos, tao, at bayan. Dahil sa 
pag-uugnay na ito, nakabuo ng dalumat tungkol sa tagapamagitan bílang ilaw 
sa landas ng pagiging makadiyos, makatao, at makabayang Filipino, ayon sa 
Pananampalataya ng K.A.L.K. 

Ang tagapamagitan ay isang lubog at katutubong konsepto na may 
kinalaman sa pagkatao, pakikipagkapuwa, at pananampalataya ng Filipino. 
Nakaugat ang tagapamagitan sa konsepto ng pagitan sa ating pagkatao. Ang 
pagitan ang siyang nagtutulay sa loob at labas, ibaba at itaas na mga aspekto ng 
pagkatao. Kaugnay ng pagitan at tagapamagitan ang pakikipagkapuwa bílang 
pamamagitan at pakikiramdam, at ang pananampalataya ng Filipino bílang 
pamamagitan ng iisang Diyos, sinugo ng Ktt. Ama, kinasangkapan, at kaalakbay 
ng isang kapatiran. 

Sa ganitong konteksto, ang tagapamagitan ay maaaring magsilbing tulay 
sa pagbubukas-loob ng pagkatao, pakikipagkapuwa, at pananampalataya ng 
Filipino. Kayâ sinaliksik ng disertasyon ang pananampalataya ng K.A.L.K, na 
naglalayong maging makadiyos, makatao, at makabayan ang mga kasaping may 
malilinis na pagkatao.  

Paglalahad ng Karanasan sa Paghihilom: Paghahanap ng Kahulugan

Samson-Gaddi, Rebecca
Doktorado sa Pilosopiya (Philippine Studies)

LG 996 2005 /P46 S26

Ang pag-aaral ay tungkol sa paglalakbay tungo sa paghihilom ng mga 
babaeng biktima ng pang-aabuso ng asawa o karelasyon (domestic abuse). Ang 
domestic abuse ay pinakamadalas na nararanasan ng marami sa mga babaeng may 
karelasyon sa búhay. Ang pag-aaral ay nagmamalasakit sa kabuuang kalusugan ng 
mga babaeng biktima ng pang-aabuso ng asawa at karelasyon. 

Layon ng pag-aaral na: 1) ilarawan at analisahin ang proseso ng paghihilom 
na dinaraanan o dinaanan ng mga babaeng biktima at survivor ng pang-aabuso 
ng asawa o karelasyon; 2) makalikha ng mga teorya o palagay tungkol sa iba’t 
ibang konsepto at proseso ng paghihilom; 3) makalinang ng mga modelo ng 
paghihilom na maaaring maging gabay sa pagpapayo at therapy ng iba pang 
biktima ng pang-aabuso; at 4) makapagbigay ng mga rekomendasyon patungkol 
sa mga posible at angkop na interbensiyon at lapit sa paghahanap ng daan tungo 
sa paghihilom. 

Ang Alingawngaw ng Lupa: Pagbubuod sa Pagbabago 
ng Kalagayan ng Kababaihan mula sa Ibaba

Gabo, Leocito S.
Doktorado sa Pilosopiya (Philippine Studies)

LG 996 2004 P46 /G33

Ang Alingawngaw ng Lupa bílang isang pagbubuod ay daluyan ng búhay-
pagpapahayag ng kababaihan ng kanilang mga alingawngaw sa araw-araw. Sinipi 
at pinagnilayan sa loob ng walong taon ang kaisipan at damdaming kababaihan ng 
isang laláki, pari, Obispo, guro, at volunteer. Inunawa at pinalalim ang kalagayang 
ito tulad ng pagsalok sa balon ng búhay ng kababaihan sa Sta. Mesa. 

Layunin ng gawa-aral-nilay na ito ang maglinaw ng sumusunod: 1) makita 
ang mga alingawngaw ng kababaihan sa pamayanan ng Munting Isla, at magnilay 
kaugnay sa pang-araw-araw na laman nito; 2) mahugot ang buod ng karanasan 
ng kababaihan sa karaniwang tagpo ng kanilang búhay; 3) matuklasan bílang 
laláki ang pamamaraan ng pagbubuod ng kababaihan tungkol sa panahon at sa 
kinalalagyan ng kanilang balon; 4) makilála ang katangian ng pagtingin bílang 
kababaihan at ang proseso ng pagkilos bílang bunga ng pagtingin; 5) mailarawan 
ang papel na ginagampanan ng isang laláking mananaliksik at pari at makita ang 
papel ng pananaliksik at kalagayan ng isang laláki sa pag-unawa sa kababaihan; 
at 6) mahalaw, maagwat, at maisateorya ng kaisipang laláki ang pag-unawa sa 
kaisipang pangkababaihan. 

Movie Queen: Pagbuo ng Mito at Kapangyarihang 
Kultural ng Babae sa Lipunan

Orsal, Cesar D.
Doktorado sa Pilosopiya (Philippine Studies)

LG 996 2004 P45 O78

Ang tesis na ito ay pag-aaral sa pagbuo ng mito at diskurso ng mga bituing 
babae sa kontekstong panlipunan ng paggawa at pagtanggap ng mga pelikulang 
Filipino. Pinagtuunan ng pansin ang depinisyon at posisyon ng movie queen, 
ang pagbawi o rekuperasyon ng representasyon ng babae sa pelikula, at ang 
pakikipagnegosasyon sa mga manonood upang makabuo ng kapangyarihang 
kultural. 

Sa kabuuan, ang pag-aaral ay nakatutok sa paniniwala na ang produktong 
kultural ay isang prosesong ipinakikibaka upang maging katanggap-tanggap. 
Na ang mga representasyon ng movie queen ay maaaring maging behikulo 
upang magkaroon ng pagbabago sa lipunan, na bawat bahagi ng proseso ay 
isang masusing tunggalian na ibinubunga ng mga paniniwalang panlipunan, 
pangkultural, pampelikula, at institusyong panlipunan; na ang hegemony 
ng movie queen ay nakakamit sa tahasang paghahanap ng espasyo mula sa 
kapangyarihan ng lipunang patriyarkal. 

Sa Likod ng Puting Tabing: Isang Kritikal na Pagsusuri
 ng Ekonomiyang Politikal ng Industriya 

ng Pelikula sa Pilipinas 1995–2000

Lopez, Amelita M.
Doktorado sa Pilosopiya (Philippine Studies)

LG 996 2002 P46 L66

Ang disertasyon na ito ay sumuri sa ekonomiyang politikal ng industriya 
ng pelikula sa Pilipinas.  Bílang teorya, ang ekonomiyang politikal ay ginamit 
sa pagtalakay ng ugnayan ng tatlong dimensiyon ng politika, ekonomiya, at 
ideolohiya sa lokal na industriya ng pelikula. Ipinakita ang epektong dulot ng 
mga namumuhunan sa dami, uri, at nilalaman ng mga pelikulang produkto ng 
industriya. Ang mahinang pakikipag-ugnayan ng estado sa galaw ng industriya, 
liban sa pagpapataw ng mataas na buwis, ay isa ring malaking sanhi ng kawalang-
kontrol sa pamamahala ng industriyang ito. Malayang naibahagi ng mga gawang 
produktong pelikula ang isang ideolohiyang naaayon sa ideolohiya ng kapitalistang 
namumuhunan. 

Nais ng pag-aaral na alamin kung paano nakaaapekto sa dami, uri, at 
nilalaman ng produktong pelikula ang ugnayan ng mga puwersang politikal, 
ekonomiya at ideolohiya na umiiral sa lokal na industriya ng pelikula sa Pilipinas. 
Layon ng pag-aaral ang sumusunod: 1) bakasin ang sistema ng paggawa ng 
pelikula sa Pilipinas na may empasis sa proseso ng paggawa, pamumuhunan, 
promosyon, at distribusyon; 2) magsagawa ng panayam sa mga di gaanong 
lantad na tauhan ng industriya na may kinalaman sa aspektong ekonomiya at 
politika ng paggawa ng pelikula upang bumuo ng isang binigkas na kasaysayan 
ng aspektong ito ng lokal na pelikula; 3) mapalitaw ang mga bagong gawain at 
kalakaran sa industriyang Filipino na naging tugon sa krisis na dinaranas nito, 
lalo na ang impluwensiya ng Hollywood sa lokal na industriya; at 4) magbigay 
ng maaaring hinaharap ng industriyang Filipino sa punto de bista ng pagiging 
isang kalakal at industriya na balot sa higit na mas malalakíng puwersa ng 
pandaigdigang ekonomiyang politikal.

Ang Búhay ay Isang Dula: 
Karanasan ng Ciudad Mistica sa Bundok Banahaw

Pesigan, Guillermo M.
Doktorado sa Pilosopiya (Philippine Studies)

LG 996 1990 P45 P48

Layunin ng disertasyon na gagapin ang karanasan ng Ciudad Mistica sa 
Bundok Banahaw sa pamamagitan ng pagtingin dito bílang isang dula at bílang 
unikong karanasang kultural. Upang maipaunawa ang partikular na karanasan 
ng Ciudad Mistica, ginamit ang metodolohiya ng dungaw, isang katagang hango 
sa tatlong pagdungaw mula sa tuktok ng Banahaw bílang tatlong pagdungaw 
o pagkaunawa sa kasaysayan ng Ciudad Mistica. Ang tatlong pagdungaw sa 
tatlong pangunahing kasaysayan ng grupo ay dayakronamikong pagtingin sa 
kasaysayan ng Ciudad Mistica na ginamitan ng emiko o panloob na pananaw. 
Unang dinungawan ang búhay o poder ni Maria Bernarda Balitaan, ang pundadora 
at Mahal na Ina. Sunod na dinungawan ang kapuwa Misticong poder at búhay 
ni Amador Suarez, ang obispo misionero ng Ciudad Mistica. Pinakamahaba 
ang pagdungaw sa poder at kapanahunan ni Isabel Suarez, Suprema ng Ciudad 
Mistica, na siyang nangangasiwa ng mga Banal na Gawain bílang mga paghahanda 
sa nalalapit na wakas ng panahon.

Bílang paggagap sa kapaniwalaang Mistico, tinalakay ang mga interteksto 
tulad ng mural bílang tagni-tagning larawan ng isang buong kapaniwalaan, ng 
altar bílang nilagom na kapaniwalaang Mistico, at ng plaza bílang sagisag ng 
perspektibang kaisahan. Ipinakita rin sa pag-aaral perspektibong sitwasyon o ang 
Misticong patutunguhan: ang mga Signos, ang Armageddon, ang Paghuhukom, 
at ang Paglitaw ng Gintong Ciudad  Mistica de Dios.

Kasaysayan at Kontekstong Panlipunan 
ng Nobelang Tagalog, 1905–1975

Reyes, Soledad S.
Doktorado sa Pilosopiya (Philippine Studies)

LG 996 1979 P515 R48 

Ang pag-aaral na ito ay pagtatangkang makabuo ng tentatibong kasaysayan 
ng nobelang Tagalog mula sa unang dekada hanggang sa ikalawang dekada 
1905–1975. Pinagukulan ng pansin ang mga yugto ng kasaysayan, ang mga 
nobelista at ang kanilang akda bilang ilustrasyon ng namayaning kalakaran at 
tendensiya sa ebolusyon ng nobela. Nagbalik-tanaw ang pag-aaral sa nakaraang 
ilang siglo na maaaring pinagmulan ng mga tradisyon na naging impluwensiya sa 
nobela ng ikadalawampung siglo. Tinalakay din ang unang yugto ng kasaysayan 
ng nobela at ang iba’t ibang puwersa sa kasaysayan at panitikan na maaaring 
makatulong sa pagbuo ng tradisyon ng nobelang popular. Pinag-aralan din ang 
mga akda hindi lamang ng mga tradisyunal na manunulat kundi ng mga kabataang 
nobelista na nabigyan ng pagkakataong makapaglathala sa magasing komersiyal. 

Sinikap makapagbigay ng tentatibong pagtaya sa mga nagawa ng nobelang 
Tagalog bilang anyong pampanitikan at bilang dokumentong historikal. Isinama 
rin ang mga pamantayang ginamit sa pagtaya na ipinapalagay na makabuluhang 
nobela mula noong 1905 hanggang 1975. Nagbigay din ng ilang rekomendasyon 
kaugnay sa mga pagsusuring nararapat pang gawin tungo sa higit na malalim na 
pag-unawa sa nobelang Tagalog.

